
ⵜⴰⵔⵣⵣⵉⴼⵜ

ⵔⵣⵣⴼⵖ ⵙ ⵓⴷⵍⵉⵙ ⴰⴷ ⵉⵏⵓ ⴰⵎⴷⴷⴰⴽⴽⵯⵍ ⵉⵏⵓ ⵄⴱⴷ 
ⵕⵕⴰⵃⵉⵎ ⴰⵢⵜ ⵡⴰⴽⵔⵉⵎ ⵖ ⵓⵎⵣⵡⴰⵔⵓ, ⴷ ⴷⴰⴷⴷⴰ ⵚⴰⵍⵃ 
ⵍⵍⵉ ⴱⴰⵀⵔⴰ ⴷⴰⵔⵉ ⵉⵄⵣⵣⴰⵏ, ⴰⵣⵏⵖ ⵜ ⴰⵡⴷ ⵉ ⵃⵏⵏⴰ ⵔⵇⵉⵢⵢⴰ 
ⵙⵙⵉⵜⵉⵎⴰⵖ ⴰⵙ ⵜⵉⵖⵣⵉ ⵏ ⵓⵡⵜⴰⵢ, ⴰⵣⵏⵖ ⵜ ⵓⵍⴰ ⵉ ⴽⵓⵍⵍⵓ 
ⵜⴰⵡⵊⴰ ⵉⵏⵓ, ⴰⵡⴷ ⵉⵎⴷⴷⵓⴽⴽⴰⵍ ⵉⵏⵓ: ⵃⴰⵎⵉⴷ ⵉⵛⵛⵓ ⴷ 
ⵎⵓⵚⵟⴰⴼⴰ ⴰⵍⴱⴰⵢ, ⴷ ⴰⵢⵜ ⴰⴳⵏⴰⵡ ⵍⵃⵓⵙⴰⵢⵏ, ⴷ ⴱⵍⵅⵉⵔ ⴰⵡⴰⵏ, 
ⴷ ⵎⴰⵕⵕⴰ ⵎⵉⵏ ⵉⵖⵔⴰⵏ ⴰⴷⵍⵉⵙ ⴰⴷ ⵉⵏⵓ, ⵙⵙⵉⵜⵉⵎⴰⵖ ⴰⴷ ⴽⵯⵏ 
ⵉⵙⵙⵓⵙⵎ ⵡⴰⵏⴰⵡ ⴰⴷ ⵏ ⵜⵉⵔⵔⴰ ⵏ ⵜⵓⵍⵍⵉⵙⵉⵏ ⵏ ⵜⵎⴰⵣⵉⵖⵜ.



ⴰⵙⵏⵉⵎⵎⵔ

ⵜⴰⵏⵎⵎⵉⵔⵜ ⵏ ⵡⵓⵔⵖ ⵉ ⵢⵉⵏⴱⴷⴰⴷⵏ ⵏ ⵓⵙⵉⵏⴰⴳ ⴰⴳⵍⴷⴰⵏ ⵏ 
ⵜⵓⵙⵙⵏⴰ ⵜⴰⵎⴰⵣⵉⵖⵜ, ⵏⵜⵜⵏⵉ ⵍⵍⵉ ⵉⵙⴽⵔⵏ ⴰⵙⵓⴼⵖ ⴷ ⵓⴼⴰⵔⵙ 
ⵏ ⵓⵙⵏⴼⵍⵓⵍ ⴰⴷ ⵉⵏⵓ, ⵜⴰⵏⵎⵎⵉⵔⵜ ⴱⴰⵀⵔⴰ ⵉ ⵃⵎⵣⴰ ⵚⵚⵓⴼⵉ 
ⴰⵏⴱⴷⴰⴷ ⵏ ⵜⴳⵔⴰⵡⵜ ⵏ ⵜⵎⵣⴳⴰⴷⵉⵡⵉⵏ ⵏ ⵜⵙⴳⴰ ⵏ ⵜⵖⵔⵎⵜ ⵏ ⵉⵎⵉ 
ⵏ ⵜⴰⵏⵓⵜ ⵍⵍⵉ ⵉⵢⵉ ⵢⵉⵡⵙⵏ ⵖ ⵜⵉⵔⵔⴰ ⵏ ⵓⴷⵍⵉⵙ ⴰⴷ. ⵜⴰⵏⵎⵎⵉⵔⵜ 
ⵏ ⵡⵓⵔⵖ ⵉ ⵓⴳⴷⵓⴷ ⴰⵎⴰⵣⵉⵖ ⵉⵏⵏⴰ ⴳ ⵉⵍⵍⴰ ⴳ ⵜⵎⵓⵔⵜ ⵏ ⵜⵎⴰⵣⵖⴰ 
ⵓⵍⴰ ⴱⵕⵕⴰ ⵏⵏⵙ. ⴷ ⵜⴰⵏⵎⵎⵉⵔⵜ ⵉ ⵎⴰⵕⵕⴰ ⵎⴰⴷ ⵉⴳⴰⵏ ⴰⵎⴰⵡⴰⵙ 
ⵉⵏⵓ ⵖ ⵓⵙⵏⴼⵍⵓⵍ ⴰⴷ ⵏ ⵜⵓⵍⵍⵉⵙⵉⵏ ⵉⴳⵣⵣⵓⵍⵏ.

ⵜⴰⵎⵣⵡⴰⵔⵓⵜ

ⴰⵣⵓⵍ ⵉⴼⵓⵍⴽⵉⵏ !

ⵓⵎⴰ ⴷ ⵓⵍⵜⵎⴰ ⴷⴰⵔⵉ ⵉⵙⵓⴳⵔⵏ ⵖ ⵡⵓⵍ ⵉⵏⵓ ⵖ ⵓⵙⴰⵔⴰⴳ 
ⵏ ⵜⵙⴽⵍⴰ ⵏ ⵜⵎⴰⵣⵉⵖⵜ, ⵉⵍⵍⴰ ⵖ ⵏⴳⵔ ⵉⴼⴰⵙⵙⵏ ⵏⵏⴽ (ⵏⵏⵎ) ⵖⵉⵍⴰⴷ 
ⵢⴰⵏ ⵓⴷⵍⵉⵙ ⴰⵎⴰⵣⵉⵖ ⵍⵍⵉ ⵙⵙⵓⵜⵓⵔⵖ ⴰⴷ ⴽ ⵉⵙⵙⵓⵙⵎ 
ⵉⵖ ⵜ ⵜⵖⵔⵉⵜ ⵉⴼⴽ ⴰⴽ ⴽⵔⴰ ⵏ ⵜⵙⵡⵉⵏⴳⵉⵎⵉⵏ ⴷ ⵜⴰⵡⴰⵍⵉⵏ 
ⵜⵉⵎⴰⵢⵏⵓⵜⵉⵏ ⴱⴰⵛ ⴰⴷ ⴷⴰⵔⴽ ⵉⴳ ⵓⴷⵍⵉⵙ ⵉⵏⵓ ⴰⵎ ⵜⴰⵡⵛⴽⵉⵏⵜ ⵏ 
ⵉⵊⵊⵉⴳⵏ ⵉⵍⴰⵏ ⵉⴽⵯⵍⴰⵏ ⴷ ⵜⵓⵊⵊⵓⵜⵉⵏ ⵉⵛⵡⴰⵏ ⵉⵔⴰ ⵡⵓⵍ ⵏⵏⴽ.

ⵓⵎⴰ ⴷ ⵓⵍⵜⵎⴰ, ⴰⴷⵍⵉⵙ ⴰⴷ ⵉⴳⴰ ⵢⴰⵏ ⵓⴷⵍⵉⵙ ⵍⵍⵉ 
ⵖ ⵙⵎⵓⵏⵖ ⴰⵔⴰⵖ ⴽⵔⴰ ⵏ ⵜⵓⴽⵎⵉⵛⵉⵏ ⵏ ⵜⵎⴰⵏⴷⴰⵏⵉⵏ ⵉⴳⵣⵣⵓⵍⵏ 
ⵙ ⵜⵓⵜⵍⴰⵢⵜ ⵏ ⵜⵎⴰⵣⵉⵖⵜ, ⵃⵓⵎⴰ ⴰⴷ ⵏⴰⵡⵙ ⵏⴽⴽⵉ ⴷⵉⵎ ⴰ 
ⵓⵍⵜⵎⴰ ⵜⵎⴰⵣⵉⵖⵜ ⴷ ⵓⵎⴰ ⴰⵎⴰⵣⵉⵖ ⴼⴰⴷⴷ ⴰⴷ ⵏⴳ ⵜⵉⵣⵎⵎⴰⵔ 
ⵜⵉⵎⵇⵔⴰⵏⵉⵏ ⴰⴷ ⵏⴰⵔⵓ ⵢⴰⵏ ⵡⴰⵏⴰⵡ ⵏ ⵜⵙⴽⵍⴰ ⵜⴰⵎⴰⵣⵉⵖⵜ 
ⵜⴰⵎⴰⴹⵍⴰⵏⵜ ⵜⴰⵎⴰⵢⵏⵓⵜ.

ⵎⴰⵕⵕⴰ ⵏⵏⵖ ⵏⵓⴽⵣ ⴽⵉⴳⴰⵏ ⵏ ⵜⵎⵓⴽⵔⵉⵙⵉⵏ ⵍⵍⵉ ⵉⵍⵍⴰⵏ ⵖ 
ⵓⴱⵔⵉⴷ ⴰⴷ ⴰⵣⵉⵔⴰⵔ ⵏ ⵜⵙⴽⵍⴰ ⵏ ⵜⵎⴰⵣⵉⵖⵜ, ⵎⴰⵛ ⵡⴰⵅⵅⴰ 
ⵎⴰⵢⴰⵏⵏ ⵍⵍⵉⵖ ⵙⵓⵍ ⵏⴷⴷⵔ, ⵏⵓⵎⵥ ⴰⵖⴰⵏⵉⴱ ⵖ ⵓⴼⵓⵙ ⴰⵔ ⵏⵜⵜⴰⵔⴰ 
ⴰⵡⴰⵍ ⴰⵎⴰⵣⵉⵖ, ⴷⴰⵔⵏⵖ ⴱⴰⵀⵔⴰ ⵜⵉⵡⵀⴰⵍⵉⵏ ⵍⵍⵉ ⴰⵖ ⵉⴼⴽⴰⵏ 
ⴰⴽⵓⴷ ⵉⴳⴳⵓⵜⵏ ⴰⴷ ⵏⵙⵙⵓⵔⴼ ⵉ ⵜⵎⵓⴽⵔⵉⵙⵉⵏ ⴰⴷ. ⵉⵖ ⵍⵍⴰⵏ 
ⵉⵖⴱⵓⵍⴰ ⵏ ⵜⵙⴽⵍⴰ ⵜⴰⵎⴰⵣⵉⵖⵜ ⵔⴰⴷ ⵉⵍⵉⵏ ⵓⵔⵜⴰⵏ ⴷ ⵉⴳⵔⴰⵏ 

ⵉⴼⵍⵓⵊⵊⴰⵏ ⵍⵍⵉⵖ ⵔⴰⴷ ⵜⵙⴽⵔ ⵜⵎⴰⵣⵉⵖⵜ ⵜⴰⴼⵙⵓⵜ ⵏⵏⵙ 
ⵉⴼⵓⵍⴽⵉⵏ ⵉⵎⵎⵉⵎⵏ, ⴷ ⵔⴰⴷ ⴷⴰⵔⵙ ⵢⵉⵍⵉ ⵉⵎⴰⵍ ⵉⵖⵓⴷⴰⵏ 
ⵏⵜⵜⴰⵜ ⴰⵡⴷ ⴰⴳⴷⵓⴷ ⵏⵏⵙ ⴷ ⵓⴼⴳⴰⵏ ⵏⵏⵙ ⴷ ⵓⵎⵣⵔⵓⵢ ⵏⵏⵙ ⵏ 
ⵢⵉⵎⴰⵍ.

ⴰⴷⵍⵉⵙ ⴰⴷ ⵜⵎⵓⵏ ⴳⵉⵙ ⵉⵛⵜ ⵏ ⵜⵓⵅⵎⵉⵛⵜ ⵏ ⵉⵎⴰⵏⴷⴰⵏⵏ 
ⴷ ⵜⵎⵓⵛⵓⵀⴰ ⵉⴳⵣⵣⵓⵍⵏ ⵙⵙⵓⵜⵍⵏⵜ ⴰⵡⴰⵍ ⴼ ⴽⵉⴳⴰⵏ ⵏ ⵓⴷⵎⴰⵡⵏ 
ⴷ ⴽⵉⴳⴰⵏ ⵏ ⵜⵖⴰⵡⵙⵉⵡⵉⵏ ⵉⵍⵍⴰⵏ ⵖ ⵜⵓⴷⵔⵜ ⵏ ⵓⴼⴳⴰⵏ, ⴰⵏⴰⵡⵏ 
ⵉⴳⴳⵓⵜⵏ ⵏ ⵡⴰⵡⴰⵍ ⴼ ⵜⴰⵢⵔⵉ ⴷ ⵜⵡⵓⵔⵉ ⴰⵡⴷ ⵜⵓⴷⵎⴰⵡⵉⵏ ⵏ 
ⵜⵓⵙⵙⵏⴰ. ⴷ ⴽⵔⴰ ⵏ ⵜⵎⵓⴽⵔⵉⵙⵉⵏ ⵜⵉⴼⴳⴰⵏⵉⵏ ⵍⵍⵉ ⵖ ⵎⵎⵔⵡⴰⵙⵏ 
ⵎⵉⴷⴷⵏ ⵏ ⵓⵎⴰⴹⴰⵍ.

ⵣⵓⵏ ⴷ ⴰⵏⴰⵡ ⴰⴷ ⵏ ⵜⵙⴽⵍⴰ ⵍⵍⵉ ⵉⴳⴰⵏ ⵜⵓⵍⵍⵉⵙⵉⵏ ⵉⴳⴰ 
ⵙⵓⵍ ⴰⵎⴰⵢⵏⵓ ⵉⵙⵙⴼⴰⵍ ⵖ ⵜⵙⴽⵍⴰ ⵜⴰⵎⴰⵣⵉⵖⵜ, ⵉⵖ ⵓⵔ 
ⵏⴻⵏⵏⵉ ⵎⴰ ⵙ ⵜⴳⴰ ⵜⵙⴽⵍⴰ ⵏ ⵜⵎⴰⵣⵉⵖⵜ ⵉⵜⵜⵢⴰⵔⴰⵏ ⵎⴰⵕⵕⴰ 
ⵏⵏⵙ ⵜⴰⵎⴰⵢⵏⵓⵜ ⵜⴷⵔⵓⵙ ⵙⵓⵍ ⵙ ⵖⵉⵍⴰⴷ, ⵎⴰⵢⴰⵏⵏ ⵙⴽⵔⵏ ⵜ 
ⴽⵉⴳⴰⵏ ⵏ ⵜⵖⴰⵔⴰⵙⵉⵏ ⵏ ⵜⵙⵔⵜⵉⵜ ⵜⴰⵏⴰⵎⵓⵔⵜ ⵙⵓⵍ ⵉⴳⴰⵏ ⵉⵖⵏⴰⵏ 
ⵉ ⵡⴰⵡⴰⵍ ⴰⵎⴰⵣⵉⵖ. ⵉⴷⵍⵉⵙⵏ ⵏ ⵜⵎⴰⵏⴷⴰⵏⵉⵏ ⵉⴳⵣⵣⵓⵍⵏ ⴷⵔⵓⵙⵏ 
ⴱⴰⵀⵔⴰ. ⴰⴷⵍⵉⵙ ⴰⴷ ⵏ ⵜⵎⴰⵏⴷⴰⵏⵉⵏ ⵉⴳⵣⵣⵓⵍⵏ ⴰⵔ ⴰⴽ ⵉⵎⵎⴰⵍ 
ⵢⴰⵏ ⵡⴰⵏⴰⵡ ⵏ ⵜⵉⵔⵔⴰ ⴷ ⵜⴳⵓⵔⵉⵡⵉⵏ ⵉⵥⵍⵉⵏ ⵙ ⵢⴰⵜ ⵜⵓⵙⵙⵏⴰ 
ⴷ ⵢⴰⵏ ⵓⴷⵖⴰⵔ, ⵖ ⴽⵔⴰ ⵉⴳⴰⵏ ⵜⴰⵎⴰⵏⴷⴰⵏⵜ ⵏⵏⴰ ⵜⵖⵔⵉⵜ. ⴰⵔ ⵏⵏ 
ⵜⵜⴰⴼⴰⵜ ⵢⴰⵜ ⵜⵖⴰⵔⴰⵙⵜ ⵉⵥⵍⵉⵏ ⵙ ⵓⴷⵍⵉⵙ ⴰⴷ ⵏ ⵓⵙⵎⴰⵣⵖ ⵏ 
ⵜⵉⵔⵔⴰ ⴷ ⵜⴰⵡⴰⵍⵉⵏ ⵢⴰⴽⴽⴰⵏ ⴰⵙⵡⵉⵏⴳⵎ ⵢⴰⴹⵏⵉⵏ.

ⴰⴷⵍⵉⵙ ⴰⴷ ⵉⵍⴰ ⵙ ⵓⵣⵡⵍ “ⵉⵅⴼ ⵏ ⵓⵏⴳⵉ” ⵍⵍⵉ ⵖ ⵏⵏ 
ⵏⵓⴽⵣ ⵙⵏⴰⵜ ⵜⴰⵡⴰⵍⵉⵏ. ⵜⴰⵡⴰⵍⵜ ⵏ “ⵉⵅⴼ” ⵜⴳⴰ ⴰⵎⵣⵡⴰⵔⵓ, ⵉⵖ 
ⵏⴻⵏⵏⴰ ⵉⵅⴼ ⵏ ⴽⵔⴰ ⴰⵎ ⵜⵉⵣⵡⵉⵔⵉ ⵏ ⴽⵔⴰ. ⴰⵡⴷ “ⴰⵏⴳⵉ” ⴰⵔ 
ⵏⵜⵜⵉⵏⵉ ⵉⵏⴳⵉ ⵡⴰⵙⵉⴼ ⵉⴳⴰ ⵜ ⵣⵔⵉⵏ ⴳⵉⵙ ⵡⴰⵎⴰⵏ ⵍⵍⵉ ⵖ ⵢⴰⴷ 
ⵍⵍⵉ ⵉⵣⵡⴰ ⵣⵖ ⵓⵙⵙⴰⵏ ⵏ ⵓⵏⴱⴷⵓ, ⵉⵡⴰ “ⵉⵅⴼ ⵏ ⵓⵏⴳⵉ” ⵉⴳⴰ ⵜ 
ⵜⵉⵣⵡⵉⵔⵉ ⵏ ⵓⵏⴳⵉ, ⵙ ⵡⴰⵡⴰⵍ ⵢⴰⴹⵏ ⵉⵅⴼ ⵏ ⵡⴰⵎⴰⵏ ⴷ ⵉⵣⵡⴰⵔⵏ 
ⵉ ⵓⵏⴳⵉ ⵏ ⵡⴰⵙⵉⴼ.

ⴰⵙⵙⴰⵖ ⴰⴷ ⵍⵍⵉ ⴳⵉⵖ ⵉ ⵜⵓⵛⴽⵉⵏⵜ ⴰⴷ ⵏ ⵜⵎⴰⵏⴷⴰⵏⵉⵏ 
ⴳⵉⵙ ⵡⴰⵀⵍⵉ ⵏ ⵜⵉⴼⵔⴰⵙ ⵏ ⵡⴰⵡⴰⵍ, ⴷ ⴱⴰⵀⵔⴰ ⵏ ⵉⵏⵣⵉⵜⵏ 
ⴰⵡⴷ ⵜⵉⵎⴰⵜⴰⵔⵉⵏ ⵏ ⵡⴰⵏⴰⵡⵏ ⵏ ⵡⴰⵡⴰⵍ. ⵉⵙⵙⴼⴰⵍ ⵡⴰⵙⵙⴰⵖ 
ⴰⴷ ⵣⵖ ⵢⴰⵏ ⵓⵏⵣⵉ ⵍⵍⵉ ⵉⵜⵜⵉⵏⵉⵏ “ⵙⵎⵓⵏ ⴰⴹⴰⵕ ⵏⵏⴽ ⴰ ⴽ ⵉⴷ 
ⵓⵔ ⵢⴰⴼⵉ ⵢⵉⵅⴼ ⵏ ⵓⵏⴳⵉ” ⴰⵔ ⴰⵖ ⵉⵙⵙⵍⵎⴰⴷ ⵓⵏⵣⵉ ⴰⴷ ⴰ ⵏⴳ 
ⵜⵉⵣⵎⵎⴰⵔ ⵏⴳ ⵜⴰⵎⵙⵜⵓⵎⴰⵏⵜ ⵙ ⴽⵉⴳⴰⵏ, ⴷ ⵜⵓⴳⴳⵯⴰⵙ ⵉⴳⴳⵓⵜⵏ, 
ⵃⵎⴰ ⴰ ⵏⴰⴼⵉ ⵜⴰⵏⵢⴰⴼⵜ ⵖ ⵎⴰⵕⵕⴰ ⵎⴰ ⵏⵙⴰⵍⴰ ⵖ ⵜⵓⴷⵔⵜ ⵏⵏⵖ, 
ⵉⵖ ⵍⵍⴰⵏⵜ ⵜⴰⵡⴰⵍⵉⵏ ⵉⴷⵓⵙⵏ ⵖ ⵜⵉⵔⵔⴰ ⵏ ⵜⵙⴽⵍⴰ ⵜⴰⵎⴰⵣⵉⵖⵜ, 
ⴰⵔ ⵜⵜⵉⵍⵉⵏⵜ ⵜⵉⵔⵔⴰ ⵢⴰⵏ ⵡⴰⵜⵉⴳ ⴰⴽⵙⵡⴰⵜ ⵜⵉⵍⵉ ⴳⵉⵜⵙⵏⵜ 
ⵜⵏⵢⴰⴼⵜ ⵉ ⵡⴰⵏⵏⴰ ⵜⵏⵜ ⵉⵖⵔⴰⵏ. ⴷ ⵜⵙⴽⵍⴰ ⵜⴰⵎⴰⴹⵍⴰⵏⵜ ⵏⵜⵜⴰⵜ ⵜⵍⴰ 
ⵜⴰⵎⴰⵜⴰⵔⵜ ⴰⴷ.

ⵉⵙⵙⵓⵙⵎ ⵉⵢⵉ ⴰⴷ ⴰⵔⴰⵖ ⴰⴷⵍⵉⵙ ⴰⴳⵉ ⵉ ⵜⵎⴰⵣⵉⵖⵜ 
ⵉⵏⵓ, ⴷ ⴰⵔ ⵙⵙⵓⵜⵓⵔⵖ ⴰⴷ ⴱⴰⵀⵔⴰ ⵉⵙⵙⵓⵙⵎ ⴰⵡⴷ ⵡⴰⵏⵏⴰ ⵜ 
ⵉⵖⵔⴰⵏ.

ⴰⵎⴰⵔⴰ

ⵍⵎⴰⵙⵄⵓⴷⵉ ⵎⵓⵃⵎⵎⴰⴷ

ⴰⵣⴰⵍ ⵏ ⵢⵉⴹ

ⵉⵀⵔⵛ ⴱⴰⵀⵔⴰ ⵓⴼⵙⵙⵉ ⴰⴷ, ⵉⵎⵎⵉⵎ ⵉⴼⵓⵍⴽⵉ ⴷ 
ⵓⵖⴰⵏⵉⴱ.

ⵉⴹ ⴰⴷ ⵉⵥⴹⴰⵢ ⴼ ⵢⵉⵅⴼ ⵉⵏⵓ, ⵓⵔ ⴰ ⵉⵜⵜⴰⵔⵓ 
ⴰⵙⵡⵉⵏⴳⵎ.

ⵎⵉⵏ ⵉⵎⵙⴰⵔⵏ ⴰⴽⴽⵯ, ... ⵢⴰⵀ ⴰⵡⴰⵍ ⵏ ⵓⵣⴰⵍ ⴷ ⵜⵖⵍⴰⵖⴰⵍⵜ 
ⵏⵏⵙ ⴰⵛⴽⵓ ⵉⵏⴽⵔ ⴷ ⵖ ⵢⵉⴹ, ⵢⵓⵎⵥ ⵉⵢⵉ ⴰⵔ ⵉⵢⵉ ⵉⵍⴷⴷⵉ ⵙ 
ⵜⵉⵍⵍⴰⵙ, ⴰⵔ ⵉⵢⵉ ⵉⵜⵜⵉⵏⵉ:

ⴰⵛⴽ ⵉⴷ ⴰⴷ ⵏⴳⴳⵉⵡⵔ ⵙ ⵙⵉⵏ.- 

ⴰⵡⴷ ⵏⵜⵜⴰⵏ ⵉⵕⵎⵉ ⵜⴰⵖⵍⴰⵖⴰⵍⵜ, ⵉⵕⵎⵉ ⵣⵖ ⵓⵎⵢⴰ ⵍⵍⵉ 
ⴱⴷⴷⴰ ⵉⵜⵜⴰⵍⵙⵏ ⴽⵔⴰ ⵉⴳⴰⵏ ⴰⵙⵙ, ⵏⴽⴽⵉⵏ ⵣⵓⵏ ⴷ ⵏⵜⵜⴰⵏ ⵎⴰⵛ 
ⴰⴷ ⵉⵍⵉⵏ ⵏⴳⵔ ⵉⵢⵉ ⴷⵉⵙ ⵉⵡⵜⵜⴰ, ⴰⴷ ⵉⵢⵉ ⵢⴰⵊⵊ ⵏⴽⴽⵉ ⴷ 
ⵢⵉⵅⴼ ⵉⵏⵓ, ⴷ ⵜⴷⴳⴳⵯⴰⵜ ⴰⴷ ⵉⵏⵓ, ⵉⵎⵎⴰⵖ ⵙ ⵜⵓⴳⴳⵯⴰⵙ ⵏⵏⵙ 
ⴰⵔ ⵉⵢⵉ ⵉⵍⴷⴷⵉ ⴰⵔ ⵉⵙⵙⵓⵜⵓⵔ, ⵓⵔ ⵜⵜ ⴳⵉⵙ ⵉⵡⵉⵖ, ⵎⴰⵛ 
ⵓⴹⴹⵕⵖ ⵉⴹⵚ ⵉⵏⵓ ⴷ ⵉⴹ ⵏ ⵓⵙⵡⵉⵏⴳⵎ ⵉⵏⵓ ⴰⵙⴽⵍⴰⵏ ⵍⵍⵉ, ⴰⵡⴷ 
ⵏⵜⵜⴰⵏ ⵉⵙⴱⵣⵣⵉⵣⵣ ⴼⵍⵍⴰ ⵜⵓⵜⵍⴰⵢⵜ ⵏⵏⵙ ⵜⴰⵎⴰⵣⵉⵖⵜ, ⵓⵔ 
ⴷⴰⵔⵉ ⵉⴳⵉ ⴰⵎⵓⴽⵔⵉⵙ, ⵔⴰⴷ ⵎⵓⵏⵖ ⴷ ⵓⵣⴰⵍ ⴰⴷ ⵖ ⵢⵉⴹ ⴰⴷ, 
ⵃⵎⴰ ⴰⴷ ⴷⵉⵙ ⴳⴰⵖ ⴰⵎⴷⴷⴰⴽⴽⵯⵍ ⵉⵍⵉⵖ ⴷⵉⵙ, ⵓⵔ ⵔⵉⵖ ⴰ 
ⵉⵃⵕⵊ ⵓⵣⴰⵍ, ⴰⵡⴷ ⵉⴹ ⵏⵜⵜⴰⵏ ⵉⵍⵍⴰ ⴱⴷⴷⴰ ⴷⵉⵜⵉ ⵉⵙⵙⵉⵎⵉⵎ 

ⵉⵡⵉⵣ ⵉⵏⵓ ⴷ ⵓⵖⴰⵏⵉⴱ, ⴷ ⴽⵔⴰ ⵏ ⵜⵡⴰⵍⵉⵡⵉⵏ ⵜⵎⵎⵕⵥⴳ ⴷⵉⵙ 
ⵜⵓⴷⵔⵜ.

ⵉⴹⴳⴰⵎ ⵍⵍⵉ ⵡⴰⵀⴰ, ⵏⴽⴽⵉ ⴷⵉⵙ ⵏⴳⴰ ⵢⴰⵏ ⵏⵎⵓⵏ ⵖ ⵓⵎⵏⵉⴷ 
ⵏ ⵜⴳⵓⵊⵉⵍⵜ ⵍⵍⵉ ⵉⵢⵉ ⵉⵏⵇⵇⴰⵏ ⵙ ⵓⵏⴳⴰⵥ ⵏⵏⵙ ⴷ ⵜⴳⵓⴹⵉ ⵏⵏⵙ, ⴷ 
ⵜⵓⵙⵙⵏⴰ ⵏ ⵓⵎⵣⵔⵓⵢ ⵉⵏⵓ ⵍⵍⵉ ⵣⵣⵔⵉⵖ ⵜⴳⵯⵕⴰⵥ ⵉⵢⵉ ⴳⵉⵙ.

ⴰⵔ ⵉⵙⵖⵓⵢⵢⵓ ⵖ ⵓⴷⵎ ⵉⵏⵓ :

ⵙ ⴷⵖⵢⴰ ⴰ ⵏⴼⵜⵓ ⵙ ⴱⵕⵕⴰ ⵙ ⵉⵡⵉⵣ ⵏ ⵢⵉⵜⵔⴰⵏ, ⴰⴷ - 

ⵏⵙⴰⵡⵍ ⵏⴽⴽⵉ ⴷⵉⴽ ⴼ ⵜⵎⵙⵙⴽⵯⵜⴰⵢⵉⵏ ⵍⵍⴰⵙⵏⵉⵏ.

ⵖⵉⴽⴰⴷ ⴰ ⵉⴳⴰ ⵡⴰⵡⴰⵍ ⵏ ⵓⵣⴰⵍ, ⴰⵔ ⴰⵙ ⵜⵜⵙⵍⵍⴰⵖ, ⵉⴳⵯⵏ 
ⴷⵉⵜⵉ ⵖ ⵢⴰⵜ ⵜⵉⵙⵉ, ⵉⵏⵙ ⴷⵉⵜⵉ, ⵉⵙⵙⵅⵕⵡⴹ ⴰⵙⵡⵉⵏⴳⵎ 
ⵉⵏⵓ, ⵉⴳⵯⵏ ⴷⵉⵜⵉ ⵙ ⵜⵎⵎⴰⵔⴰ ⴷ ⵓⵏⴽⴽⵉⴷ, ⵙⵍⵍⴰⵖ ⴰⵙ ⴱⴷⴷⴰ 
ⴰⵔ ⴷⵉⵜⵉ ⵉⵜⵜⵥⵉ ⵎⴰⵛ ⵙ ⵖⵉⴽⴰⵏⵏ ⵃⵎⵍⵖ ⵜ ⵉⵍⵉⵖ ⴱⴷⴷⴰ 
ⵜⴰⵎⴰ ⵏⵏⵙ, ⵏⵜⵜⴰⵏ ⵓⵔ ⵊⵊⵓⵏ ⵉⵎⵓⵏ ⴷ ⵕⴱⴱⵉ ⵓⵔ ⴰⴽⴽⵯ ⴷⵉⵙ 
ⵉⵍⵍⵉ. ⴰⵔ ⵉⵢⵉ ⴱⴷⴷⴰ ⵉⵜⵜⴰⵍⵖ ⵃⵎⴰ ⴰⴷ ⴰⵙⵉⵖ ⴰⵏⵣⴳⵓⵎ ⴷ 
ⵜⵎⵎⴰⵔⴰ, ⴷ ⴰⴷ ⴰⵙⵉⵖ ⵜⴰⵢⵔⵉ ⴷ ⵓⵏⴳⴰⵥ, ⵉⵣ ⴷ ⴳⵉⵙ ⴰ ⵣⵖ 
ⴽⵚⵓⴹⵖ ⵏⵉⵖ ⵣⵖ ⵉⵎⴰⵏ ⵉⵏⵓ ⵍⵍⵉ ⴱⴷⴷⴰ ⵉⵏⵖⴰ ⵉⵔⵉⴼⵉ ?

ⵓⵔ ⴰⴽⴽⵯ ⵔⵉⵖ ⴰⴷ ⴼⵍⵖ ⴰⵖⴰⵏⵉⴱ ⵉⵏⵓ ⴷ ⵓⴷⵍⵉⵙ, ⴷ 
ⵉⵎⵓⵔⵉⴳ ⴰⵢⵓⵏⴰⵏⵉ ⵍⵍⵉ ⴳⵉⵖ ⵃⴱⵉⵖ ⵜ ⵖ ⵓⵎⵙⵙⵓⴷⵙ ⵉⵏⵓ ⵍⵍⵉ 
ⵉⵍⵍⴰⵏ ⵖ ⵜⵎⵚⵕⵉⵜ ⵉⵏⵓ. ⵓⵔ ⴰⴽⴽⵯ ⵔⵉⵖ ⴰⴷ ⴰⵙ ⵙⵍⵍⴰⵖ ⵓⵍⴰ 
ⵉⵡⵉⵖ ⵜⵜ ⴳⵉⵙ, ⴰⵜⵉ ⴼⴽⵉⵖ ⴰⵙ ⴰⴽⵓⴷ ⵉⴳⴳⵓⵜⵏ ⵖ ⴷⴷⵓ ⵏ 
ⵉⵥⵏⵥⴰⵕⵏ ⵏ ⵜⴰⴼⵓⴽⵜ ⵉⵔⵖⴰⵏ ⵙⵓⵍ ⵓⵔ ⵉⵍⵍⵉ ⵓⵎⵢⴰ ⴰⵡⴷ ⵓⵔ 
ⵜⵍⵍⵉ ⵜⵏⵢⴰⴼⵜ. ⵓⵔ ⵜ ⵉⵇⴰⴷⴷⴰ ⵎⴰⴷ ⴷⴰⵔⵙ ⵉⵍⵍⴰⵏ, ⵉⵔⴰ ⵜ 
ⵖⴰⵙ ⵉ ⵢⵉⵅⴼ ⵏⵏⵙ, ⵉⵔⴰ ⴰ ⵉⵙⵙⵔⴽⵓ ⵉⵡⵉⵣ ⵉⵏⵓ, ⵉⵔⴰ ⴰ ⵉⵢⵉ 
ⵉⵕⵥ ⵓⴽⵓⵙⵏ ⵏ ⵓⵏⵣⵉⵔ ⵏ ⵓⵖⴰⵏⵉⴱ ⵉⵏⵓ, ⵓⵔ ⵜⵜ ⴳⵉⵙ ⵉⵡⵉⵖ ⵊⵊⵓⵏ 
ⵓⵔ ⴰⴷ ⴰⵙ ⴼⵍⵖ ⵜⴰⵡⵀⴰⵍⵜ ⵉⴹ ⴰⴷ. 

ⴰⵔ ⴷⴰⵖ ⵉⵙⵖⵓⵢⵢⵓ ⵜⵉⴽⴽⵍⵉⵜ ⵢⴰⴹⵏⵉ ⵏⵜⵜⴰⵏ ⴷ ⵉⴹⴰⵏ 
ⵉⵙⵀⴰⵙⵙ ⵜⵏ ⴳⵉⵜⵉ, ⵃⵎⴰ ⴰⴷ ⵉⵢⵉ ⵣⵣⵉⵡⵣⵏ, ⵙⵙⵏⵖ ⵎⴰ 
ⵉⵔⴰ, ⵉⵎⵎⴰⵖ ⴰ ⵉⵕⵥ ⴰⴼⵙⵙⵉ ⵉⵏⵓ, ⵓⵔ ⵉⵔⵉ ⴰ ⵢⵉⵍⵉ ⴽⵔⴰ 

ⵖ ⵜⴰⵎⴰ ⵉⵏⵓ, ⵙⴰⵇⵙⴰⵖ ⵜ:

ⵎⴰ ⴽ ⵢⴰⵖⵏ ⵜⴰⴷⴳⴳⵯⴰⵜ ⴰⴷ? ⵉⵣ ⴷ ⵓⵔ ⵜⵃⵎⵍⵜ ⴰⵖⴰⵏⵉⴱ - 

ⴰⴷ? ⵏⵉⵖ ⴰⵙⵡⵉⵏⴳⵎ ⵏ ⵜⵉⵔⵔⴰ ⵉⴳⴰ ⵜⴰⵎⵎⴰⵔⴰ ⵏⵏⴽ? ⵉⵙ 
ⴳⵉⴽ ⵜⵍⵍⴰ ⵜⵎⴰⴹⵓⵏⵜ ⵏ ⵜⴽⵚⵚⴰⴹ ⵣⵖ ⵓⴼⵙⵙⵉ ⴷ ⵉⴹ ? 
...

ⵉⴼⵜⴰ ⵉⵔⴽⵯⵙ ⴼⵍⵍⴰ ⵉⵎⵉⴽⴽ ⵏ ⵡⴰⴽⵓⴷ ⵉⵡⵔⵔⵉ ⴷ 
ⴷⴰⵖ ⵃⵎⴰ ⴰ ⵉⵙⵖⵓⵢⵢⵓ ⵖ ⵜⵡⴳⴰⵍⵜ ⵏ ⵉⵎⵣⴳⴰⵏ ⵉⵏⵓ ⵙⵓⵍ ⵙ 
ⵜⵓⴳⴳⵯⴰⵙ ⵏⵏⵙ:

ⵡⴰⵀⵢⴰ ! ⴽⵢⵢⵉⵏ. ⵙⵙⴼⵍⴷ ⵉⵢⵉ, ⴰⵔⵔⴰⵜⵏ ⴰⵏⵏ ⵓⵔ ⴷⴰⵔⴽ - 

ⴳⵉⵙⵏ ⵜⴰⵏⵢⴰⴼⵜ, ⵉⵙ ⴽⴰ ⵜⵔⵉⵜ ⴰⴷ ⵜⵃⴱⵓⵜ ⴰⵥⵍⵓⴹ ⵏⵏⴽ 
ⴷ ⵍⵍⵉⵖ ⵓⵔ ⵜⴳⵉⵜ ⴰⵎⵢⴰ ⵡⴰⵀⴰ, ⵙⵙⴼⵍⴷ ⵉⵢⵉ ⴼⴽⵉⵖ 
ⴰⴽ ⵜⴰⵖⴰⵔⴰⵙⵜ ⵉⴼⵓⵍⴽⵉⵏ ⴰⴷ ⵉⵢⵉ ⴳⵉⵙ ⵜⴹⴼⴰⵕⵜ, ⵏⴽⴽⵉⵏ 
ⵥⵕⵉⵖ ⵜⵜ ⵉⵏⵏ ⵜⴼⵓⵍⴽⵉ ⴰⴽ...

ⵉⴱⴷⴷ ⵓⵖⴰⵏⵉⴱ ⵉⵏⵓ, ⵓⵔ ⵢⵓⴼⵉ ⴰⴷ ⵙⵓⵍ ⵉⵎⵎⴰⵙⵙ, 
ⵢⵓⴼⴰ ⵏⵏ ⵉⵅⴼ ⵏⵏⵙ ⵖ ⵓⴱⴷⴷⴰⴷ ⵉⵅⵛⵏⵏ ⵖ ⵏⴳⵔ ⵉⴹⵓⴹⴰⵏ ⵏ ⵓⴼⵓⵙ 
ⵉⵏⵓ ⵉⵎⵔⴳ, ⵉⵙ ⵙⵓⵍ ⵢⵓⴼⴰ ⴰⴷ ⵉⴽⵎⵎⵍ ⴰⵙⵟⵟⴰⵕ? ⵏⴽⴽⵉⵏ 
ⵛⵏⵏⴳⵖ ⵢⴰⵏ ⵉⵎⵉⴽⴽ, ⵕⵥⵎⵖ ⴰⵙ ⴼ ⵜⵙⴳⴰ ⴱⴷⴷⵖ ⵖ ⵜⵎⵚⵕⵉⵜ 
ⵉⵏⵓ ⴰⵔ ⴳⵉⵙ ⵜⵎⵓⵙⵙⵓⵖ ⴰⵔ ⴰⵇⵔⴰⵖ ⴰⵙⵙⴰⵖⵏ ⵏ ⵉⴷⵍⵉⵙⵏ ⵉⵏⵓ 
ⵍⵍⵉ ⴱⴷⴷⴰ ⵥⵕⵕⴰⵖ ⴽⵔⴰ ⵉⴳⴰ ⵜ ⴰⵙⵙ ⵖ ⵎⴰⵕⵕⴰ ⵜⵓⴷⵔⵜ 
ⵉⵏⵓ, ⵎⴰⵛ ⵜⵉⵣⵉ ⴰⵏⵏ ⴳⴰⵏ ⴷⴰⵔⵉ ⵉⵎⴰⵢⵏⵓⵜⵏ ⴳⴰⵏ ⵎⴰⴷ ⵥⵕⵕⴰⵖ, 
ⵙⵙⵢⴰⴼⴰⵖ ⵎⴰⵙ ⴷⴰⵔⵉ ⵓⵔ ⵉⴼⵓⵍⴽⵉ ⵢⴰⵜ ⵓⵔ ⵉⵙⵙⵓⵙⵎ 
ⵢⴰⵜ, ⵖⴰⵎⴰⵖ ⴱⴷⴷⴰ ⵖ ⵓⴷⵖⴰⵔ ⴰⴷ, ⵎⵎⴰⵖⵖ ⴰⴷ ⵙⵎⵓⵏⵖ 
ⵜⴰⵡⴰⵍⵉⵏ ⵏ ⵓⵎⵍⴰⵍ ⵍⵍⵉ ⵢⵓⵔⴰ ⵓⵣⵎⵣ. ⵎⴰⵏⵉⴽ ⵙ ⴷⴰⵔⵉ ⴼⵓⵍⴽⵉⵏ 
ⵉⴷⵍⵉⵙⵏ ⴰⴷ ⵖⵉⵍⴰⴷ? ⵏⴽⴽⵉⵏ ⵙⵓⴳⵔⵖ ⴼⵍⵍⴰⵙⵏ ⵙ ⵜⵓⵙⵙⵏⴰ 
ⵉⵏⵓ ⴷ ⵓⵙⵡⵉⵏⴳⵎ ⵉⵏⵓ ⴼ ⴰⵢⵍⵍⵉ ⴳⵉⵙⵏ ⵉⵜⵜⵢⴰⵔⴰⵏ, ⵉⵏⵖⴰ ⵉⵢⵉ 
ⴱⴰⵀⵔⴰ ⴼⴰⴷ ⵓⵔ ⵊⵊⵓⵏ ⵙⵡⵉⵖ ⵖ ⵜⵓⴷⵔⵜ ⵉⵏⵓ ⴽⵔⴰ ⵏ ⵓⴽⵓⵙ 
ⴰⴼⴰⵖ ⵜ ⵉⵏⵏ ⵉⵏⵖⴰ ⵉⵔⵉⴼⵉ ⵉⵏⵓ. ⵉⵅⵛⵏ ⴱⴰⵀⵔⴰ, ⵓⵔ ⵉⵢⵉ 
ⵉⵙⵙⵓⵙⵎ ⴰⴷ ⴷⴰⵔⵉ ⴳⵉⵏ ⵉⴷⵍⵉⵙⵏ ⴰⴷ ⵉⵎⴰⵢⵏⵓⵜⵏ ⵖⵉⵍⴰⴷ, 
ⴰⵛⴽⵓ ⵓⵔⵉⵖ ⵉⴷⵍⵉⵙⵏ ⵉⵎⴰⵢⵏⵓⵜⵏ ⵢⴰⴹⵏⵉ. ⴷ ⵓⵔ ⴰⴽⴽⵯ ⴳⵉⵏ 

ⵉ ⵜⴰⴽⴰⵜ ⴰⵔ ⵜⵜ ⵉⵏⵏ ⴼⵍⵍⴰⵙⵏ ⵙⵉⵜⵜⵉⵖ ⴽⵔⴰ ⵉⴳⴰ ⵜ ⴰⵙⵙ, 
ⴰⵛⴽⵓ ⴳⴰⵏ ⵉⵎⴷⴷⵓⴽⴽⵯⴰⵍ ⵉⵏⵓ ⵉⵎⵥⵢⴰⵏⵏ ⵏⴷⵔⵓ ⵏⴽⴽⵉ ⴷⵉⵙⵏ 
ⵢⴰⵜ ⵜⴰⵛⴽⴰⵕⵜ ⵏ ⵉⵙⴳⴳⵯⴰⵙⵏ ⵏ ⵓⵙⵍⵎⴷ ⴰⵎⵏⵣⵓ, ⵏⵙⵙⵓⴷⴰ 
ⵏⴽⴽⵉ ⴷⵉⵙⵏ ⴰⵢⵢⵉⵙ ⵏ ⵓⵖⴰⵏⵉⵎ ⵉⵖ ⴰ ⵏⴼⵜⵜⵓ ⵙ ⵜⵉⵏⵎⵍ ⵏⵉⵖ 
ⵜⵉⴳⵎⵎⵉ.

ⵉⵡⴷⴰ ⴽ ⴰⵜⵉ ⴰⵖⴰⵏⵉⴱ ⵉⴹⵕ ⵙ ⵡⴰⴽⴰⵍ, ⵎⴰⵅ ⵓⵔ 
ⴼⵍⵍⴰⵙ ⵜⴼⵍⵜ ⴽⵉⴳⴰⵏ ⵏ ⵜⵡⵓⵔⵉ ⴷ ⵉⵎⴰⵍ ⴰⵣⵡⴰⵡⵡⴰⵖ? ⵎⴰⵅ 
ⵓⵔ ⴷⵉⵙ ⵜⵍⵍⵉⵜ ⵖ ⵜⵣⵍⵖⴰ ⵏ ⵓⵖⴰⵏⵉⴱ ⴱⴷⴷⴰ?

ⴷⴰⵖ ⴰⵡⴰⵍ ⵏ ⵓⵣⴰⵍ ⴰⵔ ⵉⴽⴽⴰ ⵜ ⵙ ⵜⵖⵍⴰⵖⴰⵍⵜ ⵏⵏⵙ 
ⵉⴷⵓⵔⴰⵔ ⴰⴷ ⵉⵃⴱⴰⵏ ⵙ ⵜⵉⵍⵍⴰⵙ:

ⵙⵍⵍⴰ ⴰ ⴽⵢⵢⵉⵏ, ⵎⴰⵅ ⵓⵔ ⵜⵥⵕⵉⵜ ⵉⵙ ⵏⵏ ⵜⵎⴰⵟⵍⵜ ⴼ ⴰⴷ - 

ⴷ ⵜⴰⵛⴽⵜ? ⵀⴰ ⵏⵏ ⴰⵔ ⵙⵉⴽ ⵜⵜⵇⵇⵍⵖ ⵖ ⵉⵡⵉⵣ ⵏ ⵢⵉⵜⵔⴰⵏ, 
ⵉⵙ ⵜⵔⵉⵜ ⴰⴷ ⴷⵉⵜⵉ ⵜⵀⵔⵛⵜ? ⴰⵊⵊ ⵎⴰⵢⴰⵏⵏ ⴷⴰⵔⴽ ⵉⵍⵍⴰⵏ, 
ⵎⴰⵢⴰⴷ ⵍⵍⵉ ⴰⴽ ⵏⵏⵉⵖ ⵉⵙⵙⵓⵜⵜⴳ ⴱⴰⵀⵔⴰ ⵉⴳⴰ ⵎⴰⴼ ⴰ 
ⵜⴽⴽⴰⵜⵜ ⵜⴰⵎⵎⴰⵔⴰ, ⵉⵣ ⴷ ⵉⵙ ⵜⵙⴽⵔⵜ ⵣⵓⵏ ⴷ ⵉⵖ ⵉⵢⵉ 
ⵓⵔ ⵜⵙⵙⵏⵜ?

ⴰⵢⵢ ⴰ ⵕⴱⴱⵉ, ⵏⴽⴽⵉⵏ ⵓⴹⴹⵕⵖ, ⴰⵖⴰⵏⵉⴱ ⵓⵔ ⵉⵔⵉ 
ⴰⵙⵡⵉⵏⴳⵎ ⵉⵏⵓ, ⴷ ⵉⴹ ⵓⵔ ⵉⵔⵉ ⴰⴷ ⵉⵢⵉ ⵉⴷⵍ ⵙ ⵉⴹⵚ 
ⵏⵏⵙ, ⵏⴽⴽⵉⵏ ⴳⵉⵖ ⵜⴰⵏⵣⵔⵓⴼⵜ ⵓⵔ ⵉⵍⵙⵉⵏ ⵢⴰⵜ, ⵜⵣⵡⴰ ⵉ ⵓⵣⴰⵍ 
ⴰⴷ, ⵉⵎⵉ ⵉⵏⵓ ⴰⵔ ⴱⴷⴷⴰ ⵉⵜⵜⴼⴰ, ⴰⵎⴰⵍⵅⴼ ⵉⵏⵓ ⵉⴳⴰ ⵢⴰⵏ 
ⵍⵓⵣⵉⵏ ⵉⵙⴽⴰⵔⵏ ⵜⵉⵡⵍⴰⴼⵉⵏ ⵜⵉⴽⴰⵔⵉⴽⴰⵜⵓⵔⵉⵢⵉⵏ ⵍⵍⵉ ⵓⵔ 
ⵢⵓⴽⵣ ⵢⴰⵏ, ⵜⴰⵎⵚⵕⵉⵜ ⵉⵏⵓ ⵜⴼⵓⵍⴽⵉ ⵜⵃⵏⵏⴰ ⵎⴰⵛ ⵓⵔ ⵉⵍⵍⵉ 
ⵓⵙⵎⵓⵏ, ⵢⴰⵏ ⵍⵓⵛⴰⵎ ⵖ ⵜⵖⵕⵓⴹⵜ ⵉⵏⵓ ⵜⴰⴼⴰⵙⵉⵜ ⵎⴰⵛ ⵓⵔ 
ⵟⵟⴰⴼⵖ ⵍⴳⵉⵟⴰⵕ, ⴽⵉⴳⴰⵏ ⵏ ⵜⵡⵍⴰⴼⵉⵏ ⵏ ⵉⵏⵎⵖⵓⵔⵏ ⵜⵜⵢⴰⴳⴰⵍⵏⵜ 
ⵖ ⵓⵖⵔⴰⴱ ⵎⴰⵛ ⵜⵉⵎⵎⵓⵖⵔⴰ ⵓⵔ ⴳⵉⵏⵜ ⵜⵉⵏⵏⵓ... ⴰⵢⵢ ⴰ ⵕⴱⴱⵉ 
ⵙⵎⵓⵏ ⴰⴽⵓⴷ ⵍⵍⵉ ⵖ ⴰⴷ ⵜⵙⴽⴰⵔⵜ ⴰⴽⵓⴷ ⵜⴼⴽⵜ ⵉⵢⵉ ⵜ... 
ⵉⵡⴰ ⴼⵍⵖ ⵎⴰⵕⵕⴰ, ⵉⴳⵉ ⵜ ⵓⵣⴰⵍ ⵡⵉⵏⵏⵓ, ⵜⴰⴽⴰⵜ ⴷ ⵓⵣⵣⴰⵍ 
ⵡⵉⵏⵏⵓ, ⵜⴰⵢⵔⵉ ⴷ ⵜⴱⴹⵉⵜ ⵡⵉⵏⵏⵓ, ⴰⵟⵟⴰⵏ ⴷ ⵜⴳⵯⵕⴰⵣ ⵣⴷⴰⵖⵏ 
ⴳⵉⵜⵉ... ⵥⵥⵍⴹ ⴷ ⵉⴷⵔⵉⵎⵏ ⴰⵔ ⵉⵢⵉ ⵜⵜⵃⵓⴽⴽⵓⵏ.

ⵢⵓⵍⵍ ⴷⴰⵖ ⵉ ⵓⵎⴳⴳⵕⴹ ⵏⵏⵙ:

ⵉⵇⵇⵓⵔ ⵓⴳⴰⵢⵢⵓ ⵏⵏⴽ ⵜⵓⵎⵥⵜ ⵉⵙⵏⵏⴰⵏⵏ ⴷ ⵉⴼⵔⵉⴳ ⵣⵖ ⵜⴰⵖⴰⵔⵜ - 

ⵏ ⵓⴳⴰⵢⵢⵓ ⴰⴷ ⵏⵏⴽ, ⵉⵙ ⵓⵔ ⵜⵥⵕⵉⵜ ⵓⴷⵎ ⵉⵏⵓ ⵓⴷⵎ ⵏ ⵓⵣⴰⵍ, 
ⵎⴰⵅ ⵓⵔ ⵜ ⵜⴰⵏⵏⵉⵜ ⵉⵛⵏⴰ ⵉⵎⵎⵓⴽⴽⴹ, ⵉⵖⵓⵙ ⵉⵙⵙⴼⴰⵡ 
ⵉⵎⵙⴰⵙⴰ, ⵎⴰⵛⵉ ⵣⵓⵏ ⴷ ⵉⴹ ⴰⵏⵏ ⵏⵏⴽ ⵉⵍⵍⴰⵙⵏ ⴷ ⵓⵖⴰⵏⵉⴱ ⵏⵏⴽ 
ⴰⴷ ⵉⵍⵎⵎⵓⵙⵏ ⵉⴳⴰⵏ ⴰⵃⵉⵣⵓⵏ? ⴼⴼⵖ ⵙ ⵉⵡⵉⵣ ⵏ ⵢⵉⵜⵔⴰⵏ ⴰⴷ 
ⵏⴼⵔⵓ ⵎⵏⵛⴽ ⵏ ⵜⴻⵜⵔⵉⵜ ⴰⴷ ⵉⵎⵎⴰⵖⵏ ⴷ ⵜⵉⵍⵍⴰⵙ ⵉⴳⴳⵓⵜⵏ 
ⵉⵙⴱⵓⴽⵓⴹⵏ ⵍⵍⵉ ⴰⵙ ⵉⵙⵙⵓⵜⵍⵏ, ⴷ ⵎⵏⵛⴽ ⵏ ⵜⴻⵜⵔⵉⵜ ⴰⴷ 
ⴱⴰⵀⵔⴰ ⵉⵙⵓⴼⴰⵏ ⵜⵎⵎⴰⵖ ⵙ ⵜⵎⵎⴰⵔⴰ ⴰⴷ ⵜⵙⴽⵔ ⵖ ⵢⵉⴹ 
ⵏⵏⴽ ⵉⵍⵍⴰⵙⵏ ⴰⵣⴰⵍ, ⵜⵏⵖ ⴰⴼⵙⵜⵉ ⴷ ⵜⵡⵃⴷⴰⵏⵉⵜ ⵍⵍⵉ ⴷⴰⵔⴽ 
ⵉⵍⵍⴰⵏ ⵙ ⵓⵙⵙⵏⴽⵔ ⵏ ⵢⵉⴳⴹⴰⴹ ⴷ ⵜⵓⴷⵔⵜ ?

ⴰⵡⴰⵍ ⵓⵔ ⴷⵉⴽ ⵉⵎⵎⵉⵎ ⴰ ⵢⴰⵣⴰⵍ, ⵜⵣⵣⵉⵡⵣⵜ ⵉⵢⵉ, 
ⵡⴰⵅⵅⴰ ⵉⵜⵜⵉ ⵏⵏ ⴽⴰ ⴳⵉⵜⵉ ⵡⴰⵀⴰ, ⵙⵙⵏⵖ ⵎⴰⵕⵕⴰ, ⴰⵜⵉ ⵓⵔ 
ⴳⵉⵖ ⴰⴽⵓⵛⴰⵎ, ⵏⴽⴽⵉⵏ ⵉⵙ ⴰ ⴽⴰ ⵙⴽⴰⵔⵖ ⴰⵇⵇⴰⵢⵏ ⵏ ⵡⴰⴹⵉⵍ 
ⵉⵙⵎⵎⵓⵎⵏ ⵉ ⵓⵏⴱⴷⵓ ⵏ ⵓⵙⴳⴳⵯⴰⵙ ⴰⴷ, ⴽⴽⵉⵖ ⵎⴰⵕⵕⴰ ⵉⴳⴳⵉ ⵏ 
ⴷⴷⵓⵏⵉⵜ ⴼ ⵢⴰⵏ ⵓⵜⴱⵉⵔ ⴰⵡⵔⴰⵖ ⵉⵡⴹⴹⵕ ⵉⵢⵉ ⵖ ⵜⵏⵣⵔⵓⴼⵜ, 
ⵔⴰⴷ ⵙⴳⴰⴷⴷⴰⵖ ⵜⵉⵏⴼⵓⵍⵉⵏ ⵉⵏⵓ ⴰⴷ ⵓⵔ ⵜⵣⵣⵉⵡⵣⵜ ⵉⵅⴼ ⵏⵏⴽ, 
ⴼⵜⵓ ⴰⵊⵊ ⵉⵢⵉ ⴷ ⵢⵉⵅⴼ ⵉⵏⵓ ⴷ ⵎⴰⴷ ⵙⴰⵍⴰⵖ, ⴰⵜⵉ ⵖⴰⵢⴷ ⵓⵔ 
ⵉⴳⵉ ⵜⴰⵡⵓⵔⵉ ⵏⵏⴽ ⵓⵔ ⴽ ⵢⴰⵥ ⵙ ⵢⴰⵜ, ⵉⵙ ⵜⵍⵍⵉⵜ ⴷ ⵕⴱⴱⵉ 
ⴱⴰⵛ ⴰⴷ ⵉⵢⵉ ⵜⵎⵎⴰⵍⵜ ⴰⵖⴰⵔⴰⵙ ⵉⴼⵓⵍⴽⵉⵏ ⵢⵓⵖⴷⵏ ?

ⴼⴽ ⵉⵢⵉ ⵜⴰⵡⵀⴰⵍⵜ ⵃⵎⴰ ⴰⴷ ⵜⵜⴰⵀⵍⵖ ⵙ ⵓⵊⵊⵉⴳ ⵏ 
ⵓⵇⵇⴰⵡⵛ ⴰⵣⴳⴳⵯⴰⵖ ⴷ ⵙⵙⵓⴷⵓⵖ ⵜⴰⵖⵔⵔⴰⴱⵓⵜ ⵏ ⵜⵣⵣⵡⴰ ⵖ 
ⵓⴳⵯⵏⵙ ⵏ ⵜⵣⴷⵓⴳⵉ ⵏⵏⴽ ⵉⴼⵓⵍⴽⵉⵏ, ⴰⴷⵊ ⵉⵢⵉ ⴰⴷ ⵙⵜⵉⵖ ⴰⵇⵇⴰⵢⵏ 
ⵏ ⵉⵎⵏⴷⵉ ⵍⵍⵉ ⵔⵉⵖ ⵉⴼⵓⵍⴽⵉⵏ ⵣⵖ ⵓⵔⵜⴰⵏ ⵏⵏⴽ, ⴰⴷⵊ ⵉⵢⵉ ⴰⴷ 
ⴳⴳⵔⵖ ⵉ ⵢⵉⵙⴰⴼⴼⵏ ⵏⵏⴽ ⵙⴽⵔⵖ ⴳⵉⵙⵏ ⴰⵏⵣⵉⵔ ⴰⵣⴳⴳⵯⴰⵖ ⵉⴳⴰⵏ 
ⵡⵉⵏ ⵍⴼⵔⴷⴰⵡⵙ, ⵎⴰⵅ ⵓⵔ ⵉⵢⵉ ⵉⴳⵉ ⴰⴷ ⵉⵍⵉⵖ ⴷ ⵉⵅⴼ ⵉⵏⵓ 
ⵜⴰⴷⴳⴳⵯⴰⵜ ⴰⴷ ⵉⵖ ⵓⵔ ⵓⴼⵉⵖ ⴰⵏⵙⴰ ⵉⴳⴰⵏ ⵡⵉⵏⵏⵓ ⵖ ⵜⴼⵓⴳⵍⵉⵡⵉⵏ 
ⵏⵏⴽ ⵖ ⵜⴳⴳⵓⵜ ⵜⵖⵍⴰⵖⴰⵍⵜ ⴰ ⵢⴰⵣⴰⵍ ?

ⵉⴳⴳⵓⵜ ⵡⴰⵡⴰⵍ ⵏⵏⵙ ⴰⵔ ⵉⵙⵓⵏⴳⵓ ⵢⴰⵍⵍ ⵉ ⵓⴳⵕⴹ ⵏⵏⵙ :

ⴰⵀ, ⵢⵓⴷⴰ ⴽ, ⴼⴼⵓⵖ ⵖⵉⵍⴰⴷ ⵣⵖ ⵜⵡⴰⵔⴳⵉⵜ ⴰⴷ ⵏⵏⴽ, - 

ⵉⵡⴷⴰ ⵖⴰⵢⵍⵍⵉ ⵎⵉ ⴷⴰⵔⴽ ⵏⵙⵙⴼⵍⴷ ⵏ ⵜⵉⵍⵍⴰⵙ ⵏ ⵡⴰⵡⴰⵍ 
ⴷ ⵡⴰⴷ ⵉⵎⵏⵓⴹⴰⵏ, ⴰⵎⵥ ⴰⵡⴰⵍ ⵢⵓⵖⴷⵏ, ⵉⵙ ⵜⴽⵯⵜⵉⵜ ⵉⵎⵎⵉⴽ 
ⵜⴰⵎⵇⵔⴰⵏⵜ ⵉⴳⴰⵏ ⵜⵉⴳⵍⵍⵉⵏⵜ ⵍⵍⵉ ⵢⵓⴹⵏⵏ. 

ⵍⵍⵉ ⵉⴼⴽⴰⵏ ⵉⵎⴰⵏ ⵏⵏⵙ ⴼ ⵜⵓⴷⵔⵜ ⵏⵏⴽ, ⵜⴳ ⵖ ⵉⵎⴰⵍ ⵏⵏⵙ 
ⴰⵜⵉⴳ ⵏ ⵓⵙⴽⴽⴰ ⵏⵏⴽ, ⵖⵉⵍⴰⴷ ⴽⵢⵢⵉⵏ ⵓⵔ ⴷⴰⵔ ⴽ ⵡⴰⵅⵅⴰ ⵢⴰⵏ 
ⵡⴰⵇⵇⴰ ⵏ ⵓⵙⴰⴼⴰⵔ ⵍⵍⵉ ⵔⴰⴷ ⵉⵙⴼⵙⵙ ⴰⵟⵟⴰⵏ ⵏⵏⵙ, ⵜⵅⵛⵏⵜ 
ⵜⵙⴼⴰⵡⵜ ⴰⴳⴰⵢⵢⵓ ⵏⵏⴽ ⵡⴰⵀⴰ, ⴷ ⵓⵖⴰⵏⵉⴱ ⴰⵏⵏ ⵏⵏⴽ ⵉⵡⴹⴹⵕ ⴽ 
ⵉⵇⵇⵏ ⴰⴽ ⴰⵖⴰⵔⴰⵙ, ⵏⴽⵔ ⴷ ⵣⵖ ⵜⵡⴰⵔⴳⵉⵜ ⵏⵏⴽ ⴰ ⵢⴰⴼⵔⵓⵅ, 
ⴼⴼⵖ ⵣⵖ ⵉⴹ ⵏⵏⴽ, ⴼⵍ ⵜ, ⵅⵍⵓ ⵜⴰⴷⴷⴰⵔⵉⵏ ⵏⵏⵙ, ⵔⵡⵍ ⵙ ⵉⵡⴰⵍⴰ 
ⵜⴰⴹⵚⴰ ⵏ ⵜⴰⵢⵔⵉ ⴷ ⵜⵡⵉⵣⵉ, ⴼⵜⵓ ⴰⵔ ⵜⴽⴽⴰⵜⵜ ⵜⵉⵏⵡⴰⵍ ⵖ 
ⵉⴳⵏⵏⴰ ⵏ ⵉⵎⵎⵉⴽ ⵜⴰⵎⵇⵔⴰⵏⵜ.

ⵖ ⵜⵉⵣⵉ ⴰⵏⵏ ⴼⵍⵖ ⵎⴰⵕⵕⴰ ⵏ ⵜⵏⴼⵓⵍⵉⵏ, ⴷ ⵇⵇⵏⵖ ⵖ 
ⵜⵖⵕⴹⵉⵏ ⵉⵏⵓ ⵇⵇⴰⵃ ⵏ ⵉⴼⵍⵡⴰⵏ ⵎⵎⵓⴷⴷⵓⵖ ⵃⵎⴰ ⴰⴷ ⵙⵉⴳⴳⵍⵖ 
ⴰⴼⴰⵖ ⵜⴰⵢⵔⵉ ⴷ ⵜⴰⵎⵓⵏⵜ ⴷ ⵜⴰⵡⵎⴰⵜ, ⴰⵜⵉ ⵜⴳⴰ ⵉ ⵎⴰⵕⵕⴰ 
ⵏ ⵜⴰⵢⵔⵉ ⵏ ⵡⵓⵍⴰⵡⵏ ⵉⵍⵍⴰⵏ ⵉⴳⴳⵉ ⵏ ⵡⴰⴽⴰⵍ, ⵜⴳⴰ ⵉ ⵎⴰⵕⵕⴰ ⵏ 
ⵓⴼⵓⵍⴽⵉ ⴷ ⵇⵇⴰⵃ ⵏ ⵜⵎⵙⴽⵜⴰⵢⵉⵏ, ⵜⴳⴰ ⵎⴰ ⴼ ⴰⴷ ⵜⴽⴽⴰⵜⵜ 
ⵜⴰⵎⵎⴰⵔⴰ ⵜⴹⴼⴰⵕ ⴰⴽ ⵓⵏⵛⴽ ⴰⵏⵏ. ⵖ ⵜⵉⵣⵉ ⴰⵏⵏ ⵉⴼⵉⵙⵙ ⵓⵣⴰⵍ 
ⵏⴷⴷⵔ ⵏⴽⴽⵉ ⴷⵉⵙ ⵜⵓⴷⵔⵜ ⵉⵣⴷⴷⵉⴳⵏ ⵔⴰⴷ ⵎⵎⴰⵖⵖ ⴼ ⵓⵏⵛⴽ 
ⴰⵏⵏ.

ⵜⴰⵢⵔⵉ ⵜⴰⵎⴰⵢⵏⵓⵜ

ⴰⵏⵣⵡⵉ ⵏ ⵕⵕⵓⵎⴰⵏⵙⵉⵢⴰ ⵢⴰⴷ ⵙⵡⴰⵏⵜ ⵜ ⵜⵓⵔⵉⵏ ⵏⵏⵖ.

ⵉⵙⴰⴼⴼⵏ ⵏ ⵜⴰⵎⵎⵏⵜ ⴰⴷ ⵙⵡⵉⵖ ⵣⵖ ⵜⵉⴱⴱⵉⵜ ⵏⵏⵙ.

ⴰⴽⵓⴷ ⵏⵏⴰ ⵜⵜ ⴽⵜⵉⵖ ⴰⵔ ⵕⵎⵎⵉⵏ ⵉⵅⵙⴰⵏ ⵉⵏⵓ ⵙ ⵜⴰⵢⵔⵉ, 
ⵉⵣⵔⵉ ⵖ ⵓⵎⴳⴳⵕⴹ ⵉⵏⵓ ⵢⴰⵏ ⵓⵏⵛⵓⴹ ⵉⵙⵎⵎⵓⵎⵏ ⵉⵣⵡⴰⵏ, 
ⵜⴰⵡⵓⵔⵉ ⵉⵏⵓ ⴰⵔ ⴽⵓⵍⵍⵓ ⵜⵔⵡⵡⵉ, ⵜⵉⴳⵉⵔⴰ ⵏ ⵜⴰⵢⵔⵉ ⵏⵏⵖ ⴰⵢⴰ 
ⴷ ⵖ ⵉⵎⴰⵍⴰⵙⵙ ⴰⴷ.

 ⵥⵕⵉⵖ ⴳⵉⵙ ⵣⵖ ⵓⴼⵍⵍⴰ, ⵉⴳⴳⵉ ⵏ ⵜⴳⵎⵎⵉ ⵉⵏⵓ. ⵜⵚⴰⴹ 
ⵙⵉⵜⵉ ⵜⴼⵜⵓ ⵜⴱⵕⵕⵎ ⴷⵖⵢⴰ ⵙ ⵜⵉⵣⵣⵍⴰ ⵜⴼⵜⵓ ⵙ ⵉⵍⵍⵉ 
ⵜⵔⴰ, ⵅⵜⴰⴷ ⴰⴷ ⵉⴳⴰⵏ ⵉⴼⴹ ⵏ ⵜⴽⴽⵍⵉⵜ ⵍⵍⵉ ⵖ ⵎⵏⴰⴳⴳⴰⵔⵏⵜ 
ⵡⴰⵍⵍⵏ ⵉⵏⵓ ⴷ ⵜⵉⵏⵏⵙ, ⵜⵉⵟⵟⴰⵡⵉⵏ ⵏⵏⵙ ⵏ ⵜⴰⵏⵉⵔⵜ, ⴳⴳⵯⵣⵖ ⴷ 
ⵣⵖ ⵉⴳⴳⵉ ⵙ ⵜⵎⵚⵕⵉⵜ ⵉⵏⵓ ⴰⵔ ⵙⴰⵇⵙⴰⵖ ⵉⵅⴼ ⵉⵏⵓ:

ⵎⴰⴷ ⵜⴳⴰ ⵜⴰⵏⵉⵔⵜ ⴰⵏⵏ ⵉⵜⵜⴰⵡⵉⵏ ⵉⵅⴼ ⴷ ⵡⵓⵍ?

ⵜⵏⵏⴰ ⵉⵢⵉ ⵉⵍⵍⵉⵙ ⵏ ⵎⵉⵜ ⴰⴷ ⵜⴳⴰ, ⵎⴰⵛ ⵏⴽⴽⵉⵏ ⵓⵔ ⵜⵜ 
ⵙⵙⵏⵖ ?

ⵏⴽⴽⵉⵏ ⵙⵙⵏⵖ ⵉⵙ ⵜⵣⴷⴰⵖ ⵖ ⵜⵙⴳⴰ ⵜⴰⴼⴰⵙⵉⵜ ⵏ 
ⵓⴷⵡⵡⴰⵕ.

ⵖ ⵢⵉⴹ ⵏ ⵉⵏⵏⴰⵢⵔ ⵏ ⵓⵙⴳⴳⵯⴰⵙ ⴰⵎⴰⵣⵉⵖ, ⴳⴰⵏⵉⵏ ⵎⴷⴷⵏ 
ⵉⵎⵣⴷⴰⵖ ⵜⴰⵖⵏⵏⴰⵏⵜ ⵏⴳⵔⴰⵙⵏ ⵃⵎⴰ ⴰⴷ ⴱⴹⵓⵏ ⵜⵉⵔⵣⵣⵉⴼⵉⵏ. 

ⵥⵕⵉⵖ ⵜⵉⴼⵔⵅⵉⵏ ⵉⴼⵓⵍⴽⵉⵏ ⵙ ⵜⵓⴳⵯⵜ ⵏ ⵓⴼⵓⵍⴽⵉ ⵏⵏⵙⵏⵜ ⴷ 
ⵜⵣⴱⴳⴰⵜⵉⵏ ⵏⵏⵙⵏⵜ ⵉⵛⵏⴰⵏ, ⵓⵙⵉⵏⵜ ⴷⵉⵙⵏⵜ ⵜⴰⵔⵢⵉⵍⵉⵏ ⵓⵎⴰⵏⵜ ⵙ 
ⵍⴼⴰⴽⵉⵜ ⴷ ⵜⴰⵇⵇⴰⵢⵉⵏ ⴷ ⵛⵉⴳⴰⵏ ⵏ ⵉⴳⵓⵎⵎⴰ ⴷ ⵉⴽⴽⴰⵏ ⵓⵔⵜⴰⵏ ⴷ 
ⵜⴰⵣⴰⵔⵜ ⴷ ⵍⵍⵓⵣ ⴷ ⵜⵜⵙⵡⵉⴽ. ⵎⵓⵏⵏⵜ ⵜⴰⵣⴷⵡⵉⵜ ⴰⵏⵏ ⴼ ⵓⵥⴰⵡⴰⵏ 
ⴷ ⵓⵎⴷⵢⴰⵣ ⵖ ⵜⴳⵎⵎⵉ ⵏ ⵢⴰⵜ ⵜⵎⴷⴷⴰⴽⴽⵯⵍⵜ ⵏⵏⵙⵏⵜ. ⵏⴽⴽⵉⵏ 
ⵙⵙⵏⵖ ⵉⵙ ⴷⵉⵙⵏⵜ ⵜⵍⵍⴰ, ⵉⵏⵏⴰ ⵉⵢⵉ ⵜ ⵡⵓⵍ ⵉⵏⵓ, ⵙ ⵉⴽⵍⵍⵉ 
ⵊⵊⵓ ⵓⵔ ⵙⴽⵔⵖ ⵖ ⵜⵓⴷⵔⵜ ⵉⵏⵓ, ⴱⵍⴰ ⵙⵡⵉⵏⴳⵎⵖ, ⴱⴷⴷⵖ ⴰⵔ 
ⵜⵜⵇⵍⵖ ⴰⴷ ⴷ ⵜⴱⴰⵏ, ⵜⴼⴼⴰⵖ ⴷ ⵣⵖ ⵖⵉⵏⵏ. ⵉⵖ ⴷ ⵜⴱⴰⵏ ! ⵉⵙ 
ⵓⴼⵉⵖ ⴰⴷ ⴷⵉⵙ ⵙⴰⵡⵍⵖ ⴱⴷⴷⵖ ⴷⵉⵙ ⵢⴰⵏ ⵉⵎⵉⴽⴽ ? ⵏⵉⵖ 
ⵉⵇⴰⴷⴷⴰ ⵉⵢⵉ ⴰⴷ ⴽⴰ ⵣⵔⵉⵖ ⵜⴰⵎⴰ ⵏⵏⵙ, ⴰⵛⴽⵓ ⵜⵉⵖⴰⵡⵙⵉⵡⵉⵏ 
ⵓⵔ ⴰ ⵣⵣⵉⴳⵉⵣⵏⵜ ⵙ ⵉⴽⵍⵍⵉ ⵔⴰⴷ ⴳⵏⵜ ⵙ ⵜⵖⴰⵔⴰⵙⵜ ⵉⵎⵎⵉⵎⵏ 
ⵉⴼⵓⵍⴽⵉⵏ ⵖ ⵓⴹⵡⵡⴰⵕ ⴰⴷ, ⵔⴰⴷ ⵉⴳⵓⵜⵏ ⵉⵡⵏⵏⴰⵏ ⵥⴹⵉⵏ ⵎⴷⴷⵏ 
ⴽⵉⴳⴰⵏ ⵏ ⵡⴰⵡⴰⵍ, ⵖ ⴰⴽⵓⴷ ⴰⵏⵏ ⵔⴰⴷ ⵉⴳ ⵎⴰⵢⴰⵏⵏ ⴰⵎⵓⴽⵔⵉⵙ. 
ⵉⵥⴹⴰⵕ ⴰⴷ ⵉⵢⵉ ⵉⴼⴽ ⵓⵜⵜⵇⵇⵍ ⴰⴷ ⵉⵏⵓ ⵜⴰⵏⵢⴰⴼⵜ ⵍⵍⵉ ⵔⵉⵖ, 
ⵀⴰ ⵜⵜ ⵉⵏⵏ ⵜⴼⴼⴰⵖ ⴷ ⵏⵜⵜⴰⵜ ⴷ ⵜⵎⴷⴷⵓⴽⴽⵯⴰⵍ ⵏⵏⵙ, ⵉⵎⵉⴽⴽ 
ⵏ ⵜⵉⴼⴰⵡⵜ ⵏ ⵓⵜⵡⴰⵏ ⵍⵍⵉ ⵉⵍⵍⴰⵏ ⵖ ⴰⴽⵓⴷ ⴰⵏⵏ ⵜⵙⴽⵔ ⵜⴰⵎⴷⵍⵓⵜ 
ⵉ ⵢⵉⵥⵕⵉ ⵉⵏⵓ ⵍⵍⵉⵖ ⴰ ⴳⵉⵙ ⵙⵎⵓⵇⵇⵓⵍⵖ ⵣⵖ ⵓⴳⵎⵎⴰⴹ. 
ⴼⵜⵉⵖ ⵙ ⵉⵡⴰⵍⴰ ⵏ ⵓⵖⴰⵔⴰⵙ ⵍⵍⵉⵖ ⵔⴰⴷ ⴷ ⵜⵣⵔⵉ ⵃⵎⴰ ⴰⴷ 
ⵣⵔⵉⵖ ⵖ ⵜⴰⵎⴰ ⵏⵏⵙ, ⵓⴽⴰⵏ ⵙ ⵉⴽⵍⵍⵉ ⴱⴷⴷⴰ ⴷⵉⵜⵉ ⵜⵙⴽⴰⵔ 
ⵜⵙⵎⴰⵇⵇⵍ ⴳⵉⵜⵉ ⵙ ⵢⴰⵏ ⵉⵥⵕⵉ ⵉⴼⵙⵉ ⵡⵓⵍ ⵉⵏⵓ ⵣⵖ ⵜⴰⵢⵔⵉ 
ⴷ ⵍⵃⵏⴰⵏⵜ ⵍⵍⵉ ⴳⵉⵙ ⵉⵍⵍⴰⵏ, ⵎⴰⵛ ⴱⵍⴰ ⵙⵉⵜⵉ ⵜⴹⵚⵚⴰ ⵜⴰⵡⴰⵍⵜ 
ⴰⴷ, ⵉⵛⵇⵇⴰ ⴼⵍⵍⴰⵙ ⵎⴰⵢⴰⵏⵏ ⴰⵛⴽⵓ ⵍⵍⴰⵏⵜ ⴷⵉⵙ ⵜⵃⵓⴷⵔⵉⵢⵉⵏ 
ⵢⴰⴹⵏⵉⵏ.

ⵏⴽⴽⵉⵏ ⴳⵉⵖ ⴰⵃⵓⴷⵔⵉ ⴰⵔ ⵙⵡⵡⵓⵔⵉⵖ ⵖ ⵜⵖⵔⵎⵜ, ⵍⵍⵉ 
ⵉⴼⵜⵜⵓⵏ, ⵜⵉⵍⵉ ⵖ ⵉⴳⴳⵉ ⵏ ⵉⴼⵔ ⵏ ⵢⴰⵏ ⵉⴳⵉⴷⵔ. ⴰⵔ ⴰⵇⵇⵔⴰⵖ 
ⵖ ⵜⵙⴷⴰⵡⵉⵜ ⵏ ⵜⵉⵍⵍⴰⵙ, ⴰⵔ ⵕⵎⵎⵉⵖ ⵎⵎⴰⵖⵖ ⴱⴰⵛ ⴰⴷ 
ⵖⵔⵖ ⴽⵎⵎⵍⵖ ⵜⴰⵖⵓⵔⵉ ⵉⵏⵓ ⵏ ⵜⵙⴷⴰⵡⵉⵜ. ⵓⵔ ⴷⴰⵔⵉ ⴰⴷⵖⴰⵔ 
ⵏ ⵜⴰⵡⵊⴰ ⵖ ⵜⵓⴷⵔⵜ ⵉⵏⵓ. ⴰⵢⵍⵍⵉ ⵜⵜⴰⵎⵥⵖ ⵖ ⵜⵡⵓⵔⵉ ⵉⵏⵓ ⵓⵔ 
ⴰⴽⴽⵯ ⵉⵇⵇⴰⴷⴷⴰ ⴰⵜⵉⴳ ⵏ ⵜⵣⴷⵓⵖⵜ ⵉⵏⵓ ⵖ ⵢⴰⵜ ⵜⵎⵚⵕⵉⵜ ⵏⴽⴽⵉⵏ 
ⴷ ⴽⵔⴰ ⵏ ⵉⵎⴷⴷⵓⴽⴽⵯⴰⵍ, ⵖ ⵓⴹⵡⵡⴰⵕ ⵉⵏⵓ ⵣⴷⴰⵖⵖ ⴳ ⵢⴰⵜ 

ⵜⴳⵎⵎⵉ ⵉⴼⵍ ⵉⵢⵉ ⵜⵜ ⵉⴷⴷ ⴱⴰⴱⴰ ⴰⵎⵇⵇⵔⴰⵏ, ⵍⵍⵉⵖ ⴳⵉⵙ 
ⴷ ⵢⵉⵅⴼ ⵉⵏⵓ ⵡⴰⵀⴰ, ⵎⴰⵏⵉⴽ ⴰⴷ ⵙⴽⵔⵖ ⴰⴷ ⵙⴱⵣⵣⵉⵣⵣⵖ 
ⴰⴳⴰⵢⵢⵓ ⵉⵏⵓ ⴼ ⵜⴰⵢⵔⵉ ⴰⴷ ⵍⵍⵉ ⴷⵔⵓⵖ ⴷ ⵜⴼⵔⵓⵅⵜ ⴰⴷ ? 
ⵥⴹⵉⵖ ⴷⵉⵙ ⴰⴳⵣⵣⵓⵎ ⵏ ⵓⵥⵟⵟⴰ ⵏ ⵜⴰⵢⵔⵉ ⵉⵙⵙⵡⴰⵏ ⵉⴼⵙⵔⵏ 
ⵖ ⴷⴷⵓⵏⵉⵜ ⵙ ⵉⴼⴰⵍⴰⵏ ⵏ ⵜⴰⵢⵔⵉ ⵏ ⵡⵓⵍ ⵉⵏⵓ, ⵓⴽⴰⵏ ⵖⵉⵍⴰⴷ ⵍⴽⵎⵏ 
ⴷ ⵓⵙⵙⴰⵏ ⵉⵎⴳⴳⵓⵔⴰ ⵖⵉⴷ ⵖ ⵓⴹⵡⵡⴰⵕ ⴰⴷ ⵉⵏⵓ, ⴽⵎⵎⵍⵖ 
ⵜⴰⵡⵓⵔⵉ ⵉⵏⵓ ⵜⴰⵙⴽⵍⴰⵏⵜ ⵜⴰⵎⴰⵣⵉⵖⵜ. ⵎⴰⵏⵉⴽ ⴰⵙ ⵔⴰⴷ ⴷⵉⵙ 
ⵎⵚⴰⴼⴰⴹⴰⵖ ? ⵏⵉⵖ ⵎⴰⵏⵉⴽ ⵔⴰⴷ ⴷⵉⵙ ⴱⴹⵓⵖ ⴼⵜⵓⵖ ? 
ⴰⵢⵍⵍⵉ ⵉⴳⴰⵏ ⴰⵡⴰⵍ ⵢⵓⵖⴷⵏ, ⵜⵓⴷⵔⵜ ⴰⴷ ⵍⵍⵉ ⴷⴰⵔⵉ, ⵍⵍⵉ ⵓⵔ 
ⵉⵎⵙⴰⵙⴰⵏ ⵙ ⵢⴰⵜ ⵓⵔ ⴷⴰⵔⵙ ⵜⴰⵣⴷⴰⵢⵜ, ⴷ ⵍⵍⵉⵖ ⵏⵏ ⵣⵖ 
ⴳⵉⵜⵉ ⵜⴰⴳⴳⵓⴳ ⵜⵉⴳⵉⵔⴰ ⴰⴷ, ⵍⵍⴰⵏⵜ ⵛⵉⴳⴰⵏ ⵏ ⵜⵖⴰⵡⵙⵉⵡⵉⵏ 
ⵜⵜⵢⴰⵡⵏⵏⴰⵏⵜ ⵖ ⵓⴹⵡⵡⴰⵕ ⴰⴷ ⵉⴳ ⴰⵙ ⵎⴰⵢⴰⵏⵏ ⴰⵙⵙⴽⵔⴼ ⵏⵏⵙ 
ⵓⵔ ⴰ ⵉⵢⵉ ⴷ ⵙⵓⵍ ⵜⵍⴽⴽⵎ ⵣⵓⵏ ⴷ ⵓⵙⵙⴰⵏ ⵣⵔⵉⵏⵉⵏ. ⵎⴰⵛ ⵡⵓⵍ 
ⵏⵏⵙ ⵉⵍⵍⴰ ⵉⵣⴷⴰⵖ ⴷⵉⵜⵉ, ⵖ ⵓⵎⵣⵡⴰⵔⵓ ⵏⵙⵙⴼⴰⵍ ⵏⴽⴽⵉ ⴷⵉⵙ 
ⵙ ⵜⴰⴹⵚⴰ ⵏⵏ ⵢⴰⴳⴳⵓⴳⵏ, ⵉⴹⴼⴰⵕ ⵜⵜ ⵉⵏⵏ ⴰⵣⵓⵍⵏ ⵉⵍⴰⵏ ⴰⵜⵉⴳ 
ⵏⴳⵔⴰⵜⵏⵖ, ⵖ ⴹⴰⵕⴰⵜ ⵏ ⵎⴰⵢⴰⵏⵏ ⴰⵡⴰⵍ ⵖ ⵜⵜⵉⵍⵉⴼⵓⵏ ⴷ ⵜⴱⵔⴰⵜⵉⵏ 
ⵉⴳⵣⵣⵓⵍⵏ. ⴷ ⴰⵢⵍⵍⵉ ⴱⴰⵀⵔⴰ ⵉⵍⴰⵏ ⴰⵜⵉⴳ ⵉⴼⵓⵍⴽⵉ ⵉⵎⵎⵉⵎ ⴼ 
ⴽⵓⵍⵍⵓ ⵎⴰⴷ ⵉⵍⵍⴰⵏ, ⵉⴱⴷⴷⴰⴷⵏ ⵉⴳⴳⵓⵜⵏ ⵍⵍⵉ ⵏⵙⴽⴰⵔ, ⴰⵔ ⴰⵙ 
ⵏⵜⵜⴰⵍⵙ ⴽⵔⴰ ⵉⴳⴰ ⵜ ⴰⵙⵙ ⵍⵍⵉ ⵏⵏ ⵏⵥⵕⴰ ⵉⵙ ⵉⴳⴰ ⵉ ⵖⵉⴽⴰⵏⵏ ⵖ 
ⴽⵉⴳⴰⵏ ⵏ ⵉⵎⵓⵛⴰⵏ ⵖ ⵓⴹⵡⵡⴰⵕ, ⵔⴰⴷ ⵢⵉⵍⵉ ⵎⴰⴷ ⴰⵖ ⵉⵥⵕⵕⴰⵏ 
ⵖ ⵜⵉⵣⵉ ⴰⵏⵏ ⵏⵉⵖ ⵎⴰⴷ ⴰⵖ ⵉⵃⴹⴰⵏ ⵉⵥⴹⴰ ⴽⵉⴳⴰⵏ ⵏ ⵉⵖⴰⵍⵍⵏ. 
ⵏⵙⴽⵔ ⵢⴰⵏ ⵡⴰⵙⵙ ⵏⴽⴽⵉ ⴷⵉⵙ ⵢⴰⵏ ⵓⴱⴷⴷⴰⴷ ⵊⵊⵓ ⵔⴰⴷ ⵜ 
ⵜⵜⵓⵖ, ⵏⵜⵜⴰⵜ ⴰⴷ ⵢⵓⵎⵥⵏ ⴰⴼⵓⵙ ⵉⵏⵓ, ⵜⵔⴰ ⴰⴷ ⵉⵢⵉ ⵜⴱⵓⵙ ⵎⴰⵛ 
ⵜⵉⵡⵔⵔⵉ ⴼ ⵎⴰⵢⴰⵏⵏ ⵓⵔ ⴰⵙ ⵜⵓⴼⵉ, ⵓⵔ ⵜⵜ ⵓⵊⵊⵉⵏⵜ ⵜⴽⵚⵚⴰⴹ 
ⴰⴷ ⵜⵙⴽⵔ ⵖⵉⴽⴰⵏⵏ, ⵜⴽⵚⵓⴹ ⴰⴷ ⴰⵖ ⵉⵥⵕ ⴽⵔⴰ ⵏ ⵢⴰⵏ. ⴰⵔ 
ⵙⴰⵇⵙⴰⵖ ⵉⵅⴼ ⵉⵏⵓ ⵖⵉⵍⴰⴷ ⵎⴰⵏⵉⴽ ⵙ ⵜⵙⴽⵔ ⵜⴼⵔⵓⵅⵜ ⴰⴷ 
ⵜⴰⵎⴰⵣⵉⵖⵜ ⵍⵍⵉ ⴷ ⵉⵏⴽⵔⵏ ⵖ ⵓⴹⵡⵡⴰⵕ ⵖ ⵢⴰⵜ ⵜⵓⵙⵙⵏⴰ ⵓⵔ 
ⴳⵉⵙ ⵣⵓⵏ ⴷ ⵎⴰⵢⴰⴷ ⴰⴷ ⴷⴰⵔⵙ ⵜⵉⵣⵎⵎⴰⵔ ⴰⴷ ⵜⵎⵍ ⵜⴰⵢⵔⵉ 
ⵏⵏⵙ ⵉ ⵡⴰⵍⵍⵉ ⵜⵔⴰ? ⵎⴰⵏⵉ ⵣⵖ ⵜⵙⵙⵏ ⵜⵉⵖⴰⵔⴰⵙⵉⵏ ⴰⴷ ⴷ 
ⵜⵖⴰⵡⵙⵉⵡⵉⵏ ⴰⴷ ⵏ ⵜⴰⵢⵔⵉ ⴷ ⵜⵃⵎⵎⴰⵍⵜ? ⵓⵀⵓ ⵓⵔ ⵜⵙⵙⵏ ⵣⵖ 

ⵎⴰⵏⵉ, ⵎⴰⵢⴰⵏⵏ ⵜⵙⴽⵔⵜ ⴱⵍⴰ ⴳⵉⵙ ⵜⵙⵡⵉⵏⴳⵎ ⴰⵛⴽⵓ ⵜⵉⵣⵎⵎⴰⵔ 
ⵏ ⵜⴰⵢⵔⵉ ⵓⵔ ⴼⵍⵍⴰⵙⵏⵜ ⵉⵍⵍⵉ ⵓⵙⵡⵉⵏⴳⵎ, ⵓⵍ ⵉⵖ ⵉⵙⵡⴰ ⵣⵖ 
ⵜⴰⵢⵔⵉ ⴰⵔ ⵉⵏⴳⴳⵉ ⵙ ⵍⵃⵎⴰⵍⵜ, ⵉⵖ ⴰⵔ ⴷ ⵜⴽⵯⵜⵜⵉ ⵎⴰⵢⴰⵏⵏ 
ⵔⴰⴷ ⴽⴰ ⵜⵙⵡⵉⵏⴳⵉⵎ ⴰⵡⴷ ⵏⵜⵜⴰⵜ ⵎⴰⵏⵉⴽ ⵙ ⵜⵓⴼⴰ ⵜⵓⴳⴳⵯⴰⵙ 
ⴰⵏⵏ ⵖ ⴰⴽⵓⴷ ⴰⵏⵏ. ⵜⵙⵎⴰⵇⵇⵍ ⴳⵉⵜⵉ ⵜⴹⵚⵚⴰ ⵙⵉⵜⵉ ⵜⵔⴰ ⴰⴷ 
ⵉⵢⵉ ⵜⵉⵏⵉ ⴽⵔⴰ ⵜⵎⵍ ⵉⵢⵉ ⴽⵔⴰ:

ⵙⵙⵏⵖ ⵉⵙ ⴰⵔ ⴽ ⵜⵜⵉⵔⵉⵖ ⴱⴰⵀⵔⴰ, ⵎⴰⵛ ⵕⵎⵉⵖ ⵣⵖ - 

ⵉⴱⴷⴷⴰⴷⵏ ⴰⴷ ⵍⵍⵉ ⵖ ⴱⴷⴷⴰ ⵍⵍⴰⵏⵜ ⴷⴰⵔⵉ ⵜⴽⵚⵚⴰⴹ ⴳⴳⵓⵜⵏ 
ⵖ ⵡⵓⵍ ⵉⵏⵓ, ⵜⴰⵢⵔⵉ ⴷ ⵜⴽⵚⵚⴰⴹ ⵎⵓⵏⵏⵜ ⴳⵉⵜⵉ ⴼⴽⴰⵏⵜ ⵉⵢⵉ 
ⵎⴰⵢⴰⴷ ⵏⴳⵔⴰⵜⵏⵖ ⵢⴰⵏ ⵓⴽⵍⵓ ⵉⵥⵍⵉⵏ ⵍⵍⵉ ⵓⵔ ⵓⴽⵯⵣⵖ. ⵎⴰⵕⵕⴰ 
ⵉⵎⵎⵉⵎ ⴷⵉⴽ ⴰⵢⵏⵏⴰ ⴽⴰ ⵉⴳⴰ ⵉⴼⵓⵍⴽⵉ ⴷⴰⵔⵉ, ⵡⴰⵍⴰⵢⵏⵏⵉ 
ⵉⵍⵍⴰ ⴷⴰⵔⵉ ⵢⴰⵏ ⵓⵙⵇⵙⵉ ⵔⵉⵖ ⵜⴰⵎⵔⴰⵔⵓⵜ ⵏⵏⵙ, ⵎⴰⵏⵉⴽ ⵖ 
ⵜⵖⵕⴹⵉⵏ ⵉⵖ ⴷⴰⵖ ⵜⴼⵜⵉⵜ ⵙ ⵜⵖⵔⵎⵜ ⵜⴼⵍⵜ ⵜⴰⵎⴰⵣⵉⵔⵜ? 
ⵎⴰⵏⵉⴽ ⵙ ⵔⴰⴷ ⵜⵣⵣⵉⴳⵉⵣ ⵜⵓⴷⵔⵜ ⵏⴳⵔⴰⵜⵏⵖ ⵖ ⴰⴽⵓⴷ ⴰⵏⵏ? 
ⵎⴰⵏⵉⴽ ⵉⴳⴰ ⵓⴷⵎ ⵏ ⵉⵎⴰⵍ?.

ⵓⵜⵏⵜ ⵉⵢⵉ ⵜⵡⴰⵍⵍⵉⵏ ⵏⵏⵙ, ⵙ ⵖⵉⵍⴰⴷ ⵓⵔ ⵓⴼⵉⵖ 
ⵜⵉⵎⵔⴰⵔⵓⵜⵉⵏ ⵏ ⵉⵙⵇⵙⵉⵜⵏ ⴰⵏⵏ, ⵎⴰⵎⵏⴽ ⵙ ⵔⴰⴷ ⵙⵙⵏⵖ 
ⵜⴰⵎⵔⴰⵔⵓⵜ, ⴷ ⵜⵖⴰⵡⵙⵉⵡⵉⵏ ⵎⴰⵕⵕⴰ ⴼⴼⵖⵏⵜ ⵉⵢⵉ ⴰⴼⵓⵙ?, 
ⵓⵔ ⵜⵍⵍⵉ ⵜⵡⵓⵔⵉ, ⴷ ⵜⵖⵔⵉ ⵏ ⵜⵙⴷⴰⵡⵉⵜ ⵜⴳⴰ ⵢⴰⵏ ⵓⵥⴰⵥⵓ 
ⵉⵜⵜⴰⵢⵡⵓⵍⵏ, ⵉⵙ ⵔⴰⴷ ⴰⴼⴰⵖ ⴽⵔⴰ ⵏ ⵢⵉⵎⴰⵍ ⵉⵖⵓⴷⴰⵏ ⵏⴽⴽⵉ 
ⴷ ⵜⵎⴰⵣⵉⵖⵜ ⴱⴷⴷⴰ ⵙⴰⵍⴰⵖ? ⵜⴰⴱⴱⴰⵢⴹⴰⵕⵜ ⵖⵉⴷ ⴳⴰⵏ ⵜⵜ 
ⵉⴷⵔⵉⵎⵏ, ⵜⴰⵢⵔⵉ ⴰⴷ ⵉⵢⵉ ⵣⵖ ⴳⵉⵙⵏ ⵉⴼⵓⴽⴽⴰⵏ ⵙ ⵜⵡⴰⵔⴳⵉⵜ 
ⵉⵥⵉⵍⵏ. ⵓⵔ ⵥⴹⴰⵕⵖ ⴰⴷ ⴰⵙ ⵔⴰⵔⴰⵖ ⴽⵔⴰ ⵏ ⵡⴰⵡⴰⵍ, ⵖⴰⵎⴰⵖ ⴰⵔ 
ⴰⵙ ⵜⵜⵉⵏⵉⵖ ⴰⵡⴰⵍ ⵉⴼⵓⵍⴽⵉⵏ ⵏⵏ ⵢⵓⴳⴳⴰⵏ ⴼ ⵜⵉⴼⴰⵡⵜ, ⴷ ⵎⴹⵍⵖ 
ⵢⴰⵏ ⵓⵏⴽⴽⵉⴷ ⵖ ⵓⴳⵯⵏⵙ ⵉⵏⵓ ⵓⵔ ⵜ ⵓⵊⵊⵉⵖ ⴰⴷ ⴷ ⵢⴰⴳⴳⵯ.

ⵙⵍⵍⴰ ⵉⵢⵉ, ⵎⴰⵢⴰⴷ ⵉⵛⵇⵇⴰ ⵖⵉⵍⴰⴷ ⵉⵎⵎⵔⴽⵙ, ⵔⴰⴷ ⵉⴳ - 

ⵓⵙⴽⴽⴰ ⵡⴰⴷ ⵉⴼⵓⵍⴽⵉⵏ ⵉ ⵙⵉⵏ ⵏⵏⵖ, ⵏⴽⴽⵉⵏ ⵓⵎⵏⵖ ⵙ ⵎⴰⵢⴰⵏⵏ 
ⴰⵡⴷ ⴽⵎⵎⵉⵏ ⵉⵍⵍⴰ ⴼⵍⵍⴰⵎ ⴰⴷ ⵜⴳⵜ ⵜⴰⴼⵍⵙⵜ ⵖ ⵢⵉⵎⴰⵍ, 
ⵔⴰⴷ ⵢⵉⵍⵉ ⵓⴼⵓⵍⴽⵉ ⵉ ⵎⴰⵕⵕⴰ ⵏⵏⵖ ⵉⵖ ⵉⵔⴰ ⵕⴱⴱⵉ, 

ⴰⵢⵍⵍⵉ ⵔⵉⵖ ⴰⴷ ⵜ ⵜⵉⵙⵙⴰⵏⵜ ⵉⵙ ⵉⵍⵍⴰ, ⵉⴳⴰ ⵜ ⵎⴰ ⵙ ⴽⵎ 
ⵃⵎⵍⵖ ⴰⵔ ⴽⵎ ⵜⵜⵉⵔⵉⵖ ⴱⴰⵀⵔⴰ ⴰⵔ ⵍⵎⵓⵜ, ⵣⵖ ⵡⴰⵍⵍⵉⵖ 
ⵏ ⵉⵥⵓⵕⴰⵏ ⴷ ⵡⵓⵍ .

ⵜⴰⵎⵔⴰⵔⵓⵜ ⵙ ⵓⵣⵣⴳⵣⵍ ⵜⴼⵓⴽⴽⴰ ⴰⵖ ⵣⵖ ⵓⴱⴷⴷⴰⴷ 
ⴰⵏⵏ ⵜⵙⴼⵔⵓⵔⵉ ⵜⴰⵕⵥⵉⵡⵉⵏ ⵏ ⵉⵙⵇⵙⵉⵜⵏ. ⵉⵙ ⵏⵉⵜ ⵜⵏⵏⵉⵜ 
ⵜⵉⴷⵜ ⵖ ⵎⴰⵢⴰⵏⵏ ⵎⴰⵕⵕⴰ? ⵉⵥⴹⴰⵕ ⴰⴷ ⵉⴳ ⵎⴰⵢⴰⵏⵏ ⵜⵉⴱⴹⵉⵜ 
ⵢⵓⵎⵥⵏ ⵜⵉⵣⵉ ⴷⵔⵓⵙⵏ ⵡⴰⵀⴰ, ⵜⵉⵡⵔⵔⵉⵎ ⴷⴰⵖ ⵏⴳⵔⴰⵜⵓⵏ 
ⵜⵎⵎⴰⴳⴳⴰⵔⵎ ⵖ ⵢⵉⵎⴰⵍ, ⴷ ⵉⵥⴹⴰⵕ ⴰⴷ ⵉⴳ ⵓⴱⴷⴷⴰⴷ 
ⴰⵏⵏ ⴰⵎⴳⴳⴰⵔⵓ ⵏⴳⵔⴰⵜⵓⵏ, ⵎⴰⵛ ⴰⴷ ⵜⴳⵎ ⵜⴰⴼⵍⵙⵜ ⵖ ⵢⵉⵎⴰⵍ 
ⵉⴼⵓⵍⴽⵉ, ⵔⴰⴷ ⴽ ⵜⴰⵊⵊ ⴰⴷ ⵜⵎⵎⴰⵖⵜ ⴰⴷ ⵜⵙⴽⵔⵜ ⴰⵢⵍⵍⵉ 
ⵔⴰⴷ ⵢⴰⵊⵊ ⵜⴰⵢⵔⵉ ⵏⵏⴽ ⴰⴷ ⵜⵎⵖⵉ ⵜⵖⴰⵎⴰ ⵜⵓⵜ ⵙ ⵉⵥⵓⵕⴰⵏ ⵖ 
ⵓⵔⵜⴰⵏ ⵏ ⵓⵍⴰⵡⵏ ⵏⵏⵓⵏ.

ⵖ ⵓⵎⵏⵉⴷ ⵏ ⵜⵎⵜⵜⴰⵏⵜ

ⵙⵓⵔⴼ ⵉⵢⵉ. ⴰⵛⴽⵉ ⴷ ⵥⵕ ⵜⴰⵎⵖⴰⵔⵜ ⵏⵏⴽ ⵎⴰⵏⵉⴽ ⵜⴳⴰ ⴰⵜⵉ - 

ⵉⵙⴽⵔ ⵉⵢⵉ ⵍⵃⴰⵍ ⵣⵓⵏ ⴷ ⵉⵖ ⵜⵔⴰ ⴰⴷ ⴽ ⵜⵥⵕ.

ⵙ ⵖⵉⴽⴰⵏⵏ ⴰⵙ ⵜⵖⵔⴰ ⵜⴹⴳⴳⵯⴰⵍⵜ ⵏⵏⵙ, ⵜⴼⵜⵓ ⴰⵔ 
ⵜⵜⴰⵣⵣⴰⵍ ⵙ ⵜⵎⵚⵕⵉⵜ ⵍⵍⵉⵖ ⵜⴳⵯⵏ ⵉⵍⵍⵉⵙ ⵉⴹⴼⴰⵕ ⵜⵜ 
ⵏⵜⵜⴰⵏ ⵙ ⵉⵥⵎⵎⵓⵥⵥⴰⵍ ⵉⵖⵣⵣⵉⴼⵏ, ⵓⵔ ⴰⴽⴽⵯ ⵢⴰⴷ ⵍⵍⵉ ⵉⵔⵉ 
ⴰⴷ ⴷⵉⵙ ⵉⴱⴹⵓ ⵓⵍⴰ ⵉⵏⴳⴰⵔⴰ ⴷⵉⵙ, ⵉⵙ ⴽⴰ ⵜⵉⵎⵖⴰⵔⵉⵏ ⴷ 
ⵜⵡⵙⵙⴰⵔⵉⵏ ⵏ ⵓⴹⵡⵡⴰⵕ ⴷ ⵜⵡⵊⴰ ⵏⵏⵙ ⴷ ⵜⵡⵊⴰ ⵏ ⵜⵎⵖⴰⵔⵜ ⵏⵏⵙ 
ⵍⵍⴰⵏ ⵜⴰⵎⴰ ⵏⵏⵙ ⵖ ⵜⵉⵣⵉ ⴰⵏⵏ ⵙⵙⵓⵜⵍⵏⵜ ⴰⵙ, ⵜⴰⵎⵚⵕⵉⵜ ⵜⴳⴰ 
ⴽⵓⵍⵍⵓ ⵖⴰⵙ ⵜⵉⵎⵖⴰⵔⵉⵏ.

ⵜⵔⴰ ⵜⴳⵍⵍⵉⵏⵜ ⴰⴷ ⵜⴰⵔⵓ ⵉⵡⵉⵙ ⵎⴰⵛ ⵜⵀⵔⵛ ⵓⵔ ⴰⵙ 
ⵙⵓⵍ ⵜⵓⴼⵉ ⴰⴷ ⵜ ⵜⴰⵔⵓ ⵓⵔ ⵙⵓⵍ ⴷⴰⵔⵙ ⵜⵉⵣⵎⵎⴰⵔ ⵏ ⵎⴰⵢⴰⵏⵏ. 
ⵉⴽⵛⵎ ⵏⵏ ⵙ ⵜⵎⵚⵕⵉⵜ ⵍⵍⵉⵖ ⵜⵍⵍⴰ ⵜⵎⵖⴰⵔⵜ ⵏⵏⵙ, ⵉⵥⵕ ⴳⵉⵙ 
ⵉⵙⵎⴰⵇⵇⵍ ⵖ ⵜⵎⵖⴰⵔⵉⵏ ⵍⵍⵉ ⴰⵙ ⵉⵙⵙⵓⵜⵍⵏ. ⵉⴼⵜⵓ ⵉⴳⴳⵉⵡⵔ 
ⵜⴰⵎⴰ ⵏⵏⵙ. ⵎⵎⴰⵜⵜⵉⵏⵜ ⴽⵔⴰ ⵏ ⵜⵎⵖⴰⵔⵉⵏ ⴼⴼⴰⵖⵏⵜ, ⵜⵖⴰⵎⴰ 
ⵜⴷⴳⴳⵯⴰⵍⵜ ⴷ ⵓⵍⵜⵎⴰⵙ ⵏ ⵜⵎⵖⴰⵔⵜ ⴰⵏⵏ ⵜⵉⴳⵍⵍⵉⵏⵜ, ⴷ ⵉⵎⵎⵉⵙ 
ⵏⵜⵜⴰⵏ ⴷ ⵍⴰⵀⵍ ⵏ ⴷⴰⴷⴷⴰⵙ ⵍⵍⵉ ⴷⵉⵙ ⵉⵣⴷⴰⵖⵏ ⵖ ⵜⴳⵎⵎⵉ. 
ⴽⵉⴳⴰⵏ ⵏ ⵡⴰⴳⴳⵓ ⵏ ⵉⴼⵔⴰⵡⵏ ⵏ ⵓⵍⵉⵍⵉ ⵍⵍⵉ ⵊⴷⵔⵏⵜ ⵜⵎⵖⴰⵔⵉⵏ ⵖ 
ⵜⴰⴽⴰⵜ ⴷ ⴽⵉⴳⴰⵏ ⵏ ⵜⵉⵙⵏⵜ ⵉⴽⴽⴰⵏ ⵉⴳⴳⵉ ⵏ ⵉⵎⵙⵙⴰ ⵃⵎⴰ ⴰⴷ 
ⵟⵟⴰⵢⵏⵜ ⴳⴰⵔ ⵉⵎⴰⵏ ⵉⴽⵍⵍⵉ ⵖⴰⵍⵏⵜ, ⵜⴰⵎⵚⵕⵉⵜ ⴰⵏⵏ ⵜⵍⴰ ⵢⴰⵏ 
ⵓⴽⵍⵓ ⵓⵔ ⵜ ⵉⵙⵙⵓⵙⵎ.



 22 

ⴳⵉⵖ ⵏⵏ ⵙⵉⴽ ⵕⴱⴱⵉ ⴰ ⵢⵉⵡⵉ ⵙⴰⵡⵍ ⵙⵉⵙ ⵎⵎⴰⵖ ⴰⴷ ⵓⵔ - 

ⵉⵎⵉⵍ ⵜⵙⴰⵡⵍ ⵙⵉⴽ !

ⵜⵏⵏⴰ ⵜⴹⴳⴳⵯⴰⵍⵜ ⵏⵏⵙ ⴰⵡⴰⵍ ⴰⵏⵏ ⵓⴽⴰⵏ, ⵜⵎⵎⴰⵖ ⴷ ⵓⵙⴷⴷⵓⵍ 
ⴰⵔ ⵜ ⵜⵙⵏⵎⴰⵍⴰ ⵉ ⵢⵉⵍⵍⵉⵙ ⵜⵃⴱⵓ ⴰⵙ ⵉⴹⴰⵕⵏ, ⵓⵔ ⴰⴽⴽⵯ ⴰⵔ 
ⵜⵜⵎⵓⵙⵙⵓ ⵜⵕⵎⵉ ⴱⴰⵀⵔⴰ ⵜⵓⴹⵏ ⵓⵔ ⴰⵔ ⵜⵙⴰⵡⴰⵍ, ⵢⵉⵡⵉⵙ 
ⴰⵔ ⵓⴽⴰⵏ ⵉⵜⵜⵎⵓⵙⵙⵓ ⵖ ⵓⴷⵉⵙ ⵏⵏⵙ.

ⵢⵓⵎⵥ ⴰⴼⵓⵙ ⵏⵏⵙ ⴰⵔ ⴳⵉⵙ ⵉⵙⵎⵓⵇⵇⵓⵍ ⵉⴳ ⵣⵓⵏ ⴷ ⵉⵖ 
ⵉⵔⴰ ⴰⴷ ⵢⴰⵍⵍⴰ ⵕⵉⵥⵏⵜ ⵡⴰⵍⵍⵏ ⵏⵏⵙ, ⵜⵙⵎⴰⵙⵙ ⵜⵎⵖⴰⵔⵜ ⵏⵏⵙ 
ⵜⵉⴳⵍⵍⵉⵏⵜ ⵉⴹⵓⴹⴰⵏ ⵏⵏⵙ ⵜⵙⵙⵓⵜⵍ ⵜⵏ ⵉ ⵓⴼⵓⵙ ⵏ ⵓⵔⴳⴰⵣ ⵏⵏⵙ 
ⵙ ⵜⴰⵥⴰⵢⵜ ⵜⴳⴰ ⵏⵏ ⵜⵉⵣⵎⵎⴰⵔ ⵏⵏⵙ ⴼ ⵖⵉⴽⴰⵏⵏ ⵜⵙⵙⵏ ⵜⴳⵍⵍⵉⵏⵜ 
ⵉⵣ ⴷ ⴰⵔⴳⴰⵣ ⵏⵏⵙ ⴰⴷ ⴷⵉⵙ ⵉⵍⵍⴰⵏ ⵢⵓⵎⵥ ⴰⵙ ⴰⴼⵓⵙ, ⵉⵎⵉⴽⴽ 
ⵉⵙⴰⵡⵍ:

ⵢⴰⵏ ⵉⵎⵉⴽⴽ ! ⵉⵙ ⵜⵓⴼⴰⵎⵜ ⴰⴷ ⵉⵢⵉ ⵜⴰⵊⵊⵎⵜ ⴷⵉⵙ ⵢⴰⵏ - 

ⵉⵎⵉⴽⴽ ?

ⵉⵖⴰⵎⴰ ⴳⵉⵙⵏⵜ ⵎⴰⵢⴰⵏⵏ ⵉⴱⴱⵉ ⵡⵓⵍ ⵏⵙⵏⵜ ⵙⵙⵏⵏⵜ 
ⵜⴰⵎⵎⴰⵔⴰ ⵍⵍⵉⵖ ⵉⵍⵍⴰ, ⵎⵎⴰⵜⵜⵉⵏⵜ ⵙ ⵍⵃⵙⵙ ⴼⴼⴰⵖⵏⵜ 
ⵜⴰⵎⵚⵕⵉⵜ.

ⵉⵙⵙⵓⴷⵎ ⴰⴼⵓⵙ ⵏⵏⵙ. ⵉⵙⴰⵡⵍ ⵉⵏⵏⴰ:

ⵜⴱⴱⵉⵜ ⵜⴰⵙⴰ ⵉⵏⵓ, ⴰⵜⵉ ⵜⵙⵙⵏⵜ ⵎⵏⵛⴽ ⴰⵙ ⴽⵎ ⵃⵎⵍⵖ, - 

ⴰⵔ ⴽⵎ ⴱⴰⵀⵔⴰ ⵜⵜⵉⵔⵉⵖ, ⵓⵔ ⵊⵊⵓ ⴳⵉⵎ ⵥⵕⵉⵖ ⴽⵔⴰ ⵏ 
ⵎⴰⴷ ⵉⵀⵔⵛⵏ ⴰⵡⴷ ⵓⵔ ⵉⵢⵉ ⵊⵊⵓ ⵜⵏⵏⵉⵜ ⴽⵔⴰ ⵓⵔ ⵉⴼⵓⵍⴽⵉⵏ, 
ⵜⴳⵉⵜ ⵜⴰⵎⵖⴰⵔⵜ ⵉⵥⵉⵍⵏ ⵉⵃⵏⵏⴰⵏ, ⴰⵔ ⵜⵜⵥⴰⵍⵍⴰⵖ ⵉⴹ ⵓⵍⴰ 
ⴰⵣⴰⵍ ⴰⴷ ⴽⵎ ⵜⴰⴽⵯⵉ ⵜⵎⴰⴹⵓⵏⵜ ⴰⴷ, ⴽⵎⵎⵉⵏ ⵓⵍⴰ ⵢⵉⵡⵉ ⴰⴷ 
ⵏⵏⵖ ⵉⵍⵍⴰⵏ ⵖ ⵓⴷⵉⵙ ⵏⵏⵎ, ⵉⵖ ⵉⵔⴰ ⵕⴱⴱⵉ ⵔⴰⴷ ⴽⵎ ⵢⴰⴽⵯⵉ 
ⵎⴰⵢⴰⴷ ⴰⵎⵥ ⵖ ⵉⵅⴼ ⵏⵏⵎ ⴰⴷ ⵉⵢⵉ ⵓⵔ ⵜⴼⵍⵜ, ⴰⵜⵉ ⵉⵙ ⴽⴰ 
ⵏⵇⵇⵍ ⵙ ⵜⵎⵙⵙⵓⴷⵓⵜ ⵏ ⵢⵉⵎⵓⴹⴰⵏ ⴰⴷ ⴷ ⵜⴰⵛⴽⵉ ⴰⴷ ⴰⵖ 
ⵜⴰⵡⵉ ⵙ ⵓⴳⴰⴷⵉⵔ ⵙ ⵜⴳⵎⵎⵉ ⵏ ⵓⵙⵓⵊⵊⵉ.

ⵉⴼⵔⴽ ⵉ ⵢⵉⴹⵓⴹⴰⵏ ⵏⵏⵙ ⵎⵎⴰⵙⵙⵏ ⴰⴷⴷⵏ ⴰⵙ ⵉ ⵓⴼⵓⵙ 
ⵉⵙⵙⵓⴷⵎ ⵜⵜ ⵖ ⵉⴳⵏⵣⵉ, ⵜⵎⵍ ⴰⵙ ⴷ ⵢⴰⵜ ⵜⴰⴹⵚⴰ ⵜⵙⵙⵓⵙⵎ 
ⵓⵍ ⵏⵏⵙ.

ⵢⴰⵏ ⵉⵎⵉⴽⴽ ⴰⵔ ⵜⵜⵎⵓⵙⵙⵓ ⴰⵔ ⵜⵜⵢⴰⵙⴰⵢ, ⵜⵓⵎⵥⵜ 
ⵜⵔⴳⴰⴳⴰⵢⵜ ⵉⵖⵔ ⴰⵙⵏⵜ :

ⵉⵏⵏⴰ, ⵍⴰⵍⵍⴰ, ⵜⴰⴳⵯⵔⵔⴰⵎⵜ ⵍⴽⵎⴰⵎⵜ ⵉⵢⵉ ⴷ!- 

ⴳⵏⵜ ⵉⵏⵏ ⵜⴰⵖⵓⵢⵢⵉⵜ ⴷ ⵢⵉⵎⵉ ⵏ ⵜⵎⵚⵕⵉⵜ ⴹⵕⵏⵜ ⵉⵏⵏ 
ⵙ ⴷⴰⵔⵙ ⴰⵔ ⴰⵍⵍⴰⵏⵜ. ⵓⴷⵎ ⵏ ⵜⵎⵖⴰⵔⵜ ⵏⵏⵙ ⵉⵇⵇⵓⵔ ⵉⵖⴰⵎⴰ 
ⴼ ⵜⴼⵔⴰⵙ ⵏ ⵡⴰⵟⵟⴰⵏ ⵍⵍⵉ ⵜⵓⴹⵏ, ⴰⵍⵍⵏ ⵏⵏⵙ ⵕⵥⵎⵏⵜ ⵣⵡⴰⵏⵜ ⵓⵍⴰ 
ⵉⵎⵉ ⵏⵏⵙ ⵉⵇⵇⵓⵔ.

ⵏⵜⵜⴰⵏ ⵉⵇⵇⵓⵔ ⵖ ⵓⴷⵖⴰⵔ ⵏⵏⵙ, ⴰⵔ ⵉⵙⵎⵓⵇⵇⵓⵍ ⵖ ⵓⴷⵎ 
ⵏ ⵜⵎⵖⴰⵔⵜ ⵏⵏⵙ ⵉⵎⵎⵓⵜⵏ, ⵉⵙⵙⵉⵡⵉⴷⵏ, ⴷ ⵉⵎⵎⵉⵙ ⵏⵜⵜⴰⵜ 
ⴰⵔ ⵜⵜⵔⵓ, ⵜⴳ ⵏⵏ ⴰⵎⵥⵥⵓⵖ ⵏⵏⵙ ⵖ ⵓⴷⵉⵙ ⵜⴰⴼⵉ ⵏⵏ ⵎⴰⵙ ⴰⵡⴷ 
ⴰⵔⵔⴰⵡ ⵏ ⵓⴷⵉⵙ ⵉⵎⵎⵓⵜ. ⵉⵇⵇⵏ ⴰⵙ ⴰⵍⵍⵏ, ⵉⴳ ⴰⴼⵓⵙ ⴼ 
ⵉⴳⴳⵉ ⵏ ⵉⵏⵛⵓⵔⵏ ⵉⵔⴰ ⴰⴷ ⴰⵙ ⵉⵇⵇⵏ ⵉⵎⵉ, ⵉⵎⵎⴰⵖ ⴰ ⵉⵍⵍⵉⵖ 
ⵜ ⵉⵇⵇⵏ ⵉⵙⵉⵜⵜⵉ ⵓⴽⴰⵏ ⵣⵖ ⴳⵉⵙ ⴰⴼⵓⵙ ⵉⵕⵥⵎ ⵏⵉⵜ ⴷⴰⵖ ⵙ 
ⵖⵉⴽⵍⵍⵉ ⴼ ⵜⵎⵎⵓⵜ, ⵢⴰⵍⵙ ⴷⴰⵖ ⵉⵇⵇⵏ ⵜ ⵉⵕⵥⵎ ⴷ ⵉⵎⵟⵟⴰⵡⵏ 
ⵙⵍⵎⵓⵎⵉⵏ ⵓⴷⵎ ⵏⵏⵙ ⵓⴳⴳⴰⵔ ⵏ ⵜⵎⵖⴰⵔⵉⵏ ⵍⵍⵉ ⴷⵉⵙ ⵖⵉⵏⵏ ⵉⵍⵍⴰⵏ, 
ⵉⵙⵙⵉⵡⴷ ⵓⵍ ⵏⵏⵙⵏⵜ ⵉⵖⴰⵎⴰ ⴳⵉⵙⵏⵜ, ⵉⵖⴰⵎⴰ ⴼ ⵖⵉⴽⴰⵏⵏ ⴰⵔ ⴰⵙ 
ⵉⵜⵜⵇⵇⵏ ⵉⵎⵉ ⵏⵏⵙ ⴰⵢⵍⵍⵉ ⵖ ⵜ ⵜⵙⵎⴰⵜⵜⵉ ⵉⵎⵎⵉⵙ ⵣⵖ ⵜⴰⵎⴰ 
ⵏ ⵜⵎⵖⴰⵔⵜ ⵏⵏⵙ ⵉⵎⵎⵓⵜⵏ.

ⵉⵖⴰⵎⴰ ⴳⵉⵙ ⵎⴰⵢⴰⵏⵏ ⴱⴰⵀⵔⴰ, ⵉⵎⵉ ⵏ ⵜⵎⵖⴰⵔⵜ ⵏⵏⵙ 
ⵍⵍⴰⵏⵜ ⴳⵉⵙ ⵜⵎⵉⵜⴰⵔ ⵎⴰⵙ ⵜⵔⴰ ⴰⴷ ⴰⵙ ⵜⵏⵏⴰ ⴽⵔⴰ ⵣⵖ ⵡⵓⵍ, 
ⴰⵡⴰⵍ ⵉⴳⴳⵓⵔⴰⵏ ⵓⵔⵜⴰ ⵜⵎⵎⵓⵜ ⵎⴰⵛ ⵓⵔ ⴰⵙ ⵜⵓⴼⵉ ⵉⵛⵇⵇⴰ 
ⴼⵍⵍⴰⵙ ⵎⴰⵢⴰⵏⵏ, ⵜⵎⵎⵓⵜ ⵉⵖⴰⵎⴰ ⵉⵎⵉ ⵏⵏⵙ ⵉⵕⵥⵎ ⵙ ⵖⵉⴽⴰⵏ.

ⵓⵔⴰⵔ ⵏ ⵓⵥⵉⵥⵏ ⵏ ⵜⵎⵍⵙⵉⵜ

ⵙ ⵎⴰⵕⵕⴰ ⵎⴰⴷ ⵢⵓⵙⵉ ⵡⴰⵡⴰⵍ ⵏⵏⵙ ⵏ ⵜⴰⵢⵔⵉ ⴷ 
ⵜⵃⵎⵎⴰⵍⵜ... ⵉⵖⵔ ⴰⵙ.

ⵜⴱⴷⴷ, ⵜⴳⵍⵍⴱ ⴷ, ⵜⵚⴰⴹ.

ⵉⴼⵜⵓ ⴽⵔⴰ ⵉⴳⴰ ⵜ ⵢⴰⵏ ⴳⵉⵙⵏ ⵉⵡⴰⵍⴰ ⵡⴰⵢⵢⴰⴹ, ⵡⴰⵅⵅⴰ 
ⴳⵣⵣⵓⵍⵏ ⴷ ⵥⴹⴰⵢⵏ ⵉⵥⵎⵎⵓⵥⵥⴰⵍ ⵏⵙⵏ, ⵍⵍⴰⵏⵜ ⴳⵉⵙⵏ ⴽⵔⴰ ⵏ 
ⵜⵎⵉⵜⴰⵔ ⵏ ⵜⴰⵢⵔⵉ ⵍⵍⵉ ⵢⵓⵙⵉ ⵡⵓⵍ ⵏ ⴽⵔⴰ ⵉⴳⴰ ⵜ ⵢⴰⵏ ⴳⵉⵙⵏ. 
ⵉⵏⵏⴰ ⵙ ⵉⵎⵉⴽⴽ:

ⵎⴰⴷ ⴰⵎ ⵉⴹⵀⵕⵏ ⴰⵏⵏ ⵜⵜⵓⵔⴰⵔ ⵢⴰⵜ ⵜⵓⵔⴰⵔⵜ ⵜⴰⵎⴰⵢⵏⵓⵜ, ⴰⴷ - 

ⵜⵕⵥⵎ ⵓⵍⴰⵡⵏ ⵏⵏⵖ ⴼ ⵢⴰⵜ ⵜⵎⴰⵡⴰⵢⵜ ⵍⵍⵉ ⵓⵔ ⵏⵙⵙⵉⵏ ?

ⵜⵙⴽⵔⵜ ⵉⵢⵉ ⵜⴰⵃⵎⵓⵎⵎⵔⵜ ⵃⵓⵎⴰ ⴰⴷ ⵜⵜ ⴽⴰ ⵙⵙⵏⵖ.- 

ⵓⵔⴰⵔ ⴰⴷ ⵉⵔⵅⴰ ⴱⵣⵣⴰⴼ, ⵉⴳⴰ ⴰⴷ ⵏⴱⴰⴷⵍ ⵏⴳⵔⴰⵜⵏⵖ - 

ⵜⵊⴰⴽⵉⵟⴰⵜ ⵏⵏⵖ.

ⴰⵡⴰⵍⴰⵢⵏⵏⵉ ⵓⵔ ⴳⴰⴷⴷⴰⵏⵜ, ⵔⴰⴷ ⵉⴳ ⵎⴰⵢⴰⵏⵏ ⵜⴰⴹⵚⴰ, ⴷ - 

ⵔⴰⴷ ⵏⵎⵔⴳ ⵉⵖ ⵏⵍⵙⴰ ⵜⵉⵎⵍⵙⵉⵜ ⵏ ⵡⴰⵢⵢⴰⴹ.

ⵓⵔ ⴳⵉⵙ ⴰⵅⵛⵛⴰⵏ ⵉⵖ ⵏⵓⵔⵎ ⵎⴰⵢⴰⴷ.- 

ⵍⵍⵉⵖ ⴱⴰⴷⵍⵏ ⵜⵉⵎⵍⵙⵉⵜ ⵏ ⵜⵊⴰⴽⵉⵟⴰ, ⵜⴼⴼⵓⵖ ⴷ ⵣⵖ 
ⴳⵉⵙⵏ ⵢⴰⵜ ⵜⴰⴹⵚⴰ ⵙⵙⵏⵏ ⵣⵖ ⴳⵉⵙ ⵎⴰⴷ ⵉⵃⴱⴰ ⵡⵓⵍ ⵏ ⴽⵔⴰ 
ⵉⴳⴰ ⵜ ⵢⴰⵏ ⴳⵉⵙⵏ.

ⵢⵓⵎⵥ ⴰⵎⴳⴳⵕⴹ ⵏ ⵜⵊⴰⴽⵉⵟⴰ, ⵉⵣⴷⵉ ⵜ ⵉⵏⵏ ⴷ ⵓⵎⴳⴳⵕⴹ 
ⵏⵏⵙ, ⵢⴰⵙⵉ ⴰⴳⴰⵢⵢⵓ ⵏⵏⵙ ⵉⵏⵏⴰ:

ⵜⵉⵎⵍⵙⵉⵜ ⵏⵏⵎ ⵜⵥⴹⴰⵢ ⵙ ⵉⵥⵕⴰⵏ ⵓⵎⵍⵉⵍⵏ, ⵃⴱⴰⵏ ⵙ ⵜⵓⴳⵯⴰ - 

ⵍⵍⵉ ⴼ ⵜⵍⵍⴰ ⵜⵖⵍⵉ ⵏ ⵣⵉⴽⴽ, ⵥⴹⴰⵕⵖ ⴰⴷ ⵙⵍⵍⴰⵖ ⵉ ⵡⴰⵡⴰⵍ 
ⵏ ⵓⵖⵍⴱⴰⵣ ⵏⴳⵔⴰⵙⵏ, ⵣⵓⵏ ⴷ ⵉⵖ ⴷ ⵉⵎⵓⵏ ⵓⵥⴰⵡⴰⵏ ⴰⵎⴰⴹⵍⴰⵏ 
ⵉⵙⵙⵓⵜⵍ ⵉ ⵜⴼⵔⴰⵡⵉⵏ ⵏⵏⵙ.

ⵜⵙⵙⵓⵜⵍ ⵙ ⵜⵊⴰⴽⵉⵟⴰ ⵉⵃⵍⵓⵍⴼⵏ ⵎⵏⵏⴰⵡⵜ ⵏ ⵜⵉⴽⴽⴰⵍ, 
ⵜⴰⵎⵥ ⵢⴰⵏ ⵓⴳⵣⵣⵓⵎ ⴳⵉⵙ, ⵜⵙⵔⵙ ⵜ ⵉⴳⴳⵉ ⵏ ⵉⴷⵎⴰⵔⵏ ⵏⵏⵙ, 
ⵜⴰⵍⵍ ⴷ ⴰⴳⴰⵢⵢⵓ ⵏⵏⵙ, ⵜⵙⵙⵉⵏⴼ ⴰⵣⵣⴰⵔ ⵏⵏⵙ ⵣⵖ ⵓⴷⵎ, ⴰⵔ 
ⵏⵉⵜ ⵜⴹⵚⵚⴰ ⴰⵛⴽⵓ ⵜⵙⵙⵏ ⵉⴼⴰⵍⴰⵏ ⵏ ⵓⵔⴰⵔ ⴰⴷ ⵜⵏⵏⴰ : 

ⵖ ⵜⵎⵍⵙⵉⵜ ⵏⵏⴽ ⵍⵍⴰⵏ ⴳⵉⵙ ⵉⵥⵕⴰⵏ ⵉⴳⴰⵏ ⵉⵙⴳⴳⴰⵏⵏ, ⵉⵍⵍⴰ - 

ⴳⵉⵙⵏ ⵡⴰⴷⴰⵍ, ⴷ ⵉⴳⴹⴰⴹ ⵜⵜⴳⵍⵉⵏ, ⵜⵎⴷⵉⵜ ⴰⵙⵏ ⴼ ⴰⴷ 
ⵜⵜⵉⵔⵉⵔⵏ.

ⵉⵎⵎⵓⵙⵙ ⴳⵉⵙ ⴽⵔⴰ, ⵉⵕⵥⵎ ⵉⴼⴰⵙⵙⵏ ⵏⵏⵙ ⵉⵙⵔⵙ 
ⵜⵏ ⵉⴳⴳⵉ ⵏ ⵉⴷⵎⴰⵔⵏ ⵏⵏⵙ, ⵉⵎⵎⴰⵖ ⴰⴷ ⵉⵃⴱⵓ ⵜⴰⴹⵚⴰ ⵏⵏⵙ:

ⵉⵖⵎⵔⴰⵏ ⵙⵡⴰⵏ ⵣⵖ ⵍⵃⵏⴰⵏⵜ, ⴷ ⵉⴷⵎⴰⵔⵏ ⴳⴰⵏ ⵣⵓⵏ ⴷ ⵜⵉⵖⵔⵉ - 

ⵏ ⵉⴷⵉⴽⵍ ⴰⵔ ⵜⵙⴰⵡⴰⵍ ⴼ ⵎⴰⴷ ⵉⴳⴰ ⴱⵓ ⵜⴰⵢⵔⵉ.

ⵜⵙⵙⵓⵜⵍ ⵙ ⵜⵊⴰⴽⵉⵟⴰ ⵢⴰⵜ ⵜⵡⴰⵍⴰ ⵢⴰⴹⵏⵉ, ⵜⴱⴷⴷ, 
ⵜⴳⴳⵔ ⵉ ⵢⵉⴱⵉⵍⵍⵓ ⵏⵏⵙ ⵜⵏⵏⴰ:

ⴰⴳⵯⵏⵙ ⵏ ⵜⵊⴰⴽⵉⵟⴰ ⵏⵏⴽ, ⵉⵍⵎⵓⵎⵉ ⵙ ⵎⴰⴷ ⵉⵍⵍⴰⵏ ⴳ ⵡⵓⵍ ⵏⵏⴽ, - 

ⴽⵔⴰ ⵏ ⵉⴼⴰⵍⴰⵏ ⵏⵏⵙ ⵜⵜⴳⵯⵏⴰⵏ ⵙ ⵜⵙⵙⴳⵏⵉⵜ ⵏ ⵓⵅⵛⵛⴰⵏ, ⵉⵎⵎⴰ 
ⵜⵉⵊⴰⵔⵔⴰⵢⵉⵏ ⵏⵏⵙ ⴼⵜⴰⵏⵜ ⴰⴷ ⴹⵕⵏⵜ, ⴷ ⴽⵔⴰ ⴳⵉⵙⵏ ⵉⵔⴽⵯⵙ 
ⵣⵓⵏ ⴷ ⵉⵜⵔⴰⵏ ⵏ ⵜⵖⵕⴹⵉⵏ ⵏ ⵜⴰⴳⵓⵜ.

ⵉⵙⵔⵙ ⵜⵊⴰⴽⵉⵟⴰ ⵉⴳⴳⵉ ⵏ ⵉⴷⵎⴰⵔⵏ ⵏⵏⵙ, ⵍⵍⵉ ⵖ ⴷ 
ⵢⵓⵙⵉ ⴰⴳⴰⵢⵢⵓ ⵏⵏⵙ ⵣⵖ ⵡⴰⴳⵯⵏⵙ ⵏ ⵜⵊⴰⴽⵉⵟⴰ ⵉⴽⴹⵓ ⴽⵔⴰ ⵣⵖ 
ⵜⵓⵊⵊⵓⵜ ⵏⵏⵙ, ⵢⴰⵍⵍ ⴷ ⵉⴳⵏⵣⵉ ⵏⵏⵙ ⵉⵏⵏⴰ:

ⵖ ⵜⵎⵍⵙⵉⵜ ⵏⵏⵎ ⵜⵓⵊⵊⵓⵜ ⵏ ⵜⴳⵓⴹⵉ ⴷ ⵓⵏⵣⴳⵓⵎ, ⴷ ⵉⵊⴷⴷⵉⴳⵏ - 

ⵏ ⵍⴼⵕⵉⵥ ⵉⵟⵏⵏⴰⵥⵏ, ⴷ ⴽⵔⴰ ⵏ ⵜⴱⵔⴰⵜⵉⵏ ⵜⵜⵢⵓⵔⴰⵏⵜ ⵅⴼ 
ⵉⴳⴳⵉ ⵏ ⵜⴼⵔⴰⵡⵉⵏ ⵉⵔⵛⴰⵏ ⴰⵔ ⵜⵏⵜ ⵉⵜⵜⴰⵡⵉ ⵡⴰⴹⵓ ⵙ ⵢⴰⵏ 
ⵓⴱⵔⵉⴷ ⵉⵍⵍⴰⵙⵏ.

ⵜⵔⴰⵔ ⴰⵙ ⵙ ⵡⴰⵡⴰⵍ ⵉⴷⵓⵙⵏ :

ⵖ ⵉⴱⴰⵍⵍⵡⴰⵏ ⵏⵏⴽ ⴰⵏⴼⵓⵔ ⵏ ⴽⵔⴰ ⵏ ⵉⴷⵔⵉⵎⵏ ⵓⵔ ⵜⵏ ⵏⵙⵙⵉⵏ, - 

ⵜⵃⴱⵉⵜ ⵜⵏ ⵉ ⵓⵣⵎⵣ ⴰⴷ, ⴷ ⴽⵔⴰ ⵏ ⵜⵊⴰⵔⵔⴰⵢⵉⵏ ⴱⴱⵉⵏⵜ 
ⵣⵖ ⵢⴰⵜ ⵜⵎⵍⵙⵉⵜ ⵉⵣⵔⵉ ⴼⵍⵍⴰⵙ ⵓⵣⵎⵣ ⵏ ⵜⴰⵙⵓⵜⵉⵏ ⴼ 
ⵜⴰⵙⵓⵜⵉⵏ ⴷ ⴽⵔⴰ ⵏ ⵉⴳⵯⵣⵎⴰⵏ ⵏ ⵓⵊⵡⴰⵢ ⵉⵜⵜⴳⵯⵏⴰⵏ ⵙ ⵉⵍⵓⴼⵙⴰⵏ 
ⵏ ⵜⴰⵢⵔⵉ ⵜⵜⴰⵡⵎⴹⴰⵍⵏ ⵖ ⵜⵉⵍⵍⴰⵙ ⵣⵓⵏ ⴷ ⴰⴳⴰⵢⵢⵓ ⵏ ⵓⵊⵄⵓⴼ 
ⵉⴽⵚⵓⴹⵏ.

ⵉⵥⴳⴳⵯⴰⵖ ⵓⴷⵎ ⵏⵏⵙ ⵣⵖ ⵡⴰⵡⴰⵍ ⵍⵍⵉ ⴰⵙ ⵜⵏⵏⴰ, ⵉⵙⴽⵔ 
ⵢⴰⵜ ⵜⴰⴹⵚⴰ ⵏ ⴱⵣⵣⵉⵣ, ⵉⵏⵏⴰ:

ⵖ ⵏⴳⵔ ⵉⴱⴰⵍⵍⵡⴰⵏ ⵏ ⵜⵊⴰⴽⵉⵟⴰ ⵏⵏⵎ: ⵍⵃⵔⵓⵣⴰⵜ ⴷ ⵜⵓⵎⵎⵉⵙⵉⵏ - 

ⴷ ⵉⵙⴰⴼⴰⵔⵏ ⴷ ⵜⵖⴹⴼⵜ ⵏ ⵉⵏⵛⵓⵔⵏ ⵜⵛⵛⴰ ⵜⴰⴽⴰⵜ, ⵉⴼⴰⵙⵙⵏ 
ⵉⴱⴰⵙⵍⵏ, ⴷ ⴽⵔⴰ ⵏ ⵓⵎⴰⵔⴳ ⵏ ⵓⵃⵡⴰⵛ, ⵉⵏⵎⵓⴳⴳⴰⵔⵏ ⵏ ⵢⵉⴳⴹⴰⴹ 
ⵉⵜⵜⵡⴰⵔⴳⴰⵏ, ⴷ ⵉⵊⴷⴷⵉⴳⵏ ⵍⵍⵉ ⵓⵔ ⵉⵍⵉⵏ ⵜⵓⵊⵊⵓⵜ ⵡⴰⵍⴰ 
ⵉⴽⵯⵍⴰⵏ...

ⵉⴳⴰ ⵡⵓⴷⵎ ⵏⵏⵙ ⵣⵓⵏ ⴷ ⴰⵇⵇⴰⵡⵛ ⵙ ⵜⵥⵓⵖⵉ, ⵓⵔ ⵜⵓⴼⵉ 
ⴰⴷ ⵙⵓⵍ ⵜⴼⵉⵙⵙ, ⵉⴳⵔⴰⵡⵍ ⴷⴰⵔⵙ ⵡⴰⵡⴰⵍ, ⵜⴳⴰ ⵣⵓⵏ ⴷ ⵢⴰⵏ 
ⵓⴳⴹⵉⴹ ⵉⴼⴼⵔⵜⵍⵏ ⵣⵖ ⵉⴼⴰⵙⵙⵏ ⵏ ⵢⴰⵏ ⵓⵃⴰⵎⵓⵛ ⵉⴹⵚⵕⵏ.

ⵖ ⵜⵙⵜⵖⵉⵏ ⵏ ⵜⵊⴰⴽⵉⵟⴰ ⵏⵏⴽ, ⵓⵙⵎⴰⵏ ⵉⵙⵙⴰⵍⵍⴰⵏ ⴰⴳⴳⴰⴳⵏ ⵏ - 

ⵡⴰⵢⵢⵓⵔ ⵏ ⵜⴰⵢⵔⵉ, ⴷ ⵜⴰⴹⵚⴰ ⵉⵍⴰⵏ ⵉⴽⵯⵍⴰⵏ, ⴰⵔ ⵜⵙⵏⵓⴼⵓⵍ 
ⵡⴰⵏⵏⴰ ⵜⵜ ⵉⵥⵕⴰⵏ, ⴷ ⵜⵉⵙⵙⵉⵜ ⵢⵓⵎⴰⵏ ⴽⵔⴰ ⵏ ⵜⵡⵍⴰⴼⵉⵏ ⵓⵔ 
ⵉⵛⵏⴰⵏ.

ⵉⵙⵙⴼⴹ ⵉⴳⵏⵣⵉ ⵏⵏⵙ ⵉⵍⴳⴳⵯⴰⵖⵏ ⵙ ⵓⴼⵓⵙ ⵏ ⵜⵊⴰⴽⵉⵟⴰ 
ⵏⵏⵙ ⵉⵏⵏⴰ:

ⴰⵔ ⵜⵜⵎⵍⵉⵍⵍⵉⵢⵏ ⵖ ⵓⴳⵯⵏⵙ ⵏ ⵉⴷⵎⴰⵔⵏ ⵏ ⵜⵊⴰⴽⵉⵟⴰ ⴽⵔⴰ ⵏ - 

ⵉⵊⴷⴷⵉⴳⵏ ⵓⵔ ⵜⵙⵙⵏⵜ ⵙ ⵡⴰⵜⵉⴳ ⵏⵏⵙⵏ, ⴰⵡⴷ ⵓⵔ ⵜⵓⴼⵉ 
ⴰⴷ ⵜⴰⵎⵥ ⵓⵏⵛⵓⴹ ⵏⵏⵙ, ⴰⵛⴽⵓ ⴰⵔ ⵜⵜⵖⴰⵡⴰⵍ ⴽⵔⴰ ⵏ ⵓⵟⵟⵓⵏⵏ 
ⵜⴱⵓⴷⵍ ⵜⵉⵔⵔⴰ ⵏⵏⵙ.

ⵜⵎⵎⵓⵙⵙ. ⵜⴰⵍⵍ ⵜⵊⴰⴽⵉⵟⴰ ⵙ ⴷⴰⵔ ⵓⵏⴼⵓⵔ ⵏⵏⵙ, ⵜⵍⴷⵉ 
ⵜⵜ ⵙ ⵉⵣⴷⴷⴰⵔ ⵙ ⵜⵎⵓⵔⵔⴰⵏⵜ, ⴰⴽⵯⵉⵏ ⴷ ⵉⵎⵟⵟⴰⵡⵏ ⵣⵖ 
ⵡⴰⵍⵍ ⵏⵏⵙ, ⵉⵍⵓⵃ ⵜⵏ ⴷ ⴽⵔⴰ, ⵓⵔ ⵜⵥⴹⴰⵕ ⴰ ⵜⵏ ⵜⴳⵍⵉ ⵜⵏⵏⴰ:

ⵖ ⵜⵊⴰⴽⵉⵟⴰ ⵏⵏⴽ ⴰⵥⵉⵥⵏ ⵏ ⵡⴰⵔⵔⴰⵡ ⵉⴳⴰⵏ ⴰⵎⵥⵢⴰⵏ, 
ⴷ ⵉⵏⵣⵉⵔⵏ ⵥⵎⵎⴰⵏⵜ ⵣⵖ ⵓⵊⴷⴷⵉⴳ ⵏ ⵓⴽⵏⴰⵔⵉ, ⴷ ⵡⴰⴹⵉⵍ 
ⵉⵏⵡⴰⵏ ⵙ ⵜⵎⵓⵔⵔⴰⵏⵜ ⴷ ⵜⵎⵎⴰⵔⴰ, ⵖ ⵜⵙⵜⵖⵉⵏ ⵏⵏⵙ ⵍⵍⴰⵏ ⴳⵉⵙ 
ⵉⵙⵡⵉⵏⴳⵉⵎⵏ ⵉⵍⴰⵏ ⵉⵙⵏⵏⴰⵏⵏ. ⵎⴰⵏⵡⴰ ⵜⵥⵕⵉⵜ ⴰ ⵉⴳ ⵓⵟⵟⵓⵏ 
ⴰⵎⴳⴳⴰⵔⵓ?

ⵉⵥⵕⴰ ⵎⴰ ⵙ ⴷ ⵓⵔⴰⵔ ⴰⴷ ⵏⵏⵙ ⵉⵡⵔⵔⵉ ⵉⴳⴰ ⵢⴰⵜ 
ⵜⵎⵓⴽⵔⵉⵙⵜ ⵓⵔ ⵉⵔⵅⵉ ⴰⴷ ⵣⵖ ⴳⵉⵙ ⵉⴼⴼⵓⵖ, ⵉⵜⵜⵓ 
ⵉⴱⵔⵔⴰⵢⵏ ⵏⵏⵙ. ⴰⵔ ⵉⵙⵃⵍⵓⵍⵍⵓⴼ ⵓⴷⵎ ⵏⵏⵙ ⵙ ⵍⵃⵏⴰⵏⵜ:

ⵉⵔⵡⴰⵙ ⴰⵢⵢⵓⵔ ⴰⴷ ⵉⵙ ⴷ ⵉⴼⵍ ⵉⵔⵏ ⵉⵎⴰⵢⵏⵓⵜⵏ ⵓⵔ - 

ⵏⵙⵙⵉⵏ ⵜⵉⵣⵉ ⵏⵏⵙⵏ, ⵓⵔ ⵏⵙⵙⵉⵏ ⵎⴰ ⵉⵙⴽⵔⵏ ⴰⵎⵓⴷ ⵓⵍⴰ ⵎⴰ 
ⵉⵜⵜⵟⵏⴰⵥⵏ.

ⵉⵙⵙⵔⴽⵯⵙ ⵓⴷⵎ ⵏⵏⵙ ⵙ ⵓⴼⵓⵙ ⵏ ⵜⵊⴰⴽⵉⵟⴰ, ⵉⴼⴼⵓⵖ 
ⴷ ⵡⴰⵡⴰⵍ ⵏⵏⵙ ⵉⴳⴰ ⵜⴰⴹⵚⴰ ⵢⴰⵢⵡⵓⵍⵏ, ⵉⵔⴰ ⴰ ⵙⵉⵙ ⵉⵙⵙⵅⵙⵉ 
ⵜⴰⴽⴰⵜ ⵏ ⵉⵡⴰⵍⵉⵡⵏ ⵍⵍⵉ ⵉⴳⴳⵓⵜⵏ ⵏⴳⵔⴰⵙⵏ ⴰⵛⴽⵓ ⵉⴽⵚⵓⴹ ⴰⴷ 
ⵍⴰⵃ ⵜⴰⵎⵉⵎⵜ ⵏ ⵜⴰⵢⵔⵉ ⵍⵍⵉ ⵉⵍⵍⴰⵏ ⵏⴳⵔⴰⵙⵏ, ⵛⵛⵕⵊⵎ ⵍⵍⵉ 
ⵉⵏⵏⵓⵕⵥⵎ, ⵉⵣⵔⵉ ⴳⵉⵙ ⴽⵔⴰ ⵏ ⵡⴰⴹⵓ ⵉⵙⵙⵍⴰⵃ ⴰⵥⵉⵥⵏ ⵏ 
ⵜⴰⵢⵔⵉ, ⵉⵎⵓⵏ ⴷⵉⵙ ⴰⵔ ⵉⵙⵏⵚⵚⵉⴳ ⵙ ⵜⴽⵚⵚⴰⴹ.

ⴽⵔⴰ ⵏ ⵜⵉⵣⵉ ⵉⴼⵙⵙⵏ ⵜⵖⵍⵉ, ⵜⴳⴰ ⵜⴰⵔⴰ ⵜⵏ ⵉⴱⴹⴰⵏ, 
ⵉⵣⵣⵔⵉ ⵉⴹⵓⴹⴰⵏ ⵏⵏⵙ ⴼ ⵓⴷⵎ ⵏⵏⵙ, ⵢⴰⵎⵥ ⵓⴷⵎ ⵏⵏⵙ ⵙ ⵉⴼⴰⵙⵙⵏ 
ⵏⵏⵙ ⵉⵏⵏⴰ:

ⵔⵉⵖ ⵍⵍⵉ ⵖ ⵏⴱⴰⴷⵍ ⵜⵉⵎⵍⵙⵉⵜ (ⵜⵊⴰⴽⵉⵟⴰ), ⴰⴷ ⵉⵍⵙ - 

ⴽⵔⴰ ⵉⴳⴰ ⵜ ⵢⴰⵏ ⴳⵉⵜⵏⵖ ⵡⴰⵢⵢⴰⴹ ⵉⵥⵕ ⵜⵉⵔⵖⵉ ⵏⵏⵙ ⴷ 
ⵜⵓⵊⵊⵓⵜ ⵏⵏⵙ, ⵓⵏⵛⵓⴹ ⵏ ⵉⴷⵎⴰⵔⵏ ⵏⵏⵙ ⴱⴰⵛ ⴰ ⵏⴷⴷⵔ ⵢⴰⵜ 
ⵜⵉⵣⵉ ⵏ ⵜⴰⵢⵔⵉ ⵍⵍⵉ ⵉⵍⵍⴰⵏ ⵏⴳⵔⴰⵜⵏⵖ, ⵡⴰⵅⵅⴰ ⵉⵍⵍⴰ ⵡⴰⴹⵓ 
ⵉⵙⵎⵎⵉⴹⵏ, ⵓⵔ ⴳⵉⵙ ⴰⵅⵛⵛⴰⵏ ⴰⴷ ⵏⵥⵕ ⵜⴰⴳⴰⵏⵉⵏ ⴷ ⵢⵉⵍⵍⵏ.

ⵓⵔ ⴰⴷ ⵜⵜⵟⵏⴰⵥⵖ, ⵍⵍⵉⵖ ⵍⵙⵉⵖ ⵜⵊⴰⴽⵉⵟⴰ, ⵏⵏⵉⵖ ⴷ ⵓⴳⴰⵢⵢⵓ - 

ⵉⵏⵓ ⴳⵉⵖ ⴱⵍⵍⴰⵔⵊ ⵉⵜⵜⴰⵢⵍⴰⵍⵏ ⵙ ⵜⵎⵍⵙⵉⵜ ⵏ ⵍⵎⵍⴼ ⵜⴳⵯⵏⴰ 
ⵜⵜ ⵢⴰⵜ ⵜⵎⵖⴰⵔⵜ ⵜⴰⵡⵙⵙⴰⵔⵜ ⵣⵖ ⵢⴰⵏ ⵓⵣⵎⵣ ⵍⵍⵉ ⵏⵏ 
ⴱⴰⵀⵔⴰ ⵢⴰⴳⴳⵓⴳⵏ ⵉⵣⵔⵉⵏ, ⴰⵔ ⵜⵜⴰⵢⵍⴰⵍⵖ ⴰⵔ ⵜⵜⴰⵢⵡⵓⵍⵖ 
ⵖ ⵢⴰⵏ ⵓⵥⴰⵡⴰⵏ ⵉⴳⴰⵏ ⴰⵎⴰⵢⵏⵓ, ⵍⵍⵉ ⵖ ⴷ ⴼⵍⵍⴰ ⴹⵕⵏ ⴽⵉⴳⴰⵏ ⵏ 
ⵉⵙⵡⵉⵏⴳⵉⵎⵏ ⵓⵔ ⵉⵥⵉⵍⵏ, ⵉⴹⵕ ⴷ ⵏⵉⵜ ⴱⵍⵍⴰⵔⵊ ⵣⵖ ⵡⵉⵙⵙ 
ⵙⴰ ⵏ ⵉⴳⵏⵡⴰⵏ ⵜⵉⴳⵯⵕⵉⵥ ⵜ.

ⵍⵍⵉ ⵖ ⵍⵙⵉⵖ ⵜⵊⴰⴽⵉⵟⴰ ⵏⵏⵎ, ⵉⵍⵙⴰ ⵉⵢⵉ ⵓⵎⴰⵔⴳ ⵏⵏⵎ, - 

ⵜⵉⵍⵉ ⴳⵉⵜⵉ ⵜⴰⵢⵔⵉ ⵏⵏⵎ, ⵜⵉⵡⵉ ⵉⵢⵉ, ⵜⴹⵕ ⴼ ⵡⵓⵍ ⵉⵏⵓ 
ⵜⵙⵍⵎⵓⵎⵉⵜ.

 ⵢⴰⵎⵥ ⵉⴼⴰⵙⵙⵏ ⵏⵏⵙ, ⴰⵔ ⵉⴹⵚⵚⴰ, ⴰⵛⴽⵓ ⵜⴳⵯⵕⴰⵥ ⵜ ⴼ 
ⵎⴰⴷ ⵉⵏⵏⴰ , ⵉⵔⴰ ⴰⴷ ⵉⵙⵙⵔⴽⵯⵙ ⵎⴰⵢⴰⵏⵏ ⴰⵔ ⵏⵉⵜ ⵉⴹⵚⵚⴰ.

ⵉⵙⴰⵡⵍ, ⵉⵏⵏⴰ ⵙ ⵢⴰⵜ ⵜⵎⴷⵢⴰⵣⵜ ⵉⴼⵓⵍⴽⵉⵏ :

ⴽⵎⵎⵉⵏ ⴰ ⵉⴳⴰⵏ ⴰⵡⵡⵔⵏ ⵏ ⵢⵉⴳⴳⵉ ⵏ ⵉⵊⵊⵉⴳⵏ ⵍⵍⵉ ⵉⵙⴰⵍⴰⵏ - 

ⵜⵓⴷⵔⵜ ⵏ ⵜⴼⵙⵓⵜ, ⴰⴷⵊ ⵉⵢⵉ ⴰⴷ ⵉⵍⵉⵖ ⵖ ⵜⴼⵙⵓⵜ ⵏⵏⵎ, ⴰⴷ 
ⴳⵯⵏⵖ ⵉⴳⴳⵉ ⵏ ⵉⴼⵔⴰⵡⵏ ⵏ ⵢⵉⵊⵊⵉⴳⵏ ⵏⵏⵎ.

ⵜⵙⵙⵅⵙⵉⵜ ⵜ ⵜⴰⴽⴰⵜ, ⵍⵍⵉ ⵙ ⵓⵔ ⵥⴹⴰⵕⵏ ⵡⴰⵎⴰⵏ ⵏ ⵢⵉⵍⵍ - 

ⴰⴷ ⵜⵜ ⵙⵙⵅⵙⵉⵏ, ⴽⵢⵢⵉⵏ ⴰ ⵉⴳⴰⵏ ⴰⵙⴰⴼⴰⵔ ⵉⵏⵓ ⵜⴹⵕⵜ 
ⵉⴳⴳⵉ ⵏ ⵉⴱⵔⵔⴰⵢⵏ ⵏ ⵡⵓⵍ ⵉⵏⵓ ⵊⵊⵉⵏ.

ⵎⴰⵕⵕⴰ ⵏ ⵉⵏⴼⵓⵍⵏ ⴰⵔ ⴼⵍⵍⴰⵙⵏ ⵙⵙⵓⵜⵓⵍⵏ ⵉⵜⵔⴰⵏ ⴷ ⵉⵏⴼⵓⵍⵏ - 

ⵢⴰⴹⵏⵉⵏ ⴷ ⴽⵉⴳⴰⵏ ⵏ ⵢⵉⵔⵏ, ⴰⴱⵍⴰ ⴰⵏⴼⵓⵍ ⵏⵏⵖ 

ⵏ ⵡⴰⴽⴰⵍ ⴰⵣⴳⵣⴰ ⵉⵍⵍⴰ ⴷⴰⵔⵙ ⵢⴰⵏ ⵡⴰⵢⵢⵓⵔ, ⵉⵙ ⵔⴰⴷ 
ⵜⴳⵜ ⴰⵏⴼⵓⵍ ⵉⵏⵓ ⵏ ⵉⴳⵏⵡⴰⵏ ?

ⵜⴱⵓⵙ ⵜ ⵙ ⵢⴰⵏ ⵉⵥⵕⵉ ⵉⴳⴰⵏ ⵜⴰⵢⵔⵉ ⵉⵔⵖⴰⵏ, ⵜⵎⵎⵓⵙⵙ 
ⵜⵏⵏⴰ:

ⵡⴰⵍⴰⵢⵏⵏⵉ ⵙⵓⵅⵅⵔ ⵉⵏⵏ ⵉⴼⴰⵍⴰⵏ ⵏ ⵜⴰⴽⴰⵜ ⵏⵏⴽ ⵣⵖ ⵜⵙⴳⵉⵡⵉⵏ - 

ⵉⵏⵓ.

ⵙ ⵜⴰⵢⵔⵉ ⵏⵏⵙⵏ ⵣⴷⵉⵏ, ⵎⵃⴰⴷⴰⵏ, ⵃⴱⴰⵏ ⵉⴳⵓⵢⵢⴰ ⵙ 
ⵜⵎⵍⵙⵉⵜ ⵏⵏⵙⵏ, ⴳⴰⵏ ⵢⴰⵏ, ⵉⴳ ⵓⵙⴽⵍⵓ ⵢⴰⵏ, ⵍⵓⵃⵏ ⴷ ⵉⵡⴰⵍⵉⵡⵏ ⵏ 
ⵜⴰⵢⵔⵉ ⵖ ⵉⴷⵍⵉⵙⵏ ⴰⴷ ⴰⵎⵓⵏ ⵉⵖⵔⵎⴰⵏ ⴷ ⵓⵎⴰⴹⴰⵍ, ⵉⴳ ⵡⴰⵡⴰⵍ 
ⵏⵏⵙⵏ ⴰⵎⴰⵔⴳ ⵢⵓⵙⵉ ⵉⵙⴰⴼⴼⵏ ⴷ ⵉⵖⵣⵔⴰⵏ ⴷ ⵜⵓⴳⴰ ⵏ ⵉⵣⴰⵖⴰⵔⵏ, 
ⴷ ⵜⴰⴷⴷⴰⴳⵉⵏ ⵏ ⵜⴰⴳⴰⵏⵉⵏ, ⴷ ⵡⴰⴹⵉⵍ ⵏ ⵜⴰⵢⵔⵉ, ⵣⴷⵉⵏ ⴼⵍⵏ 
ⴰⴱⴰⵔⴰⵣ ⵉ ⵡⵉⵢⵢⴰⴹ ⵖ ⴷⴷⵓ ⵓⵥⵉⵥⵏ ⵏ ⵜⵎⵍⵙⵉⵜ.

ⵏⴽⴽⵉⵏ ⵉⵏⵉⴳⵉ

ⵏⴽⴽⵉⵏ ⵉⵏⵉⴳⵉ... ⵉⵖ ⴰ ⴷⵉⵜⵉ ⵉⴹⵚⵚⴰ ⴱⴰⴱⴰ ⴰⵔ ⵉⵢⵉ 
ⵉⵜⵜⵉⵏⵉ: “ⵉⵏⵉⴳⵉ ⵏ ⵜⵎⴰⵣⵉⵖⵜ”. ⵜⴰⵣⴷⴰⵢⵜ ⴷ ⵢⴰⵏ ⵉⵎⵏⵖⵉ 
ⵉⵣⵔⵉ ⵖ ⵓⵎⵣⵔⵓⵢ...

ⴰⵃⵓⴷⵔⵉ ⴰⵎⴰⵣⵉⵖ ⵙ ⵡⴰⵟⵟⴰⵚ...

ⴰⵣⴳⵏ ⵏ ⵜⵓⵙⵙⵏⴰ... ⴰⵣⴳⵏ ⵏ ⵓⵎⴰⵙⵙⵏ... ⴰⵣⴳⵏ ⵏ ⵓⵔⴳⴰⵣ... 
ⴰⵣⴳⵏ ⵏ ⵓⵙⴳⴷ... ⴰⵣⴳⵏ ⵏ ⵜⵄⵉⵍⵎⴰⵏⵉⵜ... ⴷ ⴽⵉⴳⴰⵏ ⵏ ⵜⵓⴷⵔⵜ 
ⵉⵏⵓ ⴳⵉⵖ ⵡⴰⵔ ⴰⵙⴳⴷ...

ⴰⵣⴳⵏ ⵏ ⵜⴱⵓⴷⵔⴰⵔⵜ ⴷ ⵓⵣⴳⵏ ⵏ ⵜⵖⵔⵎⴰ...

ⵏⴽⴽⵉⵏ ⵓⵔ ⴳⵉⵖ ⵣⵖ ⵎⴰⵏⵉ ⵓⵍⴰ ⵢⴰⵜ... ⵓⵔ ⵉⵢⵉ ⵜⵓⵎⵉ 
ⵜⵖⵔⵎⵜ, ⵓⵔ ⵉⵢⵉ ⵉⵙⵙⵏ ⵓⴷⵛⴰⵕ... ⵖ ⵜⵖⵔⵎⵜ, ⵏⵏⵉⵖ ⴷ 
ⵓⴳⴰⵢⵢⵓ ⵉⵏⵓ: “ⴳⵉⵖ ⴰⴱⵓⴷⵔⴰⵔ”. ⵖ ⵜⵎⴰⵣⵉⵔⵜ ⵏⵏⵉⵖ: “ⴳⵉⵖ 
ⴰⵖⵔⵎⵉ... “. ⵖ ⵓⵎⴳⴳⴰⵔⵓ ⵊⵍⵉⵖ ⵀⵍⵍⵉ ⵏⴳⵔⴰⵙⵏ... 

ⵜⵉⵎⵎⵓⵖⵔⴰ ⵉⵏⵓ ⵜⵎⴷⵓⴷⴰ... ⴰⵔ ⴼⵜⵜⵓⵖ ⵙ ⵓⵙⴽⴽⴰⵍ 
ⴷ ⵜⴽⵚⵚⴰⴹ, ⵓⵔ ⵙⵙⵏⵖ ⵎⴰⴷ ⵣⵖ ⴽⵚⵓⴹⵖ, ⵡⴰⵍⴰⵢⵏⵏⵉ ⵍⵍⴰⵏⵜ 
ⵜⴽⵚⵚⴰⴹ ⵖ ⵓⴳⵯⵏⵙ ⵉⵏⵓ... ⵎⴰⵢⴰⴷ ⵙⵙⵎⵖⵉⵏ ⵜⵜ ⴳⵉⵜⵉ 
ⵜⴰⵙⵓⵜⵉⵏ ⴼ ⵜⴰⵙⵓⵜⵉⵏ...

ⴽⵚⵓⴹⵖ ⵣⵖ ⵕⴱⴱⵉ (ⴰⴽⵓⵛ)... ⵣⵖ ⵉⵏⴼⵍⵓⵙⵏ... 
ⵣⵖ ⵓⵏⵍⵎⴰⴷ, ⴷ ⵣⵉ ⴱⴰⴱ ⵏ ⵜⵡⵓⵔⵉ ⵉⵏⵓ... ⵏⴽⴽⵉⵏ ⵖ 

ⵓⵎⵏⵉⴷ ⵏⵏⵙⵏ ⵓⵔ ⴳⵉⵖ ⵢⴰⵜ... ⵜⵓⵙⵙⵏⴰ ⵉⵏⵓ ⵡⴰⵅⵅⴰ ⵓⵔ ⵜⴳⵉ 
ⵢⴰⵜ ⴷⴰⵔⵉ, ⵓⵔ ⵥⴹⴰⵕⵖ ⴰⴷ ⵙⵉⵙ ⵙⴱⵣⵣⵉⵣⵣⵖ ⴰⵡⴰⵍ 
ⵉⵏⵓ ⴼ ⵜⵎⵖⴰⵔⵜ ⵉⵏⵓ ⴷ ⵜⴰⵔⵡⴰ ⵉⵏⵓ... ⵡⴰ ⵏⵏ ⴰⴷ ⴱⴷⴷⴰ 
ⴼⵍⵍⴰ ⵉⵙⴱⵣⵣⵉⵣⵣⵏ ⴰⵡⴰⵍ ⵏⵏⵙ... ⵡⴰ ⴷ ⵡⴰⵅⵅⴰ ⵜⴷⵔⵓⵙ 
ⵜⵓⵙⵙⵏⴰ ⵏⵏⵙ ⵜⴳ ⵜⵎⵓⵙⵏⵉ ⵏⵏⵙ ⵉⵎⵉⴽⴽ, ⵉⵥⴹⴰⵕ ⴰⴷ ⴷ 
ⴼⵍⵍⴰ ⵉⵙⵙⴼⵜⵓ ⴰⵡⴰⵍ ⵏⵏⵙ...

ⵜⴰⴼⵍⵙⵜ ⵏⴳⵔ ⵉⵢⵉ ⴷ ⵓⴳⴰⵢⵢⵓ ⵉⵏⵓ ⵓⵔ ⴰⴽⴽⵯ ⵜⵍⵍⵉ... 
ⵉⵏⵏⴰ ⵖ ⵍⵍⵉⵖ ⴰⵔ ⵥⵕⵕⴰⵖ ⵉⵅⴼ ⵉⵏⵓ ⴷⵔⵓⵙⵖ, ⴰⵜⵉⴳ ⵉⵏⵓ 
ⵉⴷⵔⵓⵙ ⵖ ⵓⵎⵏⵉⴷ ⵏ ⴽⵔⴰ ⵉⴳⴰ ⵜ ⵢⴰⵏ ⵖ ⵜⴰⵎⴰ ⵉⵏⵓ... ⵖ 
ⵜⵓⴷⵔⵜ ⵉⵏⵓ ⵜⵍⵍⴰ ⴳⵉⵜⵉ ⵜⵎⵔⴰⴳⵜ, ⵣⵖ ⵜⵎⵖⴰⵔⵜ ⵉⵏⵓ ⵍⵍⵉ 
ⴷⴰⵔⵉ ⵉⴳⴰⵏ ⴽⵓⵍⵛⵉ (ⵉⵎⵎⴰ ⴷ ⵓⵍⵜⵎⴰ ⴷ ⵜⵎⴷⴷⴰⴽⴽⵯⵍⵜ ⵍⵍⴰⵏ 
ⴷⴰⵔⵙⵏⵜ ⵎⴰⵕⵕⴰ ⵏ ⵉⵣⵔⴼⴰⵏ), ⵡⴰⵅⵅⴰ ⵖⵉⴽⴰⵏⵏ ⴰⵔ ⵜⵜⵉⵏⵉⵖ 
ⵎⴰ ⵙ ⴷ ⵏⴽⴽⵉⵏ ⴰⴷ ⴰⵙ ⴷ ⵢⵉⵡⵉⵏ ⵎⴰⵕⵕⴰ ⵏ ⵜⵎⵓⴽⵔⵉⵙⵉⵏ 
ⴰⴷ... ⵜⴰⴱⵕⵕⴰⵏⵉⵜ ⵜⴳⴰ ⵜⴰⵎⴰⵣⵉⵔⵜ ⵉⵏⵓ ⵓⵔ ⴷⴰⵔⵉ ⴰⵎⵓⵔ 
ⵉⵏⵓ, ⵎⴰⵕⵕⴰ ⵏ ⵉⵎⵓⵛⵛⴰⵏ ⴹⵡⵡⵕⵏ ⴼⵍⵍⴰ... ⴰⵡⴷ ⵜⴰⴷⴷⴰⵔⵜ 
ⵉⵏⵓ ⴷ ⵜⴳⵎⵎⵉ ⵉⵏⵓ, ⴷ ⵜⴳⵎⵎⵉ ⵏ ⵜⴰⵡⵊⴰ ⵉⵏⵓ... ⵓⵍⴰ ⵜⵓⴷⵔⵜ 
ⵏⵜⵜⴰⵜ ⴰⴷ ⵉⴳⴰⵏ ⴷⴰⵔⵉ ⵜⴰⴱⵕⵕⴰⵏⵉⵜ ⵜⴰⵎⵇⵔⴰⵏⵜ...

ⵓⵔ ⵙⵙⵏⵖ ⵉⵙ ⵜⴼⵓⵍⴽⵉ ⵜⵓⴷⵔⵜ... ⵜⴳⴰ ⴰⴷ ⴳⵉⵙ 
ⵉⴷⴷⵔ ⵢⴰⵏ... ⴰⴷ ⵓⴽⴰⵏ ⵙⵙⵏⵖ ⵎⴰⵢⴰⵏⵏ, ⴰⴼⵉⵖ ⴷ ⵎⴰⵢⴰⴷ 
ⵉⵛⵇⵇⴰ ⴼⵍⵍⴰ.

ⵏⴽⴽⵉⵏ ⵉⵏⵉⴳⵉ ⴰⵎⴰⵣⵉⵖ... ⵓⵔ ⴷⴰⵔⵉ ⵜⴰⵎⴰⴳⵉⵜ, ⵓⵍⴰ 
ⵓⵔ ⴷⴰⵔⵉ ⵜⴰⵣⴷⴰⵢⵜ ⴷ ⵎⴰⵏⵉ, ⴰⵡⴷ ⵓⵔ ⴷⴰⵔⵉ ⴰⵎⵓⵔ...

ⵣⵖ ⵢⵉⴼⴹ ⵏ ⵜⴰⵙⵓⵜⵉⵏ, ⴰⴽⴰⵍ ⴰⴷ ⵍⵍⵉ ⵖ ⴷⴷⵔⵖ ⵍⵍⵉ 
ⵎⵉ ⵍⵍⴰⵏ ⵉⵡⵜⵜⴰ ⵏⵏⵙ ⵖ ⵢⵉⴳⴳⵉ ⵏ ⴷⴷⵓⵏⵉⵜ, ⵍⵍⵉ ⵉⵍⵍⴰⵏ ⵖ 
ⵜⴽⴰⵕⴹⵉⵡⵉⵏ, ⴽⵔⴰ ⵏ ⵜⴽⴰⵕⴹⵉⵡⵉⵏ ⵎⴰⵛⵉ ⵇⵇⴰⵃ ⵏⵏⵙⵏⵜ... ⴰⵛⴽⵓ 
ⴽⵉⴳⴰⵏ ⴰⴷ ⵉⵙⵙⴼⴹⵏ ⴰⵙⵙⴰⵖ ⵉⵏⵓ ⵣⵖ ⵜⴽⴰⵕⴹⵉⵡⵉⵏ ⵏⵏⵙⵏ... 
ⵉⴼⴹ ⵏ ⵉⵙⴳⴳⵯⴰⵙⵏ, ⵏⴽⴽⵉⵏ ⵓⵔ ⵓⴼⵉⵖ ⴰⴷ ⵙⵎⵓⵏⵖ ⵉⴳⵯⵣⵎⴰⵏ ⴰⴷ 
ⴷ ⵜⴱⴹⵉⵜ ⴰⴷ ⵖ ⵢⴰⵜ ⵜⴰⵡⴰⵍⵜ...

ⵎⴰⵕⵕⴰ ⵣⵖ ⴰⴽⵓⴷ ⴰⵏⵏ... ⴰⴽⵓⴷ ⵍⵍⵉ ⵖ ⵉⵢⵉ ⴱⴹⴰⵏ, 
ⴼⵜⴰⵏ ⴰⵔ ⵙⵉⵜⵉ ⵙⴽⴰⵔⵏ ⴰⵢⵏⵏⴰ ⵔⴰⵏ... ⵡⴰⵅⵅⴰ ⴽⵓⵍⵍⵓ ⵉⵣⵔⵉ 
ⵎⴰⵢⴰⴷ ⵖ ⵉⴳⴳⵉ ⵏ ⵓⴳⴰⵢⵢⵓ ⵉⵏⵓ ⵓⵔ ⵥⴹⴰⵕⵖ ⴰⴷ ⵙⴽⵔⵖ ⵢⴰⵜ 
ⵉ ⵓⴳⴰⵢⵢⵓ ⵉⵏⵓ ⵥⵕⵖ ⵎⴰⴷ ⵉⵢⵉ ⵢⴰⵖⵏ...

ⴽⵉⴳⴰⵏ ⵏ ⵜⴳⵍⴷⴰ ⵍⵍⵉ ⵉⵣⵔⵉⵏ ⵖ ⵡⴰⴽⴰⵍ ⴰⴷ, ⵍⵍⵉ ⵉⴱⵏⴰⵏ 
ⵉ ⵢⵉⵅⴼ ⵏⵏⵙ ⵜⵉⵖⵔⵎⵉⵏ ⵜⵙⵎⵓⵏ ⵓⵔⵖ ⴷ ⵉⴷⵔⵉⵎⵏ ⵉ ⵓⴳⴰⵢⵢⵓ 
ⵏⵏⵙ, ⵏⴽⴽⵉⵏ ⵖ ⵉⴳⴳⵉ ⵏ ⵉⵖⵕⴰⴹ ⵉⵏⵓ ⴰⴼ ⵜⴱⵏⴰ ⵜⴰⴳⵍⴷⵉⵜ ⵏⵏⵙ, 
ⴷ ⵣⵖ ⵉⴷⴰⵎⵎⵏ ⵉⵏⵓ ⴰⵙ ⴷ ⵉⴷⵃⵉ ⵓⵔⵖ ⴷ ⵉⴷⵔⵉⵎⵏ... ⴷ 
ⵜⵎⴱⵕⴰⵟⵓⵕⵉⵢⵉⵏ ⵍⵍⵉ ⵉⵍⵍⴰⵏ ⵖ ⵡⴰⴽⴰⵍ ⵉⵏⵓ, ⵏⴽⴽⵉⵏ ⴰⴷ ⵢⵓⵙⵉⵏ 
ⵜⵉⵙⵓⵜⴰⵔ ⵏⵏⵙ...

ⵉⵙⴳⴳⵯⴰⵙⵏ ⵉⴳⴳⵓⵜⵏ ⴰⵢⴰ ⴷ ⴼⵍⵍⴰ ⵉⵣⵔⵉⵏ... 
ⵎⵎⴰⴳⴳⴰⵔⵖ ⴷ ⴽⵉⴳⴰⵏ ⵏ ⵣⵣⴰⵍⵜ ⴷ ⵜⵎⵓⴽⵔⵉⵙⵉⵏ ⵍⵍⵉ ⴷ 
ⵉⵡⵉⵏ ⵡⵉⵍⵍⵉ ⵓⵔ ⵉⵢⵉ ⵉⵃⵎⵍⵏ, ⵜⵎⴷⵉ ⵉⵢⵉ ⵍⵎⵓⵜ ⴷ ⵜⵎⵎⴰⵔⴰ 
ⴷ ⴽⵉⴳⴰⵏ ⵏ ⵟⵟⵕⴰⴹ ⴷ ⵉⵎⵏⵖⴰⵏ, ⵎⴰⵢⴰⵏⵏ ⵢⵓⵛⴽⴰ ⴷ ⵣⵖ ⵓⴼⵓⵙ 
ⵏ ⵜⴳⵍⴷⵉⵡⵉⵏ ⵍⵍⵉ ⴷ ⵉⵎⵎⴰⵜⵜⵉⵏ ⵖ ⵉⴳⴳⵉ ⵏ ⵉⵖⵕⴰⴹ ⵉⵏⵓ 
ⵏⴽⴽⵉⵏ... ⵖ ⵓⵎⴳⴳⴰⵔⵓ ⴰⵔ ⵜⵜⴰⵙⵉⵖ ⵉⵎⵉⴽⴽ ⵍⵍⵉ ⴷ ⵉⵖⴰⵎⴰⵏ 
ⵣⵖ ⵉⴷⴰⵎⵎⵏ ⵉⵏⵓ ⴷ ⵜⵎⴰⴳⵉⵜ ⵉⵏⵓ, ⴰⵔ ⵜⵜⵖⴰⵡⴰⵍⵖ ⴰⴷⵔⴰⵔ 
ⴰⴷ ⴳⵉⵙ ⴷⴷⵔⵖ ⵔⴽⵯⵙⵖ ⴳⵉⵙ, ⴰⴷ ⵃⴹⵓⵖ ⴰⵎⵣⵔⵓⵢ ⵉⵏⵓ 
ⴷ ⵜⵎⴰⴳⵉⵜ ⵉⵏⵓ... ⴰⴷ ⴷ ⵓⴽⴰⵏ ⵣⵖ ⴳⵉⵙ ⴳⴳⵯⵣⵖ ⵡⴹⴹⵕⵖ 
ⴽⵓⵍⵍⵓ ⵎⴰⴷ ⵃⴱⵉⵖ, ⴷ ⵎⴰⴷ ⵙⵎⵓⵏⵖ, ⴷ ⵎⴰⴷ ⴱⵏⵉⵖ...

ⵜⵍⵍⴰ ⵢⴰⵜ ⵜⴰⵡⴰⵍⵜ ⴰⵔ ⵜⵙⴰⵡⴰⵍ ⵙ ⵜⴼⵍⵙⵜ ⴼ ⵜⵎⴰⴳⵉⵜ 
ⵉⵏⵓ ⴷ ⵓⵎⵣⵔⵓⵢ ⵉⵏⵓ, ⵜⴰⵡⴰⵍⵜ ⴰⴷ ⵏⵏⴰⵏ ⵜⵜ ⴽⵉⴳⴰⵏ ⵏ ⵉⴳⴷⵓⴷⵏ 
ⵢⴰⴹⵏⵉⵏ ⵉⴳⴰ ⵜⵜ: “ⴰⵔ ⵜⵜⵔⵏⵏⴰⵡⵖ ⴽⵉⴳⴰⵏ ⵏ ⵉⵎⵏⵖⴰⵏ ⵉⵖ ⵍⵍⵉⵖ ⵖ 
ⵓⴱⴰⵔⴰⵣ ⵏ ⵟⵟⵕⴰⴹ ⴷ ⵉⴳⴳⵉ ⵏ ⵡⴰⴽⴰⵍ, ⴰⴷ ⵓⴽⴰⵏ ⴳⴳⵉⵡⵔⵖ 
ⴷⴰⵔ ⵜⴼⵔⴰⵡⵉⵏ ⵏ ⵜⵙⵔⵜⵉⵜ ⴰⵔ ⴽⵓⵍⵍⵓ ⵜⵜⵍⵡⴰⵃⵖ ⵜⵉⵔⵔⵓⴳⵣⴰ 
ⵉⵏⵓ... ⴰⵔ ⴷ ⵏⵉⵜ ⵜⵜⵡⵔⵔⵉⵖ ⵙ ⵜⵙⵇⵇⵉ, ⵙ ⵓⴷⵔⴰⵔ ⵍⵍⵉ 
ⵉⴳⴰⵏ ⵜⴰⵎⴰⴳⵉⵜ ⵉⵏⵓ ⴷ ⵓⵎⵣⵔⵓⵢ ⵉⵏⵓ...

ⵡⴰⵅⵅⴰ ⵍⵍⴰⵏⵜ ⵜⴳⵍⴷⴰ ⵉⵍⵉⵃ ⵜⵉⵢⵢⴰⴹ... ⵖⴰⵎⴰⵖ 
ⵏⴽⴽⵉⵏ ⴼⴼⵓⵖⵖ ⴰⵎⵣⵔⵓⵢ, ⵓⵔ ⵉⵍⵍⵉ ⵡⴰⵙⵙⴰⵖ ⵉⵏⵓ ⵉⴳⴳⵉ ⵏ 

ⵜⴽⴰⵕⴹⵉⵡⵉⵏ ⵏ ⵡⴰⴽⴰⵍ... ⵓⵔ ⵙⵙⵏⵖ ⵎⴰⵅ ⴰⵢⵍⵍⵉ ⵖ ⴰ ⴷⵉⵜⵉ 
ⵜⵙⴽⴰⵔ ⵜⵓⴷⵔⵜ ⵎⴰⵢⴰⴷ ⵙ ⵜⵎⵎⴰⵔⴰ ⴷ ⵓⵅⵛⵛⴰⵏ ? ⴷ ⵎⴰⵅ 
ⴰⵢⵍⵍⵉ ⵖ ⴰ ⴷⵉⵜⵉ ⵙⴽⴰⵔⵏ ⵎⵉⴷⴷⵏ ⵢⴰⴹⵏⵉⵏ ⵎⴰⵢⴰⴷ ⵣⵓⵏ ⴷ ⵉⵖ 
ⵉⵢⵉ ⵓⴼⵏ ⴷ ⵉⵖ ⵉⵢⵉ ⵓⴳⵔⵏ?

ⵡⴰⵅⵅⴰ ⴳⵉⵜⵉ ⵜⴰⵢⵔⵉ ⵏ ⵜⵓⴷⵔⵜ ⴷ ⵜⵓⵙⵙⵏⵉⵡⵉⵏ ⴷ 
ⵉⵙⴳⴷⴰⵏ ⵍⵍⵉ ⵙ ⵓⵎⵏⵖ ⵓⴳⴳⴰⵔ ⵏ ⵉⴷ ⴱⴰⴱ ⵏⵏⵙⵏ... ⵡⴰⵅⵅⴰ 
ⴼⴽⵉⵖ ⵉⴷⴰⵎⵎⵏ ⵉⵏⵓ ⴱⴰⵛ ⴰⴷ ⴰⵡⵙⵖ ⴰⴷ ⵉⵍⵉⵏ ⵉⵙⴳⴷⴰⵏ ⴰⴷ... 
ⵓⵔ ⵙⵙⵏⵖ ⵎⴰⵖⴰⵔ?

ⵓⵔ ⵙⴰⵔ ⵜⵜⵓⵖ ⵜⴰⵖⴰⵡⵙⴰ ⵜⴰⵎⵣⵔⵓⵢⵜ ⵍⵍⵉ ⴼ 
ⵙⴰⵡⵍⵏⵜ ⵜⴳⵍⴷⴰ ⵏ ⵉⴳⴳⵉ ⵏ ⵡⴰⴽⴰⵍ ⵇⵇⴰⵃ, ⵜⵜⵢⵓⵔⴰ ⵖ ⵉⴷⵍⵉⵙⵏ 
ⵏ ⵓⵎⵣⵔⵓⵢ ⵙ ⵉⴼⴰⵙⵙⵏ ⵏ ⵉⵔⴳⴰⵣⵏ ⵏ ⵓⵎⵣⵔⵓⵢ ⵉⵅⴰⵜⵔⵏ...

ⵔⴰⴷ ⴰⵡⵏ ⴱⴷⵔⵖ ⵜⴰⵖⴰⵡⵙⴰ ⵢⴰⴷ ⵃⵓⵎⴰ ⴰⴷ ⵉⵢⵉ 
ⵜⵙⵓⵊⵊⵉ ⴰⴱⵔⵔⴰⵢ ⵍⵍⵉ ⴳⵉⵜⵉ ⵉⵍⵍⴰⵏ ⵙⵓⵍ ⵓⴽⴰⵏ ⵉⵜⵜⴼⴼⵉⵏ 
ⵉⴷⴰⵎⵎⵏ... ⵖ ⵜⵉⵣⵉ ⵏ ⵉⵎⵏⵖⵉ ⴰⵎⴰⴹⵍⴰⵏ ⵡⵉⵙⵙ ⵙⵉⵏ, ⵎⵓⵏⵏ 
ⴷ ⵡⵉⵍⵍⵉ ⵉⴳⴰⵏ ⵢⴰⵏ ⵓⴼⵓⵙ ⵡⵉⵍⵍⵉ ⵉⵔⵏⴰⵏ ⵉⵎⵏⵖⵉ, ⴼⵜⵓⵏ ⴰⵔ 
ⵜⵜⴰⵔⴰⵏ ⵉⵡⵜⵜⴰ ⵖ ⵜⵏⴼⵓⵍⵉⵏ, ⴰⵔ ⴰⵟⵟⵓⵏ ⴰⴽⴰⵍ ⴷ ⵜⵎⵉⵣⴰⵔ ⵣⵓⵏ 
ⴷ ⴽⵔⴰ ⵏ ⵓⴳⵣⵣⵓⵎ ⵏ ⵍⴳⴰⵟⵟⵓ...

ⵉⴱⴷⴷ ⵢⴰⵏ ⵓⵏⵎⵖⵓⵔ ⵣⵖ ⴳⵉⵙⵏ ⵉⵙⵔⵙ ⵢⴰⵜ ⵜⵣⵄⴽⵓⵏⵜ 
ⵖ ⵉⴳⴳⵉ ⵏ ⵉⵙⴳⴳⵯⵉ, ⵜⵉⵍⵉ ⴳⵉⵙ ⵢⴰⵜ ⵜⴰⵀⵔⴰ... ⵥⵥⵎⴰⵏ 
ⵉⵏⵎⵖⵓⵔⵏ... ⵎⴰⴷ ⵉⴳⴰ ⵖⴰⵢⴷ ⴰ ⵢⴰⵎⴷⴷⴰⴽⴽⵯⵍ ? ⵉⵙⵎⴰⵇⵇⵍ 
ⵓⵏⵎⵖⵓⵔ ⵖ ⵡⴰⵍⵍⵏ ⵏⵏⵙⵏ ⴰⵔ ⵉⴹⵚⵚⴰ, ⵉⵏⵏⴰ: “ⵉⵏⵉⴳⵉ ⴰⵎⴰⵣⵉⵖ 
ⴰⵢⴰ ⵏⵏ”.!

ⵣⵖ ⴰⴽⵓⴷ ⴰⵏⵏ... ⵓⵔ ⵙⵓⵍ ⵉⵍⵍⵉ ⵡⴰⵙⵙⴰⵖ ⵉⵏⵓ ⵖ ⵉⴳⴳⵉ 
ⵏ ⵜⵓⴷⵔⵜ ⴷ ⵡⴰⴽⴰⵍ ⴷ ⵉⴷⵍⵉⵙⵏ ⵏ ⵓⵎⵣⵔⵓⵢ.

ⵖⵉⴽⴰⴷ ⴰⴷ ⴳⵉⵖ ⵏⴽⴽⵉ ⵉⵏⵉⴳⵉ ⴰⵎⴰⵣⵉⵖ ⵍⵍⵉ ⴷ 
ⵉⴹⵕⵏ ⵣⵖ ⵉⴷⵔⴰⵔⵏ ⵍⵍⵉ ⵖ ⵉⵢⵉ ⵓⵙⵉⵏ ⴰⵣⴰⵖⴰⵔ ⵉⵏⵓ, ⴼⵜⵓⵖ 
ⵉⵙⴳⴳⵯⴰⵙⵏ ⴰⵢⴰ ⴷ ⵔⴽⵯⵙⵖ ⵔⵡⵍⵖ... ⵙⵡⵓⵔⵉⵖ ⵖ ⵓⵚⴼⴰⴹ ⵏ 
ⵉⵀⴰⴽⵓⵙⵏ, ⴳⵉⵖ ⴰⵎⵙⵎⵉⵔⵉ ⵖ ⵢⴰⵜ ⵍⵇⵀⵡⴰ...

ⴷ ⵙⵡⵡⵓⵔⵉⵖ ⵖ ⵉⵣⵍⵎⴰⵏ ⵏ ⵜⴽⵛⵛⵓⴹⵜ... ⵙⴽⵔⵖ 
ⴽⵉⴳⴰⵏ ⵏ ⵜⵡⵓⵔⵉⵡⵉⵏ ⵉⵀⵔⵛⵏ... ⵍⵍⵉ ⵖ ⵙⵡⵡⵓⵔⵉⵖ ⵖ ⵓⴳⴰⵢⵢⵓ 
ⵉⵏⵓ ⵢⴰⵏ ⵉⵎⵉⴽⴽ, ⵎⵓⵏⵖ ⴷ ⵜⵢⵓⵎⵉ ⴷ ⵜⵎⴰⵢⵏⵓⵜ ⵏ ⵓⵣⵎⵣ ⴰⴷ... 
ⵖⵔⵉⵖ ⵍⵎⴷⵖ, ⴽⵛⵎⵖ ⴽⵉⴳⴰⵏ ⵏ ⵜⵙⴷⴰⵡⵉⵏ... ⴰⵛⴽⵏ ⴷ ⴳⵉⵏ ⵉⵢⵉ 
ⴷ ⵓⵅⵎⵎⴰⵙ ⴷⴰⵔⵙⵏ, ⴳⵉⵏ ⵉⵢⵉ ⵏⴳⵔ ⵍⵇⵕⵟⴰⵚ ⵏⵏⵙⵏ ⴷ ⵉⵊⵏⵡⴰⵢ 
ⵏⵏⵙⵏ... ⵖ ⵉⵎⵏⴰⵢⵏ ⴳⴰⵏ ⵉⵢⵉ ⵖ ⵓⵎⵣⵡⴰⵔⵓ ⵖ ⴽⵔⴰ ⵏ ⵉⵎⵏⵖⵉ... ⵖ 
ⵜⵡⵓⵔⵉ ⴼⴽⴰⵏ ⵉⵢⵉ ⵜⵉⵡⵓⵔⵉⵡⵉⵏ ⵍⵍⵉ ⵉⵛⵇⵇⴰⵏ...

ⵍⵍⵉ ⵖ ⴳⵉⵖ ⴰⵎⴰⵔⴰⵢ... ⴽⴽⵉⵖ ⵜⵜ ⵉⵏⵏ ⴽⵔⴰ ⵉⴳⴰ ⵜ 
ⵜⴰⴷⴳⴳⵯⴰⵜ ⴷⴰⵔⵉ ⵉⵍⵍⴰⵏ, ⵓⵔ ⴰ ⴼⵜⵜⵓⵖ ⵙ ⵍⵇⵀⵡⴰ ⴱⴰⵛ ⴰⴷ 
ⴳⴳⵉⵡⵔⵖ ⴰⵔ ⵜⵜⴰⵔⴰⵖ ⵙⵓⵏⴼⵓⵖ, ⴰⵛⴽⵓ ⴰⵔ ⵉⵢⵉ ⵜⵜⴰⵡⵉⵏ 
ⵙ ⵢⴰⵜ ⵜⵙⴳⴰ ⵏⵏⵙⵏ, ⴰⵔ ⵏⵏ ⴳⵉⵜⵉ ⵜⵜⴼⴼⵉⵏ ⵙⵙⵎⵎ ⵏⵏⵙⵏ ⴷ 
ⵍⵃⵙⴷ ⵏⵏⵙⵏ, ⵏⴽⴽⵉⵏ ⵍⵍⵉ ⵉⵖⵔⴰⵏ ⵜⵉⵍⵉ ⴷⴰⵔⵉ ⵜⵓⵙⵙⵏⴰ... ⴰⵔ 
ⵙⵉⵜⵉ ⵜⵜⵓⵔⴰⵔⵏ ⴰⵔ ⵜⵜⵀⴹⴰⵕⵏ ⵙ ⵜⵎⴰⴳⵉⵜ ⵉⵏⵓ, ⴷ ⵡⴰⵙⵙⴰⵖ 
ⵉⵏⵓ, ⴷ ⵓⵥⵓⵕ ⵉⵏⵓ... ⴰⵢⵍⵍⵉ ⵖ ⵉⵢⵉ ⵙⵙⵍⴽⵎⵏ ⵙ ⵓⴱⴰⵔⴰⵣ ⵏ 
ⵜⴽⵚⵚⴰⴹ ⵣⵖ ⵜⴰⵡⴰⵍⵜ ⵏ “ⴰⵎⴰⵣⵉⵖ” ⴰⵔ ⵜⵜ ⴼⵍⵍⴰ ⵜⵜⵉⵏⵉⵏ ⵣⵓⵏ 
ⴷ ⵉⵖ ⴰⵔ ⵉⵢⵉ ⵙⵉⵙ ⴽⴽⵕⴹⵏ “ⵜⴳⵉⵜ ⴱⴰⵕⴱⴰⵕⵓⵙ?”.

ⵓⴷⵊⴰⵏ ⵉⵢⵉ ⴰⴷ ⴽⵚⵓⴹⵖ ⵣⵖ ⵎⴰⵕⵕⴰ... ⴰⵡⴷ ⴳⵯⵎⴰ 
ⴰⵔ ⵣⵖ ⴳⵉⵜⵉ ⵉⵜⵜⵉⴽⵚⴰⴹ... ⵓⴷⵊⴰⵏ ⴰⵖ ⴰⴷ ⵏⵜⵜⵉⴽⵚⴰⴹ 
ⵏⴳⵔⴰⵜⵏⵖ, ⵢⴰⵏ ⵉⴽⵚⵓⴹ ⵢⴰⵏ ⵖ ⵓⴳⵯⵏⵙ ⵏ ⵜⴳⵎⵎⵉ ⵍⵍⵉ ⵉⴳⴰⵏ 
ⵢⴰⵜ...

ⵏⴽⴽⵉⵏ ⵉⵏⵉⴳⵉ... “ⵉⵏⵉⴳⵉ ⵏ ⵉⵎⴰⵣⵉⵖⵏ” ⵉⴽⵍⵍⵉ ⵉⴼⵓⵍⴽⵉⵏ 
ⴷⴰⵔ ⴱⴰⴱⴰ ⴰⴷ ⵉⵢⵉ ⵜ ⵉⴳ ⵙ ⵡⴰⵙⵙⴰⵖ...

ⴰⵣⴳⵏ ⵏ ⵜⵓⵙⵙⵏⴰ, ⴰⵣⴳⵏ ⵏ ⵜⵎⵓⵙⵏⵉ, ⴷ ⵓⵣⴳⵏ ⵏ ⵓⵎⴰⵔⴰⵢ, 
ⴷ ⵓⵣⴳⵏ ⵏ ⵜⴳⴷⵓⴷⴰ, ⴷ ⵓⵣⴳⵏ ⵏ ⵜⵙⵔⵜⵉⵜ, ⴷ ⵓⵣⴳⵏ... ⴰⵣⴳⵏ 
ⵏ ⵎⴰⵕⵕⴰ ⵎⴰ ⵉⵍⵍⴰⵏ... ⴰⵔ ⵜⵜⵎⵔⴰⴳⵖ ⵣⵖ ⵎⴰⵕⵕⴰ... ⴰⵡⴷ 
ⵉⵎⵎⴰ ⴷ ⴱⴰⴱⴰ ⵉⵖ ⵔⴰⴷ ⴰⵙⵏ ⵏⵏⵉⵖ: “ⵃⵎⵍⵖ ⴽⵯⵏ”. ⴷ ⵣⵖ 
ⵜⵎⵖⴰⵔⵜ ⵉⵏⵓ ⴰⵔ ⵜⵜⵎⵔⴰⴳⵖ ⴰⴷ ⴰⵙ ⵉⵏⵉⵖ ⴰⵡⴰⵍ ⵉⵛⵏⴰⵏ ⵎⵍⵖ 
ⴰⵙ ⵎⴰ ⵉⵍⵍⴰⵏ ⴳ ⵊⴰⵊ ⵏ ⵡⵓⵍ ⵉⵏⵓ... ⵜⵖⴰⵍ ⵏⵉⵜ ⵉⵙ ⵓⵔ ⴳⵉⵖ 
ⴰⵎⵢⴰ... ⴷ ⵣⵖ ⴱⴰⴱ ⵏ ⵜⵡⵓⵔⵉ ⵉⵏⵓ ⵍⵍⵉ ⵉⵢⵉ ⵉⵜⵜⵉⵏⵉⵏ: “ⴱⵓ 

ⵓⵇⵔⵔⵓ”. ⵡⴰⵅⵅⴰ ⵉⵙⵙⵏ ⴰⵢⵍⵍⵉ ⴰⵙ ⵜⵜⵉⵏⵉⵖ ⵉⵙ ⵉⴷⵓⵙ, ⵉⵙ 
ⴷⴰⵔⵉ ⴰⵣⵔⴼ. ⵎⴰ ⵔⴰⴷ ⵜⵙⴽⵔⵜ, ⵡⴰⵅⵅⴰ ⴽⵓⵍⵍⵓ ⵎⴰⵢⴰⴷ, 
ⵏⴽⴽⵉⵏ ⴰⴷ ⵉⴳⴰⵏ ⴰⴳⵣⵣⵓⵎ ⵏ ⵜⵎⴰⴳⵉⵜ ⵍⵍⵉ ⵉⴼⴼⵖ ⵓⵎⵣⵔⵓⵢ 
ⴷ ⵜⵊⵓⵖⵕⴰⴼⵉⵜ... ⴷ ⵓⵙⴳⴷ, ⴷ ⵜⵢⵓⵎⵉ, ⴷ ⵜⵔⵍⵍⵉ, ⴷ 
ⵜⵏⴼⴰⵍⵉⵜ, ⴷ ⵜⴳⵍⴷⴰⵏⵜ... ⵖⵉⵍⴰⴷ ⴰⵔ ⵓⴽⴰⵏ ⵙⵓⵍ ⵜⵍⵍⵉⵖ ⵙ 
ⵓⴳⵣⵣⵓⵎ ⵉⵏⵓ ⵍⵍⵉ ⵖ ⵉⵎⵓⵏ ⵎⴰⵢⴰⵏⵏ... 

 ⴰⴳⵍⵎⴰⵎ ⵏ ⵜⴰⴹⴼⵉ

ⵜⴼⵜⴰ ⵙ ⵓⴳⵍⵎⴰⵎ ⵏ ⵜⴰⴹⴼⵉ, ⵏⵜⵜⴰⵜ ⴷ ⵜⵎⴷⴷⵓⴽⴽⵯⴰⵍ 
ⵏⵏⵙ, ⴰⴳⵍⵎⴰⵎ ⴰⴷ ⵉⴳⴰ ⵡⴰⴷ ⵉⵎⵇⵇⵓⵔⵏ ⵖ ⵏⴳⵔ ⵉⵛⴰⵢⴼⵏ ⵏ 
ⵓⴷⵔⴰⵔ ⵏ ⴷⵔⵏ, ⵉⵜⵜⴰⵡⵙⵙⴰⵏ ⴱⴰⵀⵔⴰ ⴷⴰⵔ ⵎⵉⴷⴷⵏ ⵏ 
ⵜⵎⵉⵣⴰⵔ ⵉⵍⵍⴰⵏ ⵜⴰⵎⴰ ⵏⵏⵙ, ⴰⵔ ⵜⵜⵉⵏⵉⵏ ⵎⴰ ⵙ ⴰⵔ ⵉⵜⵜⴰⵊⵊⴰ 
ⵜⵉⵎⵖⴰⵔⵉⵏ ⵍⵍⵉ ⵓⵔ ⵉⵜⵜⴰⵔⵓⵏ ⴰⴷ ⴰⵔⵓⵏⵜ, ⴰⵎⴰⵏ ⵏⵏⵙ ⵖⵓⵙⵏ 
ⵣⴷⴷⵉⴳⵏ ⴱⴰⵀⵔⴰ. ⵙ ⵢⴰⵜ ⵜⵖⴰⵔⴰⵙⵜ ⵍⵍⵉ ⵊⵊⵓ ⵓⵔ ⵏⵎⵢⴰⵔ ⵖ 
ⵡⴰⵎⴰⵏ ⵢⴰⴹⵏ ⵏ ⴽⵔⴰ ⵏ ⵎⴰⵏⵉ, ⵍⴰⵏ ⴰⵜⵉⴳ ⴱⴰⵀⵔⴰ ⴷⴰⵔ ⵜⵎⵖⴰⵔⵉⵏ, 
ⴷ ⵓⴳⴳⴰⵔ ⵏ ⵎⴰⵢⴰⵏⵏ ⵜⵍⵍⴰ ⵢⴰⵜ ⵜⵎⴰⵛⴰⵀⵓⵜ ⴰⵔ ⵜⵜⵉⵏⵉ ⵎⴰ ⵙ 
ⵜⴰⵎⵖⴰⵔⵜ ⵏ ⵢⴰⵏ ⵓⴳⵍⵍⵉⴷ ⵓⵔ ⴰ ⵜⵜⴰⵔⵓ ⵜⵙⵙⵉⵔⴷ ⵖ ⵡⴰⵎⴰⵏ ⵏ 
ⵓⴳⵍⵎⴰⵎ ⴰⴷ ⵜⴰⵔⵓ ⵜⵉⵎⵉⵣⴰⵔ ⵏ ⴰⵢⵜ ⵙⴰⴷⴷⵏ.

(ⵉⵍⵍⴰ ⴼⵍⵍⴰ ⵙ ⵜⵣⵎⵎⴰⵔ ⴰⴷ ⴰⵔⴰⵖ ⵎⴰⵢⴰⴷ ⵃⵎⴰ ⴰⴷ 
ⴷ ⵏⴽⵯⵜⵜⵉ ⵜⴰⵎⵢⵓⵔⵜ ⴰⴷ).

ⵍⵍⵉⵖ ⴳⵉⵖ ⴰⵎⵥⵢⴰⵏ ⴰⵔ ⵏⴼⵜⵜⵓ ⵙ ⵖⵉⵏⵏ ⴱⴰⵛ ⴰⴷ ⵏⵥⵕ 
ⵜⵉⵎⵖⴰⵔⵉⵏ, ⴰⵔ ⵏⴼⵜⵜⵓ ⵓⵔⵜⴰ ⵜⵍⵍⵉ ⵜⵉⵣⵉ ⵏ ⵜⵣⴷⵡⵉⵜ ⴰⴷ 
ⵜⵏⵜ ⵏⵥⵕ ⵙⵙⵓⵜⵍⵏⵜ ⵉ ⵓⴳⵍⵎⴰⵎ ⴰⵏⵏ. ⴰⵎⴽ ⵏⵏⴰ ⵉⴳⴰ ⵡⴰⵡⴰⵍ , 
ⵜⵉⵎⵖⴰⵔⵉⵏ ⵍⵍⵉ ⵉⵔⴰⵏ ⵜⴰⵔⵡⴰ ⴰⵔ ⴷ ⴳⵉⵙⵏⵜ ⵉⵜⵜⴳⵓⵔⵓ ⵓⵏⵓⴼⵍ 
ⵉⴳⴳⵓⵜⵏ ⵖⵉⵏⵏ. ⵏⴽⴽⴰ ⵜⵜ ⵉⵏⵏ ⴰⵔ ⵏⵜⵜⴱⴷⴷⴰⴷ ⵖ ⵛⵛⴰⵢⴼⴰ ⵏ ⵢⴰⵏ 
ⵓⴷⵔⴰⵔ ⵉⵎⵍⴰⵍ ⵉⵙⵙⵓⵜⵍ ⵉ ⵓⴳⵍⵎⴰⵎ ⴰⵔ ⵏⵙⵎⵓⵇⵇⵓⵍ.

ⵉⵙⵇⵙⴰ ⵉⵢⵉ ⵢⴰⵏ ⵓⵎⴷⴷⴰⴽⴽⵯⵍ ⵢⴰⵏ ⵡⴰⵙⵙ ⵍⵍⵉ ⵖ ⴰⵙ 
ⴱⴷⵔⵖ ⵜⴰⵎⴰⵏⴷⴰⵏⵜ ⴰⴷ .

ⵎⴰⵅ ⵓⵔ ⵙⵓⵍ ⵜⵓⴼⵉⵜ ⴰⴷ ⵜⵏⵜ ⵙⵓⵍ ⵜⵥⵕⵜ ⴰⵔ ⵙⴽⴰⵔⵏⵜ - 

ⵖⵉⴽⴰⵏⵏ ?

ⵎⴰ ⵔⴰⴷ ⴰⴽ ⵏⵏⵉⵖ, ⵜⵉⵎⵖⴰⵔⵉⵏ ⵡⴹⴹⵕⵏⵜ ⵜⴰⴼⵍⵙⵜ ⵖ ⵎⴰⵢⴰⵏⵏ - 

ⵓⵔ ⵙⵓⵍ ⴳⵉⵙ ⵓⵎⵏⵏⵜ, ⵣⵖ ⵎⵔⴰⵡ ⵏ ⵉⵙⴳⴳⵯⴰⵙⵏ ⴰⵢⴰ ⴷ, ⵎⴰⵛ 
ⴰⴳⵍⵎⴰⵎ ⵉⴼⵓⵍⴽⵉ ⵙⵓⵍ ⴱⵣⵣⴰⴼ, ⵢⵉⵍⵉ ⴷⴰⵔⵏⵖ ⴼⵍⵍⴰⵙ 
ⵢⴰⵏ ⵓⵎⵣⵔⵓⵢ ⴷ ⵢⴰⵜ ⵜⵎⴰⵛⴰⵀⵓⵜ, ⵖ ⵜⵙⴳⴰ ⵏⵏⵙ ⵖⵉⵍⴰⴷ 
ⵖ ⵉⴷⵔⴰⵔⵏ ⵍⵍⵉ ⴰⵙ ⵉⵙⵙⵓⵜⵍⵏ ⴳⴰⵏ ⴳⵉⵙ ⵎⴷⴷⵏ ⵉⵎⵜⵍⴰⵏ ⵏ 
ⵜⵢⵔⵣⴰ ⵏⵏⵙⵏ.

ⵓⵀⵓ, ⵎⴰⴷ ⴰⵙⵏ ⵉⴽⴽⵙⵏ ⵜⴰⴼⵍⵙⵜ ⴰⵏⵏ ? ⵉⵍⵍⴰ ⵖⵉⵏⵏ ⴽⵔⴰ .- 

ⵉⵢⵢⵉⵀ, ⵜⵉⵎⵣⴳⵉⴷⴰ ⴰⴷ ⴰⵙⵏ ⵉⵏⵏⴰⵏ ⵎⴰ ⵙ ⵉⵀⵔⵛ ⵖⵉⴽⴰⵏⵏ - 

ⵓⵔ ⵉⵥⵉⵍ ⴷⴰⵔ ⵕⴱⴱⵉ. ⴰⵡⴰⵍ ⵉⴳⴳⵓⵔⴰⵏ ⵓⵙⵙⴰⵏ ⴰⵏⵏ 
ⵉⴼⵓⵍⴽⵉⵏ ⵏ ⵓⴳⵍⵎⴰⵎ ⴰⵏⵏ ⵣⵔⵉⵏ.

ⴱⴷⴷⵏⵜ ⵖ ⵓⵎⵏⵉⴷ ⵏ ⵓⴳⵍⵎⴰⵎ ⴰⵔ ⴳⵉⵙ ⵙⵎⵓⵇⵇⵓⵍⵏⵜ ⴷ 
ⵉⵎⵉⵙⵙ ⵏ ⵜⵎⵙⵓⵍⴰⴼⵜ ⴰⵔ ⵉⵜⵜⴰⵙⵉ ⵜⵉⵡⵍⴰⴼⵉⵏ ⵏⵏⵙ, ⵙⵙⴼⴰⵍⵏⵜ 
ⴰⵔ ⵙⴰⵡⴰⵍⵏⵜ ⴼ ⵓⴷⵖⴰⵔ ⴰⵏⵏ: “ⵡⴰⵍⵍⵉ ⵉⴳⴰⵏ ⵜⴰⵎⴰⵛⴰⵀⵓⵜ ⴼ 
ⵓⴷⵖⴰⵔ ⴰⴷ ⵜⵍⵍⴰ ⴷⴰⵔⵙ ⵜⵉⴷⵜ, ⴰⵛⴽⵓ ⵉⴼⵓⵍⴽⵉ ⴱⴰⵀⵔⴰ ⴰⵔ 
ⵉⵜⵜⴰⵡⵉ ⵓⵍ ⵏ ⵓⴼⴳⴰⵏ ⵙ ⵢⴰⵜ ⵜⵡⴰⵔⴳⵉⵜ ⵉⵛⵏⴰⵏ, ⴷ ⵉⴳⴰ ⵖⵉⴷ 
ⵉⵙⵏⵉ ⵏ ⵜⵎⵏⴰⵟⵜ ⴰⴷ. ⵎⵢⴰⵔⵏⵜ ⵖⵉⴷ ⵜⵎⵖⴰⵔⵉⵏ ⴰⴷ ⵙⵙⵉⵔⵉⴷⵏⵜ, 
ⵖ ⵓⵎⵣⵡⴰⵔⵓ ⴰⵔ ⴼⴼⴰⵍⵏⵜ ⵜⵉⵎⵍⵙⴰ ⵏⵏⵙⵏⵜ ⵖ ⵏⴳⵔ ⵉⵙⵓⵍⵉⵍⵏ 
ⴰⵏⵏ ⵍⵍⵉ ⵉⴽⵔⵉⵏ ⵉⵎⵜⵍⵏ, ⵓⴽⴰⵏ ⴳⴳⵯⵣⵏⵜ ⴷ ⵉⵙⵖⴰⵍⵏ ⵏ ⵓⵥⵕⵓ 
ⵉⵙⴽⴽⵯⵙⵜⵔⵏ ⵙ ⵓⴳⵍⵎⴰⵎ, ⵙ ⴽⵕⴰⴹⵜ ⵜⵖⴰⵔⴰⵙⵉⵏ, ⵉⵙⵙⵓⵜⵍ 
ⴰⵙ ⵓⴳⴰⴷⵉⵔ ⵏ ⵉⵖⵓⵍⵉⴷⵏ ⵙⵉⵙ ⵉⵙⴽⴽⵯⵙⵜⵔⵏ, ⵍⵍⵉⵖ ⵏⵏⵙ ⵉⴳⴰ 
ⵉⵥⵕⴰⵏ ⵉⵖⵓⵙⵏ ⴷ ⵓⵎⵍⴰⵍ, ⵖ ⵜⵙⴳⴰ ⵍⵍⵉ ⵓⵔ ⵉⵍⵉⵏ ⴱⴰⵀⵔⴰ 
ⵉⵖⵓⵍⵉⴷⵏ, ⵜⵍⵍⴰ ⵢⴰⵜ ⵜⵖⵕⴰⵜ ⵜⴰⵎⵇⵔⴰⵏⵜ ⵢⴰⵢⵡⵓⵍⵏ ⵙ ⵉⴳⵏⵏⴰ, 
ⵣⵓⵏ ⴷ ⴰⵅⵙ, ⴷ ⵉⴳⴳⵉ ⵏⵏⵙ ⵉⴳⴰ ⴰⵙⴳⴳⴰⵏ, ⵖ ⵜⵖⵕⴹⵉⵏ ⵏⵏⵙ ⴰⵖ 
ⴰ ⵜⵜⴽⴽⵙⵏⵜ ⵜⵎⵖⴰⵔⵉⵏ ⵜⵉⵎⵍⵙⴰ ⵏⵏⵙⵏⵜ ⴱⴰⵛ ⴰⴷ ⵏⴹⵕⵏ ⵖ ⵡⴰⵎⴰⵏ 

ⵖ ⵓⵛⵓⵛⵛⵔ ⴰⵏⵏ ⵉⵍⴳⴳⵯⴰⵖⵏ, ⵍⵍⵉⵖ ⵜⴳⴰ ⵜⵎⴰⵛⴰⵀⵓⵜ ⴰⴷ ⴰⵔ 
ⵜⵜⵉⵏⵉ ⵎⴰ ⵙ ⵔⴰⴷ ⴷⴰⵔⴽ ⵉⵍⵉⵏ ⵜⴰⵔⵡⴰ ⵉⵖ ⵜⵙⵙⵉⵔⴷⵜ ⵙ 
ⵡⴰⵎⴰⵏ ⴰⴷ ⵜⵛⵓⵛⵛⵔⵜ ⵏⵏ ⴳⵉⵙⵏ ⵜⴹⵕⵜ ⴳⵉⵙⵏ ⵖ ⵓⴳⵯⵏⵙ ⴰⵔ ⴽ 
ⵜⵜⴰⵎⵥ ⵢⴰⵜ ⵜⴰⵏⵉⵔⵜ ⵜⵙⵙⵖⵓⵙ ⴽ ⵜⴼⴽ ⴰⴽ ⵉⵎⴰⵍ ⵏ ⵜⴰⵔⵡⴰ.

ⴽⵔⴰ ⵉⴳⴰ ⵜ ⵜⵉⴽⴽⵍⵉⵜ ⴰⵔ ⵜⵙⵎⴰⵇⵇⴰⵍ ⵖ ⵜⵖⵕⴰⵜ ⴰⵏⵏ 
ⵜⴰⵎⵇⵔⴰⵏⵜ, ⴰⵔ ⵜⵙⴰⵡⴰⵍ ⴷ ⵜⵎⴷⴷⵓⴽⴽⵯⴰⵍ ⵏⵏⵙ:

ⴰⵥⵕⵓ ⴰⴷ ⴰⵔ ⵉⵜⵜⵟⵏⴰⵥ ⵖ ⵎⵉⴷⴷⵏ ⴰⵔ ⴳⵉⵙⵏ ⵉⴹⵚⵚⴰ. - 

ⵎⵉⴷⴷⵏ ⵍⵍⵉ ⵉⵖⴰⵍⵏ ⵎⴰ ⵙ ⵔⴰⴷ ⴰⵔⵓⵏ ⵜⴰⵔⵡⴰ, ⵡⵉⵍⵍⵉ ⵏⵏ 
ⵉⵜⵜⴹⴰⵕⵏ ⵙ ⵡⴰⵎⴰⵏ ⵙ ⵍⵉⵎⴰⵏ ⵉⴳⴳⵓⵜⵏ, ⴰⵎⵏⵏ ⵎⴰ ⵙ ⵔⴰⴷ 
ⴰⵔⵓⵏ ⵜⴰⵔⵡⴰ ⴰⵔ ⴳⵉⵙⵏ ⵉⴹⵚⵚⴰ ⵓⵙⵓⵍⵉⵍ ⴰⴷ ⴷ ⵓⴼⵓⵍⴽⵉ 
ⵏ ⵜⵣⴷⵓⴳⵉ ⴰⴷ.

ⵜⵓⵊⵊⴰ ⵉⵅⴼ ⵏⵏⵙ ⴰⴷ ⵜⴹⵚⵚⴰ ⵢⴰⵜ ⵜⴰⴹⵚⴰ ⵉⵍⵎⵎⵓⵙⵏ 
ⴼ ⵓⴷⵎ ⵏ ⵓⴷⵖⴰⵔ ⴰⵏⵏ.

ⴰⵀ ⵓⴽⴰⵏ, ⴰ ⵢⴰⴳⵍⵎⴰⵎ ⵉⵖ ⴼⵍⵍⴰ ⵉⵜⵜⵢⵓⵔⴰ ⴰⴷ ⴷⴰ ⴽ ⴰⵛⴽⵖ - 

ⴰⵡⴷ ⵏⴽⴽⵉⵏ ⵢⴰⵏ ⵡⴰⵙⵙ, ⴹⵕⵖ ⵏⵏ ⵖ ⵡⴰⵎⴰⵏ ⵏⵏⴽ, ⵉⵥⴹⴰⵕ ⴰⴷ 
ⴼⵔⴽⵖ ⵙ ⵉⵎⵉⴽⴽ ⵏ ⵓⵙⵡⵉⵏⴳⵎ ⴷ ⵍⵉⵎⴰⵏ ⴼⵍⵍⴰⴽ.

ⵏⴽⴽⵉⵏ ⵍⵍⵉⵖ ⵖ ⵓⴼⵍⵍⴰ ⴰⵔ ⴳⵉⵙⵏⵜ ⵥⵕⵕⴰⵖ, ⵡⴰⵇⵉⵍⴰ 
ⴳⴰⵏⵜ ⵣⵖ ⵜⵖⵔⵎⵜ ⴳⴰⵏⵜ ⵜⵉⵎⴰⵍⵍⴰⵢⵉⵏ ⵎⵓⵔⵔⵉⵏⵜ ⵏⵏ ⵣⵖ 
ⵜⵎⴰⵣⵉⵔⵜ ⴰⴷ, ⵏⵉⵖ ⵉⵙ ⴳⴰⵏⵜ ⵜⴰⵡⵊⴰ ⵏ ⴽⵔⴰ ⵏ ⵢⴰⵏ ⵣⵖ ⵉⴹⵓⵕⴰⵏ 
ⴰⴷ ⵍⵍⵉ ⴰⵖ ⴷ ⵢⴰⵥⵏ.

ⴰⵢⵢ ⵎⴰⵏⵉⴽ ⵜⴼⵓⵍⴽⵉ ⵜⵃⵓⴷⵔⵉⵜ ⴰⵏⵏ !- 

ⵎⴰⵛ ⵎⵔⴳⵖ, ⵙ ⵢⴰⵏ ⵡⴰⵏⴰⵡ ⵉⵅⵛⵏⵏ, ⵍⵍⵉⵖ ⵥⵕⵉⵖ 
ⵜⴰⵃⵓⴷⵔⵉⵜ ⴰⵏⵏ ⵍⵍⴰⵏⵜ ⴷⴰⵔⵙ ⵜⵣⵎⵎⴰⵔ ⵜⴱⴰⵏ ⵜⴰⵛⴽⵉ ⴷ ⵙ 
ⵖⵉⴷ ⴷ ⵏⴽⴽⵉⵏ ⵔⴽⵯⵙⵖ ⴰⴳⴳⵓⴳⵖ, ⵡⴰⵅⵅⴰ ⵜⵉⵎⵖⴰⵔⵉⵏ ⴷ 
ⵜⴼⵔⵅⵉⵏ ⵓⵔ ⴰⴷ ⵙⵓⵍ ⵜⵜⴰⵛⴽⴰⵏⵜ ⴽⴽⵙⵏⵜ ⵜⵉⵎⵍⵙⴰ ⵏⵏⵙⵏⵜ ⵖⵉⴷ 
ⴽⵛⵎⵏⵜ ⴰⵎⴰⵏ, ⵜⴳ ⵙⵓⵍ ⵜⵎⴰⵛⴰⵀⵓⵜ ⵖⴰⵔ ⵉⵡⴰⵍⵉⵡⵏ ⵡⴰⵀⴰ, ⵎⴰⵛ 
ⵏⴽⴽⵉⵏ ⴽⵚⵓⴹⵖ, ⵣⵖ ⵜⵎⵥⴰⵢⵜ ⵉⵏⵓ ⵓⵔ ⵓⵊⵊⴰⵏ ⵉⵃⵏⵊⴰⵔ ⴰⴷ ⵉⵍⵉⵏ 
ⵖ ⵓⴳⵍⵎⴰⵎ ⵉⵖ ⴳⵉⵙ ⵍⵍⴰⵏⵜ ⵜⵎⵖⴰⵔⵉⵏ, ⴱⴷⴷⴰ ⴰⵔ ⵜⵜⵉⵔⵉⵖ 

ⴰⴷ ⴷ ⴰⵛⴽⵖ ⵙ ⵖⵉⴷ ⵙ ⵜⵃⵎⵓⵎⵎⵕⵜ ⵔⴽⵯⵙⵖ ⴰⵔ ⵙⵎⴰⵇⵇⴰⵍⵖ 
ⵙ ⵍⴰⵀⵡⴰ ⴰⴽⴽⵯ ⵉⵖ ⴳⵉⵙⵏ ⵜⵍⵍⴰ ⴽⵔⴰ ⵏ ⵜⴼⵔⵓⵅⵜ ⵜⴰⵃⵓⴷⵔⵉⵜ 
ⵉⴼⵓⵍⴽⵉⵏ, ⵉⵎⴹⵍ ⵉⵢⵉ ⵎⴰⵢⴰⵏⵏ ⵖ ⵉⵖⴷ ⵏ ⵉⵙⵢⴰⴼⴰⵜⵏ ⵉⵔⵛⴰⵏ.

ⵉⵍⵍⴰ ⴼⵍⵍⴰ ⵢⴰⴷ ⵍⵍⵉ ⴰⴷ ⴼⵜⵓⵖ ⴹⵕⵖ ⵏⵏ ⵖ ⵡⴰⵎⴰⵏ 
ⵏⴽⴽⵉ ⴷ ⵜⵃⵓⴷⵔⵉⵜ ⴰⴷ ⵉⴼⵓⵍⴽⵉⵏ, ⵅⵜⴰⵏⵏ ⵍⵍⵉ ⵉⵜⵜⴱⵊⵊⴰⴳⵏ ⴼ 
ⵜⵎⴷⴷⵓⴽⴽⵯⴰⵍ ⵏⵏⵙ ⵏ ⵜⵎⴰⵣⵉⵔⵜ ⵙ ⵓⵜⵉⵍⵉⴼⵓⵏ ⴷ ⵍⴽⴰⵎⵉⵕⴰ 
ⴷⵉⵊⵉⵟⴰⵍ ⵉⵍⴰⵏ ⴰⵜⵉⴳ ⴷ ⵜⵎⵍⵙⴰ ⵏ ⵍⵎⵓⴹⴰ ⵍⵍⵉ ⴰⵙ ⵉⴼⴽⴰⵏ 
ⵜⵉⵔⵍⵍⵉ ⵍⵍⵉ ⵓⵔ ⵉⵍⵍⵉⵏ ⴷⴰⵔ ⵅⵜⵉⵏⵏ, ⵜⵙⴽⵔ ⵖ ⵢⵉⵅⴼ ⵏⵏⵙ 
ⵣⵓⵏ ⴷ ⴽⵔⴰ ⵏ ⵜⵕⵓⵎⵉⵜ ⴷ ⵢⵓⵛⴽⴰⵏ ⴰⴷ ⵏⵏ ⵜⵎⵎⴰⵔⵔⵉ… ⵎⴰⵅ 
ⵎⴰⵢⴰⴷ ⵓⵔ ⵉⴳⵉ ⵜⴰⵎⴰⵛⴰⵀⵓⵜ ⵙ ⵓⵣⵣⴳⵣⵍ ? ⵎⴰⵅ ⵉⵖ ⵏⵎⵓⵏ 
ⵖ ⵡⴰⵎⴰⵏ ⴰⵏⵏ ⵏⴰⵔⵓ ⴰⵎⴰⴹⴰⵍ ⵏ ⵜⴰⵢⵔⵉ ⵓⵔ ⵉⵣⵣⴳⵣⵍ ⵎⴰⵢⴰⵏⵏ 
ⵜⴰⵎⴰⵛⴰⵀⵓⵜ ⴰ ⵜⴰⴼⵔⵓⵅⵜ ⵜⴰⴼⴰⵍⴽⴰⵢⵜ… ?

ⵖ ⵜⴰⵎⴰ ⵏ ⵜⵖⵕⴰⵜ ⴰⵏⵏ ⵏ ⵓⴷⵡⵔ ⵏ ⵜⵎⵍⵙⵉⵜ, ⵥⵕⵉⵖ ⴽⵔⴰ 
ⵓⵔ ⵜ ⵉⵏⵏ ⵜⴰⵎⵖ. ⵇⵇⵓⵔⵖ ⵖ ⵉⴳⴳⵉ ⵏ ⵡⴰⴽⴰⵍ ⵙ ⵎⴰⴷ ⵥⵕⵉⵖ. 
ⵥⵕⵉⵖ ⴽⵔⴰ ⵉⵔⵡⴰⵙ ⴰⵍⴼⵙⴰ ⵓⵎⵍⵉⵍ ⵉⵛⴱⴱⵔ ⵖ ⵜⵖⵕⴰⵜ, 
ⴷ ⵉⴹⴰⵕⵏ ⵏⵏⵙ ⴷ ⵉⴷⵎⴰⵔⵏ ⵏⵏⵙ ⴷ ⵓⴷⵉⵙ ⵏⵏⵙ ⴷ ⵎⴰⵕⵕⴰ 
ⵜⴰⴷⴰⵡⵜ ⵏⵏⵙ ⴰⵔ ⵜⵜⴱⴰⵢⴰⵏ, ⵉⵎⵉⴽⴽ ⵢⴰⴽⵯⵉ ⵏⵏ ⵖ ⵡⴰⵎⴰⵏ ⵙ 
ⵓⵛⵓⵛⵛⵔ. ⴰⵍⴼⵙⴰ ⴰⵏⵏ ⵉⴳⴰ ⵜ ⵜⴰⴼⵔⵓⵅⵜ ⴰⵏⵏ, ⴰⵣⵣⴰⵔ ⵏⵏⵙ ⵏ 
ⵡⵓⵔⵖ ⵉⵎⵓⵏⵏ. 

ⴰⵣⵣⵍⵖ ⴰⴷ ⵏⵏ ⴰⵥⴰⵖ ⴱⴰⵀⵔⴰ ⵜⴰⵡⵍⴰⴼⵜ ⴰⵏⵏ ⵉⴼⵓⵍⴽⵉⵏ, 
ⴷ ⵉⴼⴰⵙⵙⵏ ⵉⵏⵓ ⵇⵇⵓⵔⵏ ⵎⴰⵕⵕⴰ ⵏⵏⵙⵏ.

ⴰⵢⵢ ⵜⴰⴼⵔⵓⵅⵜ ⴰⵏⵏ ⵜⴼⵓⵍⴽⵉ ⵓⴷⵎ ⵏ ⵡⴰⵢⵢⵓⵔ ⴷ ⵜⴰⴷⴰⵡⵜ ⵏ - 

ⵜⴰⵏⵉⵔⵜ ! , ⵉⵣ ⴷ ⵏⵉⵜ ⵏⵜⵜⴰⵜ ⴰⵢⴰ ⵏⵏ ⵏⵉⵖ ⵜⴰⵏⵉⵔⵜ ⵏ ⵡⴰⵎⴰⵏ 
ⵍⵍⵉ ⵜⴱⴷⵔ ⵜⵎⴰⵛⴰⵀⵓⵜ ⴰⴷ ⵥⵕⵉⵖ ?

ⵓⵔ ⵏⵏ ⴱⴰⵀⵔⴰ ⴰⵥⴰⵖ ⵙⵓⵍ ⵎⴰⵏⵉ ⵓⵍⴰ ⴼⵜⵉⵖ ⵙ ⵎⴰⵏⵉ 
ⵍⵍⵉⵖ ⵏⵏ ⵥⵕⵉⵖ ⴽⵔⴰ ⵏ ⵜⵎⵖⴰⵔⵉⵏ ⵣⵖ ⵓⴷⵛⴰⵕ ⵉⵏⵓ ⴷ ⵙⵏⴰⵜ 
ⵜⴼⵔⵅⵉⵏ ⴳⵉⵙⵏⵜ ⴳⴰⵏⵜ ⵜⴰⵡⵎⴰⵜ ⵉⵏⵓ.

ⵜⴰⵏⵎⵎⵉⵔⵜ ⵏⵏⴽ (ⵏⵏⵎ)

ⵉⴼⵓⵍⴽⵉ ⵓⵙⴳⴳⵯⴰⵙ ⴰⴷ, ⵉⵥⵉⵍ ⵙ ⵜⴼⵓⴳⵍⵉⵡⵉⵏ ⴷ 
ⵉⵎⵣⴳⵓⵏⵏ ⵏ ⵢⵉⵅⴼ ⵏ ⵓⵙⴳⴳⵯⴰⵙ ⴰⵎⴰⵣⵉⵖ.

ⴷ ⵜⴳⵔⵙⵜ ⵖ ⵉⴷⵓⵔⴰⵔ ⵜⵔⵖⴰ.

ⵜⴰⵎⴰⵣⵉⵔⵜ ⵉⵙⵙⵡⴰⵏ ⵢⴰⵏ ⵓⵣⴰⵖⴰⵔ ⴰⵎⵥⵢⴰⵏ ⵍⵍⵉ ⵉⵍⵍⴰⵏ 
ⵖ ⵏⴳⵔ ⵉⴷⵓⵔⴰⵔ ⵎⴷⵉⵏ ⴰⵙ ⴳⵍⵉⵏ ⵜⵜ. ⴳⴳⵯⵣⵖ ⴷ ⵣⵖ ⵜⴳⵎⵎⵉ 
ⵉⵏⵓ ⵍⵍⵉ ⵉⵍⵍⴰⵏ ⵖ ⵢⴰⵏ ⵓⴷⵔⴰⵔ ⵏ ⵉⴷⵓⵔⴰⵔ ⵏ ⵜⵎⴰⵣⵉⵔⵜ ⴱⴰⵛ 
ⴰⴷ ⵇⵇⵍⵖ ⵙ ⵜⴼⵔⵅⵉⵏ ⵏ ⵓⴹⵡⵡⴰⵕ ⵍⵍⵉⵖ ⵎⵓⵏⵏⵜ ⴰⴷ ⴱⴹⵓⵏⵜ 
ⵜⴰⵎⵉⵎⵜ ⴷ ⵍⴼⴰⴽⵉⵜ ⴼ ⵉⵃⵏⵊⴰⵔⵏ ⵉⵎⵥⵢⴰⵏⵏ ⵖ ⵜⴳⵯⵎⵎⴰ ⵏⵏⵙⵏ. 
ⴼⵜⵉⵖ ⵙ ⴷⴰⵔⵙⵏⵜ ⴰⵔ ⵏⵏ ⵜⵜⴰⵥⴰⵖ ⵥⵕⵖ ⵢⴰⵜ ⵜⴼⵔⵓⵅⵜ ⵜⵍⵙⴰ 
ⵢⴰⵜ ⵜⵎⵓⵣⵓⵏⵜ ⵜⴰⵥⴳⴳⵯⴰⵖⵜ ⵉⴼⵓⵍⴽⵉⵏ ⴰⵔ ⵜⵙⵎⵔⵉⵇⵇⵉⵢ 
ⵜⵙⵓⴼⴰ ⵖ ⵢⵉⴳⴳⵉ ⵏ ⵡⴰⵣⵣⴰⵔ ⵏⵏⵙ, ⵜⴳⴰ ⵜⴰⴼⵔⵓⵅⵜ ⵉⴳⵣⵣⵓⵍⵏ 
ⵖ ⵜⵖⵣⵉ ⵏⵏⵙ ⵎⴰⵛ ⵜⴳⴰ ⴷⴰⵔⵉ ⵜⴰⴷ ⴼⵍⵍⴰⵙⵏⵜ ⵉⵥⵍⵉⵏ ⵙ 
ⵡⵓⴷⵎ ⵏⵏⵙ ⴷ ⵓⴼⵓⵍⴽⵉ ⵏⵏⵙ ⴷ ⵜⵓⵎⴰⵙⵜ ⵏⵏⵙ.

ⵜⴼⴼⴰⵖ ⴷ ⵏⵉⵜ ⵜⴰⴳⴳⵯ ⴷ ⵣⵖ ⵜⴰⵎⴰ ⵏ ⵜⵙⴳⴰ ⵏⵏⵙ ⵉⵎⵎⴰⵙ, 
ⵜⴱⴷⴷ ⴼ ⵜⵙⴳⴰ ⵏⵏⵙ ⵜⴳⴰ ⵖ ⵓⴼⵓⵙ ⵢⴰⵜ ⵜⵏⴽⵓⵍⵜ ⵜⴰⵡⵔⴰⵖⵜ 
ⵍⵍⴰⵏ ⴳⵉⵙ ⵛⴰ ⵏ ⵍⴼⴰⴽⵉⵜ ⴷ ⵜⴰⵎⵉⵎⵜ ⵉⴽⵍⵍⵉ ⵥⵕⵉⵖ .

ⵀⴰⴽⴽⴰⴽ, ⵜⴰⵡⴰⵍⴰ ⵜⵍⵍⴰ ⴷⴰⵔⵎ ⴰⵙⵙ ⴰⴷ ⵢⴰⴽ ? ⵓⵔ - 

ⵜⵓⴼⴰⵎⵜ ⴰⴷ ⴰⵙ ⵜⴰⵡⵙⵎⵜ ⵜⵎⵓⵏⵎⵜ ⴷⵉⵙ? ⵏⵉⵖ ⵓⵀⵓ ?



 42 

ⵓⵀⵓ. ⴰ ⵍⴰⵍⵍⴰ, ⴰⵊⵊⵉ ⵜⵜ ⵉⵥⴹⴰⵕ ⴰⴷ ⵜⴰⴼⵉ ⵉⵎⴰⵍ ⵏⵏⵙ - 

ⵉⴼⵓⵍⴽⵉⵏ ⵙ ⵖⵉⴽⴰⵏⵏ ⵙ ⵜⵡⵓⵔⵉ ⴰⵏⵏ.

ⵜⴰⵎⵖⴰⵔⵜ ⴰⵏⵏ ⵜⴳⴰ ⵣⵖ ⵓⴹⵡⵡⴰⵕ ⴰⵏⵏ ⵢⴰⴹⵏ, ⵜⵜⴰⵀⵍ ⵙ 
ⵢⴰⵏ ⵓⵔⴳⴰⵣ ⵢⴰⴹⵏ ⵍⵍⵉⵖ ⴰⵙ ⵉⵕⵥⵎ ⴱⴰⴱ ⴰⵙ ⵏ ⵜⴼⵔⵓⵅⵜ ⴰⴷ, 
ⴷ ⵜⴼⵔⵓⵅⵜ ⴰⴷ ⵜⵣⴷⴰⵖ ⴷ ⴱⴰⴱⴰⵙ ⵖ ⵓⴹⵡⵡⴰⵕ ⴰⴷ ⵉⵏⵓ.

ⵜⵓⵎⵥ ⵜⴼⵔⵓⵅⵜ ⵜⴰⵏⴽⵓⵍⵜ ⵣⵖ ⴷⴰⵔ ⵉⵎⵎⵉⵙ 
ⵜⵙⵙⵓⴷⵎ ⵓⴷⵎ ⵏⵏⵙ ⵜⴼⵜⵓ, ⴰⵎⵥⵏⵜ ⵜⴼⵔⵅⵉⵏ ⵜⴰⵔⵢⴰⵍⵉⵏ ⵏⵏⵙⵏⵜ 
ⴷ ⵜⵏⴽⵓⵍⵉⵏ ⵏⵏⵙⵏⵜ ⵍⵍⵓⵣⵣⵓⵏⵜ ⴼ ⵓⴹⵡⵡⴰⵕ ⴰⴷ ⴰⵟⵟⵓⵏⵜ ⵜⴰⵎⵉⵎⵜ 
ⴷ ⵍⴼⴰⴽⵉⵜ.

ⵜⴰⴼⵔⵓⵅⵜ ⴰⵏⵏ ⵉⵍⵍⴰ ⴷⴰⵔⵙ ⵓⴷⵎ ⵉⵛⵏⴰⵏ ⴰⵔ ⵜⵜⵎⵔⴰⴳ ⵓⵔ 
ⵜⵥⴹⴰⵕ ⴰⴷ ⵜⴰⵍⵍ ⵜⵉⵟⵟⴰⵡⵉⵏ ⵏⵏⵙ ⵖ ⵢⴰⵏ, ⵜⴰⵡⴰⴷⴰ ⵏⵏⵙ ⵜⵣⴳⴰ 
ⵣⵓⵏ ⴷ ⵉⵖ ⵓⵔ ⵜⴳⵉ ⵜⴰⴼⵍⵙⵜ ⵖ ⵉⴳⴳⵉ ⵏ ⵡⴰⴽⴰⵍ, ⵉⴷⵔⵓⵙ 
ⴳⵉⵙ ⵡⴰⵡⴰⵍ, ⵓⴷⵎ ⵏⵏⵙ ⵉⵙⵙⴼⴰⵡ ⵉⵎⵍⵍⴰⵍ ⵉⴼⵓⵍⴽⵉ, ⵜⵙⵙⵏ 
ⵙ ⵡⴰⵜⵉⴳ ⵏ ⵡⴰⵙⵙ ⴰⴷ ⵖ ⴷⴰⵔⵙ ⴰⵡⴷ ⵖ ⴷⴰⵔ ⵎⵉⴷⴷⵏ .

ⵉⵎⵓⵏ ⴷⵉⵜⵉ ⵓⴼⵓⵍⴽⵉ ⴰⵙⵙ ⴰⴷ, ⵜⴰⴼⵔⵓⵅⵜ ⵜⴽⴽⴰ ⴷ 
ⴰⵖⴰⵔⴰⵙ ⵙ ⵉⵡⴰⵍⴰ ⴷⴰⵔⵉ, ⵜⴰⵙⴳⴰ ⵏ ⵉⵥⵥⵍⵎⴹ ⵏ ⵓⴹⵡⵡⴰⵕ 
ⵍⵍⵉⵖ ⵣⴷⵖⵖ ⵏⴽⴽⵉⵏ ⴷ ⴽⴽⵓⵥⵜ ⵏ ⵜⴰⵡⵊⵉⵡⵉⵏ ⵉⴳⴰⵏ ⵜⴰⴷⵊⴰⵕⵉⵏ 
ⵉⵏⵓ. ⵜⵓⵛⴽⴰ ⴷ ⵙ ⴷⴰⵔⵙⵏ ⴰⴷ ⵜⴼⴽ ⵉ ⵢⵉⵃⵏⵊⴰⵔⵏ ⵏⵏⵙⵏ ⵍⴼⴰⴽⵉⵜ 
ⴷ ⵜⴰⵎⵉⵎⵜ ⵏ ⵜⴼⴰⵙⴽⴰ ⵃⵎⴰ ⴰⴷ ⵙⵙⵢⴰⴼⴰⵏ ⵉⵎⵥⵢⴰⵏⵏ ⴰⵡⴷ ⵏⵜⵜⵏⵉⵏ 
ⵙ ⵡⴰⵙⵙ ⴰⴷ. ⴱⴷⴷⵖ ⴼⵜⵓⵖ ⵙ ⵉⵥⵎⵎⵓⵥⵥⴰⵍ ⵏ ⵜⵉⵣⵣⵍⴰ 
ⵙ ⵜⴳⵎⵎⵉ, ⴽⵯⵜⵉⵖ ⴷ ⴽⵔⴰ ⵢⵓⵊⵊⴰ ⵜ ⴷⴰⵔⵉ ⵓⵎⵣⵔⵓⵢ 
ⵉⵏⵓ, ⵓⵙⵉⵖ ⵜ ⵉⴷ ⴼⴼⴰⵖⵖ ⴱⴷⴷⵖ ⴰⵔ ⵙⵉⵙ ⵜⵇⵇⵍⵖ ⴱⵍⴰ 
ⵜⵙⵎⴰⵇⵇⵍ ⵎⴰⵢⴰⵏⵏ.

ⵍⵍⵉⵖ ⴷ ⵜⵍⴽⵎ ⵜⵛⵓⵡⵕ ⴰⵔ ⵜⴼⵜⵜⵓ ⵙ ⵉⵎⵉⴽⴽ ⵃⵎⴰ 
ⴰⴷ ⵜⵣⵔⵉ ⵖ ⵓⵎⵏⵉⴷ ⵉⵏⵓ, ⵖⵔⵖ ⴰⵙ:

ⵎⴰⵅ ⵓⵔ ⴰⴷ ⵉⵢⵉ ⵜⴼⴽⵜ ⵏⴽⴽⵉⵏ ⵉⵎⵉⴽⴽ? ⵏⵉⵖ ⵎⴰⵢⴰⵏⵏ ⵉⵥⵍⵉ - 

ⵉⴳ ⴰⵣⵔⴼ ⵏ ⵉⵃⵏⵊⴰⵔ ⵉⵎⵥⵢⴰⵏⵏ ⵡⴰⵀⴰ ?

ⵡⴰⵇⵉⵍⴰ ⴰⵡⴰⵍ ⵉⵏⵓ ⵉⴱⴰⵙⵍ ⵏⵉⵖ ⵉⵙⵎⵎⵓⵎ ⴷⴰⵔⵙ, 
ⵎⴰⵛ ⵜⵔⵓⵔ ⵉⵢⵉ ⵙ ⵡⴰⵡⴰⵍ ⵉⵎⵎⵉⵎⵏ ⵉⴼⵓⵍⴽⵉⵏ:

ⵉⵢⵢⵉⵀ , ⴰⵎⵥ, ⴳ ⴷ ⴰⴼⵓⵙ ⵏⵏⴽ ⴰⵙⵉ ⵓⵏⵛⴽ ⵏⵏⴰ ⵜⵔⵉⵜ.- 

ⵜⴰⵏⵎⵎⵉⵔⵜ ⵏⵏⵎ.- 

ⵜⴽⴽ ⵏⵉⵜ ⴰⴱⵔⵉⴷ ⵔⴰⴷ ⵜⴼⵜⵓ , ⵙ ⴷⵖⵢⴰ ⵏⵏⵉⵖ ⴰⵙ:

ⵇⵇⵍ ⵢⴰⵏ ⵉⵎⵉⴽⴽ ⵉⵖ ⴰⵙ ⵜⵓⴼⵉⵜ, ⵜⵍⵍⴰ ⴷⴰⵔⵉ ⴰⵡⴷ ⵏⴽⴽⵉⵏ - 

ⵢⴰⵜ ⵜⵔⵣⵣⵉⴼⵜ ⵉⵎⵥⵥⵉⵢⵏ ⵔⵉⵖ ⴰⴷ ⴰⵎ ⵜⵜ ⴼⴽⵖ.

ⴹⵉⵖ ⴷ ⵣⵖ ⵓⴳⵓⴹⵉⵍ ⵉⵏⵓ ⵢⴰⵏ ⵉⵜⵍⵉ ⵏ ⵡⵓⵔⵖ ⵉⵍⴰⵏ 
ⴰⵜⵉⴳ ⴼⴽⵖ ⴰⵙ ⵜ, ⵖ ⵓⵎⵣⵡⴰⵔⵓ ⵓⵔ ⵜⵔⵉ, ⵎⴰⵛ ⵜⴰⵡⴰⵍⵉⵏ ⵉⵏⵓ 
ⵉⵍⵍⴰ ⴳⵉⵙⵏⵜ ⵓⴼⵓⵍⴽⵉ, ⵎⵎⵉⵎⵏⵜ, ⴳⴰⵏⵜ ⵜⵉⴷⵜ, ⵓⵖⴷⵏⵜ, ⵜⴳ 
ⴰⴼⵓⵙ ⵏⵏⵙ ⵜⴰⵎⵥⵜ, ⵜⵏⵏⴰ ⵉⵢⵉ:

ⵜⴰⵏⵎⵎⵉⵔⵜ ⵏⵏⴽ.- 

ⵜⴼⵜⵓ ⵏⵉⵜ ⵜⴽⴽ ⴰⵖⴰⵔⴰⵙ ⵍⵍⵉ ⵜⵔⴰ, ⵖ ⵜⵉⵣⵉ ⴰⵏⵏ ⵥⵕⵉⵖ 
ⵉⴼⴰⵙⵙⵏ ⵏⵏⵙ ⴽⵯⵍⴰⵏ ⵙ ⵍⵃⵏⵏⴰ ⵙⵙⵓⵏⵖⵏ ⵙ ⵜⵉⵔⵔⴰ ⵏ ⵜⴼⵉⵏⵏⴰⵖ, 
ⵙⵏⵉⵎⵎⵔⵖ ⴰⵡⴷ ⵏⴽⴽⵉⵏ ⴷ ⵢⵉⵅⴼ ⵉⵏⵓ ⴰⵔⴳⴰⵣ ⴰⵣⴳⵣⴰ ⴰⵜⴰⵔⴳⵉ 
ⴰⵏⵣⵔⵓⴼ ⴷ ⵉⵥⵕⴰⵏ ⵉⵜⵜⵢⵓⵔⴰⵏ ⴷ ⵓⵎⵣⵔⵓⵢ ⵍⵍⵉ ⵙⵓⵍ ⵉⵙⵓⵍⵏ 
ⵍⵍⵉ ⴰⵖ ⵉⴹⵓⴼⵏ ⵜⵉⵔⵔⴰ ⵜⴰⵙⵓⵜⵉⵏ ⴼ ⵜⴰⵙⵓⵜⵉⵏ.

ⵜⴰⵔⵏⵏⴰⵡⵜ

ⵉⵎⵢⴰⵔ ⵣⵖ ⵡⴰⵀⵍⵉ ⵏ ⵓⵙⵙⴰⵏ ⵉⵣⵔⵉⵏ ⴰⴷ ⵉⴷⴷⵔ ⵖ 
ⵜⵓⴷⵔⵜ ⴷ ⵢⵉⵅⴼ ⵏⵏⵙ ⵡⴰⵀⴰ ⵓⵔ ⵉⵎⵓⵏ ⴷ ⵢⴰⵏ, ⵉⵙⵡⵉⵏⴳⵎ 
ⵉⵙⵙⴼⴰⵍ ⵖⵉⵍⴰⴷ ⴰⴷ ⵉⴷⵔⵓ ⵜⵓⴷⵔⵜ ⵏⵏⵙ ⴷ ⵎⵉⴷⴷⵏ, ⵚⴹⵉⵚ 
ⵢⵉⵔⵏ ⴰⴷ ⵉⴳⴳⵉⵡⵔ ⵖ ⵜⵎⵚⵕⵉⵜ ⵏⵏⵙ ⴰⵔ ⵉⵜⵜⴰⵔⴰ ⵉⴹ ⵓⵍⴰ 
ⴰⵣⴰⵍ ⴰⵢⵍⵍⵉ ⵖ ⴳⵉⵙ ⵉⵎⵎⵖⵉ, ⵉⵙⵙⵏ ⵙ ⵓⴼⵓⵍⴽⵉ ⵏ ⵜⴰⵡⴰⵍⵜ 
ⵏ “ⵜⵉⵡⵉⵣⵉ” ⵖⵉⵍⴰⴷ. ⵉⵙⵙⵏ ⵙ ⵡⴰⵜⵉⴳ ⵏⵏⵙ ⵉⴷⵔⵓⵙⵏ ⵖ 
ⵓⵎⵏⵉⴷ ⵏ ⵎⵉⴷⴷⵏ, ⵍⵍⵉⵖ ⵉⴳⴰ ⵢⴰⵏ ⵡⴰⵇⵇⴰ ⵏ ⵡⴰⵎⵓⴷ ⵍⵍⵉ ⴷ 
ⵉⴼⵍ ⴱⴰⴱⴰⵙ, ⴰⵡⵜⵜⴰⵙ ⵏⵏⵙ ⵉⴳⴰ ⵜ ⴰⴷ ⵢⵓⵢⴰⵕ ⵖⴰⵔ ⵣⵣⴰⵜ 
ⴳ ⵓⵎⵣⵔⵓⵢ ⵏⵏⵙ ⵙ ⵉⵎⴰⵍ, ⵙ ⵜⵓⴷⵔⵜ ⵏ ⵎⴰⵕⵕⴰ ⵏ ⵉⵎⵓⴷⴰⵔ 
ⴷ ⵓⴼⴳⴰⵏ ⵢⴰⵏ ⵖ ⵜⴰⵎⴰ ⵏ ⵢⴰⵏ, ⴰⵛⴽⵓ ⵢⵓⵎⵏ ⵙ ⵜⴰⵡⴰⵍⵜ ⵍⵍⵉ ⵉⵏⵏⴰⵏ: 
ⴰⴼⴳⴰⵏ ⵉⵍⵍⴰ ⵖ ⵜⵙⴳⴰ ⵏ ⵓⵣⵣⴰⵍ ⴷ ⵜⵓⴳⴰ ⴷ ⵉⵎⵓⴷⴰⵔ ⵎⴰⵕⵕⴰ 
ⵏⵙⵏ ⵎⵓⵏⵏ ⴳⴰⵏ ⵜⴰⵙⴰⵜⵓⵔⵜ ⵢⴰⵜⵜⵓⵢⵏ ⵍⵍⵉ ⵉⵙⴽⵔⵏ ⵜⴰⵖⵔⵎⴰ ⴷ 
ⵜⵓⴷⵔⵜ ⵜⴰⵎⴰⵢⵏⵓⵜ ⵍⵍⵉ ⵉⵍⵍⴰⵏ ⵖⵉⵍⴰⴷ ⵖ ⵓⵎⴰⴹⴰⵍ. ⴷ ⵉⴳ 
ⵜⴰⴼⵍⵙⵜ ⵖ ⵜⴰⵡⴰⵍⵜ ⵍⵍⵉ ⵉⵜⵜⵉⵏⵉⵏ: ⵎⴰ ⵙ ⵓⵔ ⵢⵓⴳⵔ ⵢⴰⵏ 
ⵉⵎⵓⴷⴰⵔ ⴷ ⵜⵓⴳⴰ ⵎⴰⵕⵕⴰ ⵉⵍⵍⴰ ⴷⵉⵙⵏ ⵖ ⵢⴰⵜ ⵜⵙⴽⵯⴼⵍⵜ.

ⵉⵍⵉⵢⵜ !- 

ⵜⵙⵙⵓⴽⵉ ⵉⵍⵍⵉⵙ ⵏ ⴷⴰⴷⴷⴰⵙ ⵜⴰⵎⵇⵔⴰⵏⵜ ⵢⴰⵜ 
ⵜⴳⵔⵉⵛⵜ ⵜⴰⵣⴰⵢⴽⵓⵜ ⵖ ⵓⵎⵏⵉⴷ ⵏ ⵜⴳⵎⵎⵉ ⵏⵏⵙⵏ, ⵜⵣⴷⵉ ⵜⵜ ⴷ 
ⵜⴷⵉⴽⵍⵜ ⵏⵏⵙ, ⵙ ⵙⵉⵏ ⵉⴼⴰⵙⵙⵏ ⵜⵙⵙⵔⴽⵯⵙ ⵜⵜ, ⵜⵙⵎⴰⵇⵇⵍ 

ⴳⵉⵙ, ⵜⵉⴼⵉⵔⴰⵙ ⵏ ⵡⵓⴷⵎ ⵏⵏⵙ ⵜⵍⵍⴰ ⴳⵉⵙⵏⵜ ⵜⵉⴷⵜ. ⵉⵣⵣⴳⴰ 
ⴰⵍⵍⵏ ⵏⵏⵙ ⵉⵃⵕⵊⵏ ⵖ ⴱⴷⴷⴰ ⵜⵍⵍⴰ ⵜⴳⵓⴹⵉ ⵉⵣⵣⴳⴰ ⵜⵏⵜ ⴼ ⵓⴼⵓⵙ 
ⵏⵏⵙ ⵓⵎⵍⵉⵍ, ⵉⵙⴰⵡⵍ ⵉⵏⵏⴰ ⴰⵔ ⵉⴹⵚⵚⴰ:

ⴰⴳⵍⵍⵉⴷ.- 

ⴰⴳⵍⵍⵉⴷ ? ⵎⴰⵛ ⵖ ⵓⵎⵣⵡⴰⵔⵓ ⵉⵍⵍⴰ ⴼⵍⵍⴰⴽ ⴰⴷ ⵜⵙⵜⵉⵜ, - 

ⵉⵖ ⵜⵍⵍⴰ ⵜⴳⵔⵉⵛⵜ ⴼ ⵡⵓⴷⵎ ⵏ ⵓⴳⵍⵍⵉⴷ ⵉⵣ ⴷ ⵔⴰⴷ ⵜⵔⵏⵓⵜ 
ⵖ ⵜⵎⵣⵉⵣⵣⵍⵜ ⵏⵉⵖ ⵓⵀⵓ ?

ⴰⵊⵊ ⴰⵏⵖ ⴰⴷ ⵏⵉⵏⵉ ⵎⴰ ⵙ ⵔⴰⴷ ⵜⵜ ⵔⵏⵓⵖ ?- 

ⵓⵀⵓ, ⵉⵙⵏⵉ ⴰⵢⴰ ⴷ .- 

ⵉⵣ ⴷ ⵖⵉⴽⴰⵏⵏ ⵏⵉⵜ ?- 

ⵎⴰⵏ ⴰⵏⴰⵡ ⵏ ⵜⵎⵔⴰⵔⵓⵜⵉⵏ ⵉⵏⵓⴼⵍⵏ ⴰⴷ ⵜⴳⴰ ⵜⵎⵔⴰⵔⵓⵜ ⴰⴷ ?- 

ⵜⵕⵥⵎ ⵉⵍⵍⵉⵙ ⵏ ⴷⴰⴷⴷⴰⵙ ⵉ ⵢⴰⵜ ⵜⴰⴹⵚⴰ ⵉⵖⵣⵣⵉⴼⵏ, 
ⵜⵙⵔⵙ ⴰⵙ ⵜⴰⴳⵔⵉⵛⵜ ⴰⵏⵏ ⵖ ⵓⴼⵓⵙ, ⵜⴽⵛⵎ ⵜⵉⴳⵎⵎⵉ. ⵜⴳⴰ 
ⵢⴰⵜ ⵜⴼⵔⵓⵅⵜ ⵖ ⵜⴳⴳⵓⵜ ⵜⴰⴹⵚⴰ ⴱⴰⵀⵔⴰ, ⵜⵍⴽⵎ ⵜⵖⵍⴰⵖⴰⵍⵜ ⵏ 
ⵜⴰⴹⵚⴰ ⵏⵏⵙ ⵉⵣⴷⴷⵉⴳⵏ ⴰⴳⵯⵏⵙ ⵏ ⵜⴳⵎⵎⵉ, ⵜⵙⴽⵔ ⵜⴰⵃⵎⵓⵎⵎⵕⵜ 
ⵖ ⵓⵍⴰⵡⵏ ⵏ ⴽⵓⵍⵍⵓ ⵎⴰⴷ ⵉⵍⵍⴰⵏ ⵖ ⵜⴳⵎⵎⵉ ⵓⵔ ⵙⵙⵏⵏ ⵎⴰ ⴼ ⵜⵍⵍⴰ 
ⵜⴰⴹⵚⴰ ⴰⵏⵏ.

ⵢⴰⵎⵥ ⵜⴰⴳⵔⵉⵛⵜ ⴰⵔ ⴳⵉⵙ ⵉⵙⵎⵓⵇⵇⵓⵍ. ⵔⴰⴷ ⵉⵅⵛⵏ 
ⵎⴰⵢⴰⴷ ⵉⵖ ⴰ ⵜⵜⵉⵏⵉ ⵜⴳⵔⵉⵛⵜ ⴰⴷ ⵜⵉⴷⵜ, ⴽⵉⴳⴰⵏ ⵏ ⵉⵎⴰⵍ ⴰⴷ 
ⵢⵓⴳⵍ ⴼ ⵜⵉⵔⵔⴰ ⵏⵏⵙ ⵏ ⵜⵎⴰⵣⵉⵖⵜ, ⴷ ⴽⵉⴳⴰⵏ ⵏ ⵜⵓⴳⴳⵯⴰⵙ ⴰⴷ ⵏⵏ 
ⵉⴳⴰ ⴼ ⵉⵎⴰⵍ ⵏ ⵜⵓⵜⵍⴰⵢⵜ ⴰⴷ. ⴰⵡⴰⵍ ⴰⴷ ⵉⵙⵡⵉⵏⴳⵎ ⵜ ⵖ ⵜⵉⵣⵉ 
ⴰⵏⵏ ⵉⵙⴰⵡⵍ ⴷ ⵉⵅⴼ ⵏⵏⵙ. ⵉⵖ ⵉⵥⴹⴰⵕ ⴰⴷ ⵉⴼⵔⴽ ⵉ ⴽⵉⴳⴰⵏ, 
ⵜⴰⴼⵍⵙⵜ ⵍⵍⵉ ⵉⴳⴰ ⵖ ⵢⵉⵅⴼ ⵏⵏⵙ, ⴰⵣⵎⵣ ⴰⵏⵏ ⴰ ⵔⴰⴷ ⵉⴼⵓⵍⴽⵉ 
ⵉⵎⴰⵍ ⵏⵏⵙ ⴰⴷ ⵢⴰⵎⵥ ⵜⴰⵙⵎⵖⵓⵔⵜ ⵉⵔⵏⵓ ⵜⴰⵎⵣⵉⵣⵣⵍⵜ. 
ⵉⵙⴰⵡⵍ ⴷ ⵓⴳⴰⵢⵢⵓ ⵏⵏⵙ ⵉⵏⵏⴰ ⵎⴰ ⵙ ⵔⴰⴷ ⵉⴼⵓⵍⴽⵉ ⵎⴰⵢⴰⵏⵏ ⵉⵖ 
ⵉⵍⵍⴰ, ⵎⴰⵛ ⵉⵅⴼ ⵏⵏⵙ ⴽⴰ ⴰⴷ ⵉⵀⵔⵛⵏ, ⴰⵛⴽⵓ ⵉⵏⴽⵔⴷ ⴼ ⵢⴰⵏ 
ⵓⵙⵡⵉⵏⴳⵎ ⵏ ⵓⴳⵯⵏⵙ ⵏⵏⵙ ⵏ ⵓⵎⵣⵔⵓⵢ ⵏⵏⵙ ⵓⵔ ⵉⴳⵉⵏ ⵢⴰⵜ.



 47 

ⵉⵖ ⴰ ⵜⵙⵡⵉⵏⴳⵉⵎⵜ ⵖ ⵎⴰⵢⴰⴷ ⵔⴰⴷ ⵜⴰⴼⵉⵜ ⵜⴰⵔⵏⵏⴰⵡⵜ ⵜⴳⴰ - 

ⵣⵓⵏ ⴷ ⵍⵇⵎⵕ, ⵙ ⵜⵉⴷⵜ ⵉⵔⵡⴰⵙ ⴰⵡⵜⵜⴰⵙ ⴰⴷ ⵏⵏⴽ ⵍⵍⵉ 
ⵜⵔⵉⵜ ⵣⵓⵏ ⴷ ⵉⵖ ⵜⵍⵓⵃⵜ ⵜⴰⴳⵔⵉⵛⵜ ⴼ ⵢⴰⵏ ⵓⴷⵎ.

ⵍⵍⵉⵖ ⵜⵏⵏⴰ ⵉⵍⵍⵉⵙ ⵏ ⴷⴰⴷⴷⴰⵙ ⵜⴰⵡⴰⵍⵉⵏ ⴰⴷ, ⵉⴼⵔⴽ ⵉ 
ⵜⵃⵎⵓⵎⵎⵕⵜ ⵖ ⵓⴳⵯⵏⵙ ⵏⵏⵙ, ⵍⵍⵉⵖ ⵉⴼⴽⴰ ⵉⵎⴰⵍ ⵏⵏⵙ ⵉ ⵓⴳⵣⵣⵓⵎ 
ⵏ ⵜⴳⵔⵉⵛⵜ, ⵖ ⵜⴷⵉⴽⵍⵜ ⵏ ⵓⴼⵓⵙ ⵏⵏⵙ ⴰⵎⵍⵍⴰⵍ. ⵎⴰⵛ ⵖ ⵜⴳⵉⵔⴰ 
ⵉⵙⵙⵏ ⵉⵙ ⴽⴰ ⵜⵔⴰ ⴰⴷ ⴷⵉⵙ ⵜⵀⴹⵕ ⵡⴰⵀⴰ, ⵉⵙⴱⵕⵕⵎ 
ⵉⵥⵕⵉ ⵏⵏⵙ ⵙ ⵉⵡⴰⵍⴰ ⵏ ⵢⵉⴳⵔⴰⵏ ⵍⵍⵉ ⵉⵍⵍⴰⵏ ⵖ ⴷⴷⵓ ⵏ ⵜⴳⵎⵎⵉ 
ⵏⵏⵙ, ⵉⵏⵖⴰ ⵜ ⵓⵎⴰⵔⴳ ⵏ ⵜⵣⴷⵓⴳⵉ.

ⵉⵖ ⵜⵍⵍⴰ ⴽⵔⴰ ⵏ ⵜⵢⴰⴼⵓⵜ ⵖ ⵜⵔⵏⵏⴰⵡⵜ ⴰⴷ, ⵎⵍ ⵉⵢⵉ 
ⵓⴷⵎ ⵏⵏⵙ ! ⴰⵡⴰⵍ ⴰⴷ ⵉⵏⵏⴰ ⵜ ⵉⵙⵙⵓⵜⵔ ⵣⵖ ⴳⵉⵙ ⴰⴷ ⴰⵙ 
ⴼⴽⵏ ⵉⴳⵔⴰⵏ ⵜⴰⵎⵔⴰⵔⵓⵜ ⵏ ⵓⵙⵇⵙⵉ. ⵉⵖⴰⵍ ⵉⵙ ⵜ ⴽⵓⵍⵍⵓ 
ⵉⵙⵙⵓⴳⴳⴰ ⵎⴰⴷ ⴰⵙ ⵉⵙⵙⵓⵜⵍⵏ ⵖ ⵓⵣⵎⵣ, ⵉⴳ ⵏⵉⵜ ⴰⴼⴳⴰⵏ 
ⵏⵉⵖ ⵉⵥⵕⴰⵏ ⵏⵉⵖ ⴰⵎⴰⵏ ⵏⵉⵖ ⵜⵓⴳⴰ ⵏ ⵉⵎⵜⵍⴰⵏ ⴰⴷ ⵏ ⵜⴰⵎⴰ ⵏⵏⵙ, 
ⵉⵣ ⴷ ⵙ ⵓⵏⵛⴽ ⴰⴷ ⴰⵙ ⵉⴼⵔⴽ ⴷ ⵢⵉⵅⴼ ⵏⵏⵙ ⵎⴰ ⵙ ⵉⴳⴰ 
ⵡⴰⵃⴷⵓⵜ?. ⵍⵍⵉⵖ ⵉⵣⵣⴳⴰ ⵉⵥⵕⵉ ⵏⵏⵙ ⴰⵔ ⵉⵙⵎⴰⵇⵇⴰⵍ ⵖ 
ⵉⴳⵔⴰⵏ ⵉⴷⴰⵍⵉⵡⵏ ⵉⵙⵙⵡⴰⵏ ⴰⴽⴰⵍ ⵖ ⵓⵎⵏⵉⴷ ⵏⵏⵙ ⵉⵙⴰⵡⵍ ⵙ 
ⵡⴰⵡⴰⵍ ⵢⴰⵢⵡⵓⵍⵏ:

ⵉⵣ ⴷ ⵖⵉⴽⴰⴷ ⴰⴷ ⴳⴰⵏⵜ ⵜⵖⴰⵡⵙⵉⵡⵉⵏ ?- 

ⴰⵔ ⵉⵙⵎⴰⵇⵇⴰⵍ ⵖ ⵜⵣⵍⴼⵉⵏ ⵏ ⵜⵎⵥⵉⵏ, ⵢⴰⵏ ⵉⵎⵉⴽⴽ ⵜⴱⴰⵏ 
ⴰⵙ ⴷ ⵢⴰⵜ ⵜⴳⴹⵉⴹⵜ ⵏ ⵜⵎⵣⴳⵉⴷⴰ ⵜⵍⵍⴰ ⵏⵜⵜⴰⵜ ⴷ ⵢⵉⵅⴼ ⵏⵏⵙ 
ⵡⴰⵃⴷⵓⵜⵜ ⵖⵉⴽⵍⵍⵉ ⵜⵜ ⵉⵥⵕⴰ, ⵜⵙⵙⴼⴰⵍ ⴰⵔ ⵜⵙⵎⵓⵔⵉⴳ ⵣⵓⵏ 
ⴷ ⵉⵖ ⴰⵔ ⴰⵙ ⵜⵜⵉⵏⵉ:

ⴰⵢ ⴽⵢⵢⵉⵏ, ⴰ ⵡⴰⵍⵍⵉ ⵉⵡⴹⴹⵕⵏ, ⵓⵔ ⴰⴷ ⵉⵢⵉ ⵜⴰⵎⵏⵜ ⵉⵖ ⴰⴽ - 

ⴰⴽⴽⵯ ⵎⵍⵉⵖ ⵉⵎⴰⵍ.

ⵉⵙⴰⵡⵍ ⵙ ⵜⴳⴹⵉⴹⵜ ⵏ ⵜⵎⵣⴳⵉⴷⴰ, ⵉⵏⵏⴰ:

ⴰ ⵜⴰⴳⴹⵉⴹⵜ ⵏ ⵜⵎⵣⴳⵉⴷⴰ ⵜⴰⵏⵎⵎⵉⵔⵜ ⵏⵏⵎ, ⴰⵎⵜⴰ ⴷ ⵉⵙ - 

ⵍⵓⵍⴰⵖ ⴳⵉⵖ ⵜⴰⴳⴹⵉⴹⵜ ⵜⵓⴽⵓ ⵙⴽⵔⵖ ⴰⵢⵍⵍⵉ ⵙ ⵜⵏⵏⵉⵜ. ⴰⵛⴽⵓ 

ⴰⴼⴳⴰⵏ ⵍⵍⵉ ⵉⵙⵙⵏⵏ ⵙ ⵡⴰⵜⵉⴳ ⵏⵏⵙ, ⵓⵔ ⴰⴷ ⴰⵙ ⵉⵡⴹⴹⵕ 
ⵓⵖⴰⵔⴰⵙ ⵖ ⵓⵎⴰⴹⴰⵍ ⴰⴷ. ⴰⵜⵉ ⵙⵏⵎⴰⵍⴰⵖ, ⵉⴷⵍⵉⵙⵏ ⵉⵏⵓ ⵉⵍⴰⵏ 
ⴷⴰⵔⵉ ⴰⵜⵉⴳ ⴰⴽⵙⵡⴰⵜ.

ⵓⴽⴰⵏ ⵙ ⵖⵉⴽⴰⴷ ⵙ ⵡⴰⵣⵓⵍ ⴷ ⵉⴼⴼⵖⵏ ⵣⵖ ⵡⵓⵍ ⵉⵖⵓⵙⵏ 
ⴰ ⵜⴰⴳⴹⵉⴹⵜ. ⵙⵙⵏⵖ ⵉⵙ ⵉⵍⵍⴰ ⵉⵎⴰⵍ ⵉⴼⵓⵍⴽⵉⵏ.

ⵜⴰⴱⵔⴰⵜ

“ⵍⴰⵍⵍⴰ ⴷⴰⵔⵉ ⵉⵄⵣⵣⴰⵏ ⵉⵙⵓⴳⵔⵏ ⵖ ⵡⵓⵍ ⵉⵏⵓ,

ⵓⵔ ⴰⵎ ⵏⵏ ⵊⵊⵓⵏ ⵙⵓⵍ ⵓⵔⵉⵖ ⵎⵏⵛⴽ ⴰⵢⴰ ⴷ, ⵣⵖ ⵍⵍⵉⵖ ⴰⵎ 
ⵏⵓⵣⵏ ⵏⴽⴽⵉ ⴷ ⴱⴰⴱⴰ ⴰⵎⵇⵔⴰⵏ ⵜⴰⴱⵔⴰⵜ ⵍⵍⵉ ⵉⴳⴳⵯⵔⴰⵏ, ⵍⵍⵉⵖ 
ⴼⵜⵉⵖ ⵙ ⵜⵎⴰⵣⵉⵔⵜ, ⵔⵉⵖ ⴰⵎ ⴰⴷ ⵜⵉⵍⵉⵜ ⵖ ⵓⴼⵓⵍⴽⵉ ⴷ 
ⵜⴷⵓⵙⵉ ⵉⴼⵓⵍⴽⵉⵏ, ⵡⴰⵇⵉⵍⴰ ⵜⵉⵖⵔⵎⵜ ⵏ ⵊⵕⴰⴹⴰ ⵉⴳⴳⵓⵜ ⴳⵉⵙ 
ⵓⵚⵎⵎⵉⴹ ⵖ ⵜⵉⵣⵉ ⴰⴷ ⵖ ⵓⵙⴳⴳⵯⴰⵙ. ⵖⵉⴷ, ⵜⴳⴳⵯⵉⵣ ⵜⵔⵖⵉ 
ⵖ ⵓⵣⴰⵍ ⴰⵔ ⵜⴰⵎ ⵏ ⵜⵙⵙⴽⴽⵯⴼⴰⵍ, ⴷ ⵓⵖⵔⵉⵙ ⵖ ⵣⵉⴽⴽ ⵉⵇⵇⵏ 
ⵜⵉⵢⵢⵓⵡⴰⵜ ⵏ ⵡⴰⵎⴰⵏ, ⵢⵉⵍⵉ ⵓⵍⴰ ⵖ ⵉⴳⴳⵉ ⵏ ⵜⵓⴳⴰ ⴷ ⵉⴼⵛⴽⴰⵏ 
ⵍⵍⵉ ⵢⵓⵎⴰⵏ ⵙ ⵡⴰⵎⴰⵏ. ⵏⴽⴽⵉⵏ ⵜⴰⴷⵓⵙⵉ ⵉⵏⵓ ⵜⵥⵉⵍ, ⵎⴰⵛ ⴽⵔⴰ 
ⵏ ⵉⴱⴰⵇⵇⴰⵢⵏ ⵏ ⵜⴼⵓⵔⵉ ⵏⵏⵓⵕⵥⵎⵏ ⵖ ⵓⴼⵓⵙ ⵉⵏⵓ, ⴷ ⵉⴹⴰⵕⵏ ⵉⵏⵓ 
ⴰⵔ ⵜⵏ ⵜⵜⴰⴹⵏⵖ ⵣⵖ ⵓⵙⵎⵎⵉⴹ, ⴷ ⵜⵡⴰⴷⴰ ⵜⵛⵇⵇⴰ ⴼⵍⵍⴰ. ⵎⴰⵛ 
ⵎⴰⵢⴰⵏⵏ ⵜⴰⵎⵖ ⵜ ⵉⵏⵏ ⵢⴰⴷⵍⵍⵉ ⵖ ⵜⴳⵔⵙⵜ ⴰⴷ. ⵖ ⵣⵉⴽⴽ ⵏ ⴽⵔⴰ 
ⵉⴳⴰ ⵜ ⴰⵙⵙ ⴰⵔ ⵏⴽⴽⵔⵖ ⵖ ⴰⴽⵓⴷ ⵏ ⵙⵎⵎⵓⵙ ⵏ ⵣⵉⴽⴽ ⵙⵙⵏⵓⵖ 
ⴰⵙⴽⴽⵉⴼ ⵙⵙⵔⵖⵖ ⴰⵖⵔⵓⵎ ⴳⵖ ⵏⵏ ⴰⵎⴰⵏ ⴰⴷ ⵖⵍⵉⵏ ⴳⵖ ⵏⵏ ⴰⵜⴰⵢ 
ⵏⵉⵖ ⵍⵇⵀⵡⴰ. ⵏⵛⵛ ⵜⵉⵔⵎⵜ ⵏ ⵜⵓⴼⴼⵓⵜ ⵖ ⴰⴽⵓⴷ ⵏ ⵜⵉⵙⵙ 
ⵚⴹⵉⵚ, ⵉⵖ ⵏⵛⵛⴰ ⵙⵙⵉⵔⴷⵖ ⵉⴼⵛⴽⴰⵏ ⵏ ⵜⵉⵔⵎⵜ, ⵎⴰⵢⴰⴷ 
ⴰⵔ ⵜ ⵙⴽⴰⵔⵖ ⴽⵔⴰ ⵉⴳⴰ ⵜ ⴰⵙⵙ ⵙ ⵡⴰⵎⴰⵏ ⵉⵙⵎⵎⵉⴹⵏ ⵉⴳⴰⵏ 
ⴰⴷⴼⵍ. ⴷ ⵜⵖⵔⵉ ⴰⵔ ⵜⵙⵙⴼⴰⵍ ⴽⵓ ⴰⵙⵙ ⵖ ⴰⴽⵓⴷ ⵏ ⵜⴰⵎ, ⵎⴰⵛ 
ⵏⴽⴽⵉⵏ ⴽⵔⴰ ⵉⴳⴰ ⵜ ⴰⵙⵙ ⴰⵔ ⵙⴽⴰⵔⵖ ⵜⵉⵡⵓⵔⵉⵡⵉⵏ ⵏ ⵜⴳⵎⵎⵉ 
ⴰⵔ ⴰⴽⵓⴷ ⵏ ⵙⴰ ⴷ ⵙⵎⵎⵓⵎⵔⴰⵡ ⵏ ⵜⵓⵙⴷⴰⴷⵉⵏ, ⴰⵢⵍⵍⵉ ⵉⴳⴰⵏ 

ⵜⴰⵎⵎⴰⵔⴰ ⵖ ⵜⵡⵓⵔⵉⵡⵉⵏ ⴰⵏⵏ ⵉⴳⴰ ⵜ ⴰⴷ ⵙⵙⵖⵓⵙⵖ ⵜⵉⴳⵎⵎⵉ 
ⵣⵖ ⴱⵕⵕⴰ ⴷ ⵓⴳⵯⵏⵙ ⴷ ⵍⴽⴰⴱⵉⵏⴰ, ⵉⵖ ⵔⵉⵖ ⴰⴷ ⵙⴽⵔⵖ 
ⵎⴰⵢⴰⵏⵏ ⵎⴰⵕⵕⴰ ⵉⵍⵍⴰ ⴼⵍⵍⴰ ⴰⴷ ⵙⵡⵓⵔⵉⵖ ⵙ ⵡⴰⵎⴰⵏ ⵉⵙⵎⵎⵉⴹⵏ 
ⵉⴳⴰⵏ ⴰⴷⴼⵍ .

ⵜⵉⵖⵔⵉ ⴰⵔ ⵜⵜⴽⵎⵎⴰⵍ ⵉⵍⵎⵎⴰ ⵖ ⴰⴽⵓⴷ ⵏ ⵎⵔⴰⵡ ⴷ 
ⵙⵉⵏ ⴷ ⵓⵣⴳⵏ ⵏⵉⵖ ⴰⴽⵓⴷ ⵏ ⵡⵉⵙⵙ ⵢⴰⵜ ⵏ ⵓⵣⴰⵍ, ⵎⴰⵛ ⵉⵖ ⴷ 
ⵓⵔ ⵓⵔⵔⵉⵖ ⵖ ⵜⵙⵔⴰⴳⵜ ⵜⵉⵙⵙ ⵢⴰⵜ ⵉⵖ ⴷ ⴼⴼⴰⵖⵖ ⵖ 
ⵜⵙⵔⴰⴳⵜ ⵏ ⵎⵔⴰⵡ ⴷ ⵙⵉⵏ ⴷ ⵓⵣⴳⵏ, ⵏⵉⵖ ⵜⴰⵙⵔⴰⴳⵜ ⵜⵉⵙⵙ 
ⵢⴰⵜ ⴷ ⵓⵣⴳⵏ ⵉⵖ ⴷ ⴼⴼⴰⵖⵖ ⵖ ⵜⵙⵔⴰⴳⵜ ⵜⵉⵙⵙ ⵢⴰⵜ, ⵔⴰⴷ 
ⵙⵍⵍⴰⵖ ⵉ ⵜⴰⵥⵉⵜ ⵙ ⵜⴰⵇⵇⵓⵔⵜ ⵖ ⵉⵎⵣⴳⴰⵏ ⵉⵏⵓ ⵖ ⴰⴽⵓⴷ ⵏⵏⴰ 
ⵏⵛⵛⵜⵜⴰ ⵜⵉⵔⵎⵜ ⵏ ⵉⵎⴽⵍⵉ ⵖ ⵜⵙⵔⴰⴳⵜ ⵜⵉⵙⵙ ⴽⵕⴰⴹⵜ ⵉⵖ ⴷ 
ⵉⵡⵔⵔⵉ ⴳⵯⵎⴰⵎ ⴰⵎⵏⴷⴰⵀ ⵏ ⵟⵟⴰⴽⵚⵉ ⵣⵖ ⵜⵡⵓⵔⵉ ⵏⵏⵙ. ⴷ ⵉⵖ 
ⴷ ⵉⵡⵔⵔⵉⵖ ⵙ ⵜⴳⵎⵎⵉ, ⵉⵍⵍⴰ ⴼⵍⵍⴰ ⵙ ⵉⵣⵡⴰⵔ, ⴰⴷ ⵙⴽⵔⵖ 
ⵜⵉⵡⵓⵔⵉⵡⵉⵏ ⵏ ⵜⴳⵎⵎⵉ, ⵓⴽⴰⵏ ⴼⵜⵓⵖ ⴰⴷ ⴰⵡⵙⵖ ⵉ ⵢⴰⵏ ⵓⵔⴳⴰⵣ 
ⴱⵓ ⵜⵃⴰⵏⵓⵜ ⵏ ⵜⵙⴱⴱⴰⴱⵜ ⵉⴳⴰ ⴰⵎⴷⴷⴰⴽⴽⵯⵍ ⵏ ⴷⴰⴷⴷⴰ ⵏⴳ ⵢⴰⵏ 
ⵣⵖ ⵡⵉⵍⵍⵉ ⴷⴰⵔⵙ ⵉⵙⵙⴰⵖⵏ. ⵉⵖ ⴷ ⵉⵡⵔⵔⵉⵖ, ⵉⵍⵍⴰ ⴷⴰⵖ 
ⴼⵍⵍⴰ ⴰⴷ ⵙⵙⵏⵓⵖ ⵜⵉⵔⵎⵜ ⵏ ⵉⵎⵏⵙⵉ ⵏⵛⵛ ⵜⵜ ⵖ ⵜⵙⵔⴰⴳⵜ 
ⵜⵉⵙⵙ ⵜⵥⴰ, ⵙⵙⵉⵔⴷⵖ ⵉⵔⵓⴽⵓⵜⵏ ⵏⵏⵙ, ⴷ ⴽⵔⴰ ⵏ ⵜⵡⴰⵍ ⵉⵖ 
ⵍⵍⴰⵏ ⵉⵀⴷⵓⵎⵏ ⵉⵔⴽⴰⵏ ⴰⵔ ⵜⵏ ⵜⴳⴳⵯⴰⵖ, ⵡⵉⵏ ⴷⴰⴷⴷⴰ ⴷ ⵡⵉⵏ 
ⵢⵉⵡⵉⵙ ⴷ ⵡⵉⵏⵏⵓ, ⵓⵔ ⵊⵊⵓⵏ ⴷⴰⵔⵉ ⵉⵍⵍⵉ ⵡⴰⴽⵓⴷ ⵏ ⵜⵖⵔⵉ ⵏ 
ⵉⴷⵍⵉⵙⵏ ⵉⵏⵓ ⵖ ⵜⴳⵎⵎⵉ.

ⴷ ⵉⴷ ⵡⴰⵙⵙ ⵏ ⴰⵙⴰⵎⴰⵙ, ⴰⵔ ⴼⵜⵜⵓⵖ ⴰⵔ ⵙⵡⵡⵓⵔⵉⵖ 
ⵖ ⵓⴳⴷⵣ ⵏ ⴰⵙⴰⵎⴰⵙ ⵉⵍⵍⴰⵏ ⵖ ⵜⵖⵔⵎⵜ, ⵃⵎⴰ ⴰⴷ ⴷ ⴰⵡⵉⵖ 
ⵉⴷⵔⵉⵎⵏ ⵎⴰ ⵙ ⴰ ⵙⵙⴰⵖⵖ ⵜⵉⵖⴰⵡⵙⵉⵡⵉⵏ ⵏ ⵜⵖⵔⵉ ⵉⵏⵓ, ⵎⴰⵛ 
ⴽⵉⴳⴰⵏ ⵏ ⵜⴰⵥⵉⵜ ⴰ ⵎⵉ ⴱⴷⴷⴰ ⵙⵍⵍⴰⵖ ⴽⵔⴰ ⵉⴳⴰ ⵜ ⴰⵙⵙ, 
ⴰⵢⵏⵏⴰ ⴽⴰ ⵉⵍⵍⴰⵏ ⵙⵍⵍⴰⵖ ⴳⵉⵙ ⵉ ⵓⵣⴰⵡⴰⵔ. ⵉⵍⵉⵏ ⴷⴰⵔⵉ ⴽⵉⴳⴰⵏ 
ⵏ ⵉⵎⵓⴽⵔⵉⵙⵏ, ⴷ ⵙⵓⵍ ⴷ ⵜⴰⵥⵉⵜ ⴷ ⵓⵣⴰⵡⴰⵔ, ⵉⵙⵍⵎⴰⴷⵏ ⵉⵏⵓ 
ⴰⵔ ⴷⵉⵜⵉ ⴱⴷⴷⴰ ⵜⵜⵥⵉⵏ ⴼ ⵜⵖⵔⵉ ⵉⵏⵓ ⵍⵍⵉ ⵓⵔ ⵉⴳⵉⵏ ⵢⴰⵜ 
ⵍⵍⵉⵖ ⴷⵔⵓⵙⵏⵜ ⵜⵎⴰⵜⴰⵔⵉⵏ ⵉⵏⵓ. ⴰⵡⴷ ⵙⵙⵢⴰⴼⴰⵖ ⵜⵉⴳⵉⵔⴰ 
ⴰⴷ ⵙ ⵜⴷⵓⵙⵉ ⵉⵏⵓ ⵜⴰⵎⵓⵎ.

ⵖ ⵜⴼⴰⵙⴽⵉⵡⵉⵏ ⵡⴰⵀⴰ ⴽⴰ ⴰⵖ ⴰⵔ ⵜⵜⵙⵓⵏⴼⵓⵖ ⴽⵔⴰ ⵏ 
ⵡⵓⵙⵙⴰⵏ ⵉⴷⵔⵓⵙⵏ ⵉⵖ ⴼⵜⵉⵖ ⵙ ⵜⵎⴰⵣⵉⵔⵜ ⵉⵖ ⵓⵔ ⵜⵍⵍⵉ 
ⵜⵖⵔⵉ ⴷⴰⵔ ⴱⴰⴱⴰ ⴰⵎⵇⵔⴰⵏ ⴷ ⵃⵏⵏⴰ ⴷ ⴷⴰⴷⴷⴰ ⵏ ⵜⵎⴰⵣⵉⵔⵜ.

ⵉⵖ ⵉⵡⵔⵔⵉⵖ ⴰⴷ ⵙⵡⵉⵏⴳⵉⵎⵖ ⵍⵍⵉⵖ ⵉⵢⵉ ⵉⵡⵉⵏ 
ⴽⴽⵙⵏ ⵉⵢⵉ ⵉ ⴱⴰⴱⴰ ⴰⵎⵇⵔⴰⵏ ⴷ ⵃⵏⵏⴰ ⵍⵍⵉⵖ ⴷⴰⵔⵉ ⵖ ⵓⵡⵜⴰⵢ 
ⵉⵏⵓ ⵙⴹⵉⵚ ⵏ ⵉⵙⴳⴳⵯⴰⵙⵏ ⵙⵙⴼⴰⵖⵏ ⵉⵢⵉ ⵉ ⵜⵎⴰⵣⵉⵔⵜ ⵓⵔ 
ⴰⴽⴽⵯ ⵙⵙⵏⵖ ⵢⴰⵜ ⵓⵍⴰ ⵙⵙⵏⵖ ⵎⴰⴷ ⵍⵀⴰⵏ ⵖ ⴰⴽⵓⴷ ⴰⵏⵏ, ⴰⵡⵉⵏ 
ⵉⵢⵉ ⵙ ⵜⵖⵔⵎⵜ, ⴽⴽⵖ ⵏⵏ ⴳⵉⵙ ⵎⵔⴰⵡ ⴷ ⴽⴽⵓⵥ ⵏ ⵉⵙⴳⴳⵯⴰⵙⵏ 
ⵣⵣⵔⵉⵖ ⵜⵏ ⵖ ⵜⵎⵎⴰⵔⴰ ⴷ ⵓⵏⴳⴰⵥ, ⴰⵔ ⴽⴰ ⵙⴰⵇⵙⴰⵖ ⵎⴰⵅ 
ⴰⵢⵍⵍⵉ ⵖ ⵍⵓⵍⵖ ⴳⵉⵖ ⵉⴳⵉⴳⵉⵍ ⴱⴰⵛ ⴰⴷ ⵥⵕⵖ ⴰⴳⵓⴷⵉ ⴰⴷ 
ⵉⴳⴳⵓⵜⵏ ⵏ ⵜⵎⵎⴰⵔⴰ ⴷ ⵜⵓⴷⵔⵜ ⵉⵎⵎⵕⵥⴳⵏ. ⴽⵔⴰ ⵉⴳⴰ ⵜ ⴰⵙⵙ 
ⴰⵔ ⵛⵜⵜⴰⵖ ⴰⴽⵓⵕⴰⵢ ⵙ ⵉⴼⵉⵍⵉ ⵏ ⵡⴰⵙⵉⴷ, ⵣⵓⵏ ⴷ ⵉⵖ ⴰⵔ 
ⵜⴽⴽⴰⵜⵜ ⴽⵔⴰ ⵏ ⵓⵎⵓⴷⵔ, ⴰⵔ ⵜⵏ ⵛⵜⵜⴰⵖ ⵙ ⵢⴰⵏ ⵉⴼⵉⵍⵉ ⵏ 
ⵡⴰⵙⵉⴷ ⵉⵖⵣⵣⵉⴼⵏ ⵉⴹⵏⵉⵏ, ⵡⴰⵅⵅⴰ ⵓⵔ ⵙⴽⵔⵖ ⵢⴰⵜ ⴷ ⵉⵖ 
ⴰⴽⴽⵯ ⵙⴽⵔⵖ ⴽⵔⴰ ⵓⵔ ⵉⴳⵉ ⴽⵔⴰ ⵉⴳⴳⵓⵜⵏ, ⵣⵓⵏ ⴷ ⵉⵖ ⵉⵢⵉ 
ⵜⵊⴷⵔ ⵜⵉⵔⵎⵜ ⵖ ⵓⵏⵡⴰⵍ...

ⵎⴰⵕⵕⴰ ⵎⴰ ⵎⵉ ⵜⵙⵍⵍⴰⵜ ⴰ ⵍⴰⵍⵍⴰ ⴼ ⵜⵓⴷⵔⵜ ⵉⵏⵓ ⵉⵏⵉⵏ 
ⴰⵎⵜ ⵓⵔ ⵉⴳⵉ ⴱⵍⴰ ⵜⵉⴽⵔⴽⴰⵙ, ⵎⴰⵛ ⵣⵖ ⵖⵉⵍⴰⴷ ⴰⵔ ⴷ 
ⵣⵔⵉⵏ ⵙⵎⵎⵓⵙ ⵉⵔⵏ, ⵔⴰⴷ ⵙⵎⴷⵖ ⵜⵉⵖⵔⵉ ⵉⵏⵓ, ⵔⴰⴷ ⵍⴽⵎⵖ 
ⵜⵉⵖⵔⵉ ⵏ ⵜⵙⴷⴰⵡⵉⵜ, ⵔⴰⴷ ⴼⴼⴰⵖⵖ ⵜⵓⴷⵔⵜ ⴰⴷ ⵉⵅⵛⵏⵏ ⵏ 
ⵓⵏⴽⴽⵉⴷ, ⵔⴰⴷ ⵙⵡⵡⵓⵔⵉⵖ ⵖ ⴽⵔⴰ ⵏ ⵜⵡⵓⵔⵉ ⵖ ⵓⵣⴰⵍ ⴷ 
ⵔⴰⴷ ⴰⵇⵇⵔⴰⵖ ⵙ ⵜⵣⵎⵎⴰⵔ ⵉⵏⵓ ⵉⴳⴳⵓⵜⵏ ⵖ ⵢⵉⴹ.

ⵔⵉⵖ ⴳⵉⵎ ⴰ ⵍⴰⵍⵍⴰ ⵉⵟⵟⵓ ⴰⴷ ⵜⵄⴰⵇⴷⵜ ⴰⴳⴰⵢⵢⵓ ⵏⵏⵎ 
ⵜⵎⴹⴰⵕⴰⵜ ⵜⵉⵍⵉⵜ ⵖ ⵓⴼⵓⵍⴽⵉ ⴷ ⵜⴷⵓⵙⵉ ⵉⵥⵉⵍⵏ, ⵙⵙⵍⴽⵎ 
ⴰⵣⵓⵍ ⵉⵏⵓ ⴷ ⵜⴰⵢⵔⵉ ⵉⵏⵓ ⵉ ⵜⴰⵔⵡⴰ ⵏⵏⵎ ⴷ ⵓⵔⴳⴰⵣ ⵏⵏⵎ, ⵓⵊⵊⵉⵖ 
ⴽⵎ ⵉ ⵓⴼⵓⵍⴽⵉ”.

ⵍⵍⵉⵖ ⵉⵖⵔⴰ ⵜⴰⴱⵔⴰⵜ ⵍⵍⵉ ⵉⴽⴽⵉⵙ ⵣⵖ ⵓⴼⵓⵙ ⵏ 
ⵜⵎⴰⵖⴰⵔⵜ ⵏⵏⵙ ⵉⵟⵟⵓ, ⵍⵍⵉ ⵉⴳⴳⵉⵡⵔⵏ ⵖ ⵜⴰⵎⴰ ⵏⵏⵙ ⵜⵣⵣⴳⴰ 
ⴰⵔ ⴳⵉⵙ ⵜⵙⵎⵓⵇⵇⵓⵍ.

ⵉⵣ ⴷ ⵣⵓⵏ ⴷ ⵉⴳⵉⴳⵉⵍⵏ ⴰⴷ ⴰⴷ ⵉⵙⴽⴰⵔⵏ ⵜⵉⵡⵓⵔⵉⵡⵉⵏ ⴰⴷ? - 

ⵉⵙ ⵜ ⵉⵡⵉⵏ ⴰⴷ ⵢⴰⵇⵇⵔⴰ ⵏⵉⵖ ⴰⴷ ⴰⵙⵏ ⵉⴳ ⵜⴰⵡⴰⵢⵢⴰ?

ⵉⴳⴰ ⵎⴰⵕⵕⴰ ⵜⴰⵢⵔⵉ ⵏⵏⵙ ⴷ ⵍⵃⵏⴰⵏⵜ ⵏⵏⵙ ⵖ ⵡⴰⵡⴰⵍ ⵏⵏⵙ, 
ⵉⵏⵏⴰ: 

ⵉⵣ ⴷ ⵜⵓⴷⵔⵜ ⵏⵏⵙ ⵣⵖ ⵓⵎⵣⵡⴰⵔⵓ ⵖⵉⴽⴰⴷ ⴰⴷ ⴱⴷⴷⴰ - 

ⵜⴳⴰ?

ⵜⴽⴽⴰ ⵜⵜ ⵉⵏⵏ ⵜⴳⴰ ⵓⴳⴳⴰⵔ ⵏ ⵎⴰⵢⴰⴷ, ⵥⵕ ⴽⵢⵢⵉⵏ ⵍⵍⵉⵖ ⵙⵓⵍ - 

ⵉⵎⵥⵥⵉⵢ ⴱⴰⵀⵔⴰ.

ⵜⵉⴽⴽⵍⵉⵜ ⵉⵣⵡⴰⵔⵏ ⴰⵢⴰ ⴷ ⴰⴷ ⵉⵙⵙⵏ ⵓⵍ ⵏ ⵜⵎⵖⴰⵔⵜ 
ⵏⵏⵙ, ⵍⵍⵉⵖ ⴰⵙ ⵜⵏⵏⴰ ⵎⵏⵛⴽ ⴰⵢⴰ ⴷ ⴰⴷ ⵜ ⵉⴷ ⴰⵡⵉⵏ ⵙ ⴷⴰⵔⵙⵏ 
ⴳⵏⵜ ⵏⴳⵔ ⵜⴰⵔⵡⴰ ⵏⵏⵙⵏ, ⵉⵍⵎⴷ, ⵉⵖⵔ ⵣⵓⵏ ⴷ ⵜⴰⵔⵡⴰ ⵏⵏⵙⵏ.

ⵎⴰ ⵙ ⵜⵏⵏⵉⵜ ⴰⴷ ⵜ ⵜⵙⴽⵔⵜ ⵖⵉⵍⴰⴷ?- 

ⵔⴰⴷ ⵜ ⵉⴷ ⴰⵡⵉⵖ ⵙ ⴷⴰⵔⵏⵖ, ⴰⵢⵏⵏⴰ ⵔⴰⴷ ⵢⵉⵍⵉ ⵢⵉⵍⵉ ⵏⵉⵜ, - 

ⵔⴰⴷ ⵜ ⵉⴷ ⴰⵡⵉⵖ ⵙ ⴷⴰⵔⵏⵖ.

ⵉⵡⴰ ⵉⵍⵍⴰ ⴼⵍⵍⴰⵎ ⵖⵉⵍⴰⴷ ⴰⴷ ⴰⵙ ⵜⵙⴽⵔⵜ ⴰⴷⵖⴰⵔ ⵏⵏⵙ - 

ⵏⴳⵔ ⵜⴰⵔⵡⴰ ⵏⵏⵎ ⵜⵉⵏⵉⵜ ⴰⵙⵏ ⵜ, ⵜⵉⵏⵉⵜ ⴰⵙ ⵜ ⵉⵏⵏ ⴰⵡⴷ 
ⵏⵜⵜⴰⵏ ! 

ⵉⵍⵍⴰ ⴷⵉⵙ ⵖ ⵡⴰⵡⴰⵍ, ⵃⵎⴰ ⴰⴷ ⵉⵙⵙⴰⴳⴳⵓⴳ ⴰⵃⵏⵊⴰⵔ 
ⴼ ⵜⵎⵎⴰⵔⴰ ⴰⵏⵏ ⵖ ⵉⵍⵍⴰ. ⵢⴰⵡⵉ ⵜ ⵙ ⵜⵖⵔⵉ ⵏ ⵜⵙⴷⴰⵡⵉⵜ. 
ⵉⵙⵙⵓⵙⵎ ⵜ ⴰⴷ ⵉⵙⴽⵔ ⵖⵉⴽⴰⵏⵏ, ⵍⵍⴰⵏⵜ ⵜⵎⵉⵜⴰⵔ ⵖ ⵡⵓⴷⵎ ⵏⵏⵙ 
ⵎⴰ ⵙ ⵔⴰⴷ ⵢⴰⵡⵙ ⵉ ⵜⵎⵖⴰⵔⵜ ⵏⵏⵙ ⴼ ⵓⴼⵔⵓⵅ ⴰⵏⵏ. ⵉⵖ ⵉⵙⴽⵔ 
ⵖⵉⴽⴰⵏⵏ ⵔⴰⴷ ⵉⵙⵙⵓⵙⵎ ⵎⴰⵢⴰⵏⵏ ⵉⵅⴼ ⵏⵏⵙ ⴷ ⵜⴰⵔⵡⴰ ⵏⵏⵙ ⴷ 
ⵜⵎⵖⴰⵔⵜ ⵏⵏⵙ ⵓⵍⴰ ⴰⴼⵔⵓⵅ ⵖ ⵓⵎⵣⵡⴰⵔⵓ. ⵜⵉⴽⴽⵍⵉⵜ ⵉⵣⵡⴰⵔⵏ 
ⵖ ⵜⵓⴷⵔⵜ ⵏⵏⵙ, ⵉⵎⵎⴰⵖ ⴰⴷ ⵉⴼⴽ ⵉ ⴽⵔⴰ ⵏ ⵢⴰⵏ ⵜⵉⵡⵉⵙⵉ ⴷ 
ⵜⴰⵢⵔⵉ ⴷ ⵓⵃⵟⵟⵓ ⵉⴷⵔⵓ ⴷⵉⵙ ⵉⵎⴰⵍ, ⵙ ⵖⵉⴽⴰⵏⵏ ⵙ ⵢⵉⵅⴼ 
ⵏⵏⵙ ⵔⴰⴷ ⵢⴰⴼⵉ ⵖ ⵎⴰⵢⴰⵏⵏ ⴰⵙⵙⵓⵙⵎ ⵉⴳⴳⵓⵜⵏ ⴷ ⵜⵓⴷⵔⵜ 
ⵉⴼⵓⵍⴽⵉⵏ.

ⵜⴰⴱⵓⴽⴰⴹⵜ

ⵢⵓⵎⵥ ⵖ ⵓⴼⵓⵙ ⵏ ⵜⵎⵖⴰⵔⵜ ⵏⵏⵙ ⵜⴰⴱⵓⴽⴰⴹⵜ, ⵉⵎⵓⵏ 
ⴷⵉⵙ ⵖⵍⵉⵏ ⴷ ⵢⴰⵏ ⵓⵎⴰⴷⵍ ⵙ ⵉⵡⴰⵍⴰ ⵜⵉⴳⵎⵎⵉ ⵏⵏⵙⵏ ⵉⴳⴰⵏ ⵜⵉⵏ 
ⵡⴰⴽⴰⵍ ⵖ ⵜⵓⵥⵥⵓⵎⵜ ⵏ ⵓⴹⵡⵡⴰⵕ. ⵍⵍⵉⵖ ⴷ ⵉⵡⵔⵔⵉⵏ ⵣⵖ 
ⵓⵎⵓⴷⴷⵓ ⴽⴽⵏ ⴷ ⴷⴰⵔ ⴽⵔⴰ ⵣⵖ ⵜⴰⵡⵊⴰ ⵏⵏⵙⵏ ⵖ ⵓⴹⵡⵡⴰⵕ ⵍⵍⵉ 
ⵉⵍⵍⴰⵏ ⵜⴰⵎⴰ ⵏⵏⵙⵏ.

ⵎⴰⴷ ⵉⴳⴰ ⵡⴰⴷ ?- 

ⴰⵡⴰⵍ ⵏ ⵡⴰⴹⵓ ⴰⵢⴰ ⵏⵏ ⵉⴽⴽⴰⵜⵏ ⵜⴰⴷⴷⴰⴳⵉⵏ ⵏ ⵍⵍⵓⵣ. ⵢⴰⴷ ⵍⵍⵉ - 

ⵓⵔ ⴰⵎ ⵏⵏⵉⵖ ⵢⴰⵜ ⵣⵔⵉⵏ ⵎⵏⵛⴽ ⵏ ⵡⵓⵙⵙⴰⵏ ⵓⵔ ⵊⵊⵓ ⵜⴼⴼⵓⵖⵜ 
ⵣⵖ ⵜⴳⵎⵎⵉ, ⴰⵢⵍⵍⵉ ⵖ ⵜⴻⵜⵜⵓⵜ ⴰⵡⴰⵍ ⵏ ⵡⴰⴹⵓ ⵉⵜⵜⴽⴽⴰⵏ 
ⵏⴳⵔ ⵜⵚⵟⵡⵉⵏ ⵏ ⵡⴰⴷⴷⴰⴳⵏ ⵏ ⵍⵍⵓⵣ ...

ⵜⵉⴳⵎⵎⵉ ⵍⵍⵉⵖ ⵣⴷⵖⵏ ⵜⵎⵇⵇⵓⵔ, ⵎⴰⵛ ⴽⵔⵉⵏ ⴱⴰⵀⵔⴰ 
ⵉⵙⵓⴽⵏ ⵏⵏⵙ ⴷ ⵓⵖⴷⵎⵎⵉ ⵏⵏⵙ ⵙ ⵢⴰⵜ ⵜⵖⴰⵔⴰⵙⵜ ⵉⵀⵔⵛⵏ ⵍⵍⵉ 
ⵉⵥⵥⵎⴰⵡⵏ ⵖ ⵢⵉⴹ. ⵢⴰⵏ ⵓⵖⴰⵔⴰⵙ ⵖ ⵏⴳⵔ ⵉⵙⵓⵍⵉⵍⵏ ⴰⴷ ⵉⵍⵍⴰⵏ 
ⵉⵜⵜⴰⵡⵉⵏ ⵙ ⵜⴰⴳⴳⵓⵔⵜ ⵏ ⵜⴳⵎⵎⵉ ⵏⵏⵙⵏ.

ⵉⴼⵍ ⵓⵔⴳⴰⵣ ⴰⴼⵓⵙ ⵏ ⵜⵎⵖⴰⵔⵜ ⵏⵏⵙ, ⵉⵕⵥⵎ ⵜⴰⴳⴳⵓⵔⵜ 
ⵙ ⵢⴰⵜ ⵜⵙⴰⵔⵓⵜ ⵏ ⵓⴽⵛⵛⵓⴹ ⵜⴰⵣⴰⵢⴽⵓⵜ, ⴰⵔ ⵜⵜ ⵉⵙⵎⵓⵙⵙⵓ 
ⵙ ⵓⴼⵍⵍⴰ ⴷ ⵉⵣⴷⴰⵔ ⴰⵢⵍⵍⵉ ⵖ ⵉⵕⵥⵎ ⴰⵔⴳⴳⵍ.

ⵜⵏⵏⴰ:

ⴰⴹⵓ ⴰⵢⴰ ⵏⵏ ⴷ ⵉⴼⴼⵖⵏ ⵣⵖ ⵓⴳⵯⵏⵙ ⵏ ⵜⴳⵎⵎⵉ, ⵉⵙ ⵏⴼⵍ - 

ⵜⵉⵎⴰⵡⵉⵏ ⵕⵥⵎⵏⵜ, ⵔⴰⴷ ⵚⵎⵎⵉⴹⵏ ⵉⵖⵔⴱⴰⵏ ⴷ ⵜⵎⵚⵕⴰⵢ 
ⵙ ⵡⴰⴹⵓ ⴰⴷ.

ⴰⵡⴰⵍ ⵏⵏⵎ ⵉⴳⴰ ⵜⵉⴷⵜ, ⵜⵉⵎⴰⵡⵉⵏ ⵕⵥⵎⵏⵜ ⴰⵔ ⵉⵖⵎⵔⴰⵏ, ⵜⵓⴽⵓ - 

ⴰⵔ ⵙⵉⵙⵏⵜ ⵉⴽⴽⴰⵜ ⵡⴰⴹⵓ ⴰⵢⵍⵍⵉ ⵖ ⵜⵏⵜ ⵉⵊⵏⴳⵊⵉ.

ⵜⵉⴳⵎⵎⵉ ⴰⵏⵏ ⵜⴳⴰ ⵜⴰⵣⴰⵢⴽⵓⵜ ⴱⴰⵀⵔⴰ ⵜⴰⵔⵉⵡⵉⵏ ⵏⵏⵙ 
ⴳⴰⵏⵜ ⵜⵉⵏ ⵡⴰⴽⴰⵍ, ⵜⴷⵍ ⵙ ⵓⵙⵖⴰⵔ ⵏ ⵜⴰⵙⴰⴼⵜ, ⵜⴰⵎⵖⴰⵔⵜ 
ⵜⵙⵙⵏ ⴽⵔⴰ ⵉⴳⴰ ⵜ ⴰⵙⴳⴰ ⴷ ⴽⵔⴰ ⵉⴳⴰ ⵜ ⴰⵙⵓⴽ ⵖ ⵜⴳⵎⵎⵉ 
ⵏⵏⵙ. ⵜⵙⵙⴼⴰⵡ ⵜⵏ ⵣⵓⵏ ⴷ ⵜⴰⴷⴰⵡⵜ ⵏⵏⵙ ⵣⵓⵏ ⴷ ⵉⵅⴼ ⵏⵏⵙ, ⵎⴰⵛ 
ⴰⵔⴳⴰⵣ ⵏⵏⵙ ⵜⵉⴳⵎⵎⵉ ⵜⴳⴰ ⴷⴰⵔⵙ ⵣⵓⵏ ⴷ ⵉⵖ ⵜⵎⵎⵓⵜ, ⵎⴰⵛ 
ⵏⵜⵜⴰⵜ ⵍⵍⵉ ⵉⴱⵓⴽⴹⵏ, ⵜⵙⵙⵢⴰⴼⴰ ⵙ ⵜⴳⵎⵎⵉ ⵜⴳⴰ ⵎⴰⵕⵕⴰ 
ⵜⵓⴷⵔⵜ, ⵜⵟⵟⴼ ⵓⵍ.

ⵜⴰⵎⵚⵕⵉⵜ ⵏ ⵉⴳⵉⵡⵔ ⵙ ⵉⵖⵔⴱⴰⵏ ⵏⵏⵙ ⵏ ⵡⴰⴽⴰⵍ ⵉⵍⴰⵏ 
ⴰⴽⵍⵓ ⴰⵎⵍⵍⴰⵍ ⵙ ⵍⵊⵉⵔ, ⴷ ⵉⵎⵙⵙⴰ ⵏ ⵓⵥⵟⵟⴰ ⵏ ⵜⵎⴰⵣⵉⵖⵉⵏ 
ⵉⵙⵙⵡⴰⵏ ⴼ ⵉⴳⴳⵉ ⵏ ⵓⴳⵔⵜⵉⵍ ⵏ ⵓⵥⵥⵎⴰⵢ, ⴷ ⵜⵉⵢⵢⴰⴹ 
ⵉⵜⵜⵢⴰⴹⴰⵏ ⵖ ⵢⴰⵜ ⵜⴰⵡⵥⵓⴹⵜ ⵖ ⵜⴰⵎⴰ ⵏⵏⵙⵏ ⵢⴰⵏ ⵓⵎⵙⵙⵉⵔⴷ 
ⵏ ⵡⴰⵏⴰⵙ ⵍⵍⵉⵖ ⴰ ⵜⵙⵙⵉⵔⵉⴷ ⵏⵜⵜⴰⵜ ⴷ ⵉⵖ ⴷⴰⵔⵙ ⵍⵍⴰⵏ 
ⵉⵏⴱⴳⵉⵡⵏ, ⴷ ⴽⵔⴰ ⵏ ⵜⴰⵛⵛⵓⵎⵄⵉⵏ ⵉⵜⵜⵔⵙⵏ ⵖ ⵢⵉⴳⴳⵉ ⵏ ⵢⴰⵏ 
ⵉⴼⵔⵙⵙⵉ ⵉⵣⴷⵉⵏ ⴷ ⵜⴰⵔⴰ ⴰⵔ ⴰⴽⴽⴰⵏ ⵜⵉⴼⴰⵡⵜ ⵖ ⵢⵉⴹ.

ⵖ ⵓⵏⵡⴰⵍ ⵉⵍⵍⴰ ⵢⴰⵏ ⵉⵙⴳⴳⵯⵉ ⴼ ⴰⵔ ⵜⵜⵔⵓⵙⵏⵜ ⵜⵉⵔⴰⵎ 
ⵖ ⴷⴰⵔ ⵓⵎⵜⵜⵛⵓ, ⴷ ⵢⴰⵏ ⵍⴼⵏⴰⵕ ⵏ ⵍⴰⵏⴽⵓⵍ. ⴷ ⵢⴰⵜ ⵜⴰⴽⴰⵜ 
ⵍⵍⵉ ⴽⵓⵍⵍⵓ ⵉⵙⵙⵔⴽⴰⵏ ⵙ ⵡⴰⴳⴳⵓ ⵏⵏⵙ ⵜⴰⴷⵓⵍⵉ ⵏ ⵓⵙⵖⴰⵔ ⴷ 
ⵉⵖⵔⴱⴰⵏ. ⴷ ⴽⵔⴰ ⵏ ⵉⴼⵛⴽⴰⵏ ⵏ ⵉⵜⵇⵇⵉ ⵉⴳⴳⵓⵜⵏ ⴷ ⵓⵣⵣⴰⵍ 
ⵍⵍⴰⵏ ⴼ ⵢⵉⴳⴳⵉ ⵏ ⵢⴰⵏ ⵡⴰⵔⴷⴰⴷ ⵉⵍⵍⴰⵏ ⵖ ⵜⴰⵡⵥⵓⴹⵜ ⵏ ⵓⵏⵡⴰⵍ 
ⴰⵏⵏ ⵉⵖⵣⵣⵉⴼⵏ. ⴷ ⴽⵕⴰⴹⵜ ⵜⵅⴰⴱⴰⵜⵉⵏ ⵏ ⵡⴰⵎⴰⵏ ⵖ ⵜⴰⵎⴰ ⵏ 
ⵡⴰⵔⴷⴰⴷ. ⵉⵍⵉⵏⵜ ⵜⵎⵚⵕⴰⵢ ⵢⴰⴹⵏ ⵖ ⵓⴳⵯⵏⵙ ⵉⵍⵍⴰⵙⵏ ⵍⵍⵉ 
ⵓⵔ ⵜⵜⴽⴽⴰ ⵜⵉⴼⴰⵡⵜ ⵏ ⵓⵣⴰⵍ, ⴳⴰⵏⵜ ⵉⴳⵓⴷⴰⵔ ⵏ ⵜⴳⵎⵎⵉ ⵏ 
ⵜⵖⴰⵡⵙⵉⵡⵉⵏ ⴷ ⵉⵎⵏⴷⵉ ⴷ ⵡⴰⵍⵉⵎ ⴷ ⵜⵉⵢⵢⴰⴹ ⵙ ⵜⵜ ⵉⵏⵏ 
ⵉⴽⴽⴰⵏ ⴳⴰⵏⵜ ⵍⵃⵓⵛ ⵏ ⵉⴼⵓⵍⵍⵓⵙⵏ ⴷ ⵉⵇⵏⵉⵏⵏ ⴷ ⵉⵣⴳⴰⵔⵏ ⴷ ⴽⵔⴰ 

ⵏ ⵉⵀⵔⵜⴰⵏ, ⵜⵉⵎⵚⵕⴰⵢ ⴰⵏⵏ ⵍⴰⵏⵜ ⵉⵎⴰⵡⵏ ⵏⵏⵙⵏⵜ ⵙ ⵜⵖⵕⴹⵉⵏ ⵏ 
ⵜⴳⵎⵎⵉ. ⵓⵔ ⴰⴽⴽⵯ ⵉⵍⵍⵉ ⵎⴰⵏⵉ ⵜⵜⴽⴽⴰⵜ ⴰⴷ ⵜⵖⵍⵉⵜ ⵙ ⵉⴳⴳⵉ 
ⵏ ⵜⴳⵎⵎⵉ ⴰⴱⵍⴰ ⵢⴰⵜ ⵜⴰⵙⴽⴰⵍⴰ ⵏ ⵓⴽⵛⵛⵓⴹ ⵉⵜⵜⵔⵙⵏ ⵉⵥⵥⵍⵏ 
ⵖ ⵓⵙⴰⵔⴰⴳ. ⵓⵏⵛⴽ ⵏⵏⴰ ⵙ ⴰⵔ ⵏⵏ ⵜⵜⴰⴳⴳⵓⴳⵜ ⴰⵙⴰⵔⴰⴳ ⴰⵔ 
ⵜⵜⵉⴳⴰⵜⵏⵜ ⵜⵉⵍⵍⴰⵙ ⵖ ⵓⴳⵯⵏⵙ ⵏ ⵜⴳⵎⵎⵉ.

ⵣⵖ ⵍⵍⵉⵖ ⵜⴰⵀⵍⵏ ⵙ ⵙⵉⵏ ⴰⴷ ⵣⴷⵖⵏ ⵖ ⵜⴳⵎⵎⵉ ⴰⴷ, 
ⵜⵍⵍⴰ ⴷⴰⵔⵙⵏ ⵢⴰⵜ ⵉⵍⵍⵉⵜⵙⵏ ⵜⵜⴰⵀⵍ ⵙ ⵢⴰⵜ ⵜⵎⴰⵣⵉⵔⵜ ⵖ 
ⵓⴷⵔⴰⵔ ⵏⵏ ⴼⵍⵍⴰⵙⵏ ⵢⴰⴳⴳⵓⴳⵏ ⴰⵔ ⴷ ⴷⴰⵔⵙⵏ ⵜⵜⴰⵛⴽⴰ ⵖ 
ⵓⵙⵙⴰⵏ ⵏ ⵜⴼⴰⵙⴽⵉⵡⵉⵏ ⴽⵔⴰ ⵉⴳⴰ ⵜ ⴰⵙⴳⴳⵯⴰⵙ.

ⵖⵉⴷ, ⵉⴳⴳⵉ ⵏ ⵓⵎⵙⵙⵓ ⴰⴷ ⵏ ⵓⵥⵟⵟⴰ, ⵉⵎⵙⵙⴰ ⴽⵓⵍⵍⵓⵜⵏ - 

ⵍⵍⴰⵏ ⵖ ⵜⴰⵡⵥⵓⵜ. ⴳⴳⵔ ⴰⵙⵏ ! ⴰⵜⵉ ⵙⵎⵓⵏⵖ ⵜⵏ ⵙⵙⵉⵔⴷⵖ 
ⴽⵔⴰ ⴳⵉⵙⵏ.

ⵓⵔ ⵙⵓⵍ ⵜⵓⴽⵣ ⵜⵉⴼⵔⴰⵙ ⵏ ⵜⵎⵚⵕⵉⵜ ⵉⴷⵡⵔ ⴳⵉⵙ 
ⴽⵔⴰ ⵜⴼⵔⴽ ⴰⵙ ⵙ ⵉⴹⴰⵕⵏ ⵏⵏⵙ, ⵢⴰⵡⵙ ⴰⵙ ⵃⵎⴰ ⴰⴷ ⵜⴳⴳⴰⵡⵔ 
ⵖ ⵓⴷⵖⴰⵔ ⵏⵏⵙ.

ⵜⴼⵜⴰ ⴰⴷ ⴰⵙ ⵜⴹⵕ ⵙ ⵡⴰⴽⴰⵍ, ⵍⵍⵉⵖ ⵉⵔⴰ ⴰⴷ ⴰⵙ 
ⵢⴰⵡⵙ ⴰⴷ ⵜⴳⴳⴰⵡⵔ ⵖ ⵓⴷⵖⴰⵔ ⵏⵏⵙ ⵖ ⵜⵎⵚⵕⵉⵜ, ⴰⵛⴽⵓ 
ⵢⵓⵎⵥ ⴰⵙ ⵢⴰⵏ ⵉⴼⵉⵍⵉ ⵏ ⵓⴱⵏⵛⴳⵕⴰ ⵉⴼⵏⵣⵉ ⵏⵏⵙ ⴼⵜⴰⵏ ⴰⴷ ⴹⵕⵏ 
ⵙ ⵙⵉⵏ.

ⵢⵓⵎⵥ ⴰⴼⵓⵙ ⵏⵏⵙ, ⵉⵍⴷⵉ ⵜⵜ, ⵉⵙⴳⴰⵡⵔ ⵜⵜ ⵖ ⵜⴰⵎⴰ 
ⵏ ⵢⴰⵏ ⵍⵎⵊⵎⵎⵕ ⵖ ⵍⵍⴰⵏⵜ ⵜⵔⴳⵉⵏ ⴷ ⵓⵣⵎⵣ ⵉⵎⵍⴰⵍ ⵙ ⵜⵉⵏ 
ⵡⵓⵜⵛ. ⵜⵛⴰⴱⴱⴰ ⵙ ⵜⵙⵓⵔⴰ ⵏⵏⵙ ⵜⵍⴷⵉ ⵜⵏⵜ ⴷ ⵣⵖ ⴷⴷⵓ ⵏ 
ⵍⴽⵙⵓⵜ ⵏⵏⵙ, ⴰⵔ ⴰⵙⵏⵜ ⵜⴳⴳⵔ ⵖ ⵏⴳⵔ ⵉⴹⵓⴹⴰⵏ ⵏⵏⵙ ⵣⵓⵏ ⴷ ⵉⵖ 
ⴳⴰⵏⵜ ⴽⵔⴰ ⵉⵥⵥⵎⴰⵡⵏ, ⵜⴱⵕⵕⵎ ⵙ ⵉⵡⴰⵍⴰ ⵏ ⵢⴰⵏ ⵓⵏⴽⵓⵍ ⵉⵍⵍⴰⵏ 
ⴼ ⵜⵙⴳⴰ ⵏⵏⵙ ⴰ ⵍⵍⵉⵖ ⵜ ⵜⵓⴼⴰ ⵙ ⵉⴼⴰⵙⵙⵏ ⵏⵏⵙ, ⵜⵕⵥⵎⵜ ⵜⴳⵏ 
ⴳⵉⵙ ⵢⴰⵜ ⵜⵙⴳⵔⵙⵜ ⵜⴰⵙⴳⴳⴰⵏⵜ ⵜⵉⵡⵉ ⵜⵜ ⵉⴷ ⵣⵖ ⵉⵍⵍⵉ 
ⴷ ⴽⴽⴰⵏ, ⵢⴰⵏ ⵉⵎⵉⴽⴽ ⵜⴳ ⵣⵓⵏ ⴷ ⵉⵖ ⴰⵔ ⵜⵜⵍⵍⵉ ⵙ ⴽⵔⴰ ⵓⵔ 
ⵜ ⵜⵓⴼⵉ.

ⵃⵎⴰⴷ, ⵎⴰⵏⵣⴰ ⵕⵕⴰⴷⵢⵓ ?- 

ⵢⴰⵏ ⵉⵎⵉⴽⴽ ⵀⴰ ⵉⵢⵉ ⵏⵏ, ⴰⵜⵉ ⵉⵍⵍⴰ ⵖ ⵓⵎⵏⵉⴷ ⵏⵏⵎ ⵉⵙ ⴽⴰ - 

ⴼⵍⵍⴰⵎ ⵢⴰⴳⴳⵓⴳ ⵙ ⵉⵎⵉⴽⴽ.

ⵉⵍⵍⴰ ⵏⵏ ⵢⴰⴷ ⵍⵍⵉ ⵕⵕⴰⴷⵢⵓ ⵖ ⵓⵏⵡⴰⵍ, ⵢⴰⵡⵉ ⴰⵙ ⵜ ⵉⴷ 
ⵜⵙⵙⵔⵖ ⵜ ⴰⵔ ⴰⵙ ⵜⵜⵙⵍⵍⴰ, ⵜⴳ ⵣⵓⵏ ⴷ ⵉⵖ ⴰⵔ ⵜⴹⵚⵚⴰ, 
ⵍⵍⵉⵖ ⵜⵙⵍⵍⴰ ⵉ ⵢⴰⵜ ⵜⴰⵍⵖⴰⵜ ⵜⴰⵎⴰⵣⵉⵖⵜ ⵏ ⵓⵎⴰⵔⴳ ⵜⵃⵎⵍ ⵜⵜ 
ⴱⴰⵀⵔⴰ ⵍⵍⵉⵖ ⵜⴳⴰ ⵜⴰⴼⵔⵓⵅⵜ ⵜⴰⵎⵥⵢⴰⵏⵜ, ⵖ ⴰⴽⵓⴷ ⴰⵏⵏ ⵍⵍⵉⵖ 
ⵙⵓⵍ ⵜⵙⵙⴼⴰⵡ ⵜⵟⵟⴼ ⵉⵥⵕⵉ ⵏⵏⵙ.

ⵉⴼⵜⵓ ⵙ ⵉⵡⴰⵍⴰ ⵏ ⵜⵎⵚⵕⵉⵜ ⵢⴰⴹⵏ. ⵜⴰⵎⵚⵕⵉⵜ ⴰⵏⵏ 
ⵉⵍⵍⴰ ⴳⵉⵙ ⵢⴰⵏ ⵓⴷⴽⴽⵯⴰⵏ ⴰⵎⵥⵢⴰⵏ ⵢⵉⵍⵉ ⴳⵉⵙ ⵢⴰⵏ ⵓⵙⴷⴷⵓⵍ 
ⴰⵙⴳⴳⴰⵏ ⵉⴳⴰⵏ ⵡⵉⵏ ⵡⴰⵏⵥⴰⴹⵏ ⵏ ⵡⴰⵖⴰⴹⵏ, ⵢⴰⵙⵉ ⵜ ⵢⴰⴼⵉ ⵜ 
ⵉⵏⵏ ⵉⵥⴹⴰⵢ ⴱⴰⵀⵔⴰ ⵖ ⴷⴷⴰⵡ ⵏⵏⵙ ⵍⵍⴰⵏⵜ ⴽⵔⴰ ⵏ ⵜⵙⵓⵎⵜⴰ 
ⵢⵓⵎⴰⵏ ⵙ ⵜⴰⴹⵓⴹⵜ, ⵉⵍⴷⵉ ⴰⵙⴷⴷⵓⵍ ⴰⵏⵏ ⵢⴰⵙⵉ ⵜ ⵢⴰⵡⵉ ⵜ 
ⵙ ⵜⵎⵚⵕⵉⵜ ⴷⴰⵔ ⵜⵎⵖⴰⵔⵜ ⵏⵏⵙ, ⴷ ⵓⵎⴰⵔⴳ ⵖ ⵕⵕⴰⴷⵢⵓ 
ⵉⵙⵍⵍⴰ ⴰⵙ ⴰⵔ ⵉⵜⵜⴰⵢⵡⵓⵍ, ⵉⵙⵍⵍⴰ ⴰⵙ ⵓⵍⴰ ⴰⵔ ⵜⴹⵚⵚⴰ ⵣⵓⵏ 
ⴷ ⴽⵔⴰ ⵏ ⵜⴰⵣⵣⴰⵏⵜ... ⵉⵀ ⵓⴽⴰⵏ ⵎⵏⵛⴽ ⵏ ⵓⵏⴽⴽⵉⴷ ⴷ ⵓⵎⴰⵔⴳ ⴷ 
ⵉⵜⵜⴰⵡⵉ ⵓⴱⵓⴽⴹ !

ⴳⴳⵔ ⵉ ⵓⵙⴷⴷⵓⵍ ⴰⴷ ⵉⵙ ⵉⴼⵓⵍⴽⵉ ⴰⴷ ⵙⵉⵙ ⵏⴷⵍ - 

ⵜⴰⴷⵯⴳⴳⴰⵜ ⴰⴷ ?

ⵜⵓⴼⴰ ⵜ ⵉⵏⵏ ⵉⴼⵓⵍⴽⵉ. ⵉⵙⵔⵙ ⵜ ⵜⴰⵎⴰ ⵏⵏⵙ ⵉⴼⵍ ⵜⵜ ⵏⵉⵜ 
ⵉⴼⵜⵓ ⵙ ⵓⵏⵡⴰⵍ ⴰⴷ ⵉⵙⵙⵏⵓ ⴽⵔⴰ ⵎⴰⴷ ⵛⵜⵜⴰⵏ. ⴽⵔⴰ ⵏ ⵜⵡⴰⵍ 
ⴰⵔ ⴷ ⴷⴰⵔⵙⵏ ⵜⴻⵜⵜⴰⵛⴽⴰ ⵢⴰⵜ ⵜⴰⵡⵙⵙⴰⵔⵜ ⵜⴳⴰ ⵜⴰⴷⵊⴰⵕⵜ 
ⵏⵏⵙⵏ, ⴰⵔ ⴷⵉⵙⵏ ⵜⵜⴳⴰⵡⴰⵔ ⴽⵔⴰ ⵏ ⵜⵉⵣⵉ ⴰⵔ ⵙⴰⵡⴰⵍⵏ ⵜⵙⵙⵏⵓ 
ⴰⵙⵏ ⴽⵔⴰ ⵏ ⵜⵉⵔⵎⵜ ⵏⵉⵖ ⵉⵖ ⵜⵜ ⵉⴷ ⴷⵉⵙ ⵜⵉⵡⵉ. ⵖ ⵜⵉⵣⵉ ⴰⵏⵏ 
ⵉⵖ ⵜⵍⵍⴰ ⵜⴰⵡⵙⵙⴰⵔⵜ ⴰⵏⵏ ⴰⵔ ⵉⵜⵜⴼⴼⵓⵖ ⵓⵔⴳⴰⵣ ⵙ ⴱⵕⵕⴰ 
ⵙ ⵉⴳⵔⴰⵏ ⵉⵙⵙⵓ ⵜⵏ ⵏⵉⵖ ⵉⵖ ⵉⴼⵜⴰ ⵙ ⵓⴳⴷⵣ ⵉⵖ ⵉⵍⵍⴰ 
ⵡⴰⵙⵙ ⵏⵏⵙ ⴷ ⵜⵎⵣⴳⵉⴷⴰ, ⵉⵎⵎⴰⵙⵙ ⵢⴰⵏ ⵉⵎⵉⴽⴽ ⵖ ⴱⵕⵕⴰ, 
ⵉⵡⵔⵔⵉ ⴷ.

ⵍⵎⴰⵏⴹⴰ

ⵖ ⵓⵖⴰⵔⴰⵙ ⵏ ⵓⴷⵔⴰⵔ ⵏ ⵜⴳⵎⵎⵉ ⵏⵏⵙⵏ, ⴰⵔ ⵜⴼⵜⵜⵓ ⵢⴰⵜ 
ⵜⵃⵏⵊⴰⵔⵜ ⵜⴰⵎⵥⵢⴰⵏⵜ ⵜⵉⵡⵔⵔⵉ ⴷ ⵣⵖ ⵜⵉⵏⵎⵍ, ⴰⵔ ⵜⵙⵎⵓⵔⵉⴳ 
ⵉⵣⵍⵉ ⴰⵎⴰⵣⵉⵖ ⵏ ⵡⴰⵔⵔⴰⵛ ⴰⵎⵥⵢⴰⵏ.

ⵜⵍⵙⴰ ⵜⴰⴷⴷⴰⴳⵜ ⵏ ⵍⵍⵓⵣ ⵉⵊⵊⵉⴳⵏ ⵏⵏⵙ ⵏ ⵜⴳⵔⵙⵜ ⵜⴳⴰ 
ⵜⴰⵥⵡⴰⵡⴰⵖⵜ. ⴷ ⵉⴳⴳⵉ ⵏ ⵢⴰⵜ ⵜⴰⵡⵔⵉⵔⵜ ⵍⵍⵉ ⵉⵥⵥⴰⵢⵏ ⵙ 
ⴽⵉⴳⴰⵏ ⵏ ⵢⵉⵎⵉⵔⵏ ⵍⵍⵉ ⴼⵍⵍⴰⵙ ⵉⵣⵔⵉⵏ, ⵜⵉⵎⴰⵡⵉⵏ ⴷ ⵉⵛⵕⵊⵎⵏ 
ⵏ ⵜⴳⵎⵎⵉ ⵏⵏⵙⵏ ⵏⵏⵓⵕⵥⵎⵏ ⵎⴰⵕⵕⴰ ⵏⵏⵙⵏ, ⵣⵓⵏ ⴷ ⵉⵖ ⵓⵔ ⴽⵚⵓⴹⵏ 
ⴰⴹⵓ ⵉⵙⵎⵎⵉⴹⵏ ⵏ ⵜⴳⵔⵙⵜ, ⴰⵔ ⴷ ⵜⵜⴰⴳⴳⵯⴰⵏ ⵣⵖ ⵓⴱⵔⵉⴷ 
ⵉⵍⵍⴰⵏ ⴼ ⵓⵙⴰⵡⵏ ⵉⵖⵕⴰⴹ ⵏ ⵉⴷ ⴱⴰⴱ ⵏ ⵜⵡⵓⵔⵉ ⵖ ⵓⵔⵜⴰⵏ 
ⴳⴳⵉⵡⵔⵏ ⵖ ⴷⴷⵓ ⵏ ⵓⵖⵔⴰⴱ ⵏ ⵜⵎⵣⴳⵉⴷⴰ ⵏ ⵓⴹⵡⵡⴰⵕ, ⴰⵔ 
ⵜⵜⵓⵔⴰⵔⵏ ⵍⴽⴰⵕⵟⴰ ⵙ ⵍⵃⵙⵙ.

ⴰⵎⵖⴰⵔ ⵉⴳⴳⵉⵡⵔ ⵉⵙⴽⵓⴱⴱⵔ ⵖ ⵓⵎⵏⵉⴷ ⵏ ⵢⴰⵜ 
ⵜⴳⵎⵎⵉ, ⵉⵎⵎⴰⵖ ⴰⴷ ⵉⵙⵉⵡⵔⵔⵉ ⵉⴼⵏⵣⵉ ⴰⵎⵇⵔⴰⵏ ⵏ ⵢⴰⵏ 
ⵓⴹⴰⵕ ⵏⵏⵙ ⵙ ⵓⴳⵯⵏⵙ ⵏ ⵜⵇⵉⵛⴰⵔ ⵍⵍⵉ ⴰⵙ ⵉⴳⴱⴰⵏ. ⴰⵔ ⵖⵉⵏⵏ 
ⵉⵜⵜⵇⵇⵍ ⵙ ⵉⵎⵎⵉⵙ ⵏ ⵜⵃⵏⵊⴰⵔⵜ ⴰⴷ ⵉⵜⵜⵓⵔⴰⵔⵏ ⵖ ⵓⴱⵔⵉⴷ 
ⴰⴷ ⴷⴰⵔⵙ ⵜⴰⵛⴽ ⵍⵍⵉⵖ ⵢⴰⴷ ⵙⵉⵙ ⵢⵓⵣⵏ ⴱⴰⵛ ⴰⴷ ⴰⵙ ⵉⴼⴽ 
ⵢⴰⵏ ⵓⵎⵔⵏⵓ (ⵜⴰⴱⵔⴰⵜ).

ⵉⵡⵉⵎ ⵉⵎⵥⵥⵉⵢⵏ ⴰⵢⴰ ⴷ . ⵢⴰⴽ ?- 

ⵉⴼⴽ ⴰⵙ ⴰⵣⵓⵍ, ⵉⴽⵏⵓ ⵙ ⵓⵃⵏⵊⴰⵔ ⴰⵎⵥⵢⴰⵏ ⵉⵙⵙⵓⴷⵎ 
ⵜ.

ⵉⵢⵢⵉⵀ, ⵏⵜⵜⴰⵏ ⴰⵢⴰ ⴷ.- 

ⵏⵏⵉⵖ ⵏⴽⴽⵉⵏ ⵔⴰⴷ ⵏⵏ ⵜⴰⵛⴽⵜ ⴷⴰⵔⵏⵖ ⵙ ⵜⵖⵉⵡⴰⵏⵜ ⴰⴷ ⵜⴰⵎⵥⵜ - 

ⵜⴰⴱⵔⴰⵜ ⵍⵍⵉ ⴰⵎ ⴷ ⵢⵓⵛⴽⴰⵏ ⴰⵢⵢⵓⵔ ⴰⴷ.

ⵉⴼⴹ ⵏ ⵜⵖⴰⵡⵙⵉⵡⵉⵏ ⵖ ⵓⴳⴰⵢⵢⵓ ⴷ ⴰⴳⴰⵢⵢⵓ ⵉⴳⴰ ⵢⴰⵏ, ⵍⵍⴰⵏⵜ - 

ⴷⴰⵔⵉ ⴽⵉⴳⴰⵏ ⵏ ⵜⵡⵓⵔⵉⵡⵉⵏ ⵓⵎⵥⵏⵜ ⵉⵢⵉ ⵖⵉⴷ, ⴷ ⵕⵕⵡⴰⵃ 
ⵢⵓⵎⵥ ⵉⵢⵉ ⵜⴰⵔⵡⴰ ⵉⴳⴰ ⴰⵙⵏ ⵜⴰⵡⴰⵍⴰ ⵓⵔ ⴰⵙ ⵓⴼⵉⵖ ⴰⴽⴽⵯ, 
ⴷ ⵏⴽⴽⵉⵏ ⵓⵔ ⴰⴽⴽⵯ ⵙⵓⵍ ⵓⵎⵥⵖ ⴰⵏⵣⴳⵓⵎ ⵏ ⵎⴰⵢⴰⴷ ⴰⵔ ⴽⴰ 
ⵏⵜⵜⴳⴳⵯⵉⵣ ⴰⵔ ⵏⴰⵇⵍⴰⵢ ⴰⵎⵢⴰ ⵓⵔ ⵉⵍⵍⵉ ⵙⵙⵕⵎⵉⵏ ⵉⵢⵉ.

ⵉⵡⴰ ⴰⴷ ⴰⵎ ⵢⴰⵡⵙ ⵕⴱⴱⵉ, ⵉⵙⵙⵓⴳⵣ ⴷ ⴰⵙⴰⴼⴰⵔ ⵏ - 

ⵜⵎⵓⴹⴰⵏ.

ⴰⵎⵉⵏ.- 

ⵜⴰⵎⵖⴰⵔⵜ ⴰⴷ ⵜⴳⴰ ⵜⴰⴷⴳⴰⵍⵜ ⵏ ⵢⴰⵏ ⵓⵔⴳⴰⵣ ⴰⵏⴼⵍⵓⵙ 
ⵉⵍⵍⴰ ⵏⴳⵔ ⵉⵏⴼⵍⵓⵙⵏ ⵏ ⴼⵕⴰⵏⵚⴰ ⵉⵎⵎⵜ ⵏⵏ ⵖⵉⵏⵏ. ⵜⵍⵙⴰ ⵢⴰⵏ 
ⵍⵉⵥⴰⵕ ⴰⵥⴳⴳⵯⴰⵖ ⵖ ⵍⵍⴰⵏ ⵉⵏⵇⵇⵉⴹⵏ ⵉⵡⵔⴰⵖⵏ, ⵍⵍⵉ ⴰⵙ ⴷ ⵢⵓⵣⵏ 
ⴷⴰⴷⴷⴰⵙ ⵣⵖ ⵜⵖⵔⵎⵜ ⵏ ⵀⵡⴰⵕⴰ ⴰⵙⴳⴳⵯⴰⵙ ⵍⵍⵉ ⵉⵣⵔⵉⵏ. 
ⵜⵓⵎⵥ ⵜⴰⴱⵔⴰⵜ ⵏⵏⵙ, ⵜⵎⵚⴰⴼⴰⴹ ⴷ ⵓⵔⴳⴰⵣ, ⵜⴽⴽ ⴰⵖⴰⵔⴰⵙ 
ⵏⵏⵙ ⵙ ⵉⵡⴰⵍⴰ ⵏ ⵜⴳⵎⵎⵉ ⴰⵔ ⵜⵙⴰⵡⴰⵍ ⴷ ⵢⵉⵡⵉⵙ ⴰⵎⵥⵢⴰⵏ, ⵣⵓⵏ 
ⴷ ⵉⵖ ⴰ ⵜⵙⴰⵡⴰⵍ ⴷ ⵢⵉⵅⴼ ⵏⵏⵙ:

ⵎⵣⵢⴰⵏ, ⵔⴰⴷ ⵏⵥⵕ ⵜⵉⴽⴽⵍⵉⵜ ⴰⴷ ⵎⴰⴷ ⴰⵖ ⴷ ⵏⵏⴰⵏ ⵡⵉⴷ, ⴷ - 

ⵎⴰⴷ ⵉⵍⵍⴰⵏ ⵖ ⵓⴳⵯⵏⵙ ⵏ ⵓⵎⵔⵏⵓ ⴰⴷ. ⴰⵙⴳⴳⵯⴰⵙ ⴰⵢⴰ ⴷ ⵉⵢⵉ 
ⴳⴰⵏ ⵖ ⵜⵎⵎⴰⵔⴰ ⴱⴱⵉⵏ ⴼⵍⵍⴰ ⵉⵎⵉⴽⴽ ⵏ ⵉⴷⵔⵉⵎⵏ ⵍⵍⵉ ⴷ 
ⵜⵜⴰⵣⵏⵏ.

ⵍⵎⴰⵏⴹⴰ ⵜⵎⴰⵟⵍ ⴰⵙ ⵏⵏ ⴱⴰⵀⵔⴰ ⴰⵙⴳⴳⵯⴰⵙ ⴰⵢⴰ ⴷ 
ⴼⵍⵍⴰⵙ ⴱⴱⵉⵏ ⵉⴷⵔⵉⵎⵏ, ⴰⵛⴽⵓ ⵓⵔ ⴰⵙⵏ ⵜⵓⵣⵏ ⴰⴽⴽⵯ ⵜⴰⵏⴰⴳⴰⵢⵜ 
ⵏ ⵜⵓⴷⵔⵜ ⵍⵍⵉⵖ ⴰⵙ ⵜⵜ ⵉⴷ ⵏⵏⴰⵏ ⵎⵏⵛⴽ ⴰⵢⴰ ⴷ, ⵜⴻⵜⵜⵓ ⵎⴰⵢⴰⵏⵏ 

ⵓⵔ ⵜⵜ ⴳⵉⵙ ⵜⵉⵡⵉ ⴰⵛⴽⵓ ⵓⵔ ⵜⵙⵙⵏ ⵢⴰⵜ ⵓⵔ ⵜⵖⵔⵉ, ⴽⵉⴳⴰⵏ 
ⵏ ⵜⴱⵔⴰⵜⵉⵏ ⴰⵔ ⴰⵙ ⵜⵏⵜ ⵢⴰⵇⵔⴰ ⵟⵟⴰⵍⴱ ⵏ ⵜⵎⵣⴳⵉⴷⴰ ⵏⵉⵖ 
ⴽⵔⴰ ⵏ ⵢⴰⵏ ⵜⵥⵕⴰ ⵉⵥⴹⴰⵕ ⴰⴷ ⴰⵙ ⵉⵎⵍ ⵎⴰⴷ ⴳⵉⵙⵏⵜ ⵉⵍⵍⴰⵏ. 
ⴷ ⵓⵔ ⴰⴽⴽⵯ ⵢⴰⴷ ⵍⵍⵉ ⵜⵙⵙⵏ ⵎⵏⵛⴽ ⴰⴷ ⵉⵍⴰ ⵓⵎⵓⴽⵔⵉⵙ ⵍⵍⵉ 
ⵜⵙⴽⵔ ⴰⵢⵍⵍⵉ ⵖ ⵜⵔⴼⵓⴼⵏ, ⵜⴳⴰ ⵜⴳⵍⵍⵉⵏⵜ ⵢⴰⵜ ⵜⵎⵖⴰⵔⵜ ⵓⵔ 
ⵜⵖⵔⵉ ⵓⵔ ⵜⵓⴽⵣ ⵢⴰⵜ ⵖ ⵡⴰⵔⵔⴰⵜⵏ. ⵎⴰⵛ ⵜⴽⴽⴰ ⴰⴼⵓⵙ ⵍⵍⵉⵖ 
ⴰ ⵜⵜⴳⴳⵯⵉⵣ ⴰⵔ ⵜⴰⵇⵍⴰⵢ ⵃⵎⴰ ⴰⴷ ⵜⴼⵙⵉ ⴰⵎⵓⴽⵔⵉⵙ ⴰⵏⵏ.

ⵙ ⵜⵉⵣⵣⵍⴰ ⵜⵙⵙⵉⵖⵣⵉⴼ ⵉⵥⵎⵎⵓⵥⵥⴰⵍ ⵏⵏⵙ ⵙ 
ⵉⵡⴰⵍⴰ ⵏ ⵜⴳⵎⵎⵉ, ⵜⵃⴱⵓ ⵜⴰⴱⵔⴰⵜ ⵖ ⴷⴷⵓ ⵓⵇⵛⵛⴰⴱ ⵏⵏⵙ, 
ⵜⴽⴽ ⵢⴰⵏ ⵓⵙⵓⴽ ⵉⵍⵍⴰ ⵏⴳⵔ ⴽⵔⴰ ⵏ ⵜⴳⵯⵎⵎⴰ ⵏ ⵡⴰⴷⵊⴰⵕⵏ 
ⴱⴰⵀⵔⴰ ⵉⴳⴰⵏ ⵜⵉⵣⴰⵢⴽⵓⵜⵉⵏ, ⵢⴰⵏ ⵉⵎⵉⴽⴽ ⵉⴳⴳⵯⵉⵣ ⴷ ⵢⴰⵏ 
ⵓⵔⴳⴰⵣ ⵉⵙⵡⵡⵓⵔⵉⵏ ⵖ ⵓⵔⵜⴰⵏ ⵣⵖ ⵉⵎⵙⵖⴰⵍ ⵉⵍⵍⴰⵏ ⵖ ⵜⵙⴳⴰ 
ⵏ ⵜⵎⵣⴳⵉⴷⴰ ⵉⴼⴽ ⴰⵙ ⴰⵣⵓⵍ:

ⵙⵍⵍⴰⵖ ⵎⴰⵙ ⵜⵓⵎⵥⵜ ⵉⴷⵔⵉⵎⵏ ⵏ ⵍⵎⴰⵏⴹⴰ ⵣⵖ ⴷⴰⵔ - 

ⵓⵎⵖⴰⵔ, ⵢⴰⴽ? ⵔⵉⵖ ⴳⵉⵎ ⴰⴷ ⵉⵢⵉ ⵜⴼⴽⵜ ⵉⴷⵔⵉⵎⵏ ⵍⵍⵉ 
ⴰⵎ ⵕⴹⵍⵖ.

ⵓⵔ ⴰⵙ ⵓⴼⵉⵖ ⴰ ⴳⵯⵎⴰ, ⴰⵎⵓⴽⵔⵉⵙ ⵉⵍⵍⴰ ⵓⴽⴰⵏ ⵙⵓⵍ, ⵜⴰⴱⵔⴰⵜ - 

ⴽⴰ ⴰⵢⴰ ⵏⵏ ⴷ ⵓⵎⵥⴰⵖ ⵣⵖ ⴷⴰⵔ ⵓⵎⵖⴰⵔ ⵓⵣⵏⵏ ⵉⵢⵉ ⵜⵜ ⵉⴷ. 
ⵓⵔ ⵙⵓⵍ ⵙⵙⵏⵖ ⵉⵙ ⵔⴰⴷ ⵜⴼⵓⴽⴽⵓ ⵜⵎⵓⴽⵔⵉⵙⵜ ⴰⴷ ⵏⵉⵖ 
ⵓⵀⵓ.

ⵎⴰ ⵔⴰⴷ ⵙⴽⵔⵖ ⵏⴽⴽⵉⵏ ⵎⵏⵛⴽ ⴰ ⵔⴰⴷ ⵜⵜⵇⵇⵍⵖ, ⵏⴽⴽⵉⵏ ⵏⵉⵜ - 

ⵍⵍⵉⵖ ⵖ ⵓⵎⵓⴽⵔⵉⵙ, ⵉⵍⵍⵉ ⵉⵔⴰ ⴰⴷ ⴰⵙ ⵉⵕⵥⵎ ⵓⵔⴳⴰⵣ 
ⴰⵏⵏ ⵏⵏⵙ ⵉⴳⴰⵏ ⴰⵃⵢⵓⴹ ⵉⵍⵍⴰ ⴼⵍⵍⴰ ⴰⴷ ⵎⵎⴰⵖⵖ ⴼ ⵉⵣⵔⴼⴰⵏ ⵏ 
ⵢⵉⵍⵍⵉ.

ⴰⴷ ⵓⵔ ⵜⵜⴰⵍⵍⵜ ⵉ ⵢⵉⵎⵉ ⵏⵏⴽ ⴰⴷ ⴰⵖ ⵓⵔ ⵉⵙⵍⵍⴰ ⴽⵔⴰ ⵏ ⵢⴰⵏ. - 

ⴰⵜⵉ ⵔⴰⴷ ⴳⴰⵖ ⵜⵉⵣⵎⵎⴰⵔ ⵉⵏⵓ ⵖ ⵉⵎⴰⵍⴰⵙⵙ ⴰⴷ ⴰⴷ ⴰⴽ 
ⵔⴰⵔⵖ ⵉⴷⵔⵉⵎⵏ ⵏⵏⴽ. ⵙⵙⵓⵔⴼ ⵉⵢⵉ ⵎⴰⵛ ⵖⵉⵍⴰⴷ ⵓⵔ ⴰⵙ 
ⵓⴼⵉⵖ ⵓⵔ ⴷⴰⵔⵉ ⵍⵍⵉⵏ.

ⵏⵜⵜⴰⵜ ⵓⵔⵜⴰ ⴰⴽⴽⵯ ⵜⵙⵙⵏ ⵎⴰⴷ ⵉⵍⵍⴰⵏ ⵖ ⵓⵎⵔⵏⵓ ⴰⵏⵏ 
ⵜⵓⵎⵥ, ⴷ ⵓⵔⴳⴰⵣ ⴰⴷ ⵉⴳⴰ ⴰⴷⵊⴰⵕ ⵏⵏⵙ ⵜⴳ ⵏⵜⵜⴰⵜ ⴷ ⵜⵎⵖⴰⵔⵜ 
ⵏⵏⵙ ⵜⵉⵎⴷⴷⵓⴽⴽⵯⴰⵍ.

ⵉⵣⵔⵉ ⵢⴰⵏ ⵓⵃⵏⵊⴰⵔ ⴰⵎⵥⵢⴰⵏ ⵓⵔ ⵏⵏ ⴱⴰⵀⵔⴰ ⵢⴰⴳⴳⵓⴳ, 
ⴰⵔ ⵉⵜⵜⴷⵃⵃⵉ ⵉⴹⴼⴰⵕ ⵢⴰⵜ ⵜⵕⵡⵉⴹⵜ ⵏ ⵓⵣⵣⴰⵍ.

ⵜⴼⵜⵓ ⵉⵍⵍⵉⵙ ⵏ ⴱⴰⴱ ⵏ ⵉⵜⵇⵇⵉ ⴰⵔ ⵜⴰⵇⵇⵍⴰⵢ ⵜⴰⵡⵔⵉⵔⵜ, 
ⵜⵓⵙⵉ ⴷⵉⵙ ⵜⴰⵎⵎⴰⵔⴰ ⵏ ⵉⵜⵇⵇⵉ ⵉⴳⴳⵉ ⵏ ⵉⵖⵕⴰⴹ ⵏⵏⵙ, ⵜⴼⵍ 
ⴰⵔⴳⴰⵣ ⵍⵍⵉ ⵜⵉⵖⵕⴹⵉⵏ ⵏⵏⵙ, ⵉⵡⵔⵔⵉ ⵙ ⵉⴳⵉⵡⵔ ⵏⵏⵙ ⴷ 
ⵓⵔⴰⵔ ⵏⵏⵙ ⵏ ⵍⴽⴰⵕⵟⴰ ⵏⵜⵜⴰⵏ ⴷ ⵉⵎⴷⴷⵓⴽⴽⵯⴰⵍ ⵏⵏⵙ.

ⵜⴽⴽⵉⵙ ⵢⴰⵏ ⵓⵚⵟⵟⴰ ⴰⵎⵇⵔⴰⵏ ⵏ ⵜⴰⴷⴷⴰⴳⵜ ⵏ ⵓⵣⵎⵎⵓⵔ 
ⵜⵓⵙⵉ ⵜ ⴰⴷ ⵙⵉⵙ ⵜⵥⵥⵎⵓ ⵢⴰⵏ ⵡⵉⵢⴷⵉ ⵏ ⵡⴰⴷⵊⴰⵕⵏ ⵉⴳⵏ ⵖ 
ⵉⵎⵉ ⵏ ⵜⴳⵎⵎⵉ ⵏ ⴱⴰⴱ ⵏⵏⵙ ⵃⵎⴰ ⴰⴷ ⵜⵣⵔⵉ ⵖ ⵉⵎⵉ ⵏ ⵖⵉⵏⵏ, ⵖⵉⵏⵏ 
ⵍⵍⵉ ⴷⴰⵔⵙ ⵉⴳⴰⵏ ⵢⴰⵏ ⵓⵖⴰⵔⴰⵙ ⵙ ⵜⴳⵎⵎⵉ ⵏⵏⵙ.

ⵜⵙⴰⵇⵙⴰ ⵉⵅⴼ ⵏⵏⵙ ⵎⴰⵏ ⴰⵣⵎⵣ ⵔⴰⴷ ⵜⵙⵙⵓⵏⴼⵓ ⵣⵖ 
ⵉⵎⵓⴽⵔⵉⵙⵏ ⴰⴷ ⵢⴰⵏ ⵓⴼⵓⵙ ⵓⵔ ⴰⵔ ⵉⴽⴽⴰⵜ ⵕⵕⵛⵛ, ⵓⵔ ⵜⵓⴼⵉ 
ⴰⴷ ⵜⵕⵥⵎ ⴰⵎⵔⵏⵓ ⴰⵏⵏ ⵏⵏⵙ ⵍⵍⵉⵖ ⵜⵍⵍⴰ ⵖ ⵜⵓⵥⵥⵓⵎⵜ ⵏ ⵓⴹⵡⵡⴰⵕ 
ⴰⴷ ⵍⵍⵉⵖ ⵜⵍⵍⴰ ⵖ ⵓⵖⴰⵔⴰⵙ ⴰⵛⴽⵓ ⴽⵉⴳⴰⵏ ⵏ ⵎⵉⴷⴷⵏ ⴰⴷ ⴳⵉⵙ 
ⵉⵙⵎⵓⵇⵇⵓⵍⵏ ⴳⴳⴰⵡⵔⵏ ⴽⴰ ⵖ ⴷⴷⵓ ⵏ ⵉⵖⵔⴱⴰⵏ ⵓⵔ ⴷⴰⵔⵙⵏ 
ⵜⴰⵡⵓⵔⵉ ⴰⵔ ⴽⴰ ⵜⵜⵇⵣⵣⴰⵣⵏ ⵖ ⵎⵉⴷⴷⵏ ⵣⵖ ⵓⴳⵎⵎⴰⴹ ⵙ 
ⵡⴰⵢⵢⴰⴹ.

ⵜⵓⵎⵥ ⵖ ⵓⴼⵓⵙ ⵏ ⵢⵉⵡⵉⵙ ⴰⵎⵥⵢⴰⵏ, ⴰⵔ ⵜⴰⵇⵇⵍⴰⵢ 
ⴰⵙⴰⵡⵏ ⵏ ⵜⴰⵡⵔⵉⵔⵜ, ⵜⵎⵎⴰⴳⴳⴰⵔ ⵜⵜ ⵉⴷ ⵉⵍⵍⵉⵙ ⵜⴰⵎⵥⵢⴰⵏⵜ 
ⵖ ⴷⴰⵔ ⵜⴰⴳⴳⵓⵔⵜ ⵏ ⵜⴳⵎⵎⵉ, ⵜⵏⵏⴰ ⴰⵙ:

ⵉⵎⵎⵉ , ⵅⴰⵍⵉ ⵉⵍⵍⴰ ⵖ ⵜⴳⵎⵎⵉ ⵢⵓⵛⴽⴰ ⴷ ⴷⴰⵔⵏⵖ.- 

ⵉⵣ ⴷ ⵜⵉⴷⵜ ⴰⵙ ⴰⵔ ⵜⵙⴰⵡⴰⵍⵜ ⵉⵍⵍⴰ ⵖ ⵓⴳⵯⵏⵙ?- 

ⵉⵢⵢⵉⵀ , ⵢⵉⵡⵉ ⴷ ⴷⵉⵙ ⵣⵖ ⵓⴷⵔⴰⵔ ⴽⵉⴳⴰⵏ ⵏ ⵜⴰⵇⵇⴰⵢⵉⵏ - 

ⵏ ⵜⵜⵙⵡⵉⴽ ⴷ ⵍⵍⵓⵣ ⴷ ⴽⵉⴳⴰⵏ ⵏ ⵉⴳⵓⵎⵎⴰ ⴷ ⵍⴼⴰⴽⵉⵜ.

ⵎⵣⵢⴰⵏ, ⵡⴰⵅⵅⴰ ⴽⵛⵎⴰⵜ.- 

ⵜⴽⵛⵎ ⵜⴼⵜⵓ ⵙ ⵓⵏⵡⴰⵍ ⵜⴱⴷⴷ ⴳⵉⵙ ⵜⵕⵥⵎ ⴰⵎⵔⵏⵓ ⴰⵏⵏ 
ⵜⴰⴼⵉ ⵏⵏ ⴳⵉⵙ ⵉⴷⵔⵉⵎⵏ, ⵉⵙⵙⵓⵙⵎ ⵜⵜ ⵎⴰⵢⴰⵏⵏ ⴱⴰⵀⵔⴰ ⵜⴻⵜⵜⵓ 
ⵜⴰⵎⴰⴹⵓⵏⵜ ⵏⵏⵙ ⴷ ⵓⵏⵣⴳⵓⵎ ⵍⵍⵉ ⵏⵏⵙ ⴷ ⵜⵎⵎⴰⵔⴰ ⴷ ⵡⴰⵡⴰⵍ ⵏ 
ⵓⵔⴳⴰⵣ ⴰⵏⵏ ⵉⴳⴰⵏ ⴰⴷⵊⴰⵕ ⵏⵏⵙ, ⵓⵍ ⵏⵏⵙ ⵉⴱⵓⵖⵍⴰ ⵉⵙⵙⵓⵙⵎ ⵜⵜ 
ⴱⴰⵀⴰⵔ ⵎⴰⵢⴰⵏⵏ, ⵜⴼⵜⵓ ⵏⵉⵜ ⵙ ⵜⵎⵚⵕⵉⵜ ⵍⵍⵉⵖ ⵉⴳⴳⵉⵡⵔ 
ⴳⵯⵎⴰⵙ ⴰⴷ ⴷⵉⵙ ⵜⵙⵍⵍⵎ ⵜⵙⴱⵔⵔⴽ ⵙⵉⵙ.

ⵜⴰⵍⵖⵏⵊⴰ ⵏ ⵓⵏⵥⴰⵕ

ⴼⵜⴰⵏⵜ ⵙⵎⵎⵓⵙⵜ ⵜⵎⵖⴰⵔⵉⵏ ⵜⵉⵡⵙⵙⴰⵔⵉⵏ ⵙ ⵉⵡⴰⵍⴰ 
ⵏ ⵢⴰⵏ ⵓⵚⵎⴹⵍ ⵏ ⵢⴰⵏ ⵓⴳⵯⵔⵔⴰⵎ ⵉⵍⵍⴰ ⵖ ⵜⵓⵥⵥⵓⵎⵜ ⵏ ⵜⴰⴳⴰⵏⵜ ⵏ 
ⵜⵙⴳⴰ ⵏ ⵓⴹⵡⵡⴰⵕ. ⴰⵔ ⵙⴰⵡⴰⵍⵏⵜ ⴳⵉⵏⵜ ⴽⵓⵍⵍⵓ ⴰⵡⴰⵍ ⴼ ⵜⴳⵔⵙⵜ 
ⴷ ⵓⵏⵥⴰⵕ ⵍⵍⵉ ⵉⴼⵓⵍⴽⵉⵏ ⵉ ⵍⵉⵜⵛⵉⵏ.

ⴰⵔ ⵉⴼⵜⵜⵓ ⵓⵙⵔⴷⵓⵏ ⴰⵔ ⵉⴽⴽⴰⵜ ⵙ ⵓⵛⵡⵡⴰⴹ ⵏⵏⵙ, 
ⵣⵓⵏ ⴷ ⵉⵖ ⵉⵔⴰ ⴰⴷ ⵢⴰⵢⵍⵍ ⴰⵎ ⵉⴳⵉⴷⵔ ⵉⵜⵜⴽⴽⴰⵏ ⵉⴳⴳⵉ 
ⵏ ⵉⴷⵓⵔⴰⵔ ⴰⵔ ⵉⵜⵜⵛⴰⵢⴼ, ⵉⴹⴼⴰⵕ ⵜⵏ ⵣⵖ ⵜⵖⵕⴹⵉⵏ ⵏⵏⵙⵏⵜ 
ⵢⵓⵙⵉ ⴽⵉⴳⴰⵏ ⵏ ⵉⴼⵛⴽⴰⵏ ⴷ ⵜⵉⵇⵉⵍⵍⴰⵛ ⵏ ⵡⴰⵎⴰⵏ, ⵜⵉⵍⵉ ⵢⴰⵜ 
ⵜⵎⵖⴰⵔⵜ ⵜⵙⵙⵓⴷⴰ ⵉⴳⴳⵉ ⵏⵏⵙ, ⵉⵖ ⵢⴰⵥ ⴽⵔⴰ ⵏ ⵓⵙⴰⵡⵏ ⴰⴷ 
ⴷⵉⵙ ⵉⵖⵍⵉ ⵙ ⵜⵉⵣⵣⵍⴰ ⵜⴳⴳⵯⵉⵣ ⵣⵖ ⵉⴳⴳⵉ ⵏⵏⵙ, ⵜⴽⵚⵓⴹ ⴼ 
ⵓⵙⵔⴷⵓⵏ ⴷ ⴼ ⵢⵉⵅⴼ ⵏⵏⵙ ⴰⴷ ⴷ ⵣⵖ ⴳⵉⵙ ⵓⵔ ⵜⴹⵕ.

ⵍⵍⵉⵖ ⵍⴽⵎⵏⵜ ⵖⵉⵏⵏ ⵙⵔⵙⵏⵜ ⵉⴼⵛⴽⴰⵏ ⴷ ⵉⵇⵉⵍⵍⴰⵛ ⵏ 
ⵡⴰⵎⴰⵏ ⵙ ⵡⴰⴽⴰⵍ, ⵜⴼⵜⵓ ⵢⴰⵜ ⴳⵉⵙⵏⵜ ⴰⵔ ⵜⵙⴳⴰⴷⴷⴰ ⵉⵥⵕⴰⵏ 
ⴰⴷ ⴳⵉⵙⵏ ⵜⵙⴽⵔ ⵜⴰⴽⴰⵜ ⴷ ⵢⴰⵜ ⵢⴰⴹⵏ ⴰⵔ ⵜⵙⵎⵓⵏⴰ ⵉⵔⵓⴽⵓⵜⵏ 
ⵖ ⵢⴰⵏ ⵓⵙⴳⴰ, ⴷ ⵓⵎⵛⴰⵏ ⴰⵏⵏ ⵉⵔⴽⴰ ⴱⴰⵀⵔⴰ ⴰⵙⴳⴳⵯⴰⵙ ⴰⵢⴰ ⴷ 
ⵓⵔ ⵊⵊⵓ ⵢⵓⵔⵙ ⴽⴽⴰⵏⵜ ⴽⵓⵍⵍⵓ ⵉⵥⵕⴰⵏ, ⵙⵎⵓⵏⵏⵜ ⵉⵥⵕⴰⵏ ⴰⵔⵙⵏⵜ 
ⴰⴽⴰⵍ.

ⴰⴷⵖⴰⵔ ⴰⵏⵏ ⵉⴳⴰ ⵢⴰⵏ ⵓⵙⴰⵢⵙ ⴰⵎⵥⵢⴰⵏ ⵖ ⵓⵎⵏⵉⴷ ⵏ 
ⵜⴰⴳⴳⵓⵔⵜ ⵏ ⵓⴳⵯⵔⵔⴰⵎ ⵖ ⵢⵉⴳⴳⵉ ⵏ ⵢⴰⵜ ⵜⴰⵡⵔⵉⵔⵜ. ⵢⴰⵜ 

ⵜⵎⵚⵕⵉⵜ ⵜⵓⵎⵍⵉⵍⵜ ⵉⵖⵔⴱⴰⵏ ⵏⵏⵙ ⵍⴰⵏ ⵍⵊⵉⵔ ⵣⵖ ⵓⴳⵯⵏⵙ ⴰⵡⴷ 
ⴱⵕⵕⴰ, ⵉⴳⵯⵏ ⵖ ⵜⵓⵥⵥⵓⵎⵜ ⵏ ⵜⵎⵚⵕⵉⵜ ⴰⵏⵏ ⵢⴰⵏ ⵓⵚⵎⴹⵍ ⵏ ⵢⴰⵏ 
ⵓⵔⴳⴰⵣ. ⴰⵔ ⵜⵜⵉⵏⵉⵏ ⵎⴰ ⵙ ⵉⴳⴰ ⴰⴳⵯⵔⵔⴰⵎ ⵣⵖ ⵉⴷ ⴱⴰⴱ ⵏ 
ⵕⴱⴱⵉ, ⵉⴼⴼⵖ ⵣⵖ ⵜⵎⴰⵣⵉⵔⵜ ⵏⵏⵙ ⵉⴼⵍ ⵜⴰⵔⵡⴰ ⵏⵏⵙ ⵉⵎⵇⵇⵓⵔⵏ 
ⵉⵜⴰⵀⵍⵏ ⴷ ⵡⴰⴽⴰⵍ ⵏⵏⵙ ⴷ ⴰⵢⴷⴰ ⵏⵏⵙ ⵉⵣⵓⴳ ⵖ ⵜⵓⴷⵔⵜ. ⵢⴰⵛⴽ 
ⴷ ⵙ ⵓⴷⵖⴰⵔ ⴰⵏⵏ ⵉⴳⴳⴰⵡⵔ ⴳⵉⵙ ⵖ ⵜⵓⵥⵥⵓⵎⵜ ⵏ ⵜⴰⴳⴰⵏⵜ 
ⴰⵢⵍⵍⵉ ⵖ ⴳⵉⵙ ⵉⵎⵎⵓⵜ, ⴷ ⵍⵍⵉⵖ ⵉⴷⴷⵔ, ⵎⵏⵛⴽ ⵏ ⵎⵉⴷⴷⵏ 
ⵣⵖ ⵓⴹⵡⵡⴰⵕ ⴰⵏⵏ ⵢⴰⵥⵏ ⵉ ⵜⴰⴳⴰⵏⵜ ⴰⵏⵏ ⴰⵔ ⴰⵙ ⵜⵜⴰⵡⵉⵏ ⵜⵉⵔⴰⵎ 
ⴷ ⵜⵖⴰⵡⵙⵉⵡⵉⵏ ⴷ ⵜⵔⵣⵣⵉⴼⵉⵏ ⵍⵍⵉⵖ ⴰⵙⵏ ⵢⵓⴳⵯⵉ ⴰⴷ ⵉⴷⴷⵔ 
ⵏⴳⵔⴰⵙⵏ ⵖ ⵓⴹⵡⵡⴰⵕ. ⵓⴷⵎ ⵏⵏⵙ ⵉⴼⴰⵡ ⵖⵉⴽⵍⵍⵉ ⵏⵏⴰⵏ ⴷⴰⵔⵙ 
ⴰⵜⵉⴳ ⴰⴽⵙⵡⴰⵜ ⵓⵔ ⵉⴳⵉ ⵡⴰⴷ ⵉⵡⴹⴹⵕⵏ ⴷ ⵓⵔ ⵉⴳⵉ ⴰⵏⴰⴼⴰⵍ, 
ⵉⵎⵉ ⵏⵏⵙ ⴰⵔ ⵉⵙⴰⵡⴰⵍ ⵙ ⵜⴼⵓⵥⴰⵕⵜ ⴷ ⵓⵎⴷⵢⴰⵣ ⴷ ⵡⴰⵡⴰⵍ 
ⵢⵓⵖⴷⵏ ⴷ ⴽⵉⴳⴰⵏ ⵏ ⵉⵏⵣⵉⵜⵏ ⵉⵖ ⵉⵙⴰⵡⵍ. ⵉⴳ ⴰⴼⴳⴰⵏ ⵉⵖⵓⵙⵏ 
ⴷ ⴷⴰⵔ ⵜⵍⵍⴰ ⵜⵓⵙⵙⵏⴰ ⵉⴳⴳⵓⵜⵏ. ⵢⴰⵏ ⵓⵔⴳⴰⵣ ⴰⵎⵕⵡⴰⵚⵓ 
ⴰⵡⵙⵙⴰⵔ ⴱⵓ ⵜⴰⵎⴰⵔⵜ ⵜⴰⵛⵎⵔⴰⵔⵜ, ⵜⵉⵎⵍⵙⴰ ⵏⵏⵙ ⵖⵓⵙⵏⵜ, 
ⵜⴳ ⵜⵎⵚⵕⵉⵜ ⴰⵏⵏ ⵜⵉⴳⵎⵎⵉ ⵏⵏⵙ ⵓⵔⵜⴰ ⵉⵎⵎⵓⵜ ⵉⵜⵜⵓⵎⴹⴰⵍ ⵖ 
ⵓⴳⵯⵏⵙ ⵏⵏⵙ ⵍⵍⵉⵖ ⵉⴼⴽⴰ ⵉⵎⴰⵏ ⵏⵏⵙ ⵉ ⵢⵉⴳⵏⵡⴰⵏ.

ⴳⴳⵉⵡⵔⵏⵜ ⵎⴰⵕⵕⴰ ⵏⵏⵙⵏⵜ ⴰⵔ ⵜⵇⵇⵍⵏⵜ ⴰⴷ ⴷ ⵍⴽⵎⵏⵜ 
ⵜⵎⵖⴰⵔⵉⵏ ⵢⴰⴹⵏ ⴷ ⵢⵓⵛⴽⴰ ⵏⵏ ⵣⵖ ⵓⴹⵡⵡⴰⵕ. ⵢⴰⵏ ⵉⵎⵉⴽⴽ ⴰⵔ ⴷ 
ⵜⵜⴰⴳⴳⵯⴰⵏⵜ ⴽⵔⴰ ⵏ ⵜⵔⵓⴱⴱⴰ ⵏ ⵜⵎⵖⴰⵔⵉⵏ ⴷ ⵜⴼⵔⵅⵉⵏ ⴹⴼⴰⵕⵏ 
ⵜⵏⵜ ⵉⵛⵉⵔⵔⴰⵏ ⵉⵎⵥⵢⴰⵏⵏ. ⴷ ⵜⴼⵔⵅⵉⵏ ⵓⵙⵉⵏⵜ ⵢⴰⵏ ⵓⵖⴰⵏⵉⵎ 
ⵉⵖⵣⵣⵉⴼⵏ ⵉⴹⵏⵉⵏ, ⵙⵙⵍⵙⵏⵜ ⴰⵙ ⵍⵇⴹⵉⴱ ⴰⵥⴳⴳⵯⴰⵖ ⴷ ⴽⵔⴰ ⵏ 
ⵜⵎⵍⵙⴰ ⴷ ⵜⵣⴱⴳⴰ, ⴰⵔ ⵜⵜⵉⵏⵉⵏ ⵉⵣⵍⵉ ⵏ ⵡⴰⵙⵙ ⴰⵏⵏ:

- “ⵜⴰⵍⵖⵏⵊⴰ ⵏ ⴰⵢⵜ ⵕⴱⴱⵉ, ⵡⴰⵍⵍⵉ ⵉⵣⵣⴳⴰⵏ ⵉⴼⴽ ⴰⵎⴰⵏ”.

ⵍⵍⵉⵖ ⴷ ⵍⴽⵎⵏⵜ ⴳⴳⵉⵡⵔⵏⵜ ⵖ ⵓⵙⴰⵢⵙ, ⵙⵙⴼⴰⵍⵏⵜ ⴰⴷ 
ⵙⵙⵏⵓⵏⵜ ⵜⵉⵔⵎⵜ ⵏ “ⵜⴰⴳⵯⵍⵍⴰ” ⵙⵎⵓⵏⵏⵜ ⵉⴽⵛⵛⵓⴹⵏ ⵙⵙⵔⵖⵏⵜ 
ⵜⴰⴽⴰⵜ, ⴰⵔ ⵔⵡⵡⵉⵏⵜ ⴰⴳⴳⵯⵔⵏ ⵙ ⵓⴼⴼⴰⵍ ⵏ ⵜⴳⵯⵍⵍⴰ.

ⴽⵔⴰ ⴳⵉⵙⵏⵜ ⴰⵔ ⵙⵙⵏⵡⴰⵏⵜ ⵜⴰⴳⵯⵍⵍⴰ, ⴷ ⵜⵉⵢⵢⴰⴹ 
ⴼⵜⴰⵏⵜ ⴰⴷ ⴷ ⴰⴳⵯⵎⵏⵜ ⴰⵎⴰⵏ ⵣⵖ ⵡⴰⵙⵉⴼ ⵍⵍⵉ ⴰⵙⵏⵜ ⵢⴰⵥⵏ, ⴷ 

ⵉⴼⵔⴰⵅ ⵉⵎⵥⵢⴰⵏⵏ ⴰⵔ ⵜⵜⵓⵔⴰⵔⵏ ⴰⵔ ⴷⵉⵙⵏ ⵜⵜⵉⵏⵉⵏ ⵉⵣⵍⴰⵏ ⵏ 
ⵜⴼⵓⴳⵍⴰ ⵏ ⵜⴰⵍⵖⵏⵊⴰ, ⵜⵉⵍⵉ ⴳⵉⵙⵏ ⵢⴰⵜ ⵜⵎⵖⴰⵔⵜ ⵜⴰⵡⵙⵙⴰⵔⵜ 
ⵜⴳⴳⴰⵡⵔ ⵜⴰⵎⴰ ⵏⵏⵙⵏ ⴰⵔ ⵜⵏ ⵜⵙⵎⴰⴳⴰⵍ ⵜⴷⵔⵓ ⴷⵉⵙⵏ ⵜⴰⵡⵓⵔⵉ 
ⵏⵏⵙⵏ, ⵜⵙⵔⵙ ⵜⴰⵎⴰ ⵏⵏⵙ ⵢⴰⵏ ⵓⵖⵏⵊⴰ ⴰⵎⵇⵔⴰⵏ ⵏ ⵓⴽⵛⵛⵓⴹ ⴰⵣⴰⵢⴽⵓ, 
ⴰⵔ ⵜⵜⵇⵇⵍ ⴰⴷ ⴷ ⵜⴰⵛⴽ ⵜⵡⴰⵍⴰ ⵏⵏⵙ.

ⵍⵍⵉⵖ ⵏⵏ ⴳⴰⵏⵜ ⵜⵉⵔⵎⵜ ⴰⴷ ⵜⵏⵡⵡⴰ, ⴼⵍⵏⵜ ⵜⵜ ⵖ ⵓⴷⵖⴰⵔ 
ⵏⵏⵙ ⵉⴳⴳⵉ ⵏ ⵜⴰⴽⴰⵜ ⴼⵜⵓⵏⵜ ⴳⴳⵯⵣⵏⵜ ⵙ ⵡⴰⵙⵉⴼ ⴷ ⵜⵎⵖⴰⵔⵜ 
ⵜⴰⵡⵙⵙⴰⵔⵜ ⵜⵣⵡⴰⵔ ⴰⵙⵏ ⵜⵓⵙⵉ ⴷⵉⵙ ⴰⵖⵏⵊⴰ ⴰⵎⵇⵔⴰⵏ. ⵍⵍⵉⵖ 
ⵍⴽⵎⵏⵜ ⵜⴰⵎⴰ ⵏ ⵡⴰⵙⵉⴼ ⴱⴷⴷⵏⵜ, ⵙⵙⴼⴰⵍⵏⵜ ⵖ ⵜⵉⵡⴰⵜⵔⵉⵡⵉⵏ ⴷ 
ⵉⵙⵙⵓⵜⵓⵔⵏ ⵏ ⵓⴼⵓⵍⴽⵉ ⵣⵖ ⵕⴱⴱⵉ, ⵜⴱⴷⴷ ⵜⵎⵖⴰⵔⵜ ⵉⴽⵯⵏⴰⵏ 
ⵜⵙⵡⴰⵍⴰ ⵏⵏ ⵜⵉⵎⵥⴰⴹⵉⵏ ⵏⵏⵙ ⵙ ⵉⵡⴰⵍⴰ ⵏ ⵡⴰⵙⵉⴼ ⵜⵙⵙⴰⴽⵯⵉ ⵏⵏ 
ⴰⵖⵏⵊⴰ ⵖ ⵡⴰⵎⴰⵏ ⵙ ⵜⵖⵕⴹⵉⵏ ⵏⵏⵙ ⵖ ⵢⴰⵏ ⵓⵎⴷⴰ ⵖ ⴱⴷⴷⵏ ⵡⴰⵎⴰⵏ 
ⴰⵔ ⵣⵖ ⴳⵉⵙ ⵜⵜⴼⴼⵓⵖⵏ ⵙ ⵜⴱⵉⵥⵥⵉⵕⵜ, ⵉⴹⵕ ⵓⵖⵏⵊⴰ ⵖ 
ⵉⴳⴳⵉ ⵏ ⵓⵎⴷⴰ ⵢⴰⴳⵯⵎ ⴰⵎⴰⵏ ⵉⴽⴽ ⵉⴳⴳⵉ ⵏⵏⵙⵏ, ⵜⵓⵔⴰⵔⵜ ⴰⴷ 
ⵜⴼⴽⴰ ⵓⴷⵎ ⵏ ⵓⴼⵓⵍⴽⵉ ⴷ ⵎⴰⵙ ⵉⴳⴰ ⵓⵙⴳⴳⵯⴰⵙ ⵡⴰⴷ ⵉⵖⵓⴷⴰⵏ, 
ⴷ ⵜⴰⵢⵔⵣⴰ ⴷ ⵓⵊⵊⵉⴳ ⵏ ⵍⵍⵓⵣ ⵔⴰⴷ ⴱⵓⵖⵍⵓⵏ.

ⵉⵡⵔⵔⵉⵏ ⵙ ⵓⴳⵯⵔⵔⴰⵎ ⵖ ⴹⴰⵕⴰⵜ ⵎⴰⴷ ⵜⵏⵜ ⵉⵙⵙⵓⵙⵎ 
ⵎⴰⵢⴰⵏⵏ ⴼⴽⵏⵜ ⵜⵉⵡⴰⵜⵔⵉⵡⵉⵏ ⵏⵏⵙⵏⵜ ⴷ ⵓⵙⵓⵜⵔ ⵏⵏⵙⵏⵜ ⵉ ⵢⵉⵎⴰⵍ. 
ⴳⴳⵉⵡⵔⵏⵜ ⴰⵔ ⵛⵜⵜⴰⵏⵜ ⵜⴰⴳⵯⵍⵍⴰ, ⵍⵍⵉⵖ ⵢⴰⴷ ⵥⵍⵉⵏⵜ ⵜⴰⵖⴰⵎⵉⵏ ⵏ 
ⵜⵎⵖⴰⵔⵉⵏ ⵍⵍⵉ ⵓⵔ ⵢⵓⴼⵉⵏ ⴰⴷ ⴷⵉⵙⵏⵜ ⵉⵍⵉⵏⵜ, ⴷ ⵜⵉⵡⵙⵙⴰⵔⵉⵏ 
ⵍⵍⵉ ⵢⵓⴹⵏⵏ ⵖ ⵜⴳⵯⵎⵎⴰ ⵏⵏⵙⵏⵜ, ⴷ ⵜⵉⵢⵢⴰⴹ ⵍⵍⵉ ⵉⵔⴰⵏ ⴰⴷ ⴰⵡⵉⵏⵜ 
ⵉ ⵢⵉⵔⴳⴰⵣⵏ ⵏⵏⵙⵏⵜ ⴽⵔⴰ ⵣⵖ ⵜⴳⵯⵍⵍⴰ ⵏ ⵜⴰⵍⵖⵏⵊⴰ.

ⵎⴰⵢⴰⴷ ⴰⴷ ⵉⴳⴰⵏ ⵜⴰⵎⴰⵏⴷⴰⵏⵜ ⵏ ⵜⵎⵢⵓⵔⵜ ⵏ ⵜⴰⵍⵖⵏⵊⴰ ⵏ 
ⵓⵏⵥⴰⵕ ⵍⵍⵉⵖ ⵜⵎⵎⵔⴽⵙ ⵜⴰⵢⵔⵉ ⵏ ⵡⴰⴽⴰⵍ ⴷ ⵓⴼⴳⴰⵏ.

ⴰⵏⴰⵡ ⵏ ⵓⵎⵏⵉⴷ

ⵜⴽⴽⴰ ⵜⵜ ⵉⵏⵏ ⵜⵔⴰ ⵜ ⵢⵉⵔⵉ ⵜⵜ, ⵎⵏⵛⴽ ⵏ ⵜⴰⵎⵎⴰⵃⵉⵏ 
ⵉⵃⵏⵏⴰⵏ ⴰⴷ ⵙⵡⴰⵏ ⵙ ⵜⵔⴽⵯⵙⴰ, ⴷ ⵎⵏⵛⴽ ⵏ ⵜⴱⵔⴰⵜⵉⵏ ⴰⴷ ⵉⴽⴽⴰⵏ 
ⴳⵔⴰⵙⵏ, ⵉⴽⴽⴰ ⵜⵜ ⵉⵏⵏ ⴰⵔ ⵙⵙⵔⴽⵯⴰⵙⵏ ⵜⵉⴱⵔⴰⵜⵉⵏ ⵏⵏⵙⵏ ⵖ 
ⵓⴽⵛⵛⵓⴹ ⵏ ⵉⵏⵣⴳⵔⵎⵉⵜⵏ ⵏ ⵉⴼⵍⵡⴰⵏ ⵏ ⵜⴳⵯⵎⵎⴰ ⵏⵏⵙⵏ, ⵙⵙⵔⴽⵯⵙⵏ 
ⵜⴰⵢⵔⵉ ⵏⵏⵙⵏ ⴼ ⵜⴰⵡⵊⴰ ⵏⵏⵙⵏ, ⴰⵛⴽⵓ ⵜⴰⵡⵊⵉⵡⵉⵏ ⵏ ⵓⴼⵔⵓⵅ ⴷ 
ⵜⴼⵔⵓⵅⵜ ⵍⵍⴰⵏ ⵖ ⵜⴰⵥⵉⵜ ⵜⴰⵣⴰⵢⴽⵓⵜ ⵉⵍⴰⵏ ⴰⵎⵣⵔⵓⵢ, ⵎⴰⵢⴰⵏⵏ 
ⵉⵙⵔⵙ ⴰⵜⵔⵙ ⵏⵏⵙ ⴼ ⵜⴰⵢⵔⵉ ⵏⵏⵙⵏ, ⵎⴰⵛ ⵜⵉⴱⵔⴰⵜⵉⵏ ⴰⵔ ⵜⵏ 
ⵙⵎⵓⵏⵏⵜ ⵖ ⴽⵔⴰ ⵉⴳⴰ ⵜ ⵎⴰⵏⵉ.

ⵉⵎⵎⵉⵙ ⵏ ⵓⴼⵔⵓⵅ ⵓⵔ ⴰⴽⴽⵯ ⵜⵎⴷⵉ ⴼ ⵜⴰⵢⵔⵉ ⵏⵏⵙⵏ.

ⵉⵎⵎⵉ ⴰⵔ ⵜⵜⵉⵏⵉ ⵉ ⴱⴰⴱⴰ ⴰⴷ ⵉⵢⵉ ⵉⵙⵜⴰⵀⵍ ⵉ ⵢⴰⵏ, ⵎⴰⵛ - 

ⵏⴽⴽⵉⵏ ⴱⴱⵉⵖ ⴰⵡⴰⵍ ⴷ ⵡⴰⵍⵍⵉ ⵔⵉⵖ ⴰⴷ ⵙⵉⵙ ⵜⴰⵀⵍⵖ 
ⵃⵎⵍⵖ ⵜ ⴱⴰⵀⵔⴰ ⵉⵔⵉⵖ ⵜ.

ⵖⵉⴽⴰⴷ ⴰⵙ ⵜⵙⴰⵡⵍ ⴼⴰⵟⵉⵎ ⵍⵍⵉ ⵖ ⵜⵔⴰ ⴰⵙⵎⴰⴳⵍ 
ⵣⵖ ⵜⵎⵖⴰⵔⵜ ⴰⴷ, ⴷ ⵜⵎⵖⴰⵔⵜ ⴰⵏⵏ ⵍⵍⵉ ⴰⵙ ⵉⵜⵜⵙⵍⵍⴰⵏ ⵜⵙⵙⵏ 
ⵉⵙ ⵉⴳⴰ ⵡⴰⵍⵍⵉ ⵜⵔⴰ ⵜⴼⵔⵓⵅⵜ ⴰⴷ ⵢⵉⵡⵉⵙ. ⵎⴰⵛ ⵙ ⵖⵉⴽⴰⵏⵏ 
ⵜⵙⴽⵔ ⵣⵓⵏ ⴷ ⵉⵖ ⵓⵔ ⵜⵙⵙⵏ ⵜⵙⵙⵉⴳⵯⵜ ⴰⵡⴰⵍ ⴼ ⵓⵎⵢⴰ ⵣⵓⵏ 
ⴷ ⵉⵖ ⵜⵜ ⵓⵔ ⵢⴰⵥ ⵢⴰⵜ ⵙ ⴽⵔⴰ. ⵜⵏⵏⴰ:

ⵓⵔ ⴰⴽⴽⵯ ⵉⵍⵍⵉ ⴽⵔⴰ ⴽⵎ ⵉⵣⵣⵉⵡⵣⵏ ⵖ ⵎⴰⵢⴰⵏⵏ, ⵍⵍⴰⵏⵜ - 

ⴷⴰⵔⵎ ⵜⵣⵎⵎⴰⵔ ⴰⴷ ⵜⴰⴼⵉⵜ ⴰⴼⵙⵙⴰⵢ ⵜⴼⴼⵓⵖⵜ ⵜⵉⴳⵎⵎⵉ 

ⵏⵏⵓⵏ ⵜⴷⴷⵓⵜ ⵙ ⵜⴳⵎⵎⵉ ⵏ ⵃⵏⵏⴰⵎ ⵜⵜⴰⵀⵍⵜ ⵖ ⴰⴽⵓⴷ ⴰⵏⵏ ⵡⴰⵍⵍⵉ 
ⵜⵔⵉⵜ, ⵎⴰⵛ ⴰⴷ ⴰⵎ ⵉⵏⵉⵖ ⵢⴰⵏ ⵡⴰⵡⴰⵍ ⵉⴳⴰ ⴰⵙⵎⴰⵇⵍ ⵣⵖ 
ⵜⵓⴷⵔⵜ ⵉⵏⵓ. ⵉⴽⴽⴰ ⵜⵜ ⵉⵏⵏ ⵢⴰⵏ ⵡⴰⵙⵙ ⵍⵍⵉⵖ ⵖ ⵣⵓⵏ ⴷ 
ⴰⵎⵓⴽⵔⵉⵙ ⴰⴷ ⵖ ⵜⵍⵍⵉⵜ , ⵎⴰⵛ ⵏⴽⴽⵉⵏ ⵓⵎⵥⵖ ⴰⴱⵔⵉⴷ 
ⵉⴼⵔⵖⵏ, ⵣⵖ ⴰⴽⵓⴷ ⴰⵏⵏ ⴰⴷ ⵙⵙⵏⵖ ⴰⵏⴽⴽⵉⴷ ⴷ ⵓⵏⴳⴰⵥ ⴷ 
ⵜⵎⵎⴰⵔⴰ ⵙ ⵖⵉⴽⵍⵍⵉ ⴳⴰⵏ, ⵣⵣⵔⵉⵖ ⴰⴳⵏⴰⵔ ⴷ ⵎⵔⴰⵡ 
ⵉⵙⴳⴳⵯⴰⵙⵏ ⵖ ⵜⵎⵎⴰⵔⴰ ⴷ ⵜⵕⵥⵉ ⵏ ⵡⵓⵍ, ⴰⵎⵜⴰ ⴷ ⵉⵙ ⴳⵉⵖ 
ⵉⵎⵉⴽⴽ ⵏ ⵜⵣⵎⵎⴰⵔ ⴼⵓⴽⴽⵓⵖ ⴰⴳⴰⵢⵢⵓ ⵉⵏⵓ ⵜⴰⵀⵍⵖ ⵡⴰⵍⵍⵉ 
ⵔⵉⵖ, ⵜⵓⴽⵓ ⵓⴼⵉⵖ ⵜⵓⴷⵔⵜ ⵍⵍⵉ ⵔⵉⵖ, ⵏⴽⴽⵉⵏ ⵖⵉⵍⴰⴷ 
ⵙⵙⵏⵖ ⵉⵣ ⴷ ⵏⴽⴽⵉⵏ ⴰⴷ ⵉⵕⵥⴰⵏ ⵜⵓⴷⵔⵜ ⵉⵏⵓ ⴷ ⵡⵓⵍ ⵉⵏⵓ. 
ⵢⴰⵜ ⵜⵖⴰⵡⵙⴰ ⵍⵍⵉ ⵉⴳⴰⵏ ⵜⴰⵢⴰⴼⵓⵜ ⵏ ⵓⵙⵙⴰⵏ ⴰⵏⵏ ⵉⵏⵓ ⵏ ⵜⵎⵎⴰⵔⴰ 
ⵉⴳⴰ ⵜⵜ ⵢⵉⵡⵉ, ⵏⵜⵜⴰⵏ ⴰⴷ ⴷ ⵉⵙⵙⵉⵡⵔⵔⵉⵏ ⵜⵓⴷⵔⵜ ⵙ ⵡⵓⵍ 
ⵉⵏⵓ ⵉⵙⵎⵓⵏ ⵉⴳⵯⵣⵎⴰⵏ ⵍⵍⵉ ⵣⵖ ⴳⵉⵙ ⵉⵕⵥⴰⵏ, ⴰⵃⵓⴷⵔⵉ ⴰⴷ 
ⵍⵍⵉ ⴷⴰⵔⵉ ⵍⵍⵉ ⴱⴰⵀⵔⴰ ⵃⵎⵍⵖ ⴰⴷ ⵓⴽⴰⵏ ⴳⵉⵙ ⵙⵎⴰⵇⵍⵖ 
ⵜⵜⵓⵖ ⴰⵏⴽⴽⵉⴷ ⵉⵏⵓ.

ⵜⵖⴰⵍ ⴼⴰⵟⵉⵎ, ⵉⵙ ⵜⵓⴼⴰ ⵎⴰⴷ ⴰⵙ ⵉⵎⵎⴰⵍⵏ ⴰⵖⴰⵔⴰⵙ 
ⴷ ⵓⴼⵙⵙⴰⵢ ⵃⵎⴰ ⴰⴷ ⵜⴳ ⵜⵉⴹⴰⴼ ⴼ ⵜⴰⵢⵔⵉ ⵏⵏⵙ, ⵉⵥⴳⴳⵯⴰⵖ 
ⵓⴷⵎ ⵏⵏⵙ, ⵜⵙⵙⵏ ⵎⵏⵛⴽ ⴰⴷ ⵉⵍⴰ ⵓⵎⵓⴽⵔⵉⵙ ⴰⴷ ⵖ ⵜⵍⵍⴰ ⴷ ⵓⵔ 
ⵜⵙⵙⵏ ⵎⴰⵏ ⴰⴱⴷⴷⴰⴷ ⵔⴰⴷ ⵜⴰⵎⵥ ⵜⴹⴼⴰⵕ ⵜ, ⵢⴰⵏ ⵓⵥⵎⵎⴰⵥⵥⵍ 
ⵉⴳⴰ ⵉⵎⴰⵍ ⵏⵏⵙ, ⵉⵖ ⵜⵎⵎⵓⴷⴷⴰ ⵙ ⵜⴳⵎⵎⵉ ⵏ ⵃⵏⵏⴰⵙ ⵜⵜⴰⵀⵍ 
ⵡⴰⵍⵍⵉ ⵜⵔⴰ ⵔⴰⴷ ⵜⵥⵉ ⴷ ⵜⴰⵡⵊⴰ ⵏⵏⵙ, ⴽⵉⴳⴰⵏ ⵏ ⵜⵡⵉⵙⵉ ⵏⵏⵙⵏ 
ⵓⵔ ⴰⵙ ⵜⵜ ⵙⵓⵍ ⵜⵥⵕ, ⵜⵏⵏⴰ:

ⵉⵖ ⵉⴳⴰ ⵡⴰⵡⴰⵍ ⵏⵏⵎ ⵜⵉⴷⵜ, ⴰ ⵍⴰⵍⵍⴰ, ⵉⵙ ⵜⵓⴼⵉⵜ ⴽⵎⵎⵉⵏ ⴰⴷ - 

ⵜⴰⵊⵊⵉⵜ ⵢⵉⵡⵉⵎ ⵉⴷⵉⵔ ⴰⴷ ⵉⵜⴰⵀⵍ ⵜⴰⵎⵖⴰⵔⵜ ⵏⵏⴰ ⵉⵔⴰ?

ⵉⵢⵢⵉⵀ ⵥⴹⴰⵕⵖ ⴰⵙ. ⵡⴰⵅⵅⴰ ⵓⵔ ⴰⴷ ⵢⴰⴷ ⵍⵍⵉ ⵙⴽⵔⵖ - 

ⵢⴰⵜ, ⴰⵛⴽⵓ ⵉⵔⴳⴰⵣⵏ ⵜⵍⵍⴰ ⴷⴰⵔⵙⵏ ⵜⵉⵔⵍⵍⵉ ⵖ ⵍⵉⵜⵉⵀⴰⵍ 
ⵏⵏⵙⵏ ⴱⴰⵀⵔⴰ, ⵔⴰⴷ ⵜⴰⵀⵍⵏ ⵜⴰⵎⵖⴰⵔⵜ ⵏⵏⴰ ⵔⴰⵏ ⵎⴰⵛⵉ ⵣⵓⵏ ⴷ 
ⵏⴽⴽⵯⵏⵉⵏ ⵏ ⵜⵎⵖⴰⵔⵉⵏ.

ⵜⵉⵡⵔⵔⵉ ⴼⴰⵟⵉⵎ ⵙ ⵜⴳⵎⵎⵉ ⵏⵏⵙⵏ, ⵙ ⵜⵣⵎⵎⴰⵔ 
ⵉⴳⴳⵓⵜⵏ ⵜⴳ ⵜⴰⴼⵍⵙⵜ ⵖ ⵓⴳⴰⵢⵢⵓ ⵏⵏⵙ, ⴷ ⵡⵓⵍ ⵏⵏⵙ ⵉⴽⵚⵓⴹ 
ⵣⵖ ⵓⵥⵎⵎⴰⵥⵥⵍ ⵍⵍⵉ ⵔⴰⴷ ⵜⵙⴽⵔ, ⵎⴰⵢⴰⵏⵏ ⵉⵜⵜⵎⵔⵉ ⵖ ⵡⵓⵍ 
ⵏⵏⵙ, ⵉⴹⴼⴰⵕ ⵜⵜ ⵓⴼⵔⵓⵅ (ⵉⴷⵉⵔ) ⵍⵍⵉ ⵖ ⵢⴰⴷ ⵉⵙⵍⵍⴰ ⵉ 
ⵡⴰⵡⴰⵍ ⵏⵏⵙⵏⵜ. ⵢⵓⵔⴰ ⵢⴰⵜ ⵜⴱⵔⴰⵜ ⵉⴳ ⴳⵉⵙ ⵜⵉⵔⵍⵍⵉ ⵏ ⵡⴰⵡⴰⵍ 
ⵍⵍⵉ ⴱⴱⵉⵏ ⵏⵜⵜⴰⵏ ⴷⵉⵙ ⴼ ⵜⴰⵢⵔⵉ ⵏⵏⵙⵏ ⴷ ⵍⵉⵜⵉⵀⴰⵍ, ⵉⵏⵏⴰ 
ⴳⵉⵙ: “ⵜⴰⵀⵍ ⵡⴰⵍⵍⵉ ⵔⴰⵏ ⴰ ⴽⴽⵎ ⴷⵉⵙ ⵙⵜⴰⵀⵍⵏ”. ⵎⴰⵛ ⵓⵔ 
ⵉⵥⴹⴰⵕ ⴰⴷ ⵉⵏⵏⴰ ⵓⴳⴳⴰⵔ ⵣⵖ ⵉⵙⵢⴰⴼⴰⵜⵏ ⵍⵍⵉ ⵉⵍⵍⴰⵏ ⵖ ⵡⵓⵍ 
ⵏⵏⵙ ⵖ ⵜⵉⵣⵉ ⴰⵏⵏ ⵍⵍⵉ ⵖ ⵉⵙⵍⵍⴰ ⵉ ⵡⴰⵡⴰⵍ ⵏⵏⵙⵏⵜ, ⵉⵔⴰ ⵢⴰⴷ 
ⵍⵍⵉ, ⴰⴷ ⵉⵏⵏⴰ:

“ⴳ ⵜⴰⴼⵍⵙⵜ ⵖ ⵢⵉⵅⴼ ⵏⵏⵎ ⵎⴰⵙ ⵔⴰⴷ ⵜⴰⵔⵓⵜ ⵢⴰⵏ 
ⵓⵃⵏⵊⴰⵔ ⵉⴼⵓⵍⴽⵉⵏ ⵍⵍⵉ ⵉⵢⵉ ⵉⵔⵡⴰⵙⵏ”.

ⵎⴰⵢⴰⴷ ⴰⴷ ⵢⵓⴽⵣ ⵣⵖ ⵡⴰⵡⴰⵍ ⵏ ⵉⵎⵎⵉⵙ ⵍⵍⵉⵖ ⴰ 
ⵜⵙⴰⵡⴰⵍ, ⵏⵜⵜⴰⵏ ⵉⴳⴰ ⵉⵡⵉⵙ ⴷⴰⵔⵙ ⵉⴼⵓⵍⴽⵉⵏ ⵉⵣⴷⴰⵖⵏ ⵖ ⵡⵓⵍ 
ⵏⵏⵙ, ⵎⴰⵛ ⵉⴳⴰ ⵣⵖ ⵢⴰⵏ ⵓⵔⴳⴰⵣ ⵍⵍⵉ ⵓⵔ ⵜⵃⵎⵉⵍ ⵍⵍⵉ ⵉⴳⴰⵏ 
ⴰⵖⴱⴰⵍⵓ ⵏ ⵓⵏⴽⴽⵉⴷ ⵖ ⵜⵓⴷⵔⵜ ⵏⵏⵙ.

ⵜⴰⴳⵔⵙⵜ

ⵜⴳⴳⵉⵡⵔ ⵖ ⵓⵎⵏⵉⴷ ⵏ ⵜⴳⵎⵎⵉ ⴰⵔ ⵜⵙⵎⵓⵙⵙⵓ ⴰⵄⴽⴽⴰⵣ 
ⵏⵏⵙ ⵉⴳⴳⵉ ⵏ ⵡⴰⴽⴰⵍ, ⴷ ⵉⵡⵉⵙ ⵉⵍⵍⴰ ⵜⴰⵎⴰ ⵏⵏⵙ.

ⵉⵙⴰⵡⵍ ⵉⵡⵉⵙ ⵉⵏⵏⴰ:

ⵎⴰⴷ ⴰⵎ ⵉⵊⵕⴰⵏ ? ⴰⵙⵙ ⴰⴷ ⵜⴰⵎⵓⵎⵜ, ⵣⵓⵏ ⴷ ⵉⵖ ⵜⴳⵉⵜ - 

ⴰⴼⴳⴰⵏ ⵢⴰⴹⵏ.

ⵉⵖ ⵉⵍⵍⴰ ⵓⵚⵎⵎⵉⴹ ⴰⵔ ⵜⵜⵉⵙⵍⵉⵡⵖ ⵇⵇⵓⵔⵖ ⵣⵓⵏ ⴷ ⵜⵓⴳⴰ - 

ⵏ ⵡⴰⴽⴰⵍ, ⵓⵔ ⴰ ⵙⵓⵍ ⵜⵜⴳⴳⴰⵖ ⵉ ⵎⴰⵏⵉ ⵓⵍⴰ ⵉ ⵢⴰⵜ ⵓⵔ ⵙⵓⵍ 
ⴳⵉⵜⵉ ⵜⴰⵏⵢⴰⴼⵜ ⵏ ⵎⴰⵏⵉ.

ⵜⵏⵏⴰ ⵖⵉⴽⴰⵏⵏ, ⵏⵜⵜⴰⵜ ⵓⵔ ⵙⵓⵍ ⵜⴳⵉ ⵜⴰⴼⵍⵙⵜ ⵖ ⵓⴳⴰⵢⵢⵓ 
ⵏⵏⵙ, ⵜⴳ ⵣⵓⵏ ⴷ ⵉⵖ ⵙⵓⵍ ⵓⵔ ⴷⴰⵔⵙ ⵜⵉⵣⵎⵎⴰⵔ ⴰⴽⴽⵯ, ⴷ 
ⵓⵔ ⵙⵓⵍ ⵜⵓⴼⵉ ⴰⴷ ⵜⵙⵎⴰⵇⵇⵍ ⵖ ⵡⴰⵍⵍⵏ ⵏ ⵉⵡⵉⵙ, ⵣⵓⵏ ⴷ ⵡⴰⵏⵏⴰ 
ⵉⴼⵍⵏ ⵜⵓⴷⵔⵜ ⵉ ⵡⵉⵢⵢⴰⴹ.

ⵉⴹⴳⴰⵎ ⵜⴰⵎⵢⵓⵔⵜ ⵍⵍⵉ ⴱⴷⴷⴰ, ⵖ ⴷⴰⵔ ⵡⴰⵏⵓ ⵏ ⵓⵔⵜⵉ 
ⵙⵉⵙⵏ ⵉⵥⵍⵉⵏ ⵖ ⵜⵓⵥⵥⵓⵎⵜ ⵏ ⵓⴹⵡⵡⴰⵕ, ⵍⵍⵉⵖ ⴳⴳⵉⵡⵔⵏ ⴼⵙⵙⵏ 
ⵢⴰⴷ ⵎⵏⵛⴽ ⴰⵔ ⵜⵜⵙⵍⵍⴰⵏ ⵉ ⵡⴰⴹⵓ ⵉⵜⵜⴰⵣⵣⴰⵍⵏ ⴰⵔ ⵉⵙⵙⵓⵙⵓⵙ 
ⵉⴼⵔⴰⵡⵏ ⵏ ⵜⴰⵣⴰⵔⵉⵏ ⵉⵇⵇⵓⵔⵏ ⵉⵡⵔⵔⵖⵏ, ⵜⵙⵙⴼⴰⵍ ⴰⵔ ⵙⵉⵙ 
ⵜⵙⴰⵡⴰⵍ.

ⵜⵏⵏⴰ ⴰⵙ:

ⴰⴷ ⵓⴽⴰⵏ ⵚⵎⵎⵉⴹⵏ ⵉⴹⴰⵕⵏ ⵉⵏⵓ, ⴰⵔ ⵜⵜⵉⵔⵉⵖ ⴰⴷ ⵖⴰⵎⴰⵖ - 

ⵖ ⵓⴳⵯⵏⵙ ⵏ ⵜⴳⵎⵎⵉ ⵖ ⵜⴰⵎⴰ ⵏ ⵜⴰⴽⴰⵜ ⴰⵔ ⵔⵇⵇⴰⵖ, ⵜⵉⵔⴳⵉⵏ 
ⴰ ⵉⴳⴰⵏ ⵜⴰⵡⴰⵔⴳⵉⵜ ⵉⵏⵓ ⵉⵖ ⴼⴼⵓⵖⵖ ⵣⵓⵏ ⴷ ⵖⵉⴽⴰⴷ ⴰⵔ 
ⵜⵜⵎⵓⵙⵙⵓⵖ. ⴽⵔⴰ ⵜⵙⴽⵔⵜ ⵜⴰⵃⵍⵜ ⵖ ⵓⵣⵎⵣ ⴰⴷ.

ⵍⵍⵉⵖ ⵜⵙⵙⴼⴰⵍ ⵜⴳⵔⵙⵜ ⴰⴷ ⵢⵉⴳⵓⵜ ⵓⵚⵎⵎⵉⴹ ⵏⵏⵙ ⵉⵛⵇⵇⵓ - 

ⵖ ⵏⴳⵔ ⵉⵎⵓⴷⴰⵍ ⴰⴷ ⵏ ⵓⴷⵔⴰⵔ ⵏ ⴷⵔⵏ ⵍⵍⵉ ⴰⵖ ⵉⵙⵙⵓⵜⵍⵏ 
ⴳⵍⵉⵏ ⴰⵖ, ⴰⵜⵉ ⴰⵔ ⵙⵡⵉⵏⴳⵉⵎⵖ ⴰⴷ ⴽⵎ ⴰⵡⵉⵖ ⴷⴰⵔ ⵓⵍⵜⵎⴰ 
ⵙ ⵜⵖⵔⵎⵜ ⴱⴰⵛ ⴰⴷ ⵏⵏ ⴷⴰⵔⵙ ⵜⵣⵣⵔⵉⵜ ⵉⵎⵉⵔ ⴰⴷ ⵏ 
ⵜⴳⵔⵙⵜ. ⵜⴰⵙⵡⵉⵏⴳⵎⵜ ⴰⴷ ⵉⵏⵓ ⴱⴱⵉⵖ ⴼⵍⵍⴰⵙ ⴰⴷ ⵜⵜ 
ⵙⴽⵔⵖ.

ⵎⴰⵛ ⵏⵜⵜⴰⵜ ⵓⵔ ⴷ ⵜⵔⵓⵔ ⴰⵡⴰⵍ. ⵉⵍⵇⵇⵎ ⵉ ⵡⴰⵡⴰⵍ 
ⵏⵏⵙ:

ⵉⵖ ⵜⵍⵍⴰ ⵜⴳⵔⵙⵜ ⵖ ⵓⵖⴰⵔⴰⵙ ⵜⴰⵛⴽⵜ ⴷ, ⵏⴽⴽⵉⵏ ⴰⵔ - 

ⴼⴼⵔⴽⵖ ⵙ ⵉⵙⵢⴰⴼⴰⵜⵏ ⵍⵍⵉ ⵉⵍⵍⴰⵏ ⵖ ⵓⵍⴰⵡⵏ ⵏ ⵎⴷⴷⵏ ⵉⵖ 
ⵎⵎⴰⵖⵏ ⴰⴷ ⴰⵍⵍⵏ ⵜⵉⵥⵉⵍⵍⴰ ⵏⵏⵙⵏ ⴷ ⵜⵉⵡⴰⵜⵔⵉⵡⵉⵏ ⵏⵏⵙⵏ ⵉ 
ⵕⴱⴱⵉ, ⵎⴰⵢⴰⵏⵏ ⵓⵔ ⴷⴰⵔⵙⵏ ⵉⵔⵅⵉ, ⵉⵙⵢⴰⴼⴰⵜⵏ ⴰⵏⵏ ⴰⵔ 
ⵥⵥⵎⴰⵡⵏ. ⵎⵜⴰ ⴷ ⵉⵙ ⵥⴹⴰⵕⵖ ⴰⴷ ⴳⴰⵖ ⵎⴰⵕⵕⴰ ⵏ ⵓⵙⵡⵉⵏⴳⵎ 
ⵉⵏⵓ ⴼ ⵕⴱⴱⵉ ⵉⴳⴰⵏ ⵢⴰⵏ, ⴰⵎⵥⵖ ⵣⵖ ⴷⴰⵔⵙ ⴽⵔⴰ ⵉⴳⴰ ⵜ 
ⴰⵙⵙ ⴰⵖⵔⵓⵎ ⵏ ⵡⴰⵙⵙ ⵉⵏⵓ, ⵔⴰⴷ ⴳⴰⵖ ⵙ ⵖⵉⴽⴰⵏⵏ ⴰⴼⴳⴰⵏ ⴷ 
ⴷⴰⵔ ⵜⵓⴷⵔⵜ ⵉⵙⵙⵓⵙⵎⵏ. ⵔⴰⴷ ⵉⴳ ⵢⴰⵏ ⵓⵣⵍⴰⴼ ⵏ ⵜⴳⵯⵍⵍⴰ 
ⵏⵉⵖ ⵜⴰⵍⵖⵛⴰ ⴽⵔⴰ ⵉⴼⵓⵍⴽⵉⵏ ⵖ ⵡⴰⵙⵙ ⵉⵚⵎⵎⵉⴹⵏ, ⵎⴰⵛ 
ⵎⴰⵢⴰⴷ ⵓⵔ ⵉⵍⵍⵉ, ⵉⵍⵍⴰ ⴼⵍⵍⴰⵜⵏⵖ ⴰⴷ ⵏⴳ ⵜⵉⵣⵎⵎⴰⵔ ⵃⵓⵎⴰ 
ⴰⴷ ⵏⴰⴼⵉ ⵎⴰⵕⵕⴰ ⵏ ⵎⵉⵏ ⵉⵛⵏⴰⵏ ⴳ ⵜⵓⴷⵔⵜ ⵏⵏⵖ ⴰⴷ ⵓⵔ ⵏⵇⵇⵍ 
ⵙ ⵜⵎⵔⴰⵔⵓⵜⵉⵏ ⵏ ⵜⵡⴰⵜⵔⵉⵡⵉⵏ ⵏⵏⵖ. ⴽⵎⵎⵉⵏ ⴰ ⵢⵉⵎⵎⴰ ⵉⵍⵍⴰ 
ⵖ ⵓⵎⵏⵉⴷ ⵏⵏⵎ ⵓⴼⵙⵙⴰⵢ ⴱⴰⵛ ⴰⴷ ⵜⴹⵓⴼⵜ ⵜⴰⴷⵓⵙⵉ ⵏⵏⵎ 
ⴰⴷ ⵓⵔ ⵜⵙⵎⴰⵇⵇⴰⵍⵜ ⵉⴳⵏⵏⴰ ⵜⴼⵍⵜ ⴰⴼⵙⵙⴰⵢ ⵏ ⵜⵎⵎⴰⵔⴰ ⵖ 
ⵓⵎⵏⵉⴷ ⵏⵏⵎ.

ⵏⵜⵜⴰⵏ ⵉⵣⴷⵖ ⴷ ⵉⵎⵎⵉⵙ ⴷ ⵜⵎⵖⴰⵔⵜ ⵏⵏⵙ ⴷ ⵙⵉⵏ ⵏ 
ⵜⴰⵔⵡⴰ ⵏⵏⵙ ⵖ ⵢⴰⵜ ⵜⴳⵎⵎⵉ ⵍⵍⵉ ⴰⵙ ⴷ ⵉⴼⵍ ⴱⴰⴱⴰⵙ ⵖ ⵏⴳⵔ 



 73 

ⵉⴷⵓⵔⴰⵔ. ⵜⴰⵣⴷⵡⵉⵜ ⵏ ⴽⵔⴰ ⵉⴳⴰ ⵜ ⴰⵙⵙ ⴰⵔ ⵉⴼⵜⵜⵓ ⵙ 
ⵉⴳⵔⴰⵏ ⵏⵏⵙ ⴷ ⵓⵔⵜⴰⵏ ⵏⵏⵙ ⴰⵔ ⵉⵙⵏⵎⴰⵍⴰ ⵓⵥⵓⵜⵏ ⵏⵏⵙ ⵏ ⵜⴳⵔⵙⵜ 
ⵍⵍⵉ ⵉⴽⵔⵣ, ⴷ ⵜⵎⵖⴰⵔⵜ ⵏⵏⵙ ⴽⵔⴰ ⵉⴳⴰ ⵜ ⵣⵉⴽⴽ ⵏ ⵜⵓⴼⴼⵓⵜ 
ⵓⵔⵜⴰ ⵉⴼⵙⵉ ⵓⵖⵔⵉⵙ ⵏ ⵢⵉⴳⴳⵉ ⵏ ⵡⴰⴽⴰⵍ ⴰⵔ ⵜⵜⴼⴼⵓⵖ ⵙ 
ⵉⴳⵔⴰⵏ ⵏ ⵜⴰⵎⴰ ⵏ ⵡⴰⵙⵉⴼ ⵜⴰⵙⵉ ⴷⵉⵙ ⴰⵔⵢⴰⵍ ⴷ ⵓⵙⵎⵎⴰⵡⴷ, 
ⴰⴷ ⴷ ⵜⴰⵡⵉ ⴰⵊⴰⵔⴰ ⵏ ⵜⴼⵓⵏⴰⵙⵜ ⵍⵍⵉ ⵜⴳⴰ ⵖ ⵜⴳⵎⵎⵉ ⵏⵏⵙ.

ⴰⵢⵍⵍⵉ ⵉⵍⵍⴰⵏ ⵉⵎⵎⵉⵙ ⵜⵓⴹⵏ ⵙ ⵓⵚⵎⵎⵉⴹ ⴱⴰⵀⵔⴰ, 
ⴽⵔⴰ ⵉⴳⴰ ⵜ ⴰⵙⴳⴳⵯⴰⵙ ⴰⵔ ⵜⵜⴳⴳⴰ ⵖⵉⴽⴰⵏⵏ ⵣⵖ ⵍⵍⵉⵖ ⵜⴳⴰ 
ⵜⴰⵡⵙⵙⴰⵔⵜ, ⵓⵔ ⵜⵓⴼⵉ ⴰⴷ ⵜⵖⴰⵎⴰ ⵖ ⵓⴹⵡⵡⴰⵕ ⵉⴳⴳⵓⵜ 
ⵓⵚⵎⵎⵉⴹ ⵉⵍⵍⴰⵏ ⵖ ⵏⴳⵔ ⵉⴷⵓⵔⴰⵔ ⴰⵏⵏ ⵔⴰⴷ ⵜⵜ ⵉⵏⵖ, ⴰⵙⴳⴳⵯⴰⵙ 
ⴰⵔ ⴰⵙⴳⴳⵯⴰⵙ ⴰⵔ ⵜⵜⵙⵍⵍⴰⵏ ⵎⴰⵙ ⵎⵎⵓⵜⵏⵜ ⴽⵔⴰ ⵏ ⵜⵎⵖⴰⵔⵉⵏ 
ⵉⵜⵜⴰⵔⵓⵏ ⵙ ⵓⵚⵎⵎⵉⴹ, ⵏⵉⵖ ⵉⵃⵏⵊⴰⵔⵏ ⵉⵎⵥⵢⴰⵏⵏ ⵍⵍⵉ ⵉⵍⵓⵍⵏ ⵖ 
ⵓⵚⵎⵎⵉⴹ ⴰⵏⵏ, ⵍⵍⵉⵖ ⵇⵇⵏⵏ ⵉⴱⵔⵉⴷⵏ ⵜⵏ ⵉⵜⵜⴰⵡⵉⵏ ⵙ ⵜⴳⵎⵎⵉ 
ⵏ ⵓⵙⵓⵊⵊⵉ ⵙ ⵓⴷⴼⵍ, ⵏⵉⵖ ⵉⵖ ⴳⵉⵙⵏ ⵉⵅⵍⴰ ⴽⵔⴰ ⵙ ⵉⵏⵥⴰⵕⵏ 
ⵉⴳⴳⵓⵜⵏ, ⴷ ⵎⵏⵛⴽ ⵏ ⵜⵡⴰⵍ ⵉⵖ ⴰⴽⴽⵯ ⵙⴽⵔⵏ ⵎⴷⴷⵏ ⵎⴰⵏⵉⴽ ⵙ ⴰ 
ⴼⵜⵜⵓⵏ ⵙ ⵜⴳⵎⵎⵉ ⵏ ⵓⵙⵓⵊⵊⵉ ⵏⵏ ⴼⵍⵍⴰⵙⵏ ⵢⴰⴳⴳⵓⴳⵏ ⵓⵔ ⴰ ⵏⵏ ⴳⵉⵙ 
ⵜⵜⴰⴼⴰⵏ ⵢⴰⵜ, ⴷ ⴽⵉⴳⴰⵏ ⵏ ⵉⵡⵙⵙⴰⵔⵏ ⵓⵔ ⴰ ⵙⵓⵍ ⵜⵜⵉⵥⴹⴰⵕⵏ ⴰⴷ 
ⴱⴷⴷⵏ ⵏⵉⵖ ⴰⴷ ⴼⵜⵜⵓⵏ ⵣⵖ ⵓⵚⵎⵎⵉⴹ. ⵜⵓⴷⵔⵜ ⵜⴳⴰ ⵜⴰⵎⵎⴰⵔⴰ 
ⵖⵉⵏⵏ ⵖ ⵜⴳⵔⵙⵜ ⵖ ⵏⴳⵔ ⵉⵎⵓⴷⴰⵍ ⴰⵏⵏ ⵢⴰⵢⵡⵓⵍⵏ ⴱⴰⵀⵔⴰ ⵍⵍⵉ 
ⵉⴳⴰⵏ ⵖ ⵓⵣⴰⵍ ⵏ ⵡⴰⵙⵙ ⵖⴰⵙ ⵙⵏⴰⵜ ⵜⴰⵙⵙⴰⵄⵉⵏ .

ⴰⵎⵥⵍⵓⴹ

ⴰⵔ ⵉⴼⵜⵜⵓ ⵢⴰⵏ ⵓⵏⵍⵎⴰⴷ ⴰⵙⴷⴰⵡⵉ ⵏ ⵉⵣⵔⴼⴰⵏ ⴰⵎⵥⵍⵓⴹ, 
ⵢⵓⵙⵉ ⴷⵉⵙ ⴽⵔⴰ ⵏ ⵡⴰⵔⵔⴰⵜⵏ ⵓⵎⵍⵉⵍⵏ ⵉⵎⵏⵓⴹⴰⵏ.

ⵙ ⵉⵡⴰⵍⴰ ⵏⴳⵔ ⴽⵔⴰ ⵏ ⵜⴰⴷⴷⴰⴳⵉⵏ ⵖ ⵢⴰⵜ ⵜⵓⵔⵜⵉⵜ ⵏ 
ⵜⵖⵔⵎⵜ ⵉⵍⵍⴰⵏ ⵖ ⵜⵙⴳⴰ ⵏ ⵓⵖⴰⵔⴰⵙ ⵖ ⵜⴳⴳⵓⵜ ⵜⵖⵍⴰⵖⴰⵍⵜ .

ⵙⵏⴰⵜ ⵜⵃⵓⴷⵔⵉⵢⵉⵏ ⴳⴰⵏⵜ ⵣⵖ ⵜⵏⵣⵔⵓⴼⵜ ⵥⵥⵍⵏⵜ ⴳⵏⵜ 
ⵉⵎⵍⵃⴰⴼⵏ ⵏⵏⵙⵏⵜ ⵖ ⵉⴳⴳⵉ ⵏ ⵓⴷⵎ ⵏⵏⵙⵏⵜ ⴼⵜⴰⵏⵜ ⵙⵙⵓⵏⴼⴰⵏⵜ ⵙ 
ⴽⵔⴰ ⵏ ⵢⵉⴹⵚ ⵢⵓⵎⵥ ⵜⵏⵜ, ⵖ ⵏⴳⵔ ⵜⴰⴷⴷⴰⴳⵉⵏ ⵏ ⵢⴰⵏ ⵓⵣⴰⵍ ⵍⵍⵉ 
ⵖ ⴷ ⵜⴳⴳⵯⵉⵣ ⵜⴰⴼⵓⴽⵜ ⴰⵔ ⵜⵣⵣⵉⴳⵉⵣ ⵖ ⵓⵖⴰⵔⴰⵙ.

ⵉⵙⵎⴰⵇⵇⵍ ⴰⵔ ⵉⵙⵉⴳⴳⵍ ⵙ ⵢⴰⵏ ⵓⴳⵣⵣⵓⵎ ⵏ ⵍⴽⴰⵕⵟⵓⵏ 
ⴰⴷ ⵜ ⵉⵙⵙⵓ ⵉⴳⴳⴰⵡⵔ ⴼⵍⵍⴰⵙ. ⵉⵎⵉⵍ ⵉⵥⵥⵍ ⴰⴽⴽⵯ ⵍⵍⵉⵖ ⵜ 
ⵉⵙⵙⵕⵎⵉ ⵓⵙⵡⵉⵏⴳⵎ.

ⵓⵔ ⴰⴽⴽⵯ ⴱⴰⵀⵔⴰ ⵉⵛⵛⵉ ⵢⴰⵜ ⵍⵍⵉⵖ ⴷ ⵉⴼⴼⴰⵖ ⵉⴳ 
ⴰⴹⴰⵕ ⵏⵏⵙ ⵖ ⵓⵖⴰⵔⴰⵙ, ⵉⵙⵖⴰ ⵢⴰⵏ ⵓⵣⴳⵏ ⵏ ⵓⵖⵔⵓⵎ ⵉⴳ ⴳⵉⵙ 
ⵢⴰⵜ ⵜⴳⵍⴰⵢⵜ ⵉⵏⵡⴰⵏ ⵖ ⵡⴰⵎⴰⵏ. ⵉⵎⴽⵍⵉ ⵏⵏⵙ ⴰⵢⴰ ⵏⵏ. ⵜⴰⵎⵚⵕⵉⵜ 
ⵍⵍⵉⵖ ⵉⵣⴷⴰⵖ ⴰⵔ ⵉⴼⵔⵔⵓ ⴰⵜⵉⴳ ⵏⵏⵙ ⵏⵜⵜⴰⵏ ⴷ ⴽⵕⴰⴹ ⵉⵏⵍⵎⴰⴷⵏ 
ⵢⴰⴹⵏⵉⵏ ⵍⵍⵉ ⴰⴽⴽⵯ ⵓⵔ ⵉⵙⵙⵏ, ⵓⵔ ⵉⴳⵉⵏ ⵣⵖ ⵢⴰⵜ ⵜⵎⴰⵣⵉⵔⵜ 
ⵓⵍⴰ ⵜⵣⴷⵉ ⵜⵏ ⵜⵖⵔⵉ ⵏ ⵜⵙⴷⴰⵡⵉⵜ, ⵓⵔ ⴰⵙ ⵢⵓⴼⵉ ⴰⴷ ⵙⵉⵙ 
ⵉⴼⵜⵓ ⵖⵉⵍⴰⴷ, ⴰⵛⴽⵓ ⵉⵍⵍⴰ ⴳⵉⵙ ⵢⴰⵏ ⵣⵖ ⵡⵉⵍⵍⵉ ⴷⵉⵙ 

ⵉⵣⴷⴰⵖⵏ ⵉⴳⴳⵉⵡⵔ ⴳⵉⵙ ⵏⵜⵜⴰⵏ ⴷ ⵜⵎⴷⴷⴰⴽⴽⵯⵍⵜ ⵏⵏⵙ, ⴷ ⵙⵉⵏ 
ⵍⵍⵉ ⵉⵖⴰⵎⴰⵏ ⵓⵔ ⴳⵉⵙ ⵍⵍⵉⵏ ⴷⴷⴰⵏ ⵙ ⵜⵎⵉⵣⴰⵔ ⵏⵏⵙⵏ.

ⵜⵉⵖⵔⵉ ⵏ ⵜⵙⴷⴰⵡⵉⵜ ⵜⵍⴰ ⵜⴰⴱⴱⴰ ⵏ ⵓⴹⴰⵕ, ⴷ ⴰⵜⵉⴳ 
ⵏ ⵜⵣⴷⵓⵖⵜ ⵓⵔ ⴷⴰⵔⵙ ⵉⵍⵍⵉ, ⴷ ⵜⵡⵓⵔⵉ ⵓⵔ ⵜⵍⵍⵉ, ⴷ ⵉⵖ 
ⴰⴽⴽⵯ ⵜⵍⵍⴰ ⵓⵔ ⴰⵙ ⵢⵓⴼⵉ, ⵎⴰ ⵔⴰⴷ ⵉⵙⴽⵔ ⴷ ⵜⵖⵔⵉ ⵏⵏⵙ, ⵢⴰⵏ 
ⵓⵖⴰⵔⴰⵙ ⴰⴷ ⴷⴰⵔⵙ ⵉⵍⵍⴰⵏ. ⴷ ⴽⵉⴳⴰⵏ ⵏ ⵓⴼⴳⴰⵏ ⵍⵍⵉ ⵉⵥⵕⵕⴰ 
ⵖ ⵉⴱⵔⴷⴰⵏ, ⴷ ⵉⴷⵔⵉⵎⵏ ⴷ ⵜⵎⵍⵙⴰ, ⴷ ⵉⵎⴰⵙⵙⵏ ⵉⵖⵍⴰⵏ ⵍⵍⵉ 
ⵉⵍⵍⴰⵏ ⵖ ⵉⴼⴰⵙⵙⵏ ⵏⵏⵙⵏ, ⵎⴰⵢⴰⵏⵏ ⵎⴰⵕⵕⴰ ⵉⵇⵇⵙ ⵓⵍ ⵏⵏⵙ, ⴰⵔ 
ⵉⵜⵜⴰⵏⵏⴰⵢ ⵎⴰⵢⴰⵏⵏ ⵙ ⵢⴰⵏ ⵓⵙⵡⵉⵏⴳⵎ ⵏ ⵜⵎⵎⴰⵔⴰ ⵉⵥⵕ ⴰⵣⵉⵍⴰⵍ 
ⵉⵍⵍⴰⵏ ⵏⴳⵔ ⴰⵙ ⴷⵉⵙⵏ ⵍⵍⵉ ⵏⵏ ⴱⴰⵀⵔⴰ ⵢⴰⴳⴳⵓⴳⵏ ⵣⵓⵏ ⴷ ⵉⴳⵏⵏⴰ 
ⴷ ⵡⴰⴽⴰⵍ.

ⵉⵛⵛⴰ ⴽⵉⴳⴰⵏ ⵏ ⵓⴽⵓⵕⴰⵢ ⵣⵖ ⵉⴼⴰⵙⵙⵏ ⴷ ⵉⵊⴰⵍⵍⴰⵛⵏ 
ⵏ ⵉⵏⴼⵍⵓⵙⵏ ⵍⵍⵉ ⴱⴷⴷⴰ ⵉⵃⴰⴷⴰⵏ ⵜⴰⵙⴷⴰⵡⵉⵜ ⵣⵓⵏ ⴷ ⵉⵣⴰⵏ 
ⵏ ⵢⵉⵎⵉ ⵏ ⵜⴽⵛⵛⵓⵍⵜ, ⴱⴷⴷⵏ ⵖ ⵢⵉⵎⵉ ⵏⵏⵙ ⴼⵙⵔⵏ ⵉⴼⵔⵉⴳ 
ⵖ ⵓⴱⵔⵉⴷ ⴰⵙⴷⴰⵡⵉ ⵍⵍⵉ ⵉⴳⴰⵏ ⵜⵉⵡⵉⵣⵉ ⴷ ⵉⵏⴳⴳⵯⴰ ⵏⵏⵙ 
ⵙⵙⵓⵜⵔⵏ ⵉⵣⵔⴼⴰⵏ ⵏⵏⵙⵏ, ⵉⵔⴰ ⵉⵣⵔⴼⴰⵏ ⵉⵡⴹⴹⵕ ⵡⵉⵍⵍⵉ ⴰⵙ 
ⴷ ⵙⵓⵍ ⵉⵖⴰⵎⴰⵏ.

ⴰⵎⴰⵍⵓ ⵏ ⵜⴰⴷⴷⴰⴳⵉⵏ ⴰⴷ ⵉⵇⵇⴷ ⵎⴰⵛ ⵢⵓⴼ ⵜⴰⴼⵓⴽⵜ 
ⵏ ⵉⴱⵔⴷⴰⵏ ⵉⵙⵙⵏⵡⴰⵏ ⵉⵍⵎ ⵏⵏⵙ, ⵉⵙ ⴽⴰ ⵉⵥⵥⵍ ⴰⵜⵎⵎⵓ ⴷ 
ⴼⵍⵍⴰⵙ ⴳⴳⵓⴷⵉⵏ ⵙⵙⵓⵜⵍⵏ ⴰⵙ ⵉⴷ ⵡⴰⴱⵉⴱⴰ ⴷ ⵢⵉⵣⴰⵏ ⵔⴰⵏ 
ⴰⴷ ⵎⴹⵉⵏ ⵉⴷⴰⵎⵎⵏ ⵏⵏⵙ.

ⵉⵔⴰ ⵉⵎⵉⵍ ⴰⴷ ⵉⴳⵯⵏ ⵉⵇⵇⵏ ⴰⵍⵍⵏ ⵏⵏⵙ ⵢⴰⵏ ⵉⵎⵉⴽⴽ ⵎⴰⵛ 
ⵓⵔ ⵜ ⵓⵊⵊⵉⵏ ⵉⴱⵅⵅⵓⵛⵏ, ⴰⵔ ⵉⵙⵡⵏⴳⵉⵎ ⵉⵙ ⵔⴰⴷ ⵉⴼⴼⵖ 
ⵜⵉⵖⵔⵎⵜ ⵉⴼⵜⵓ ⵙ ⵜⵎⴰⵣⵉⵔⵜ ⵏⵏⵙ ⴷⴰⵔ ⴱⴰⴱⴰⵙ ⴷ ⵉⵎⵎⵉⵙ, 
ⵏⵉⵖ ⵉⵙ ⵔⴰⴷ ⵉⵙⵉⴳⴳⵍ ⵙ ⴽⵔⴰ ⵏ ⵜⵡⵓⵔⵉ, ⵓⵔ ⵙⵓⵍ ⵉⵏⵏⵉ 
ⴰⵎⴰⵔ ⵉ ⵜⵓⴷⵔⵜ ⵏ ⵓⵏⵍⵎⴰⴷ ⵏ ⵜⵙⴷⴰⵡⵉⵜ (ⴽⵔⴰ ⴳⵉⵙⵏ) ⴽⵕⴰⴹ 
ⵉⵙⴳⴳⵯⴰⵙⵏ ⴰⵢⴰ ⴷ, ⴰⵙⴳⴳⵯⴰⵙ ⵉⵔⵡⴰⵙ ⵡⴰⵢⵢⴰⴹ ⵥⵥⵍⴹ 
ⵉⴹⴼⴰⵕ ⵜ ⵉⴳⴰ ⴰⵙ ⵜⴰⵎⴰⵜⴰⵔⵜ. ⵓⵔ ⵙⵓⵍ ⵉⴳⵉ ⵜⴰⴼⵍⵙⵜ ⵖ 
ⵢⵉⵎⴰⵍ, ⵓⵔ ⵜⵜ ⵉⴳⵉ ⵖ ⵡⴰⵔⵔⴰⵜⵏ ⵉⵍⵍⴰⵏ ⵖ ⵜⵙⴷⴰⵡⵉⵜ, ⵓⵔ 

ⵜⵜ ⴰⴽⴽⵯ ⵙⵓⵍ ⵉⴳⵉ ⵖ ⵢⵉⵅⴼ ⵏⵏⵙ.

ⵉⵥⵥⵍ ⴰⵔ ⵉⵙⵎⴰⵇⵇⴰⵍ ⵉⴳⵏⵏⴰ ⴽⵔⴰ ⵏ ⵜⵡⴰⵍ ⴰⵔ ⵉⵥⵕⵕⴰ 
ⵜⴰⵙⴳⵉⵡⵉⵏ ⵏⵏⵙ, ⴰⵛⴽⵓ ⵉⵥⴹⴰⵕ ⴰⴷ ⴷ ⴼⵍⵍⴰⵙ ⵉⴹⵕ ⴽⵔⴰ ⵏ 
ⵓⴼⵓⵙ ⵓⵔ ⵜ ⵉⵏⵏ ⵉⵜⴰⵎ.

ⵎⵎⴰⵜⵜⵉⵏⵜ ⵙⵏⴰⵜ ⵜⵃⵓⴷⵔⵉⵢⵉⵏ ⵜⵉⵏⵣⵔⵓⴼⵉⵏ ⵍⵍⵉ ⴼⵜⵓⵏⵜ, 
ⵉⵙⵎⴰⵇⵇⵍ ⴳⵉⵙⵏⵜ ⴰⵢⵍⵍⵉ ⵖ ⵜⵏⵜ ⵉⵏⵜⵍ ⵢⴰⵏ ⵡⴰⴷⴷⴰⴳ ⴰⵎⵇⵔⴰⵏ 
ⵓⵔ ⵜⵏⵜ ⵙⵓⵍ ⵉⵥⵕⵉ, ⵢⴰⵜ ⴳⵉⵙⵏⵜ ⵜⵎⵍⵍⵓⵍ ⵜⴼⵓⵍⴽⵉ ⵣⵓⵏ ⴷ 
ⴰⵢⵢⵓⵔ ⴷ ⵡⵓⴷⵎ ⵏⵏⵙ ⵜⵍⵍⴰ ⴳⵉⵙ ⴽⵔⴰ ⵏ ⵜⵥⵓⵖⵉ ⵣⵖ ⵜⵔⵖⵉ ⵏ 
ⵜⴰⴼⵓⴽⵜ ⵏ ⵓⵏⴱⴷⵓ ⴰⴷ ⵍⵍⵉ ⵉⵙⵙⴼⴰⵍⵏ ⵓⵔⵜⴰ ⵜⵍⵍⵉ ⵜⵉⵣⵉ ⵏⵏⵙ. 
ⴰⵙⵡⵉⵏⴳⵎ ⵉⴳⴳⵓⵜⵏ ⴰⴷ ⴰⵙ ⵉⵍⵍⴰⵏ ⵖ ⵓⴳⴰⵢⵢⵓ ⵏⵏⵙ ⴷ ⴽⵉⴳⴰⵏ ⵏ 
ⵜⵡⵍⴰⴼⵉⵏ ⵍⵍⵉ ⵉⴷⵔⴰ ⴷ ⵉⴱⵍⵉⵙ.

ⵉⴽⴽⴰ ⵜⵜ ⵉⵏⵏ ⵉⵣⵣⵔⵉ ⵢⴰⵏ ⵡⴰⵙⵙ ⵖ ⵜⵓⴷⵔⵜ ⵏⵏⵙ ⵉⵏⵙⴰ 
ⵏⵏ ⵢⴰⵏ ⵢⵉⴹ ⵖ ⵜⴳⵎⵎⵉ ⵏ ⵢⴰⵜ ⵜⵎⴷⴷⴰⴽⴽⵯⵍⵜ ⵣⵓⵏ ⴷ ⵅⵜⵉⵏⵏ. 
ⵉⵙⵇⵙⴰ ⵉⵅⴼ ⵏⵏⵙ: 

- ⵉⵙ ⵔⴰⴷ ⴼⵜⵓⵖ ⴰⴷ ⵙⵉⵙⵏⵜ ⵙⴰⵡⵍⵖ?

ⵓⵔ ⴷⴰⵔⵙ ⵎⴰⴷ ⵉⵙⴽⴰⵔ, ⵉⵍⵍⴰ ⴷⴰⵔⵙ ⵓⴱⴰⵔⴰⵣ ⵉⴳⴰ 
ⵍⵓⴹⴰ ⵡⴰⵍⵓ ⵎⴰ ⵎⵉ ⴳⵉⵙ ⵉⵙⵙⴼⵍⵉⴷ. ⵉⴽⵯⵜⵉ ⴷ ⵉⵅⴼ ⵏⵏⵙ, 
ⴷ ⵎⴰⵏ ⴰⵏⵙⴰ ⴰⵖ ⵉⵍⵍⴰ, ⴷ ⵎⴰⵏ ⵡⵓⵍ ⵉⵍⵙⴰ, ⴷ ⵎⴰⵏ ⴰⵡⴰⵍ ⵉⵏⵏⴰ, 
ⴷ ⵎⴰⵏ ⴰⵙⵡⵉⵏⴳⵎ ⵉⵍⵍⴰⵏ ⵖ ⵓⴳⴰⵢⵢⵓ ⵏⵏⵙ, ⵖ ⵜⵉⵣⵉ ⴰⵏⵏ ⵉⴼⵙⵙ 
ⵉⵜⵜⵓ ⵎⴰⵢⴰⵏⵏ ⵉⴽⵛⵎ ⴰⵖⵍⴰⵍ ⵏⵏⵙ. ⵉⵎⵎⴰⵜⵜⵉ ⵉⴼⵍ ⴰⴷⵖⴰⵔ ⴰⵏⵏ ⵉ 
ⵢⵉⵎⵥⵍⴰⴹ ⵢⴰⴹⵏⵉⵏ ⵣⵓⵏ ⴷ ⵏⵜⵜⴰⵏ, ⵉⴼⵜⵓ ⵉⴳ ⴰⴹⴰⵕ ⵙ ⵉⵡⴰⵍⴰ 
ⵖⵉⵍⵍⵉ ⵓⵔ ⵉⵙⵙⵉⵏ.

ⴷⴰⴷⴷⴰ

ⴷⴰⴷⴷⴰ, ... ⴰⴼⴳⴰⵏ ⵍⵍⵉ ⴱⴰⵀⵔⴰ ⵃⵎⵍⵖ, ⵉⵍⵍⴰ ⴷⴰⵔⵉ 
ⵢⴰⵏ ⵢⴰⴹⵏ ⵎⴰⵛ ⴰⵔ ⵙⴰⵡⴰⵍⵖ ⴼⵍⵍⴰⵙ ⵏⵜⵜⴰⵏ.

ⵉⴳⴰ ⴷⴰⴷⴷⴰ ⴰⴱⵓⴷⵔⴰⵔ ⵎⴰⵛ ⵓⵔ ⴷ ⵙ ⵖⵉⴽⵍⵍⵉ 
ⵜⵙⵙⵏⵎ, ⴰⴱⵓⴷⵔⴰⵔ ⵓⵀⵓ, ⵡⴰ ⴷ ⵉⴼⵓⵍⴽⵉ ⵓⵔ ⴷⴰⵔⵙ 
ⴰⴷⵔⵉⵎ ⴱⴰⵀⵔⴰ, ⴷⴰⵔⵙ ⴽⵔⴰ ⵎⴰ ⵙ ⵉⵜⵜⴷⴷⵔ, ⵉⴳⴰ 
ⴰⴼⴳⴰⵏ ⴰⵎⵕⵡⴰⵚⵓ ⵓⵔ ⵉⵙⵙⵏⵏ ⵜⴰⵄⵕⴰⴱⵜ, ⵉⵙⵙⵏ ⵜⵎⴰⵣⵉⵖⵜ 
ⴰⵔ ⴱⴰⵀⵔⴰ ⵉⵜⵜⵉⵔⵉ ⵜⴰⵎⴰⵣⵉⵖⵜ ⵉⵃⵎⵍ ⵜⴰⵥⵓⵕⵉ ⵏ ⵉⴽⵯⵍⴰⵏ ⴷ 
ⵓⵎⴰⵔⴳ, ⵉⵖ ⴰⵙ ⴱⴷⵔⵖ ⴰⵎⴰⵔⴳ ⴰⵢⵀⴰⵢⵢⴰ, ⵓⵍ ⵏⵏⵙ ⵢⵓⵜ ⵙ 
ⵉⵥⵓⵕⴰⵏ ⴼ ⵓⵥⴰⵡⴰⵏ ⴰⵣⴰⵢⴽⵓ, ⵉⴷ ⴱⴰⴱ ⵏ ⵓⵎⴰⵔⴳ ⵏ ⵓⵎⵣⵔⵓⵢ 
ⴰⵔ ⵜⵜⵎⴰⵖⵖ ⴽⵔⴰ ⵏ ⵜⵡⴰⵍ ⴰⴷ ⴰⵙ ⵙⵙⵍⵎⴷⵖ ⵜⴰⵎⴰⵣⵉⵖⵜ 
ⵎⴰⵛ ⵜⴰⵖⴰⵔⴰⵙⵜ ⵍⵍⵉ ⵙ ⴰⵔ ⵜⵜ ⵜⵜⴰⵔⴰⵏ ⵓⵔ ⵜⴳⵉ ⵣⵓⵏ ⴷ 
ⵜⴰⵍⵍⵉ ⵉⵙⵙⵏ, ⵣⵓⵏ ⴷ ⵎⵓⵃⵎⵎⴰⴷ ⵍⵎⵙⵜⴰⵡⵉ ⴰⵎⴰⵔⴰ ⵏⵏⵖ ⵉⵍⴰⵏ 
ⴰⵜⵉⴳ ⴰⴽⵙⵡⴰⵜ, ⴷⴰⴷⴷⴰ ⵏⵜⵜⴰⵏ ⵉⵙⵙⵏ ⵜⵉⵔⵔⴰ ⵏ ⵜⵎⵣⴳⵉⴷⴰ 
ⵜⵉⵍⵍⵉ ⴷⴰⵖ ⵓⵔ ⵉⴳⵉⵏ ⵜⵉⵏ ⵜⵉⵏⵎⵍ ⵍⵍⵉ ⵉⵥⵕⵕⴰ ⵖ ⵉⴷⵍⵉⵙⵏ 
ⵏ ⵉⵡⵉⵙ ⴰⵎⵥⵢⴰⵏ, ⴷⴰⴷⴷⴰ ⵉⴳⴰ ⴷⴰⴷⴷⴰ ⵓⵔ ⵉⵍⵍⵉ ⴽⵔⴰ ⵜ 
ⵉⵔⵡⴰⵙⵏ ⵙ ⵜⴰⵢⵔⵉ ⵏⵏⵙ ⵉⴳⴳⵓⵜⵏ ⵉ ⵜⵓⵙⵙⵏⴰ ⵏ ⵜⵎⴰⵣⵉⵖⵜ, ⴰⵔ 
ⴰⵙ ⵜⵜⵉⵏⵉⵖ ⴳⵖ ⴰⵙ ⵙ ⵡⴰⵙⵙⴰⵖ ⴰⵎⵖⵏⴰⵙ ⵡⴰⵅⵅⴰ ⵓⵔ ⵉⵙⵙⵏ 
ⵎⴰⴷ ⵜ ⵉⴳⴰⵏ, ⵍⵍⵉⵖ ⴰⵙ ⵜ ⵏⵏⵉⵖ ⴰⵔ ⵉⵢⵉ ⵙⵉⵙ ⵉⵜⵜⵔⵔⴰ 
ⴰⵡⴰⵍ.

ⵉⵥⴹⴰⵕ ⴱⴷⴷⴰ ⴰⴷ ⵉⴼⵓⵍⴽⵉ ⵉⵙⴰⵡⵍ ⵙ ⵡⴰⵡⴰⵍ 
ⵉⴼⵓⵍⴽⵉⵏ ⴽⵔⴰ ⵉⴳⴰ ⵜ ⵜⵉⵣⵉ ⵡⴰⵅⵅⴰ ⵜ ⵉⵣⵣⵉⵡⵣ ⴽⵔⴰ, ⴰⵔ 
ⵜⵜⵉⵍⵉⵏⵜ ⵜⵎⵉⵜⴰⵔ ⵖ ⵡⵓⴷⵎ ⵏⵙ ⵎⴰⵛ ⵉⵎⵎⴰⵖ ⴰⴷ ⴳⵉⵙ ⵓⵔ 
ⵉⵥⵕ ⵢⴰⵏ ⵎⴰⵢⴰⵏⵏ, ⵓⵍ ⵏⵏⵙ ⵉⴳⴰ ⴱⴷⴷⴰ ⵣⵉⴽⴽ ⵏ ⵜⵓⴼⴼⵓⵜ.

ⴰⵔ ⴷ ⵉⵏⴽⴽⵔ ⵖ ⵣⵉⴽⴽ ⴷⴰⵔ ⵓⵖⵓⵔⵉ ⴱⴰⵛ ⴰⴷ ⵉⵙⵙⵓ 
ⵉⴳⵔⴰⵏ ⵏⵏⵙ ⵙ ⵡⴰⵎⴰⵏ ⵏ ⵜⵔⴳⵉⵡⵉⵏ ⵉⵃⴰⴷⴰⵏ ⵜⴰⵙⴳⵉⵡⵉⵏ ⵏ 
ⵡⴰⵙⵉⴼ ⵍⵍⵉ ⵎⵉ ⵏⵏ ⴳⴰⵏ ⵎⵉⴷⴷⵏ ⵜⴰⵡⴰⵍⴰ, ⵉⴼⵜⵓ ⵉⵙⵙⵓ ⴽⵕⴰⴹ 
ⵡⴰⵇⵇⴰⵢⵏ ⵏ ⵉⴱⴰⵡⵏ ⵍⵍⵉⵏ ⵏⵏ ⵉⴳⴰ ⴷ ⴽⵔⴰ ⵏ ⵜⵣⵍⴼⵉⵏ ⵏ ⵜⵎⵥⵉⵏ ⵍⵍⵉ 
ⵉⵙⵙⵓⵜⵍⵏ ⵉ ⵓⵙⵖⴰⵔ ⵏ ⵓⵣⵎⵎⵓⵔ ⵍⵍⵉ ⵙ ⴰ ⵉⵜⵜⵇⵇⵍ ⴰⵙⴳⴳⵯⴰⵙ 
ⴱⴰⵛ ⴰⴷ ⵉⵙⵎⵓⵏ ⴰⵇⵇⴰⵢⵏ ⵏⵏⵙ.

ⴽⵔⴰ ⵉⴳⴰ ⵜ ⴰⵙⵙ ⴰⵔ ⴷ ⵉⵏⴽⴽⵔ ⵓⵔⵜⴰ ⴷ ⵜⵓⵜ ⵜⴰⴼⵓⴽⵜ 
ⵖ ⵜⵉⵣⵉ ⵏ ⵓⵖⵓⵔⵉ, ⵉⴼⴼⵖ ⵣⵖ ⵜⴳⵎⵎⵉ ⵏⵏⵙ ⵖ ⵓⵚⵎⵎⵉⴹ ⵏ 
ⵜⴳⵔⵙⵜ ⵍⵍⵉ ⵉⵙⵖⴰⵔⵏ ⵉⵎⵣⴳⴰⵏ ⵏⵏⵙ, ⵢⴰⵙⵉ ⴷⵉⵙ ⴰⵎⴰⴷⵉⵔ, 
ⵉⴷⴷⵓ ⵙ ⵉⵡⴰⵍⴰ ⵏ ⵢⵉⴳⵔⴰⵏ ⵏⵏⵙ ⵍⵍⵉ ⵉⵍⵍⴰⵏ ⴷ ⵉⴳⵔⴰⵏ ⵏ ⵎⵉⴷⴷⵏ ⵏ 
ⵓⴹⵡⵡⴰⵕ, ⴷ ⵡⵉⵢⴷⵉ ⵏⵏⵙ ⵍⵍⵉ ⵉⴽⵙⴰⵏ ⵜⵉⴳⵎⵎⵉ ⵏⵏⵙ ⵉⴹⴼⴰⵕ ⵜ.

ⵢⴰⵏ ⵓⵔⴳⴰⵣ ⵉⴼⵔⵙⵏ ⵍⵍⵉⵖ ⵍⵍⴰⵏⵜ ⵜⵣⵎⵎⴰⵔ ⵏ ⵎⵉⴷⴷⵏ 
ⵉⵎⵣⵡⵓⵔⴰ, ⴰⵔ ⵉⵙⵡⵓⵔⵉ ⴽⵓ ⴰⵙⵙ ⵖ ⵉⵎⵜⵍⴰⵏ ⵏⵏⵙ, ⴰⵔ ⴰⵙⵏ 
ⵉⵜⵜⴽⴽⵉⵙ ⴰⵊⴰⵔⴰ ⵃⵎⴰ ⴰⴷ ⵜ ⵉⴷ ⵢⴰⵡⵉ ⵉ ⵢⵉⵎⵓⴷⴰⵔ ⵏⵏⵙ. 
ⵢⵓⵍⵍ ⴰⵍⵍⵏ ⵏⵏⵙ ⵖ ⵜⴰⴷⴷⴰⴳⵉⵏ ⵏ ⵍⵍⵓⵣ ⴰⵔ ⵉⵙⵎⴰⵇⵇⴰⵍ ⵉⵊⵊⵉⴳⵏ 
ⵏⵏⵙⵏⵜ ⵓⵎⵍⵉⵍⵏ ⴷ ⵉⵥⴳⴳⵯⴰⵖⵏ, ⴰⵔ ⵉⵙⵎⵓⵔⵉⴳ ⵉ ⵡⴰⵇⵇⴰⵢⵏ ⵏ 
ⵍⵍⵓⵣ ⵏ ⵢⵉⵎⴰⵍ, ⵉⵕⵥⵎ ⵉ ⵡⴰⵎⴰⵏ ⵏ ⵜⵔⴳⵯⴰ ⵙ ⵉⵡⴰⵍⴰ ⵏ ⵉⵎⵜⵍⴰⵏ 
ⵏⵏⵙ, ⵉⴳⴳⵉⵡⵔ ⴰⵔ ⵉⵜⵜⵇⵇⵍ ⴰⴷ ⴰⵎⵓⵏ ⵙ ⵡⴰⵎⴰⵏ ⵙⵓⵏ, ⵏⵜⵜⴰⵏ 
ⴷ ⵡⴰⵎⴰⵏ ⴳⴰⵏ ⵉⵏⵏ ⴰⵎⵃⵉⵣⵡⴰⵔ ⴷ ⵓⴼⵓⵖ ⵏ ⵜⴰⴼⵓⴽⵜ ⵏ ⵣⵉⴽⴽ 
ⵍⵍⵉ ⵉⵜⵜⵖⴰⵡⴰⵍⵏ ⴰⵡⴷ ⵏⵜⵜⴰⵜ ⴰⴷ ⴷ ⴽⴰ ⵜⴰⴳⴳⵯ. ⵓⵔ ⵖⵉⵏⵏ ⴽⵔⴰ 
ⵏ ⵡⴰⵡⴰⵍ ⴰⴱⵍⴰ ⴽⵔⴰ ⵏ ⵜⴰⵡⴰⵍⵉⵏ ⵏⵏⵙ ⵍⵍⵉ ⴰⵙ ⴷ ⵉⵜⵜⴼⵔⵜⴰⵍⵏ 
ⵉⵖ ⴰⵙ ⵉⵛⵇⵇⴰ ⴽⵔⴰ ⵏⵉⵖ ⵉⵖ ⴰⵙ ⵉⵅⵍⴰ ⵓⵚⴹⵕ ⴽⴽⵉⵏ ⵡⴰⵎⴰⵏ 
ⵎⴰⵏⵉ ⵢⴰⴹⵏⵉ. ⴷ ⵡⵉⵢⴷⵉ ⵏⵏⵙ ⵉⵥⵥⵍ ⵖ ⵜⴰⵎⴰ ⵏⵏⵙ ⴰⵔ ⴳⵉⵙ 
ⵉⵙⵎⵓⵇⵇⵓⵍ. ⵍⵍⵉⵖ ⵉⴽⵎⵎⵍ ⵉⵇⵇⵏ ⴰⵚⴹⵕ ⵏ ⵜⵔⴳⵯⴰ ⵉⴼⵜⵓ ⵉⴳ 
ⴰⴹⴰⵕ ⵏⵏⵙ ⵙ ⵜⴳⵎⵎⵉ ⵏⵏⵙ.

ⵢⴰⵙⵉ ⴷⵉⵙ ⵢⴰⵏ ⵓⵙⴰⴼⵓ ⵏ ⵡⴰⵙⵉⴷ, ⵉⵎⵉⵍ ⵉⵥⵕ 
ⵉⴱⴰⵛⵉⵍⵏ ⵏ ⵍⵃⵍⵍⵓⴼ ⵖ ⵓⵖⴰⵔⴰⵙ, ⵉⴹⴳⴰⵎ ⴽⴰ ⴷ ⵏⵖⴰⵏ ⴽⵔⴰ 
ⵏ ⵉⵃⵓⴷⵔⵉⵢⵏ ⵏ ⵓⴹⵡⵡⴰⵕ ⴽⵕⴰⴹ. ⵉⴳⴰ ⴰⵎⵖⴷⵉ ⵉ ⵜⵢⵔⵣⴰ 
ⵏ ⵉⵎⵥⵍⴰⴹ ⴰⴷ ⵉⵎⴰⵣⵉⵖⵏ ⵉⵣⴷⵖⵏ ⵖ ⵜⵎⵎⴰⵔⴰ, ⴽⵓⵍⵍⵓ ⴰⵢⵏⵏⴰ 
ⵥⵥⴰⵏ ⵉⵖⵣ ⵜ ⵉⴱⵕⵕⵎ ⴼⵍⵍⴰⵙ ⴰⴽⴰⵍ ⵉⵔⵡⵉ ⵜ.

ⵉⴹⴼⴰⵕ ⵜⴰⵖⴰⵔⴰⵙⵜ ⵏ ⵉⴱⴰⵛⵉⵍⵏ ⵏⵏⵙ ⵉⵙⵙⵏ ⵉⵙ ⵢⴰⵥ 
ⵉⵎⵜⵍⴰⵏ ⵏⵏⵙ. ⵉⵏⵏⴰ ⴽⵔⴰ ⵓⵣⴰⵡⴰⵔ ⵉⴼⴼⵖ ⴷ ⵉⵎⵉ ⵏⵏⵙ, ⵉⴳⴰ 
ⴰⵡⴰⵍ ⵎⵉ ⵜⵙⵙⴼⵍⵉⴷⵜ :

ⴰⴷ ⵉⴼⴽ ⵕⴱⴱⵉ ⵉ ⵖⴰⵢⴷ ⴰⵔⵡⴰⵙⵙ, ⵉⵙ ⵉⴳⴰ ⵖⴰⵢⴷ, - 

...

ⵉⴼⵙⵙ ⵏⵉⵜ ⵍⵍⵉⵖ ⵉⵙⵍⵍⴰ ⵉ ⴽⵔⴰ ⵉⵎⵎⴰⵙⵙ ⵖ 
ⵏⴳⵔ ⵉⵖⴰⵏⵉⵎⵏ, ⵢⵓⵜ ⵢⴰⵏ ⵓⵥⵕⵓ ⵙ ⵓⵎⴰⴷⵉⵔ ⵏⵏⵙ ⵃⵎⴰ ⴰⴷ ⵜ 
ⵉⵥⵥⵎⵓ, ⵢⴰⴽⵯⵉ ⴷ ⵏⵉⵜ ⵍⵃⵍⵍⵓⴼ ⴰⵎⵥⵢⴰⵏ ⵣⵖ ⵏⴳⵔ ⵉⵖⴰⵏⵉⵎⵏ 
ⵉⵔⵡⵍ ⵉⴹⴼⴰⵕ ⵜ ⵏⵉⵜ ⵡⵉⵢⴷⵉ ⵢⴰⵣⵣⵍ ⴼⵍⵍⴰⵙ, ⴷⴰⴷⴷⴰ 
ⵏⵜⵜⴰⵏ ⴰⵔ ⵉⵜⵜⴰⵣⵣⴰⵍ ⵉⵔⴰ ⴰⴷ ⵜⵏ ⵉⵍⴽⵎ, ⵎⴰⵛ ⵔⴽⵯⵙⵏ ⴰⵙ 
ⵏⴳⵔ ⵉⵛⴷⵔⴰⵏ ⵍⵍⵉⵖ ⵏⵏ ⴳⴳⵯⵉⵣⵏ ⴷ ⵢⴰⵏ ⵓⴽⵙⴰⵔ, ⵉⵙⵉⴳⴳⵍ 
ⴷⴰⴷⴷⴰ ⵙ ⵡⵉⵢⴷⵉ ⴰⵔ ⴰⵙ ⵢⴰⵇⵇⵔⴰ, ⵍⵍⵉⵖ ⵏⵏ ⵉⴳⴳⵯⵉⵣ 
ⴷ ⵓⴽⵙⴰⵔ ⴰⵏⵏ ⵢⴰⴼⵉ ⵏⵏ ⴰⵢⴷⵉ ⵏⵏⵙ ⵢⵓⵎⵥ ⵍⵃⵍⵍⵓⴼ ⴰⵏⵏ ⵣⵖ 
ⵓⵎⴳⴳⵕⴹ ⵉⴳ ⴰⵙ ⵜⴰⵇⵇⴰⵢⵜ ⵉⵙⵇⵇⵍ ⵜⴰⵎⴰ ⵏⵏⵙ ⴰⵢⵍⵍⵉⵖ ⴰⵙ 
ⵜ ⵉⴽⴽⵉⵙ ⴷⴰⴷⴷⴰ ⴼⵍⵏ ⵍⵃⵍⵍⵓⴼ ⴰⵏⵏ ⵉⴹⵕ ⵖ ⵡⴰⴽⴰⵍ, ⴼⵜⵓⵏ 
ⴽⴽⵉⵏ ⴰⵖⴰⵔⴰⵙ ⵏ ⵜⴳⵎⵎⵉ, ⵉⴳⴳⵔ ⴷⴰⴷⴷⴰ ⵉ ⵡⵉⵢⴷⵉ ⵉⴳⴳⵉ 
ⵏ ⵓⴳⴰⵢⵢⵓ ⵏⵏⵙ ⵉⵙⵙⵓⵙⵎ ⵜ ⵉⴽⵍⵍⵉ ⵉⵙⴽⵔ ⵉⵙⴰⵡⵍ ⵙⵉⵙ:

ⵜⵔⵓⵔⵜ ⴷ ⴷⴰⵖ ⵢⴰⵏ ⵓⵟⵟⵉⴱ ⵏ ⵓⵖⵕⵓⵎ ⴷ ⵓⵃⵍⵍⴰⴱ, ⴰⵃⵃ - 

ⵎⵜⴰ ⴷ ⵉⵙ ⵉⴳⴰ ⴽⵔⴰ ⵏ ⵢⴰⵏ ⵉⵎⵇⵇⵓⵔⵏ ⴽⵔⴰ ⵏ ⵍⵃⵍⵍⵓⴼ 
ⴰⵛⵉⴱⴰⵏ ⵜⵓⴽⵓ ⵉⵏⵖⴰ ⴽ ⵏⵉⵖ ⵉⵖ ⴽ ⵉⵕⵥⴰ ⵣⵖ ⵎⴰⵏⵉ ⵣⵖ ⴰ 
ⵓⵔ ⵜⵣⴷⴰⵢⵜ ⴰ ⵢⴰⵢⴷⵉ ⵉⵏⵓ ⵉⴼⵔⵙⵏ.

ⵜⵉⴽⵚⵚⴰⴹ

ⵉⵡⵔⵔⵉ ⴷ ⵓⵃⵏⵊⴰⵔ ⵓⵔ ⵙⵓⵍ ⵉⴼⵜⵉ ⵙ ⵜⵉⵏⵎⵍ ⵖ ⵢⴰⵏ 
ⵣⵉⴽⴽ ⵏ ⵜⵓⴼⴼⵓⵜ. ⵉⵡⵔⵔⵖ ⵓⴷⵎ ⵏⵏⵙ ⵉⵙⵙⵉⵡⴷ ⴰⵔ ⵢⴰⵍⵍⴰ 
ⵢⴰⵣⵣⵍ ⵉⴽⵛⵎ ⵙ ⵜⴳⵎⵎⵉ, ⵏⵏⴰⵏ ⴰⵙ ⵓⵔⵜⴰ ⵜⵥⵕⵉⵏ ⵉⴽⵛⵎ ⵏⵏ 
ⴷⴰⵔⵙⵏ ⵙ ⵓⵙⴰⵔⴰⴳ ⵓⵍⴰ ⵙⵙⵓⴳⴳⵯⴰⵏ ⵜ ⴰⵔ ⵢⴰⵍⵍⴰ.

ⵎⴰⵅ ⴰ ⵍⵍⵉⵖ ⴷ ⵜⵡⵔⵔⵉⵜ, ⵓⵔ ⴳⵉⵙ ⵉⵍⵍⵉ ⵓⵙⵍⵎⴰⴷ? ⵏⵉⵖ - 

ⴷ ⵉⵇⵇⵏ ⴼⵍⵍⴰⴽ ⵉⵎⵉ ⵏ ⵜⵉⵏⵎⵍ ?

ⵉⵥⵕⴰ, ⵢⴰⵏ ⵓⵔⴳⴰⵣ ⴰⵡⵙⵙⴰⵔ ⵍⵍⵉ ⴼ ⴰ ⴱⴷⴷⴰ 
ⵉⵣⵔⴰⵢ ⵉⵖ ⵉⵔⴰ ⵜⵉⵏⵎⵍ, ⴰⵡⵙⵙⴰⵔ ⴰⵏⵏ ⴰⵔ ⵉⵜⵜⴳⴰⵡⴰⵔ ⵜⴰⵎⴰ 
ⵏ ⵢⴰⵏ ⵓⴷⵖⴰⵔ ⵍⵍⵉⵖ ⴰ ⵙⴳⴰⴷⴷⴰⵏ ⵍⴱⵔⵉⴽ ⴰⵔ ⴳⵉⵙ ⵉⵣⵣⵏⵣⴰ 
ⵍⴳⴰⵕⵕⵓ, ⴰⵔ ⵖⵉⵏⵏ ⵉⵙⵙⴰ ⴰⵜⴰⵢ ⴷ ⴰⵔ ⵖⵉⵏⵏ ⵉⴽⵎⵎⵉ ⵍⴳⴰⵕⵕⵓ, 
ⴽⵔⴰ ⵉⴳⴰ ⵜ ⴰⵙⵙ ⵣⵖ ⵣⵉⴽⴽ ⵏ ⵜⵓⴼⴼⵓⵜ ⴰⵔ ⵜⴰⴷⴳⴳⵯⴰⵜ. ⴰⵙⵙ 
ⴰⵏⵏ ⵉⵥⵕⴰ ⵜ ⵓⵃⵏⵊⴰⵔ ⵉⴹⵕ ⵙ ⵡⴰⴽⴰⵍ ⵉⴳⵯⴷⵎ ⴰⵔ ⵉⵜⵜⵓⵙⵓ ⵙ 
ⴽⵔⴰ ⵏ ⵜⵓⵙⵓⵜ ⵉⵥⵥⵎⴰⵡⵏ ⴰⵔ ⵉⵜⵜⵔⴼⵓⴼⵓⵏ, ⴰⵔ ⵉⵙⵙⵓⴼⵓⵙ 
ⵉⴷⴰⵎⵎⵏ ⵉⴳⴳⵓⵜⵏ ⴷ ⵉⴳⵣⵎⴰⵏ ⵉⵥⴳⴳⵯⴰⵖⵏ ⴰⵔ ⵉⵜⵜⴳⴳⴰ 
ⵜⴰⵖⵓⵢⵢⵉⵜ ⴰⵔ ⵉⵙⵉⴳⴳⵉⵍ ⵎⴰⴷ ⵜ ⵉⴷ ⵉⵜⵜⵍⵉⵍⵏ. ⴰⵃⵏⵊⴰⵔ 
ⵉⴱⴷⴷ ⵉⵇⵇⵓⵔ ⵖ ⵓⴱⴷⴷⴰⴷ ⵏⵏⵙ ⴰⵔ ⵢⴰⵍⵍⴰ, ⵢⴰⵣⵣⵍ ⵉⵡⵔⵔⵉ 
ⵙ ⵉⵡⴰⵍⴰ ⵜⵉⴳⵎⵎⵉ, ⵉⵥⵕⴰ ⵢⴰⵜ ⵜⴰⵡⵍⴰⴼⵜ ⵉⵙⵙⵉⵡⵉⴷⵏ ⵙⵓⵍ 
ⵜⴳⴰ ⵜⵉⴷⵜ ⵖ ⵓⵎⵏⵉⴷ ⵏ ⵡⴰⵍⵍⵏ ⵏⵏⵙ, ⴰⵡⵙⵙⴰⵔ ⴰⵏⵏ ⵉⵙⵙⵏ ⵜ ⵉⴳⴰ 
ⵢⴰⵏ ⵓⵡⵙⵙⴰⵔ ⵉⴼⵓⵍⴽⵉⵏ ⴰⵔ ⴱⴷⴷⴰ ⵢⴰⴽⴽⴰ ⵉ ⴽⵔⴰ ⵏ ⵉⵃⵏⵊⴰⵔ 

ⵉⵎⵉⴽⴽ ⵏ ⵜⴰⵎⵉⵎⵜ ⵍⵍⵉ ⵉⵣⵣⵏⵣⴰ ⵉ ⵢⵉⵃⵏⵊⴰⵔⵏ ⵏ ⵜⵉⵏⵎⵍ ⵍⵍⵉ 
ⵉⵍⵍⴰⵏ ⵖ ⵜⴰⵎⴰ ⵏⵏⵙ, ⵉⴳ ⵓⵃⵏⵊⴰⵔ ⴰⴷ ⵢⴰⵏ ⵣⵖ ⴳⵉⵙⵏ.

ⵉⵎⵎⴰ ⴰⴼⵇⵇⵉⵔ ⵍⵍⵉ ⵉⵣⵣⵏⵣⴰⵏ ⵜⴰⵎⵉⵎⵜ ⵜⴰⵎⴰ ⵏ ⵜⵉⵏⵎⵍ ⵏⵏⵖ - 

ⴰⵔ ⵉⵜⵜⵔⵔⴰ ⵉⴷⴰⵎⵎⵏ, ⵉⴹⵕ ⵙ ⵡⴰⴽⴰⵍ.

ⵉⵙⴰⵡⵍ ⵡⴰⵔⵔⴰⵛ ⵉⵏⵏⴰ ⵎⴰⴷ ⵉⵥⵕⴰ ⵙ ⵜⵓⴳⵜ ⵏ 
ⵜⴽⵚⵚⴰⴹ, ⴰⵔ ⵉⵜⵜⵔⴳⵉⴳⵉⵢ ⴰⵔ ⵢⴰⵍⵍⴰ, ⵜⴰⵎⵥⵜ ⵉⵎⵎⵉⵙ 
ⵜⵃⴱⴱⵍⵜ :

ⴰⴷ ⵓⵔ ⵜⵥⵥⵎⵓⵜ ⴰ ⵢⵉⵡⵉ, ⵔⴰⴷ ⵢⵉⵍⵉ ⵖ ⵓⴼⵓⵍⴽⵉ, ⵔⴰⴷ - 

ⵜ ⴰⵡⵉⵏ ⵙ ⵜⴳⵎⵎⵉ ⵏ ⵓⵙⵓⵊⵊⵉ (ⵚⴱⵉⵟⴰⵕ).

ⵓⵀⵓ. ⴰ ⵢⵉⵏⵏⴰ ⵉⵍⵍⴰ ⵖⵉⵏⵏ ⵉⴳⵍⵍⵉⵏ ⵏⵜⵜⴰⵏ ⵡⴰⵃⴷⵓⵜ ⴷ ⵢⵉⵅⴼ - 

ⵏⵏⵙ ⵉⵅⵡⴰ ⵖⵉⵏⵏ ⵉⵃⴰⵎⵓⵛⵏ ⵎⴰⵕⵕⴰ ⴽⵛⵎⵏ ⵙ ⵜⵉⵏⵎⵍ.

ⵉⵎⵎⴰⵜⵜⵉ ⴱⴰⴱⴰⵙ ⵣⵖ ⵉⴳⴳⵉ ⵏ ⵜⵉⵔⵎⵜ ⵏ ⵜⵓⴼⴼⵓⵜ 
ⵢⴰⵙⵉ ⴰⵜⵉⵍⵉⴼⵓⵏ ⵏⵏⵙ ⵉⴼⴼⵖ ⵙ ⴱⵕⵕⴰ ⵙ ⵜⵉⵣⵣⵍⴰ. ⵜⵖⴰⵎⴰ 
ⵉⵎⵎⵉⵙ ⴰⵔ ⵙⵉⵙ ⵜⵙⴰⵡⴰⵍ ⵜⵏⵏⴰ ⴰⵙ :

ⴰⵜⵉ ⴰ ⵢⵉⵡⵉ ⵔⴰⴷ ⵜ ⵢⴰⴽⵯⵉ ⵎⴰⵢⴰⵏⵏ, ⵔⴰ ⵉⵊⵊⵉ, ⵉⵏⵉ ⵉⵢⵉ - 

ⵎⴰⵏ ⵡⴰ ⵜⵏⵏⵉⵜ ⵉⴳⴰ ⴰⵡⵙⵙⴰⵔ ? ⵎⴰⵏⵉⴽ ⵉⴳⴰ ⵡⴰⴷ ⵍⵍⵉ 
ⵜⵥⵕⵉⵜ ?

ⴰⵜⵉ ⴰ ⵢⵉⵎⵎⴰ ⴰⵔ ⴱⴷⴷⴰ ⵖⵉⵏⵏ ⵉⵜⵜⴳⴰⵡⴰⵔ, ⴰⵔ ⵉⴽⵎⵎⵉ, - 

ⴰⵜⵉ ⴰⵔ ⵉⵣⵣⵏⵣⴰ ⵍⴳⴰⵕⵕⵓ ⴷ ⵜⴰⵎⵉⵎⵜ, ⴰⵔ ⴱⴷⴷⴰ ⴷⴰⵔⵙ 
ⵏⵙⵙⴰⵖ ⵜⴰⵎⵉⵎⵜ ⵏⴽⴽⵉⵏ ⴷ ⵉⵎⴷⴷⵓⴽⴽⵯⴰⵍ.

ⴰⵀ. ⵙⵙⵏⵖ ⵜ ⴰ ⵜⴰⵙⴰ ⵉⵏⵓ, ⵉⵙ ⵜⵥⵕⵉⵜ ⴰ ⵢⵉⵡⵉ ⵡⴰⵏⵏⴰ - 

ⵉⴽⵎⵎⵉⵏ ⵍⴳⴰⵕⵕⵓ ⵖⵉⴽⴰⵏⵏ ⴰⴷ ⴰⵙ ⵉⵜⵜⵊⵕⵓⵏ, ⴰⵜⵉ ⵉⵅⵛⵏ 
ⵍⴳⴰⵕⵕⵓ ⴰⵔ ⵉⵙⴽⴰⵔ ⵜⴰⵎⴰⴹⵓⵏⵜ, ⵉⵙ ⵜⵙⵙⵏⵜ ? ⵡⴰⵏⵏ 
ⵉⴳⵍⵍⵉⵏ ⵔⴰⴷ ⵜ ⵢⴰⴽⵯⵉ ⵎⴰⵢⴰⵏⵏ ⵔⴰⴷ ⵜ ⴰⵡⵉⵏ ⴷⴰⵔ ⴱⴰⴱ ⵏ 
ⵓⵙⵓⵊⵊⵉ ⴰⴷ ⴰⵙ ⵉⴼⴽ ⴰⵙⴰⴼⴰⵔ.

ⴰⴽⵍⵓ ⵏ ⵜⵎⵎⴰⵔⴰ

ⵜⴰⴷⵊⴰⵕⵜ ⵉⵏⵓ ⵜⴰⵙⵓⵔⵉⵜ ⵜⵣⴷⵖ ⵖ ⵢⴰⵜ ⵜⴳⵎⵎⵉ 
ⵉⵍⵍⴰⵏ ⵜⴰⵎⴰ ⵉⵏⵓ ⵏⵜⵜⴰⵜ ⴷ ⵉⵍⵍⵉⵙ, ⴰⵣⴳⵏ ⵏ ⵜⴰⵡⵊⴰ ⵜⴰⴽⵓⵔⴷⵉⵜ 
ⵜⴰⵎⴰⵙⵉⵃⵉⵜ, ⵜⵓⵛⴽⴰ ⴷ ⵙ ⵍⵎⵕⵕⵓⴽ ⵜⵔⵡⵍⵏ ⵉ ⵢⵉⵎⴰⵖⵏ 
ⵖ ⵙⵓⵔⵢⴰ, ⵉⵎⵎⴰⵙ ⵉⵍⵙⴰⵏ ⴰⵍⵅⵓⵏ ⵍⵍⵉ ⴷ ⴷⴰⵔ ⵢⴰⵏ ⵡⵓⴷⵎ 
ⵉⴼⴰⵡⵏ ⴷ ⵜⴰⴹⵚⴰ ⴷ ⵢⵉⵍⵙ ⴰⵙⵓⵔⵉ. ⴷ ⵉⵍⵍⵉⵙ ⵜⴰⴼⵔⵓⵅⵜ 
ⴱⴰⵀⵔⴰ ⵉⴼⵓⵍⴽⵉⵏ ⵜⵙⵎⵓⵏ ⵎⴰⵕⵕⴰ ⴰⴼⵓⵍⴽⵉ ⵙ ⵜⵉⵟⵟⴰⵡⵉⵏ 
ⵏⵏⵙ ⵜⵉⵣⵉⵣⴰⵡⵉⵏ ⵉⵛⵏⴰⵏ ⴷ ⵡⴰⵣⵣⴰⵔ ⵏⵏⵙ ⴰⵡⵔⴰⵖ, ⵓⵔ ⴷⴰⵔⵙ 
ⴱⴰⴱⴰⵙ ⵏⵖⴰⵏⵜ ⵖ ⵉⵎⴰⵖⵏ ⵖⵉⵏⵏ. ⵏⴽⴽⵉⵏ ⵣⴷⵖⵖ ⵖ ⴰⴽⵓⴷ ⴰⵏⵏ ⵖ 
ⵢⴰⵜ ⵜⵎⵚⵕⵉⵜ ⴽⵯⵔⵉⵖ ⵜⵜ ⵜⵎⵍⴰⵍ ⵉ ⵜⵙⴷⴰⵡⵉⵜ, ⴰⵔ ⴱⴷⴷⴰ 
ⴷⵉⵙⵏ ⵜⵜⵎⴰⴳⴳⴰⵔⵖ ⴷⴰⵔ ⵜⴰⴳⴳⵓⵔⵜ ⵓⴳⴳⴰⵔ ⵏ ⵙⵏⴰⵜ ⵏ ⵜⵡⴰⵍ 
ⵖ ⵡⴰⵙⵙ, ⵃⵎⵍⵖ ⵜⵏ ⴱⴰⵀⵔⴰ ⵎⴰⵛ ⵉⵍⵍⴰ ⵓⵏⴽⴽⵉⴷ ⵏⵏⵙⵏ ⴳⵉⵜⵉ 
ⵙ ⵡⴰⵟⵟⴰⵚ, ⴰⵔ ⴰⵙⵏ ⵜⵜⵉⵏⵉⵖ ⴰⵣⵓⵍ ⴰⴽⵓⴷ ⵏⵏⴰ ⵓⴼⵉⵖ ⵜⵉⵣⵉ 
ⵎⴰ ⵖ ⴰⵙⵏ ⵜ ⵜⵜⵉⵏⵉⵖ , ⴰⵔ ⵜⵜⴰⵎⵥⵖ ⵜⴰⵡⵀⴰⵍⵜ ⵏ ⵓⴱⴷⴷⴰⴷ ⵏ 
ⵡⴰⵡⴰⵍ ⴷⵉⵙⵏ ⵃⵎⴰ ⴰⴷ ⴰⵙⵏ ⵎⵍⵖ ⵍⵃⵎⴰⵍⴰ ⵍⵍⵉ ⴰⵙⵏ ⵙⵙⵔⴽⵯⵙⵖ 
ⵖ ⵡⵓⵍ ⵉⵏⵓ, ⵙⵓⵊⵊⵉⵖ ⵡⴰⵅⵅⴰ ⵙ ⵉⵎⵉⴽⴽ ⵏ ⵓⴼⵓⵍⴽⵉ ⴰⴱⵔⵔⴰⵢ 
ⵏⵏⵙⵏ.

ⵣⵖ ⵡⴰⵡⴰⵍ ⵙⵙⵏⵖ ⵉⵙ ⵜⴳⴰ ⵉⵎⵎⴰⵙ ⵜⴰⵎⵖⴰⵔⵜ ⵉⵖⵔⴰⵏ 
ⵍⵍⵉ ⴷ ⴷⴰⵔ ⵉⴳⴳⵓⵜ ⵡⴰⵜⵉⴳ ⵖ ⵜⵎⴰⵣⵉⵔⵜ ⵏⵏⵙ, ⵜⵉⵍⵉ ⵖ 
ⵜⵙⴽⵯⴼⵍⵜ ⵜⴰⵎⴰⵊⴳⴰⵍⵜ ⵖ ⵜⵓⵙⵙⵏⴰ, ⵉⵎⵎⴰ ⵉⵍⵍⵉⵙ ⵉⴷⵔⵓⵙ 
ⴳⵉⵙ ⵡⴰⵡⴰⵍ ⵙⵏⴰⵜ ⵜⴰⵡⴰⵍⵉⵏ ⴰ ⵎⵉ ⵣⵖ ⴳⵉⵙ ⵙⵍⵍⴰⵖ, ⵡⴰⵇⵉⵍⴰ 

ⴰⵔ ⵜⵜⵎⵔⴰⴳ ⵣⵖ ⵓⴼⴳⴰⵏ, ⵏⵉⵖ ⵉⵙ ⵜⴽⵚⵓⴹ ⵓⵔ ⵙⵓⵍ ⴳⵉⵙ 
ⵜⴳⵉ ⵜⴰⴼⵍⵙⵜ.

ⵙ ⵓⵎⴰⵢⵏⵓ ⴰⴷ ⵖⵉⴷ ⵣⴷⵖⵏⵜ, ⵓⵔ ⵜⵓⴼⵉ ⵉⵎⵎⴰⵙ 
ⵜⴰⵡⵓⵔⵉ, ⵏⵉⵖ ⵉⵙ ⵓⵔ ⴳⵉⵏⵜ ⵖ ⵉⵅⴼⴰⵡⵏ ⵏⵏⵙⵏⵜ ⴰⴷ ⵖⵉⴷ 
ⵖⴰⵎⴰⵏⵜ ⴱⴰⵀⵔⴰ. ⴷ ⴰⵢⵍⵍⵉ ⴷⴰⵔⵉ ⵉⵅⵛⵏⵏ ⵉⵏⵖⴰ ⵉⵢⵉ ⵎⴰ ⵙ 
ⵏⵏ ⵥⵕⵉⵖ ⴰⵜⵔⵙ ⵏ ⵜⵥⵎⵉⵡⵉⵏ ⵖ ⵡⴰⵍⵍⵏ ⵏⵏⵙⵏⵜ, ⵜⴰⴹⵚⴰ ⵏⵏⵙⵏⵜ 
ⵜⴷⵔⵓⵙ ⴷ ⵎⴷⴷⵏ, ⵓⵔ ⴳⵉⵏⵜ ⵜⴰⴼⵍⵙⵜ ⵣⵖ ⵎⵇⴰⵔ ⴷ ⵢⴰⵏ, ⴷ 
ⴽⵉⴳⴰⵏ ⵏ ⵜⴽⵚⵚⴰⴹ ⴰⴷ ⵉⵍⵍⴰⵏ ⵖ ⵡⴰⵡⴰⵍ ⵏⵏⵙⵏⵜ, ⴳⵉⵖ ⴷⵉⵙⵏⵜ 
ⵜⵉⵡⴰⵜⵔⵉⵡⵉⵏ ⵉⵏⵓ ⴽⵚⵓⴹⵖ ⴼⵍⵍⴰⵙⵏ ⵜⵣⵣⵉⵡⵣ ⵉⵢⵉ ⵜⵓⴷⵔⵜ 
ⵏⵏⵙⵏ. ⵙⵙⵏⵖ ⵓⵏⵛⴽ ⵏ ⵎⵉⵜ ⴰⴷ ⵜⵍⴰ ⵜⵎⵎⴰⵔⴰ ⵍⵍⵉ ⵉⵥⵥⴰⵏ ⵖ 
ⵡⵓⵍⴰⵡⵏ ⵏⵏⵙⵏⵜ, ⵓⵎⵉⵖ ⴷ ⵡⴰⵙⵉⴼ ⵏ ⵉⴷⴰⵎⵎⵏ ⵍⵍⵉ ⵥⵕⴰⵏⵜ ⵖ 
ⵜⵎⴰⵣⵉⵔⵜ ⵏⵏⵙⵏⵜ. ⵓⵔ ⵓⴼⵉⵖ ⴰⴷ ⴰⵙⵏⵜ ⴰⵡⵙⵖ. ⵢⴰⵏ ⵡⴰⵙⵙ 
ⵓⵙⵉⵖ ⴷ ⴰⵣⴳⵏ ⵏ ⵉⴷⵔⵉⵎⵏ ⵏ ⵜⵙⴷⴰⵡⵉⵜ ⵉⵏⵓ ⴳⵖ ⵜⵏ ⵖ ⵢⴰⵏ 
ⵓⵎⵔⵏⵓ ⴰⵔⴰⵖ ⴳⵉⵙ ⴼ ⵓⴼⵍⵍⴰ ⵏⵏⵙ ⵜⴰⵡⴰⵍⵜ ⵏ “ⵜⴰⵔⵣⵣⵉⴼⵜ” 
ⵍⵓⵃⵖ ⵜⵜ ⵉⵏⵏ ⵖ ⴷⴷⵓ ⵜⴼⵍⵓⵜ ⵏ ⵜⴳⵎⵎⵉ ⵏⵏⵙⵏⵜ. ⵍⵍⵉ ⵖ ⵓⵔⵜⴰ 
ⴰⴽⴽⵯ ⵙⴽⵔⵖ ⵖⵉⴽⴰⵏⵏ ⵙⵍⵍⴰⵖ ⵉ ⵡⴰⵡⴰⵍ ⵏⵏⵙⵏⵜ ⵣⵖ ⵜⴳⵎⵎⵉ 
ⴰⵔ ⵙⴰⵇⵇⵓⵔⵏⵜ ⴼ ⵡⴰⵜⵉⴳ ⵏ ⵡⴰⵢⵢⵓⵔ ⵏ ⵜⵣⴷⵓⵖⵜ ⵏⵏⵙⵏⵜ ⵍⵍⵉ 
ⴷⴰⵔⵙⵏⵜ ⵓⵔ ⵉⵍⵍⵉⵏ. ⵡⴰⵇⵉⵍⴰ ⵉⵎⵎⵉⵙ ⴰⵔ ⵜⵜⴰⵎⵥ ⴽⵔⴰ ⵏ 
ⵉⴷⵔⵉⵎⵏ ⵏ ⵜⵡⵉⵣⵉ ⵣⵖ ⵍⴽⴰⵏⵉⵙⴰ ⵏ ⵉⵎⴰⵙⵉⵃⵉⵢⵏ ⵏ ⵜⵖⵔⵎⵜ 
ⴰⴷ, ⵏⵉⵖ ⵉⵙ ⴰ ⴳⵉⵙ ⵜⵙⵡⵓⵔⵉ ⵎⴰⵛ ⵓⵔ ⵜⵜ ⵉⴳⵓⵎ ⵎⴰⵢⴰⵏⵏ.

ⵢⴰⵏ ⵣⵉⴽⴽ ⴼⴼⵓⵖⵖ ⵣⵖ ⵜⵎⵚⵕⵉⵜ ⵉⵏⵓ ⴷⴷⵓⵖ ⵙ 
ⵜⵙⴷⴰⵡⵉⵜ, ⵍⵍⵉ ⵖ ⵔⴰⴷ ⴱⴱⵉⵖ ⴰⵖⴰⵔⴰⵙ ⵥⵕⵖ ⵜⴰⴷⵊⴰⵕⵜ 
ⵉⵏⵓ ⵜⴰⵙⵓⵔⵉⵜ ⴷ ⵉⵍⵍⵉⵙ ⴱⴷⴷⵏⵜ ⵖ ⵜⵙⴳⴰ ⵏ ⵓⵖⴰⵔⴰⵙ ⵖ 
ⵜⴰⵎⴰ ⵏ ⵜⵎⴰⵜⴰⵔⵜ ⵏ ⵓⴱⴷⴷⵉ. ⵓⵙⵉⵏⵜ ⵢⴰⵜ ⵜⴰⵏⴼⵓⵍⵜ ⵉⵜⵜⵢⵓⵔⴰ 
ⴳⵉⵙ “ⵏⴽⴽⵯⵏⵉⵏ ⵏⴳⴰ ⵜⴰⵡⵊⴰ ⵜⴰⵙⵓⵔⵉⵜ ⴰⵡⵙⴰⵜ ⴰⵖ ⴼ ⵡⴰⵜⵉⴳ ⵏ 
ⵜⵣⴷⵓⵖⵜ ⵏ ⵜⴳⵎⵎⵉ ⵏⵏⵖ ⴰⴷ ⴰⵡⵏ ⵢⴰⵡⵙ ⵕⴱⴱ” ⵉⵡⵉⵖ ⴷⴰⵖ 
ⴰⵏⴽⴽⵉⴷ ⵓⴳⴳⴰⵔ ⵏ ⵓⵎⵣⵡⴰⵔⵓ ⵖ ⵡⵓⵍ ⵉⵏⵓ ⵙ ⵎⴰⵢⴰⵏⵏ ⵍⵍⵉ 
ⵥⵕⵉⵖ, ⴼⵜⵓⵖ ⵏⵉⵜ ⴽⵎⵎⵍⵖ ⴰⵖⴰⵔⴰⵙ ⵉⵏⵓ ⵙ ⵜⵙⴷⴰⵡⵉⵜ.

ⵎⵏⵛⴽ ⵏ ⵡⵓⵙⵙⴰⵏ ⴰⴷ ⴱⴷⴷⴰ ⵙⴰⵍⴰⵏⵜ ⵖⵉⴽⴰⵏⵏ ⴰⵔ 
ⵙⵙⵓⵜⵓⵔⵏⵜ ⵉⵎⵃⵔⴰⵢ ⵖ ⵓⴱⵔⵉⴷ ⴰⴷ ⴰⵙⵏⵜ ⴰⵡⵙⵏ ⴼ ⴰⴷ 
ⵙⵎⵓⵏⵏⵜ ⴽⵔⴰ ⵏ ⵉⴷⵔⵉⵎⵏ. ⵢⵉⵍⵉ ⵢⴰⵏ ⵡⴰⵙⵙ ⵥⵕⵉⵖ ⵉⵍⵍⵉⵙ 
ⵜⴰⴼⴰⵍⴽⴰⵢⵜ, ⵜⴱⵉⴷⴷ ⵖ ⵜⵙⴳⴰ ⵏ ⵢⴰⵜ ⵜⵎⵙⵙⵓⴷⵓⵜ ⵉⵍⴰⵏ 
ⴰⵜⵉⴳ ⴰⴽⵙⵡⴰⵜ ⴰⵔ ⵜⵙⴰⵡⴰⵍ ⴷ ⵢⴰⵏ ⵓⵔⴳⴰⵣ ⵉⵍⵍⴰⵏ ⵖ ⵓⴳⵯⵏⵙ 
ⵏⵏⵙ, ⵜⵣⵔⵉ ⵉⵎⵉⴽⴽ ⵏ ⵜⵉⵣⵉ ⵜⵖⵍⵉ ⵜⵙⵙⵓⴷⵓ ⵖ ⵜⴰⵎⴰ ⵏⵏⵙ 
ⵜⵎⵓⵏ ⴷⵉⵙ. ⴽⵉⴳⴰⵏ ⵏ ⵉⵙⵇⵙⵉⵜⵏ ⴰⴷ ⴷ ⵉⴹⵕⵏ ⵖ ⵓⴳⴰⵢⵢⵓ ⵉⵏⵓ, 
ⴷ ⴽⵉⴳⴰⵏ ⵏ ⵉⵙⵡⵏⴳⵉⵎⵏ, ⵖ ⵜⵣⴷⵡⵉⵜ ⵏ ⵡⴰⵙⵙ ⴰⵏⵏ ⵏⵉⵜ ⵓⴼⵉⵖ ⵏⵏ 
ⵜⵉⴳⵎⵎⵉ ⵍⵍⵉ ⵏⵏⵙⵏⵜ ⵓⵔ ⵙⵓⵍ ⴳⵉⵙ ⵢⴰⵏ, ⵉⵎⵎⵉⵙ ⴰⵡⴷ ⵏⵜⵜⴰⵜ 
ⵜⴼⵜⴰ ⵓⵔ ⵙⵓⵍ ⵖⵉⵏⵏ ⵜⵍⵍⵉ.



asktur

ⵜⴰⵔⵣⵣⵉⴼⵜ ........................................................3
ⴰⵙⵏⵉⵎⵎⵔ ...........................................................4
ⵜⴰⵎⵣⵡⴰⵔⵓⵜ .......................................................5
ⴰⵣⴰⵍ ⵏ ⵢⵉⴹ ........................................................9
ⵜⴰⵢⵔⵉ ⵜⴰⵎⴰⵢⵏⵓⵜ ...............................................15
ⵖ ⵓⵎⵏⵉⴷ ⵏ ⵜⵎⵜⵜⴰⵏⵜ ...........................................21
ⵓⵔⴰⵔ ⵏ ⵓⵥⵉⵥⵏ ⵏ ⵜⵎⵍⵙⵉⵜ ...................................25
ⵏⴽⴽⵉⵏ ⵉⵏⵉⴳⵉ .....................................................31
ⴰⴳⵍⵎⴰⵎ ⵏ ⵜⴰⴹⴼⵉ ...............................................37
ⵜⴰⵏⵎⵎⵉⵔⵜ ⵏⵏⴽ (ⵏⵏⵎ) ............................................41
ⵜⴰⵔⵏⵏⴰⵡⵜ ..........................................................45
ⵜⴰⴱⵔⴰⵜ ...........................................................49
ⵜⴰⴱⵓⴽⴰⴹⵜ ........................................................53
ⵍⵎⴰⵏⴹⴰ .............................................................57
ⵜⴰⵍⵖⵏⵊⴰ ⵏ ⵓⵏⵥⴰⵕ ................................................63
ⴰⵏⴰⵡ ⵏ ⵓⵎⵏⵉⴷ .....................................................67
ⵜⴰⴳⵔⵙⵜ ..........................................................71
ⴰⵎⵥⵍⵓⴹ ...........................................................75
ⴷⴰⴷⴷⴰ ............................................................79
ⵜⵉⴽⵚⵚⴰⴹ ........................................................83
ⴰⴽⵍⵓ ⵏ ⵜⵎⵎⴰⵔⴰ .................................................85






